
	ШАРГА ДААГА

	(Өгүүллэг, үлгэр, тууж, жүжиг, тэмдэглэл)

	 

	“Улсын хэвлэлийн газар” Улаанбаатар хотноо 1983 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 

	 

	 

	 

	 


ШАРГА ДААГАНЫ ЭЗЭН 
(Оршлын оронд)

	Ахмад зохиолч Б. Бааст гуайн хөтөлж ирсэн «Шарга даага» нь монголын хүүхдийн утга зохиолын их талбарт айргийн тавд давхисаар ирлээ. Одоогоос дөчөөд жилийн тэртээ

	 

	«Ногоон торгон дээр

	Сувд байх шиг

	Ногоон талдаа

	Хурга минь бэлчинэ

	Хурга минь өсөөд

	Хонь минь нэмэгдэнэ.

	Би өсөөд Баатар болно»

	 

	гэж дуулж явсан миний үе тэнгийнхэн дотроос олон арван хүн БНМАУ-ын хөдөлмөрийн баатар гэдэг эрхэм сайхан алдрыг хүлээж энэ дууны утга учрыг яруу тод харуулсан юм.

	Арван таван наснаасаа шүлэг бичиж эхэлсэн энэ хүний уран бүтээлийн тухай манай уншигчид сайн мэдэх билээ. Зохиосон шүлгийг нь цээжээр уншиж, дууг нь дуулж, олон арван тууж өгүүллэгийг нь шимтэн уншиж, тайзнаас жүжгийг нь үзэж, орчуулгыг нь сонирхож суухдаа авьяастай зохиолч Б. Баастад цаг ямагт талархаж байдаг билээ. Хүүхэд та нар Б. Баастын «Гурван ишиг», «Чоно», «Утаа», «Бороо», «Халзан Бухандай» зэрэг олон арван бүтээлийг нь уншсан шүү дээ.

	Зохиолчийн жаран насных нь тайлан болох энэхүү дэвтэрт түүний хүүхэд багачуудад зориулан бичсэн үргэлжилсэн үгийн зохиолуудын нэгээхэн хэсгийг түүвэрлэн орууллаа. Энэ номоос Б. Баастын уран бүтээлийн өргөн цар хүрээ түүний хөдөлмөрч чанар, авьяас билгийг тов тодорхой харж болно.

	Зохиолч Б. Бааст хүүхэд залуучуудын хайр хүндэтгэлийг хүлээсэн сайн зохиол бичсэний учир МХЗЭ-ийн нэрэмжит шагналыг 1981 онд хүртсэн юм. Б. Бааст байгалийг үнэн сэтгэлээсээ хайрлан хүндэлдэг хүн. Түүн шигээ хүүхдүүдийг үнэн сэтгэлээсээ хайрлан хүндэлдэг зохиолч билээ. Тийм ч учраас зохиол бүтээл нь нийт уншигчдын талархлыг зүй ёсоор хүлээж байдаг юм.

	Миний бие сурагчийн ширээнд суусан цагаасаа энэ хүндтэй зохиолчийн бичсэн шүлэг, өгүүллэг, туужуудыг шимтэн уншиж байхдаа Б. Бааст зохиолчийг сэтгэлдээ хайрлаж ирлээ.

	Энэ удаад номыг нь редакторлах завшаан тохиолдсоны ялдамд Д. Нацагдоржийн болон МХЗЭ-ийн нэрэмжит шагналт зохиолч Бөхийн Бааст таны хүүхдийн утга зохиолд жолоо өргөсөн «Шарга дааганууд» тань их замын хөлд хурд саалгүй үсэргэж, асрын өмнө алтан жолоогоо өргүүлж байхын өлзийтэй сайхан ерөөлийг дэвшүүлье.

	 

	Д. Давааням



	
ӨГҮҮЛЛЭГ

	 


СҮЛД МОДНЫ НААДАМ

	 

	Энэ өдөр бяцхан Цэцэг охины сэтгэл юутай их баяртай байнам бэ! Байсхийгээд гарч гүйнэ. Аав нь үзэгдэхгүй л байна.

	— Дуугардаггүй яачихсан яндан бэ! гээд орж ирээд цаг харахад цаг нь осолгүй л шаг шиг дуугарч л байна. Секундийн зүүг харвал жирэв зэрэв эргэлдэж л байна. Бяцхан Цэцэг охин хэзээд эелдэг хөөрхөн ааштай байдаг боловч өнөөдөр бүр онцгой хөгжилтэй. Эжий нь юу л гэвэл тэр «За!» гэнэ. Гаднаас түлээ оруулахдаа ч, данхнаас цай аягалж уухдаа ч нэг дууг тэр үргэлж дуулна.

	 

	Ногоон торгон дээр

	Сувд байх шиг

	Ногоон талдаа

	Хурга минь бэлчинэ.

	 

	гэж дуулахдаа бүр ч их баяртай байна.

	Удсангүй яндан дуугарч маргааш шинэ жил, шинэ сарын нэгэн гэхэд одоо хэдэн сар ч биш, хэдэн өдөр ч биш хэдэн цаг үлджээ. Энэ өдөр Цэцэг сургууль дээрээ очиж, хагас жилийн шалгалтын дүнгийн хуралд суухдаа «Онц сайн» суралцсанаа дуулжээ. Аа мөн өнөө орой сургууль дээр болох сүлд модны наадамд аав ээжтэйгээ очих урилгын бичиг авчирчээ. Гэвч Цэцэг энэхэн үед сүлд модны наадамд очих гэж ч яарсан биш маргааш хичээл хийхгүй учир кино юм уу, цирк үзэх гэж байгаадаа ч яарсан биш, онц сайн сурснаа аавдаа хэлэх л гэж яарч байгаа ажээ.

	Аав нь ирэв. Цэцэг «Аав аа!» гэж тосон гүйж одов.

	Аав нь охиноо баярлан угтав. Аав нь суув. Цэцэг аавыгаа суухтай зэрэг хүзүүдэн тэврэв. Аав нь:

	— Миний охин юу болоов? Яасан их баярлаав? гэхэд Цэцэг:

	— Аав аа, май! гээд сургуулиас өгсөн урилгын бичгийг өгөв. Эцэг нь:

	— Онц сурлагатан пионер Цэцэгийн аав эжий танаа гээд цааш нь 31-ний орой болох хүүхдийн сүлд модны наадамд ирэхийг урья! гэж уншив. Аав нь охиноо үнсэж:

	— Миний охин ёстой аав эжий хоёрыгоо баярлууллаа даа. Бид хоёр чамайгаа ингэж сурч чадна ч гэж бодсон юм даа. Хойшдоо ч энэ мэт сурах хэрэгтэй шүү дээ гээд хоёр алим өгөв.

	Орой бяцхан Цэцэг гоё дээлээ өмсөөд улаан галстукаа зүүн аав эжий хоёрынхоо хамт том хүн шиг алхалсаар сургууль дээрээ очив. Өч төчнөөн хүүхэд, эцэг эх саруул сайхан танхимд цуглажээ. Цэцэг аав ээжийн хамт ортол нэг багш:

	— За, манай онц сурлагатан Цэцэгийн аав ээж ирлээ гээд амар мэндийг нь мэдээд их л хүндэтгэн суулгав.

	Өвлийн салхинд займруулан, өндөр ууланд ганхан сагсайж байдаг өвгөн ногоон мод одоо сургуулийн том танхим дотор мөчирлөн харагдаж бас түүний зуун салаа мянган мөчир бүхнээс ан гөрөөс, өнгийн шувуу жигүүртэн, хэрэм, онгоц, машин олон зүйлийн унжлага зүүсэн нь бүр ч сонин сайхан болоод хачин сүртэй харагдана. Энэ наадам бол хоёр зүгт дайсан дарагдаж, хүн төрөлхтөн амгалан тайван цагийн босгыг алхсан жилийн анхны наадам болж байгаа болохоор энх үеийн эрдэнийн цэцэг, эх орны ирээдүйн үйлчин болсон энэ хүүхдийн бүтээн босгох гавьяа нь юутай их вэ! Ялангуяа манай монголчууд сайн нөхрийн ачаар аль ч орны байлдаж олоогүй зол заяаг олж авсан нь юутай сайхан хэрэг вэ! гэж Цэцэгийн аав, эжий бодно.

	Удсангүй шинэ жилийн сүлд модны наадам эхэлж мөст туйлын цагаан өвгөн ирнэ гэдэг мэдээ сонсгосонд баярын хөгжим нижигнэж бүх хүмүүс алга ташив. Зуун настай зургаадай таягтай цагаан өвгөн ан амьтдаа төлөөлүүлэн баавгай, буга, үнэг, туулай, чандагаа дагуулан гарч ирэв. Өндөр дээд цагаас эхэлж хүндлэгдэж ирсэн цагаан өвгөн өнөөдрийн ялалтын 45 оны үдлэг болон энэ 1946 оны угтлын тухай ерөөлөө эхлэв. Оройн чимэг оюун билгийн од болсон оросын уудам нутгийн хаана нь ч болов алдар гавьяа, зориг баатарлагийн их үйлс өрнөж байгааг дурдан гаргав.

	Бүх хүүхэд эх орон, энхрий намынхаа тухай дуугаа дуулав. Ингэж баясгалант шинэ жилийн баярын сүлд модны наадам эхлээд орой болтол хүүхэд багачууд бүх багш ажилчид, эцэг эхчүүд цөм хөгжилтэй цэнгэв. Зуун наст цагаан өвгөний дагуул болсон дэлдэн бор туулайтай нь цуг бяцхан Цэцэг хөгжилтэй бүжиг хийв. Бүжгийн дараа хүүхдийн концерт эхлэх болоход Цэцэг алга болов. Аав эжий нь гадаа л наадаж тоглож явна уу даа гэж бодов. Концертын бяцхан тайзны торгон хөшгийн өмнө зарлагч гарч ирээд гуравдугаар ангийн онц сурлагатан Цагааны Цэцэг «Даанч ухаангүй тогложээ», «Хургачин» гэдэг дуу дуулна гэв.

	Цэцэгийн аав эжий хоёр маш баярлаж жаахан охиноо хэрхэн дуулахыг сонсох гэж сэтгэл нь ихэд хөдлөв. Хөшиг нээгдэж Цэцэг гарч ирээд хоёр дуугаа өнгө, хөдөлгөөн тохируулан үнэхээр чадварлаг дуулсанд хүмүүс алга нижигнүүлэн ташив. Цэцэгийн аав эжий хоёрт хүмүүс бас баяр хүргэв. Наадам үргэлжлэв. Цэцэг аав эжий хоёрынхоо дэргэд хүрч ирэв. Дараа нь цаст хүйтэн нутгийн цагаан өвгөн холын газраас авч ирсэн бэлгээс хамгийн түрүүнд онц сурлагатай, гоц авьяаслаг охин Цэцэгт мөн түүний аав ээж хоёрт нь өргөн барив. Тэгтэл:

	— Аав аа, би концерт дээр ямар дуулав? гэж охины асуусанд:

	— Миний охин сайхан дуулав. Миний охин үүнээс хойш сурлага ажил хоёрыг манай урдуур хөндлөн гарсан төмөр замын хоёр ган шугам шиг жигд сайхан хослуулах хэрэгтэй гэж захив.

	1946 он

	 

	 


ЭЦЭГ ХҮҮ ХОЁР

	 

	— Өвгөн гуай хаачих нь вэ? гэж баруун аймгаас дөнгөж өчигдөр ирсэн Дамдиныг, гэрийн эзэгтэй асуутал:

	— Өнөө сургууль руу очъё. Хүүтэйгээ уулзах сан гэж бодохоор, бүр байж сууж ядаад байна хүү минь.

	— Та хүүгийнхээ сургуулийг ганцаараа яваад олох юм уу?

	— Ололгүй яах вэ хүү минь, өчигдөр засмал замаар ирж явахад, Арван жилийн сургууль энэ гэж машин дээр сууж явсан хүүхдүүд зааж өгсөн юм гээд гэрээс гарч, засмал зам дээр ирэв. Толийсон хар замаар их, бага, бор, ногоон, саарал, улаан машин, сүн сүн хийтэл зөрж байна.

	Замын хоёр талаар гоё ганган, эрээн мяраан хувцастай хүмүүс, хүүхдүүд, цэргийн залуучууд нааш цаашаа явж байна. Дамдин өвгөн замын баруун гарыг барьж аяархан алхан явахдаа багсайсан таримал модод, барьж байгаа барилгуудын уран нарийныг нүд салгалгүй гайхав.

	Баруун тийшээ харвал, баахан хүүхэд ямар нэг юмыг булаалдан ярьж явна. Дамдин тэднийг харав. Улаан бүч нь дэрвэсэн цагаан цамцтай нэг үеийн бололтой бүсгүй хүүхдүүд, урт түрийтэй халхгар өмд өмссөн, ногоон бор цамцтай бүстэй хүүхдүүд ирж явна.

	Эд нар, ер нь ямар сургуулийнх нь хүүхдүүд юм бол доо. Бүстэй хүүхдүүд нь цөм миний хүүтэй үе юм. Эдний дотор арай хүү минь байгаа юм биш биз гээд сонирхон харна.

	Хүүхдүүд ойртон ирэв. Тэдний дунд яваа халимагтай намхан нуруутай нэг хүүхдийн явж байгаа нь хоёр тийшээ ээлжлэн харж нөхдөдөө нэг юмыг зааж учирлаж, гараа хөдөлгөн ярих, хүүхэдтэй нь бүр адилхан болов.

	Ашгүй хүүтэйгээ энд уулзах нь уу?

	Үгүй тэгтэл биш байвал яах билээ гээд түүний чанга чанга ярихыг чагнавал, хүүгийн нь дуутай тун адилхан юм. 

	Дуудах юм билүү, гэтлээ ийм адилхан дуутай хүүхэд алиныг тэр гэхэв гээд бас эргэлзэнэ.

	Хүүхдүүд явсаар өнгөртөл, өвгөнийг өнөөх хүү харчхаад гайхаж баахан зогсов.

	— Лхагваа, миний хүү! гэтэл

	— Аав аа? гээд хүү нь гүйн ирж, аавдаа тэврүүлэн үнсүүлэв. Лхагваагийн нөхөд, хүүе ээ, Лхагваагийн маань аав ийм хүн байжээ. Энэ маань саядаа даанч, аав минь удахгүй ирнэ гээд байдаг сан.

	— Тийм ээ, аавыгаа ирэхэд би сургуулиа онц төгсөөд, аавыгаа угтана гэдэг байсан нь бүр яг таарлаа, тийм ээ гэж эмэгтэй хүүхэд хажуугаас ярив.

	— За нөхөд өө, та нар яваад пионерын зуслан явах сурагчдыг бүртгүүлэхдээ намайг бүртгүүлээрэй гэж Лхагваа хэлэв. Нөхөд нь цөм ам амандаа за гэцгээгээд, өвгөн гуай баяртай гэж Лхагваагийн аавд элэгсгээр хэлээд гүйлдэн одов. Өвгөн Дамдин, ийм сайхан саруул замын уулзуур дээр хүүтэйгээ уулзсаныгаа ихэд бэлгэшээж хүүгээ сургуульд явснаас хойших нэг жилийн дотор нутагт нь сонин юу болсон, мал яаж өссөн бүх зүйлийг энд тэндээс эх захгүй тоочин ярина. Аавынхаа овор суусан нүүр, санчгаас эхлээд бууралтаж байгаа үс, үг хэлэхдээ хачин уймраа болчихсон зэргийг харахдаа «Уулыг цас дарах, эрийг нас дарах» гэдэг үнэн юм. Хөөрхий аав минь бүр өвгөжөөр болжээ гэж бодов.

	— За, Улаанбаатар маань ямар байна, аав аа?

	Ай даа, Улаанбаатар гэдэг маань ёстой л баатар гэдэг нэртэйгээ тэнцсэн бардамнаж бахархаж ханашгүй хот болж байгаа юм байна. Ямар сайхан зам, яасан олон сайхан байшин гэж байдаг юм бэ дээ.

	— Тийм, хараач аав аа, энэ бас барьж байна. Тэр барьж байгаа бол манай шинэ театр, бас тэр бол киноны барилга, үүгээр сайхан цэцэг навчтай, түүн шиг цэцэрлэг босно гэж цэцэрлэгийг заав. Тэр хараач аав аа, ухаа хонгор морио унаад, Сүхбаатар жанжин маань урагшаа гэж заагаад өндөр бартааг давж харайлган яваа байдлыг илтгэн дуурайлгасан хөшөө гэж заав.

	— Хөөрхий минь, Сүхбаатарынхаа хөшөөг аав нь очиж бүр тухтай үзнэ гээд эргэж, энэ бас сайхан барилга аа гэж хажууд нь сүндэрлэн босож байгаа барилгыг шохоорхон харна.

	— Тийм ээ, энэ бол... барилга, наад нүүртээ 4 тулгуур том баганатай, гялалзсан сайхан чулуун шатнуудыг тавина. Одоо хоёулаа үзэх үү?

	— Хүү минь яарамгүй бол үзье гээд явсаар хоёулаа барилгын гаднах том хаалгаар оров. Өмнө нь тужир бүдүүн гол багана моднууд, чулуу болтол нь түлж өрсөн туйпуу бүдүүн нарийн, төмөр хоолойнууд, ширхгийг нь ялгасан элс, шохой, зуурч бэлтгэсэн шавар зэрэг барилгын бүтээлд холбогдох элдэв материал харагдана. Барилгын үүдээр орж явахдаа, 

	— Энэ барилгын суурийн анхны чулууг, маршал Чойбалсан өөрийн гараар 1946 оны 4 дүгээр сарын 26-нд танилцсан юм. Энэ оны 10 дугаар сарын нэгэнд яг дуусаж жинхэнэ, албан ажил эхлэх юм гэнэ лээ гэж хүү нь хэлэв.

	— Мөн амархан босох нь ээ. Явсаар байшин барих гэдэг маань бидний гэрээ барьдаг шиг болох нээ гэхэд, 

	— Тэгэлгүй яах вэ аав минь, үүнийг чинь аль юуг нь хэдийд босгох, бүх юм нь төдийд бэлэн болно гэсэн айхавтар нарийн төлөвлөгөөтэй юм шүү дээ. Энэ бол сүүлийн үеийн барилгад нарийн нандин шинэ арга техник орж байгаа хэрэг гэж хүү нэмж хэлэв. Эцэг хүү хоёр энд энэ барилгын суурийг малтах өдрөөс эхлэн ажилласан барилгын дарга Дүгэржавтай уулзав. Нөхөр Дүгэржав тэр хоёрыг дагуулан явж, дорд давхарт оров. Тэдний эгц өмнө нэг томоохон тасалгааны үүдэн дээр ирээд хоёр тийш очсон төв гудамжийг заав.

	— За энэ багануудын толгойн гоёл чимэг нь одоо хийгдэнэ. Энэ баруун тасалгаа бол зочдыг хүлээж авах өрөө юм. Бүх өрөөний адар цөмөөр цэцгэн хээгээр, багануудын толгойг хумбага цэцгээр чимэх юм гэж тэр чимгийн зүйлсийн заримыг үзүүлэв. Цаашлаад, энэ бол зочилгын өрөө, наад талаараа зэргэлдээ ийм гурван хаалгаар хэчнээн ч хүн чөлөөтэйгөөр нааш цааш нь орж гарна гэв.

	Ингээд дорд давхрын тасалгаа болгоноор явахад шил, мод огтлох, цонхны рам мод тааруулах, хадах, зүүх, энд тэнд хөрөөдөх, цавчих, угаах будах, нүхлэх бүх ажил нь явж байгааг өвгөн ихэд бахдан хараад, дээд давхарт гарав. Нөхөр Дүгэржав, энэ бол дээд давхрын төв гудамж юм. Энэ барилгын дээд дорд бүх өрөө царс модон шалтай байх юм. Ганцхан гал тогооны өрөөний шал өнгийн чулуугаар нүдэлж тавьсан чулуун шал байна гээд, тэр царс модон шалыг ямар янзтай нүдлүүлэн зүүж тавихыг харуулав.

	Энэ бол туйпуу өрөөд, тавьчихтай тун адилгүй юм байна. Ханын нүд шиг дөрвөлжин, түүнээс ч жаахан тийм байтал зууван, бас богинохон, гонзгой дөрвөлжин моднуудыг жигдхэн эвийг нь олж, тун учиртай зүүдгийг өвгөн ухаарчих санаатай их л хачирхан харна.

	— Энэ нүхнүүд чинь ямар хэрэгтэй юм бэ? гэж өвгөн гэнэт сонирхож асуув.

	Энэ бол чийдэн, харилцаа, уурын зуухны олон бүдүүн нарийн утас хоолойнууд сүлжих юм гэж Лхагваа хэлэв. Тэгээд тэд дээвэр дээр нь гарав. Чойбалсан уулын амны ногоон хөндийн зүгээс урсан ирж байгаа зуны сэрүүн сайхан салхи тэдний нүүрийг илбэн таалж байна.

	— Хот маань ямаршуу харагдаж байна, аав аа?

	— Тун хачин сайхан байна хүү минь. Ямар сайхан хот вэ! Яасан сайхан хөгжил вэ гэж бодохоос илүү сайшааж хэлэх юм аавд нь олдохгүй байна гээд тойрон харахад, хол баруун аймгийн буурал өвгөн, нутгийн уулын орой дээр гараад, тойрныг харахад өндөр цаст уулс, өргөн хээр тал, өвст ургамалт хөндийнүүд, багтаж ядан багширсан мал сүрэг харагддаг бол, хотын ерийн нэг өндөр барилга дээрээс тойрон харахад нутгийн өндөр өндөр уултай эн булаалдсан барилгууд, засмал зам, дурсгал хөшөө, цэцэрлэг, сургууль, үйлдвэр завод, хашаа, цагаан гэрүүд харагдана.

	— Тэр хумбагар оройтой чинь ямар газар вэ?

	— Тэр бол маршал Чойбалсангийн нэрэмжит улсын их сургууль. Монгол улсын маань соёл эрдмийн өв хуралдсан газар. Тэр баруунтай байгаа маршал Чойбалсангийн нэрэмжит, манай Арван жилийн сургууль. Тэр Туул голын хөвөө дэх Шинэ Хүчний дээд сургууль... гэж Лхагваа аавдаа хотын гоц гойд хөгжил бүхнийг заав. Тэндээсээ тэд, энэ барилгын дээврийн бүтээсэн хэсэг, одоо босож байгаа хэсэг, барилгын дээврийн гоц гойд нуруу хэсгүүдийг үзээд доошоо бууж орон сууцын өөр нэг барилгыг үзэв.

	— Ай даа, мөн сайхан юм үзлээ, эрдэм боловсролтой хүний ухаан гэдэг энэ дэлхий дээр юуг ч бүтээдгийг мэдлээ. Сайхан юм үзүүлсэн хүүдээ баярлав гэж нөхөр Дүгэржавын гарыг атгаж, өвгөн гадагшаа гарахад бас болоогүй байна аав минь таван жилийн цаана энэ хот маань ямар болсон байхыг та бас үзнэ шүү дээ. Дэлхий дахины улс үндэстнээс манай улсын хөгжлийг үзэх, манай улсаас жишээ авах гэж ирэх цаг бол тун удахгүй гээд эцэг хүү хоёр шууд жанжин Сүхбаатарын хөшөөг чиглэн явлаа.

	Төвшин Лхам хоёр, хоёр хүүхдэдээ зориулж төмөр орны толгойноос өндөргүй жижигхэн номын шүүгээ хоёрыг хийлгэв. Номын дэлгүүрт гарсан хүүхдийн ном бүрээс хоёрыг авч нэг нэгээр нь өнөө шүүгээнд хийж хадгалсаар тэдний шүүгээ бараг дүүрэн номтой болов. Тэгээд эцэг эх хоёр нь энэ шүүгээтэй номын нэг нь Цогтынх, нөгөө нь Цолмоных гэж өмчилж зааж өгөв. Бас:

	— Номоо хүнд битгий өг. Сонин номууд олдвол авчраад хийж бай. Шүүгээнд чинь ном багтахаа болихоор дахиад хөөрхөн шүүгээ хийлгэж өгнө гээд хоёулыг нь номын савд түлхүүрийг нь хийж өгөөд эх нь хоёр хүүгээ сургуульд явуулжээ.

	Цогт, хүүхдийн жижиг номуудыг барагтай бол уншаад ойлгодог тул хагас жилийн дотор шүүгээтэй номоос нэлээдийг нь уншсан ба заримыг нь тоймлон ярьдаг болов. Цогт мөн ч шүүгээндээ ганц хоёр ном нэмж байв. Дүү Цолмон энэ хэр ном арай уншиж чадахгүй байсан тул өөрөө ном олж хийхийг төдий л бодсонгүй. Тэр ч байтугай Цолмон байсаар эмэгтэй найзуудаасаа гарын бөгж, чихний бяцхан ээмэг, сонин зураг, будгийн харандаа мэт элдэв юм авах сан гэдэг болов. Гэтэл найз нартаа авсан зүйлийн хариуд юу өгье дээ гэж бодовч чухам өгөх юм нь олдохгүйд гайхна. Тэгтэл түүнд номынх нь санд байдаг хөөрхөн номууд санаанд нь оржээ.

	Цолмон, аав ээж хоёрыгоо байгаа үед ном авахаас айж, тэднийг гэртээ байхгүй үед нь давхарлан хураасан номын цаад талаас нь аль дайралдсан нэгийг нь сэмхэн аваад өдөр бүр найзууддаа өгсөөр байтал номын нь далд хэсэг нь бараг дуусахад хүрчээ.

	Нэг орой Цогт хичээлээ давтаж дуусаад, шүүгээнээсээ нэг ном гаргаж зургийг нь сонирхон, тайлбар өгүүлбэрийг нь уншсанд Цолмон ахынхаа номын сонинд шохоорхон ээжийнхээ хажуугаар зүтгэж байгаад ууж байсан цайг нь асгуулав. Ээж нь уурлаж:

	— Бид хоёр та хоёрт ном бүрээс адилхан авч өгдөг шүү дээ. Чи өөрийнхөө номыг авч үзэхгүй заавал юунд ингэж чихцэлдээд байгаа юм бэ? гэв. Цолмон хариу дуугарахын оронд гараа амандаа хийж зогсов. Эх нь:

	— Чи номоо гаргаж үзэхгүй юунд ингэж дэмий зогсоно вэ? Аль вэ номоо гаргаад ир үзье! гэв. Цолмон бас дуугарсангүй.

	— Чи яасан хачин охин бэ... гээд эх нь түлхүүрийг нь авч номын нь шүүгээг уудлав.

	Цогтын уншиж байгаа номын ижил нь Цолмонгийн шүүгээнээс олдсонгүй. Тэр ч бүү хэл номын нь цаад талын ном бараг алга болсон байв.

	— Үгүй энэ номын чинь хагас нь алга болчихсон байх чинь юу вэ? Яасан юм бэ? Цолмон дуугарсангүй.

	— Үгүй хүү минь чи юунд ингэж дуугүй дүмбийн зогсоно вэ? Энэ олон ном яагаад алга болсон хэрэг болж байна?

	Цолмон мөн л дуугарсангүй. Эх нь уурлаж, аргадаж үзэв. Цолмон ер хариу хэлэхгүй байснаа цурхиртал уйлав. Удсангүй аав Төвшин нь ирэв. Лхам нөхөртөө охин нь зөндөө номоо алга хийснийг хэлэв. Төвшин «хүүхэд загнав» гэж Лхамд уурласан дүр үзүүлээд Цолмонгийн байгаа өрөөнд орж, түүнийг эелдгээр аргадан, номоо хэрхэн алга хийсний учрыг асуувал Цолмон найзууддаа элдэв юмаар сольсон үнэн учраа хэлжээ. Төвшин Цолмонг дагуулан Лхамын байгаа өрөөнд орж ирээд хэлсэн нь:

	— Чи хараач! Цолмон номоо ийм хэрэгтэй хэрэггүй элдэв юмаар сольж охидод өгсөн байна гээд түүний гар дахь гурван гуулин бөгж, чихэн дэх ээмэг зэргийг үзүүлж, бас номын нь савнаас урт богино харандаа, элдэв зураг гаргав.

	Эх эцэг хоёр нь охиныхоо бурууг засахын тул элдвийн сүр сүржин үгээр далайлгаж айлгасангүй. Охиныхоо буруу хэрэг хийснээ гэмшиж бүлтийтэл уйлсан нүд нүүрийг нь угааж дундаа суулгаад:

	— Бусдаас хэрэгтэй хэрэггүй юм авч хайран номоо үрэн таран хийгээд л ийм багаасаа худалдаа наймаа хийж байгаа юм шиг бөгж ээмгэнд шунаж болдоггүй юм. Тийм хүүхдэд эцэг эх, багш захирал нь дургүй байдаг юм. Битгий ингэж байгаарай! Ном гэдэг чинь эрээд олддоггүй эрдэнэ байдаг юм. Ном шиг сайхан юм нэг байхгүй. Номтой хүн, юу бодсон хүссэндээ хүрдэг юм гэж сургаж хэлэв.

	Аав ээжийнхээ зөв үг, зөөлөн сэтгэлд баярласан Цолмон охин:

	— За, мэдлээ! Үүнээс хойш огт тэгэхгүй! гэж өгүүлжээ.

	Гурван талаар нь өндөр уул хүрээлсэн уудам хөндийн бараг эхэнд хоёр гэр харагдана.

	Яг өдөр дунд болж байв.

	Энэ хоёр айл, үхрээ баруун талын бэл өөд, хонио зүүн талын бэл өөд бэлчээсэн байжээ. Гэрийн гадна арьс элдэж, тавьц дээр нойтон аарцыг тавьж байгаа хүмүүсийн нүдний өмнө бэлчээрт хэдэн тийш гарсан мал нь тодхон харагдана.

	Ганцхан хойд талын хүрэм чулуу ихтэй нураг хадтай өндөр өөд бэлчиж гарсан хурга, түүнийг хариулсан Сүхийн бараа эс харагдана.

	Тарваганы нүхний ам дээр, нэгэн хүүхэд, ямар нэг юмыг хүчлэн чангааж байгаа харагдана.

	Энэ нь хургачин Сүх байжээ. Сүх, буугаар буудахдаа мэргэн боловч, тарваганд хавх тавьсан нь их л учиртай юм. Бөгсөн бие нь хавханд орчихсон бүдүүн шар тарвага хамаг бие нь тэсэхүйеэ бэрх өвдөж галзуурах мэт уурлавч хавхнаасаа сугарч чадалгүй нүхэндээ орох санаатай жаахан цааш хөдлөхөд нь хавх нүхний аманд хөндөлдөн тэвхлэгджээ. Тарвага нүх рүүгээ шурган толгойгоо гэдийлгэж урд хөлөөрөө газар тулж цааш зүтгэнэ. Сүх, хавхаа нааш татаж гаргах санаатай хөлсөө гоожуулан чангаана. Сүхийн зүрх нь түг түг цохилж, холдсон хургандаа яарч хавхыг чангаахад, тарваганы цээж муухайгаар хүржигнэн нүд нь анилдаж улам цаашаа зүтгэнэ.

	Ер нь хэчнээн чангаавч, малтавч бяр хүрэхгүй бүр горьдлого барагдав.

	Босоод хургаа харвал хэдийн өндрийг давжээ. Тэнгэрийн хойд хаяаг бараан үүл бүрхэж, өндрийн оройд борооны будан татсан нь Сүхийг бушуухан хургандаа яв гэсэн дохио мэт санагдав. Тарвагыг яах вэ, хургыг яах вэ? Орой болжээ. Нар хаана байгаа нь эс мэдэгдэвч юү ч болтугай орой болжээ. Хавхаа тавьсан газрыг сайн мэдэх тул нүхний амыг халив мэт чулуугаар таглан хурганыхаа хойноос гүйлээ.

	Сүхийн гүйж яваа газар нь ноднин пионерын зусланд зуны амралтаар амарч байхдаа нөхдийнхөө хамт зугаалга жуулчлалаар дамжин гүйж явсан Чингэлтэй уултай адилгүй юм.

	Энд олон жилийн хөвд өвсөн доогуур шургаж хоржигнон урсагч горхи ус олонтой газрыг өгсөж яваа тул хөл нь халтирч ойчих, эсхүл нүх хонхорт хөлөө хийх зэрэг элдэв саад дайралдав. Газрын хуурайг бодож үргэлжлэн шавалдсан том том бул хүрэм чулууг дамжих гэхэд ядахдаа хөл нүцгэн яваа тул тэр болгон дов сондуулыг дамжих адил явчхаж болохгүй, олон жилийн салхи шуурганд үлээгдэн идэгдэж мөлийсөн хаднаас халтирах саатах нь тун олон. Юу ч бол газрын зөөлнийг дагасан нь арай илүүц шиг санагдана. Хавханд орсон тарвагыг гаргах гэж өчнөөн төчнөөн ноцолдож ядарсан ба газрын өөд зөндөө гүйсэндээ хөлс нь гоожиж амьсгаа давхцан нэлээд ядарчээ. Бас ам нь цангаж байв. Бүр аажмаар алхлав. Хурга нь даван одсон уулын хяр харагдав. Ядраагүй бол хэдхэн минут гүйхэд гарчих шахуу харагдаж байна. Ус ууя гэхэд тийм Үс хаана байх вэ. Чулуу өшиглөснөөс өвдөж байгаа хөлийг нь нойтон газар сэрүүцүүлэх мэт хайрна.

	Сууж, хөлс бурзайсан духаа хүйтэн газарт хүргэхэд сэрүү оргиж сайхан санагдана. Хэдэн минут сууж амрав. Дахин их хүч орсон мэт босон харайгаад цаашаа түргэлэн авирч эхлэв.

	 

	* * *

	 

	Нар шингэжээ. Тэнгэр бүр харанхуйлав. Уулын орой дээгүүр хөмрөн суунагласан будан хүглийн харагдаад цаашлах тутам Сүхэд улам ойртоно. Зогсоод эргэж харав. Хойноос нь ирэх хүн байхгүй. Аав нь өглөө сум руу явчихсан, орой ирнэ гэсэн. Бодвол одоо л гэртээ ирж байгаа бол сайн. Аягүй бол ирээгүй ч байгаа. Хэрэв ирсэн бол цай уух хэрэгтэй, морио юүлэх хэрэгтэй, ингэтлээ бас нэлээд цаг орно. Ээж минь хөхнөөс салаагүй хүүхэдтэй тул Сүхийн хойноос ирнэ гэдэг бүр ч дэмий хэрэг.

	Нөгөө гэрт ганцхан эмэгтэй бий. Тэр хүн бас гэрийн олон ажлыг зэрэг хийх тул ирэхгүй нь лав. Одоо яах вэ?

	Хургаа хаяад буцаж болохгүй, яваад олдохгүй, ядахдаа хаачсаныг бүү мэд. Барагддаггүй юм шиг санагддаг уулын хяр дээр гараад цааш нь бууж явахад аятайхан санагдана.

	Гэвч хурга нь аль зүг яасныг бүү мэд. Нэг өндрийг давахад цаана бас буданд бүрхэгдсэн өндөр. Түүний наадах тархай модод харлан харагдана. Модноос нааш сайхан дэвсэг газар боловч, бул чулуу бас элбэгтэй. Харин хөрс нь саяны өнгөрсөн газартай адилгүй хөвд ихтэй биш, зөөлөрхөг бөгөөд чулуудын ёроолоор элстэй тул хурга ишигний мөрийг хайж болмоор байжээ.

	Уруу газар явахдаа, ядахдаа аятай байна. Хэд хэдэн элсэрхэг газар дайралдсан боловч мөр олдсонгүй. Бүр цаашлан явсаар хадны ёроолоос эх авсан бяцхан горхины захад ирэв. Түргэн урсгалтай хүйтэн горхины дагуу уруудан явсан ишиг хурганыхаа мөрийг үзлээ. 

	 

	* * *

	 

	Харанхуй болж цахилгаан гялсхийхэд орчны юм эгшин зуур үзэгдээд алга болно. Амьтны дүр мэт арсайж барсайсан чулуудаас өөр юм ер дайруулахгүй, хөл нүцгэн, зөвхөн тэрлэгтэй явсан. Сүх даарах шиг боллоо. Зогсоод чагнавал хурга ишиг чимээ алга. Харин дэргэдээс нь нугас шувуу хяхнан нисэж сочооно. Алсад танихгүй амьтны сонсогдоогүй бүдүүн нарийн бүдэг чанга янз бүрийн дуу дуулдах шиг болно. Сүх одоо буцъя гэхэд хурга ишиг бас хөөрхий. Гэрээ харанхуйд олж харьтал бас амаргүй. Аягүй бол төөрмөөр, замд айлгах сандраах юм дайралдана гэхэд тэртэй тэргүй ганц жаахан хүүхэд яах ч аж дээ.

	Ишиг хургаа гэж бодоход, түүний хамгийн хайртай алаг ишиг бусдаас илүү хайран бодогдоно. Хөөрхөн ишиг минь, хадны ёроолд унтаад хоцроо болов уу? Аль ижилтэйгээ хамт яваа болов уу?

	Хөөрхий минь энэ хавьд хэвтэж хоцорчихсон бол ганц удаа боловч майлдаггүй юм болов уу гэж санагдана. Эхийн нь дэлэн чинэрчхээд одоо майлаад зогсож байгаа даа. Ер нь их олон хонь, ямааны дэлэн сарвайгаад байгаа даа гэж санагдана. Муу ээж минь, хүүгээ тэвэрчхээд, одоо ч гэсэн сэтгэл зовоод гэрийнхээ гадаа анир чимээ чагнан зогсож байгаа даа. Аягүй бол хүүгээ тэвэрчхээд явахаасаа буцахгүй шүү гэж санана. Эсхүл хурга ишгээ хаячхаад ирэх нь яав гэж бодож байгаа даа гэж санана. Аав минь одоо ирсэн, наашаа явсан байх, удахгүй ирнэ байх гэж санахаас Сүхийн сэтгэл уужрах шиг болно.

	Сүх, энэ хооронд ер нь зогссонгүй яваад л байв. Өнөө бяцхан горхи аль хэдийн элсэнд шингээд хоцорчээ.

	Нэг мэдэхэд армаг тармаг модтой газар ойртжээ. Гялсхийх цахилгааны гэрэлд тэр модод нь олон замын уулзуур дээр зогсож байгаа огторгуй тулсан нуруутай аймшигтай хүмүүс гэж үлгэр домогт гардаг сүр сүржин сүглэгэр хачин амьтан шиг арсайн дарсайн харагдана.

	Хажуугийн хадны хар толбууд, хавцлын чинээ амтай, уулын чинээ биетэй амьтад гэж яригддаг үлгэрийн үл таних баатрууд шиг харагдана. Үзэгдсэн юм бүхэн жигтэйхэн харагдаад, нүднээс оч үсрэх шиг хамаг бие зарсхийх юм бишгүйдээ дайралдана. Хэчнээн газар явж байгаагаа бүү мэд.

	Айлын хуучин бууц дайралдав. Түүнийг хараад манай хонь ямаа хашаанд байрлаж сурсан сан гэж бодогдоно. Ишиг хурга маань энд байж байх болов уу гээд ирэв. Цахилгаан гэрэлд эзгүй бууцны эвдэрсэн хашаанаас өөр юм байсангүй. Харин жигтэйхэн нам гүм. Айлын бууц Сүхэд хэчнээн дулаан харагдсан гэх вэ?

	Гэтэл цаана хад чулуу нурах дуулдав. Амьсгал даран зогсож чагнатал адуу тургин янцгаалах дуулдана. 

	Халуун хошуут мал байх хэчнээн сайхан юм бэ? Сүх одоо айхаа байчхаад адууны дэргэд хүн байж юуны магад гээд ойртвол алга, адуу үргэх төлөвтэй наашлав. Хонь ямаа шиг майлбал яадаг бол? Ойр ишиг хурга минь байгаад майлах болов уу, аль эсхүл хонь ямаа гээд чоно ирэх болов уу гэж санагдана. Гэтэл цаана нь хошууран түрсэн ирмэг хаданд бололтой хүн ч биш, үнэг ч биш, шувуу ч биш, муухай дуутай нэг амьтан чарлав. Сүх, түүнээс айсан нь учиргүй.

	Нэг мэдэхэд бороо дусалж байв. Өнөө муухай амьтан нь ууль шувуу гэдгийг ойлгов. Бас цаашаа явтал гэнэтхэн ойрхон ишиг майлав. Бяцхан алаг ишигний нь дуу яах аргагүй мөн. Баярласан гэдэг учиргүй. Айх гэдэг аль хэдийн уул даваад алга болжээ. Ишигнийхээ майлсан зүг чадлаар дуулан гүйчхэв. Цахилгаан дахин гялсхийгээд хурга ишиг нь ирж явааг харав. Саяхан уурлаж айж сүйд болж явсан Сүх, бяцхан алаг ишгээ тэвэрч авахдаа юунаас ч айдаггүй баатар эр шиг болов.

	Бороо шиврэн орж эхлэв.

	Сүх цахилгааны гялсхийх гэрлээр өмнөх замаа харж ишиг хургаа туусаар гэрээ чиглэсэн нь мэдэгдэж байна. Бяцхан алаг ишиг нь түүний гар дээр биеэ хумхиж энгэрт нь наалдан унтжээ.

	Бороо ширүүсэн орж ишиг тургин цувж эхлэв.

	Сүх ишигнийхээ түрүүчийг зогсоож хоцорч яваа хургануудыг гүйцээн явлаа. Гэнэт ишигнүүд нь хажуу тийш хумиран үргэж нэг хэеэг нь хэдийн тасарч алга болов. Сүхийн айсан нь ч учиргүй. Хамаг бие нь дагжиж алаг ишиг нь газар уначхаад майлж байв. Сүх, алаг ишгээ бушуухан тэвэрч аваад бул чулууг тойрон дамжин гүйж хоёр тасарсан ишиг хургаа нийлүүлж авлаа. Хурга ишгээ юунаас үргэснийг мэдээгүй боловч хярсан туулай хэвтрээсээ дэгдэж түүнээс бусгасан болов уу гэж бодно, Тэрлэг бороонд нэвт норов. Хөл дороос хүйтэн газар хайрна. Ишиг хурга гэнэт хажуу тийшээ эргэж майлан гүйлдэв.

	Саяын дайралдсан чулуун хашаа руу ишиг хурга цуван орчив. Өнөө шөнө байтугай маргааш зогсохыг бүү мэд гэхээр бороо орж эхлэв. Бороогүй бол аргалаад харьчихаж бас болохоор байлаа. Гэтэл газар өгсүүр наана нь хүрэм чулуу зэрэг эв хавгүй газар бишгүйдээ тул энд тэнд ишиг хурга тасраад хоцорчихвол яарснаас даарна гарч болж магад гэж бодоод Сүх хашаа тойрч тэмтрэн үзэв. Хашааны амыг эзэлж ишиг хургаа хараад шөнийг барахаар шийдэв. Зуны шөнө бор хулгана бултасхийж нүх рүүгээ орох гарахтай адилхан богино гэх боловч хүсэж хүлээсэн ганц хургачинд хэчнээн удаан гэх вэ. Чулуун хашааны амны нөмөрт цомцойн суухад бие нь дагжин чичирнэ. Алаг ишиг нь ч бөмбөгнөн чичирнэ. Хамаг бие нь ус болчихсон ишигнийхээ нуруунд нүүрээ наахад харин дулаан байна.

	Эргэн тойрныг чагнахад, аав нь л хүү минь ээ гээд дуудан ирэхгүй, бусад юм бараг сонстох шиг бодогдоно.

	Борооны шаагих, хаднаас хад дамжсан элдэв өнгө аялгуутай цуурай дуулдаж холгүй адуу унгалдах чимээ сонстоно. Адуугаа манахгүй, зөнд нь тавьдаг айл хэнийх билээ гэж бодно.

	Сүх нуруугаа зузаан хананд хашиж суусан тул дулаацах шиг боловч хөл нь чилж бадайран жигтэйхэн болов. Тэрлэгийнхээ хормойд ороосон хөл нь үл даарна. Босов, суниав. Хөшиж байсан нуруу, өвдөж байсан хөл нь аятайхан тэнийв. Бороо түүнийг юунд удаан зогсоох билээ. Дахин бушуухан суув. Ишиг хурга шавалдан зогсож хивцгээж байна. Хаашаа ч харсан юу ч үл харагдана. Үүр цайх дөхөж байгаа бололтой. Нойр хүрч эхлэв. Гэвч унтаж болохгүй. Малчин хүнд, ганц шөнийн бороотой хүйтэн байтугай юм тохиолдоход малчны зоригоор туулах хэрэгтэй. Би том болоод хил дээр зогсвол бас ингэж ишиг хургаа дуурайж бөмбөгнөж байх уу? Үгүй! Энэ байгаагаасаа бүр ондоо цул зориг золбоотой зогсож байх ёстой. Тийм золбоог одоогоос сурах ёстой гэж бодов. Ингэж ирээдүйн юм бодсоор байгаад зүүрмэглэн унтжээ. Түр нойр дундаа зүүдэлж эхлэв.

	Сүх, сургуульдаа хүрч ирэв. Дөрөвдүгээр ангийн нөхөд нь Сүх ээ! Сүх ээ! Сайн уу? Яасан борлочихоо вэ? Сургуулийнхаа байгалийн буланд юу авчраа вэ? За зун ямар ямар сонин явдалтай тохиолдов. Ангийн даргаар чамайг сонгосон. Чи гуравдугаар ангид байхад сайн дарга байсан. Бид чамдаа хайртай тул дахин сонгосон. Багшаас ном дэвтрээ хүлээж ав! Одоо хичээл эхэлнэ. Хичээл эхлэхээс хэдэн хоногийн урьд ир гэхэд чи яагаад хоцорчхоо вэ гэж нөхөд нь асууна. Нөхдийн нь нүүр Сүхийн нүдний өмнө ил тодхон. Тэд цөм том болчихсон, ганцхан Сүх өөрөө бага хэвээр байна. Гэтэл Сүхийн хамгийн дотно үерхдэг охин Лхам орж ирэв.

	Лхам, Сүхийг харахдаа царай нь огт өөр болчхов.

	— За чи яагаад ийм орой ирэв? Өвдөө юү? Ондоо шалтгаан тохиолдов уу? гэхэд нь Сүх юу ч хэлэхгүй, харин чи яагаад ийм сүрхий яриа хөөртэй болчхов. Хавар сургууль тарахад чи надтай ганц ч уулзахгүй, ядахдаа сайн хариарай ч гэхгүй, их зантай байх ч билээ? Би чамайг тэр л ааш зангаараа байгаа байх гэж санасан юм гэхэд Лхамын нүүр жигтэйхэн болж түүний нарийн хар хөмсөг татганан хөдөлж борлосон бяцхан хацар улайж инээмсэглээд, 

	— Чи л өөрөө намайг гомдоосон шүү дээ. Би нэг хичээлд сайн гарахад, чи намайг дандаа хөгжим сурна гэж давхисаар сайн шанзчин болно гэж гүйсээр байгаад тэр дээ гэж ирээд загнах ч билээ. Хүнд нэг хоёр гурван ч янзын авьяастай зүйл байхад сайн биш үү? Чи намайг битгий зэмлэ! Би энэ жил чамтай адилхан онц ч сурна, сайн ч шанзчин болно. Хэрэв би сайн хөгжимчин болбол хожим чиний ч зохиосон дуунд ая хийж байх билүү, яаж мэдэх вэ гэж хоёул түлхэлцэн нэгийгээ унагаах гэж байна гэж байгаад сэрчхэв.

	Сэрсэн чинь юу ч алга, үүр хаяарч бороо ч татарчээ. Өнөө олон нөхөд нь ч алга. Түлхэлцэн тоглож байсан Лхам ч алга. Харин хашааны доторх хурга ишиг цувран гарч нэг хөх ишиг түүний тэрлэгийн хормойноос босоо бос! Муу унтаач малчин минь гэх шиг татаж байв.

	Сүх, жаахан алаг ишгээ тэврээд хашаанаас гарсан ишиг хургаа туугаад өгсөн явлаа.

	Эргэн тойрныг харахад хамаг юм бороонд шүршигдэж барсгар бараан, зарим нь бүр зэвүүн саарал өнгөтэй харагдана. Тархан ургасан модод хар ногоон харагдана. Уулын орой өтгөн буданд бүрхэгджээ. Газар усаар шүршигдэж тогтоол ус байн байн тохиолдоно. Бул чулууны хонхорт тогтсон тунгалаг усыг харахдаа өчигдөр сандарч гүйж явахад тохиолдохгүй гэж бодов. Бас саяын жигтэй зүүдний тухай бодно.

	Надад сургуулиас хождож очих шалтгаан байхгүй. Аав ээж минь намайг нэг өдөр ч бол түрүүн яв! гэж захидаг сан. Лхам надад гомдоод гэж ирээд л ярьж байлаа.

	Би сургуульд байхдаа Лхам байтугай нөхдөө ч гомдоох юм ер ярьдаггүй шүү дээ. Лхамыг гомдоох нь нөхдөө гомдоосон хэрэг. Энэ бас хачин зүүдээ гэж бодно.

	Харин би муу сурсан нөхдөдөө юм санамаар үг, хэлдэг байсан. Тэд маань ч надад уурладаггүй, миний үгийг бүр дуртай дотноор хүлээж авдаг сан гэж бодов. Ингэсээр яваад өнөө уулын хяр дээр гарав. Нар манхайн мандав.

	Уул уруу бууж явтал хажуугийн гүвээний цаанаас аав нь хүүгээ эрж яваад алсаас үзсэн бололтой довтолгон давхиж ирэв.

	Аавын нь нүдэнд уурласан шинж ер үгүй, харин хүүдээ жигтэйхэн зовсон төлөв ил байв.

	Аав хүү хоёр уулзан учрахад, өнөө тарваганы нүх холгүйхэн тэмдэгтэн харагдаж байв.

	 

	* * *

	 

	Он онд улиран ирдэг есдүгээр сарын нэгэн бол олон сургуулийн хичээлийн нээлтийн их баярын өдөр юм.

	Уул, хангай, говь, тал хосолсон манай орны өргөн дэлгэр нутгийг хэрсэн хөндлөн гулд олон замаар хэдэн зуун мянган багачууд, мориор, машинаар давхилдаж, эрдмийг нэмж сурахаар сургуульдаа цугларан ирнэ.

	Энэ жаргалтай хүүхэд багачуудын нэг нь хангай нутгийн малчин Зоригтын хүү Сүх мөн.

	Манай оронд багачуудын явах зам урт, сурах зүйл их. Эднийг чухам манай ирээдүйн их үйлчин гэвэл зохино. Манай орны хүүхэд шиг аз жаргалтай хүүхэд дэлхийд ховорхон юм.

	Нам засаг нь хүүхдийнхээ сайн сайхны төлөө, хүүхэд нь нам засгийн хайрыг хариулахын төлөө эрдмийг сурдаг нь маш сайхан юм. Хэд хоноод хичээл эхэлнэ гэж байхад Сүх сургуульдаа ирээд хичээл эхлэх бэлтгэл ажилдаа оров.

	Ангиа удирдаж хичээлд холбогдох зүйлсийг бэлтгэх ажлыг багш нарынхаа тусламжтайгаар нөхдөө удирдан хийв.

	Эдгээр ажлын дундаас сурагчдын «байгалийн булан» гэж байгуулсан зүйл онц сонирхолтой болов.

	«Байгалийн буланд» сурагчдын түүж хавтаслан ирсэн цэцгийн цуглуулга, чулууны зүйл, амьтны амьдралыг харуулсан, янз бүрийн нэхмэл хатгамал, баримал чулуу модоор урласан зүйл тун их байв. Энэ буланг үзэгчид Лхамын оёсон инээмсэглэсэн бяцхан хүүхдийн дүрс, Хандын хатгамал, Батаагийн цэцгийн цуглуулга, Доржийн мэрэгчдийн цуглуулга, Цогийн эрвээхэй, царцаа дэвхрэгийн цуглуулга, Баатарын чулууны цуглуулга, Сүхийн тарваганы амьдралыг харуулсан зүйлийг ихэд бахдан тэмдэглэж, сурагчдад баяр хүргэв.

	Хагас цагийн дараа энд бүрээний анхны царгиа дуу хангинан цуурайлж сурагчид хичээлдээ орно.

	Байгалийн буланг байгуулсан өрөөнд сурагчид дүүрчээ. Ганцхан Сүх, Лхам хоёр алга.

	Хүүхдүүд шуугилдан тэр хөөрхөн, энэ хөөрхөн, энэ хулгана, тэр зурам, мануул, туулай, хярс, тарвага тэр хонгор зул, бэр цэцэг, жамьянмядаг цэцгүүд сайхан гэж дүгнэн булаалдана. Зарим нь тэр галуу, нугас, ангир, болжмор, шаазгай, гургалдайг хөөрхөн сайхан аятайхан хийжээ гэж магтана. Гэтэл нэгэн эмэгтэй сурагч Сүх энэ тарвагыг буудахгүй яаж агнаа юм бэ гэж асуув. Зарим сурагчид урихаар барьсан гэнэ. Зарим нь хавхаар барьсан гэнэ. Зарим нь мухар нүхэнд оруулж цохисон гэнэ. Түүнээс болж булаалдан өөрөөс нь асууя гэтэл Сүх Лхам хоёр орж ирэв.

	Хүүхдүүд зэрэг зэрэг, 

	— Сүхээ, чи энэ өөрөөсөө том тарвагыг яаж агнаснаа ярь гэв.

	Хажуугаас нь Лхам:

	— Үүнийг би нээрээ чамаас асуух гэж байсан юм. За одоо ярь гэв: Сүх инээмсэглэж

	— Энэ үү? Энэ бол нэг шөнө намайг бороонд хээр хонуулсан их сонин түүхтэй сүрхий тарвага байгаа юм гэв.

	— За ямар сонин түүхтэй юм бэ? ярь! гэж сурагчид тойрон ирсний дунд Лхам, Сүхэд бүр ойртон зогсоод, 

	— Ярь! Одоо чинь сониноо ярьцгааж, сонсоцгоож гардаг цаг шүү дээ гэтэл, хичээлийн анхны бүрээний чанга уриа сурагчдаа дуудав.

	Энд хэдэн зуун хүүхэд сая шуугилдаж бужигнаж байсан боловч одоо нэг ч хүнгүй шиг чимээгүй болов. Гэвч хүүхдүүд хичээллэж, дэвтрийн эхний хуудасны эхний мөр дээр... 9 дүгээр сарын нэгэн, нэгдүгээр хичээл гэж бичиж байв.

	Харин Сүх тарвагыг яаж алсныг хариулт хүлээлтгүй та нар мэднэ шүү дээ.

	 

	1948 он

	 


БОР ИШИГ

	 

	Тээр жилийн зун юм сан. Манайх зусланд байлаа. Манай хажууд бас арваад айл байлаа. Туулын голоос салсан нэг бага шиг салаа, манайхны дээхэн ирээд дамаа хоёр салаа болон манайхны урдуур хойгуур урсаж тэрүүхэн доор очоод дахин нийлнэ. Энэ хоёр салаад дахин нийлсэн усыг эгц дээрээс нь харвал, хүний зүрх шиг юм харагдах болов уу гэж надад санагддаг сан. Ер нь ч байгальд ямар ч зурагчийн урлаж чадамгүй гуа үзэсгэлэн зүйл аль элбэг баяныг тэр гэх вэ.

	Манайхны арваад айлд бага сургуулийн хоёр дугаар ангиас доош, хоёроос дээш насны эрэгтэй эмэгтэй бараг хорь шахам багачууд байлаа. Харин бага сургуулийн гурав дөрөв дүгээр ангид сурдаг хэдэн хүүхдийн нэгээс бусад нь пионерын зусланд, хоёр гурвын зэрэг нь хөдөө ах дүү дээрээ амрахаар гарсан байлаа.

	Пионерын зусланд ч яваагүй, хөдөө ч гараагүй ганц хүүгийн нэрийг Борхүү гэнэ. Түүний аавыг Дорлиг, ээжийг нь Долгор гэнэ. Дорлиг Долгор хоёр, ганц хүүтэй. Дахиад бишгүйдээ л олон хүүхэд гармаар энэ эр эм хоёрыг ганц хүүхэд гаргаад арван жил болсонд нь манайхан хачирхдаг сан.

	Дорлиг Долгор хоёр, Борхүүгээ баахан эрх танхи өсгөжээ. Борхүүг гаднаас нь харвал аргагүй л бондойсон хөөрхөн бор хүү дээ. Түүнд нэр өгсөн хүн хожим, тэмээний хоргол шиг ийм хөөрхөн бондойсон бор хүү болно гэж яаж тийм мэргэн нэр өгөв дөө гэж манайхан ярилцдаг сан.

	Борхүү хөөрхөн боловч, сүүлдээ муухай Борхүү гэгддэг болсон. Тийм амархан муухай Борхүү болсны учрыг бид анхандаа олоогүй билээ. Учир нь бид цөм л эрхэлсэн ажил төрөлтэй болохоор өглөө ажилдаа явна, орой ирнэ. Орой ирмэгц хоол ундаа идэж ууна. Гэрийнхэндээ үзсэн сонссон сониноо ярина. Хүүхэд шуухадтайгаа бужигнана. Тэгсээр унтаж амрах болно.

	Хөөрхөн Борхүүгийн муухай Борхүү болсныг ингээд л мэдэх аргагүй билээ.

	Нэг орой бид ажлаасаа ирээд гадаа зүлгэн дээр дэвсгэр дэвсээд цай ууж байлаа. Манайхны багачууд гэрээс доохон хоёр усны нийлбэрээс наахан тоглож байлаа. Тэр хүүхдийн дунд манай хүү охин хоёр тоглож явлаа. Тэдний тоглох нь янз бүр л байх юм даа.

	Төмөрийн, хөлд ороод удаагүй охин Цэцэг багачуудын хамгийн наана баацганан явна. Пүрэвийн хоёр нас шахаж яваа хүү Баатар тоглоомынхоо машиныг чирээд Цэцэгийн цаахантаа явна.

	Буурлын бага хүү Хүрэл аав ээж нь цуглуулж хорь гаруй болохоор нь хэлхэж өгсөн вазелины ногоон хайрцгийг хангир жингэр дуугарган Баатарын цаахан явахад Хүрэлийн эгч Мядаг цоохор даавуунд цугласан хүүхэлдэйгээ тэврээд яваа харагдана.

	Тэр мэтээр хүүхэд бүр л таарсан дүйсэн тоглоомтой үзэгдэнэ. Янз бүрийн хувцас хунартай үзэгдэнэ. Зуны оройн нарны хурц гэрэлд хилэн шиг ногоон зүлгэн дээр хориод хүүхэд хэсэгхэн зуур тоглохыг харах хэчнээн аятайхан байсан гэх вэ.

	Хүүхдүүд эцэг эхийгээ ороохгүй, түр зуурч ингэж байх, хэчнээн аятайхан байдгийг гурваас дээш хүүхэд төрүүлсэн эцэг эх бүгд мэднэ дээ. Гэвч ишиг хурга шиг шуугин байгаа хүүхдийн араас хүн бүхэн нүд тавьсаар байтал Доржийн бага охин Гэрэлсайхан часхийтэл бархирав. Эцэг эх бүр л хэн бэ? Хэний хүүхэд вэ? Гэрэлсайхан уйлж байна. Яваач Хандаа! Өнөө муу Борхүү л шоглож дээ. Тоглоомыг нь булаасан шиг байна. Ай даа энэ муу Борхүү ч тун горьгүй нь ээ... гэж хүн хүн Борхүү Борхүү... Борхүү гэв. Зүг бүрд Борхүү Борхүү гэх нь Дорлиг Долгор хоёрт халуун жин тавихаас дор байлгүй яах вэ. Долгор аргаа барж Борхүүгээ дэмий л дуудлаа. Борхүү Гэрэлсайханы тоглоомыг булааснаар барахгүй бас Дэндэвийн хүүг довтолж бархируулж байгаа харагдав. Аятайхан тоглож байсан багачуудын зарим нь Борхүүгийн үүсгэсэн дажны сүрээр уйлж, зарим нь гэр лүүгээ эргэж, зарим нь ах дүүгээрээ нэг нэгийгээ бараадаж эхлэв. Гэтэл зоригтой шиг, цовоо шиг хэдэн хүү, охид Борхүүг тойрч уйлсан нөхдөө хамгаалж, тэднийхээ тоглоомыг Борхүүгээс авч өгөх гэж оролдов. Борхүү тэдний өөдөөс ганцаар, бөөн болжмор луу дайрсан харцага шиг довтолж нэг охиныг алгадчихаад цаашаа өнөө усны салааг гүйсэн чигээр гарах гээд усанд унав. Хүүхдүүд уйлалдан айлын хүмүүс өөр өөрийн хүүхдийг өмгөөлөн, Дорлиг Долгор хоёр ч Борхүүд уурлан, хүүхдийн араас явах гэтэл Бат өвгөн:

	— Та нарын хэн нь ч явах хэрэггүй, ажил төрлөө хийцгээ. Би учрыг нь олно гээд гаансаа зуун, таяг тулаад хүүхдийн араас алхав. Тоглож байсан хүүхдийн батаас нь хэд хэд нь харив. Бусад нь Бат өвгөнийг тосож хамгаалалд нь багтах мөртөө Борхүүг ховлож тоглоомыг минь авч өг гэнэ.

	Борхүү голын цаана хувцаснаасаа ус шүүрүүлэн, булаасан тоглоомоороо голын эргийг өгсөж уруудан тоглоно.

	Бат өвгөн орой бүр багачуудыг ингэж маллаж дасаж байгаа болохоор хүүхдүүд төдхөн уйлах нь зогсож, Бат өвгөнийг хүрээлэв. Өвгөн хоёр ч хөөрхөн жаалыг гар дээрээ өргөв. Тэгээд Борхүүг дуудав. Борхүү огт ажиггүй тоглоно. Хүүхдийн зарим нь:

	— Дэндүү танхай байна шүү Борхүү чи! Өвгөн аав дуудаж байхад чи яагаад ирдэггүй юм бэ гэхэд Борхүү, хэлээ гарган нүүрээ үрчийлгэн тэднийг шоолов.

	Хүүхдүүдийн зарим нь инээж, зарим нь бүр уурлахчаа болж, бага сургуулийн хоёрдугаар ангийн сурагч байж, хүний өөдөөс хэлээ гаргадаг яасан ичдэггүй, яасан хүмүүжилгүй сурагч вэ? Чи биднийг биш өвгөн аавыг хэл амаар доромжилж байна. Еэ еэ, ичиг ичиг, аав ээжид чинь хэлнэ дээ багшид чинь хэлнэ дээ гэхэд Борхүү баахан тавгүй болов.

	Бат өвгөн хүүхдийг чимээгүй бол гээд:

	— Борхүү! Чи дүү нарынхаа тоглоомыг өгчих гэхэд Борхүү өгсөнгүй. Борхүү юм бодмоглон зогсоход хүүхдүүд өвгөнийг харна. Бат гуай дахин:

	— Борхүү чи наашаа гатлаад ирээч гэхэд, 

	— Үгүй, би, дээгүүр гэрийнхээ тушаа гаталж харина гээд гол өгсөхөд Бат гуай:

	— Борхүү чи байзнаач! гэв. Борхүү зогсов. Багш чинь чамайг үлгэр цээжилж ир гэсэн. Тэгээд чи, намайг үлгэр ярьж өг гээд байл уу, үгүй бил үү? Би тэр үлгэрийг чинь одоо л энд ярих гээд байна. Дахиад би ярьж чадахгүй. Маргааш хөдөө явчихна гэдгийг чи мэдэж байгаа шүү дээ гэтэл хүүхдүүд еэ гялай, еэ гялай өвгөн аав аа суугаач! Суугаач! Үлгэрээ яриач яриач! гээд алга ташив.

	— Хүүхдүүд ээ үлгэр ярьж өг гэж уг нь та нар гуйгаагүй, манай Борхүү л гуйсан юм сан даа.

	— Тэр чинь танаар үлгэр хэлүүлэх нь битгий хэл, таны өмнөөс доог хийж байна шүү дээ. Та бидэнд ярь, муухай Борхүү...

	— Өвгөн аав аа, би гуйсан шүү дээ гэж Борхүү тэндээс хошуу цорвойлгов.

	— Чи муухан, чи муухай, муухай Борхүү, муухай Борхүү гэж хүүхдүүд шулганацгаатал, 

	— Хүүхдүүд ээ! Борхүү бол муухай биш, хөөрхөн Борхүү, та нар л харин базаахгүй хүүхдүүд байна даа.

	— Борхүү биднийг шоглодог, Борхүү биднийг шоглодог... үлгэрээ яриач ээ! үлгэрээ яриач ээ! гэж алга ташив.

	— Борхүү үүнээс хойш та нарыг шоглохгүй. Борхүү ирвэл л би үлгэрээ эхэллээ. За та нар юу ч гэсэн наашаа яв, энд сайхан зүлэг байна гээд тэднийг дагуулан аятайхан зүлгэн дээр очоод:

	— За сууцгаа! Миний үлгэр тун догь үлгэр дээ. Сайн анхааралтай сонс доо, за ингээд эхэлье. Хүүхдүүд алга ташив.

	— Өвгөн аав аа намайг хүлээ! гээд Борхүү урвайчихсан ус руу орж явав.

	— Ямар маягтай юм бэ, ирвэл ир, боливол боль бид чамаар... гэж нэг охин хэлтэл Бат өвгөн, 

	— Юу, бид чамаар... гэж цааш нь дутахгүй гэж хэлэх гэж байна уу? Ай даа бас яасан тусгүй юм ярьдаг хүүхдүүд вэ! «Хоёр хүн эвтэй бол төмөр цагаригаас хүчтэй, хорин хүн эвгүй бол хоёр хүнээс дор» гэдгийг мэдэх үү та нар?

	— За яаж ч мэдэх юм билээ дээ. Та нарт юу хэрэгтэй вэ? Ийм муухай үг яриа хамгийн түрүүнд хэрэггүй шүү! Хүүхдүүд таг чимээгүй. Борхүү ирэв.

	— Чи наадаж дууссан бол дүү нарынхаа тоглоомыг өгчих гэж өвгөн Батыг хэлэхэд Борхүү цөмийг нь өгөв.

	— Багш чинь чамайг дүү нарынхаа тоглоомыг булааж бай гэсэн үү? Хөөрхөн үлгэр цээжлээд ир гэсэн үү?

	Борхүү дуугарсангүй.

	— Чи пионерын гишүүн үү? гэж өвгөн Бат асуухад Борхүү бас дуугарсангүй.

	— Биш, наадах чинь, аягүй бол хөөгдсөн байхаа... гэж хэн нэг охин өгүүлтэл:

	— Би хөөгдсөнийг чи яаж мэдээв гэж Борхүү довтолтол Бат өвгөн хориглоод, 

	— Тэгвэл чи пионерын гишүүн үү? гэж асуухад

	— Биш ээ гэж Борхүү бараг хашхиран хэлэв.

	— Тийм байх аа, чи даанч омогтой байсан юм. За яах вэ суу даа. Сайхан үлгэр цээжилж олон дүү нартайгаа эв найрыг сахивал пионер ч болно л доо. Борхүү хүүхдийн захад суув.

	— За та нар бүү чимээ гарга! Миний ярих үлгэр богинохон. Та нар амархан цээжилчихнэ л дээ. Миний үлгэрийн нэр нь «Бор ишиг». «Хүүхдүүд «Борхүү гэнэ үү?» гээд инээтэл, 

	— Үгүй, бор ишиг, ямааны ишиг мэдэв үү?

	— Мэдлээ мэдлээ бор ишиг бор ишиг...

	— Урьд би та нар шиг бага байлаа. За бараг бор хүү шиг л байлаа гээд Бат өвгөн үлгэрээ эхлэв. Хүүхдүүд таг чимээгүй болов.

	— Манайх ядуу, дөнгөж таргийн таван ямаатай. Ядуу хүнд ямаанаас сайхан мал байдаггүй билээ. Манай таван ямааны дөрөв нь цагаан ишигтэй нэг нь бор ишигтэй юм сан.

	Би тэр л бор ишигнийхээ тухай ярих гэж байна шүү дээ! Манайхыг тойроод тав арван ямаатай айлууд зөндөө л байлаа. Ядуу хүн ядуудаа элэгтэй байдаг. Бид арваад айлын хүүхдүүд айл бүрийн тав арван ишиг бараг тавь жаран ишгийг нийлүүлээд өдөр бүр ээлжээр хариулдаг сан. Ишиг хариулах ээлжээс ирсэн хүүхдүүд манай бор ишгийг тун болдоггүй дээ гэх боллоо. Ямааны хүү хойно яав л гэж дээ гэж би хэлэхэд, 

	— Чи өөрийнхөө өмчтэй ишгийг муу хэллээ гэж бодож байгаа биз. Гайгүй ээлжээ ирэхээр чи үнэнийг үзнэ дээ. Нээрэн чиний бор ишиг ямаанаас янзтай тэмээнээс гэдгэр болоод байна шүү гэв. Олон хүүхэд зэрэг зэрэг тэгээд байхаар нь би юу хэлэх вэ дээ. Гагцхүү бор ишигнийхээ яадгийг нь үзье дээ гэж ээлжээ хүлээлээ.

	Өвгөн Бат хүүхдүүдийг харвал зарим нь шанаагаа тулчихсан, зарим нь нэгийнхээ өвдгийг түшчихсэн их догь байна.

	— Борхүү минь ойлгож байна уу?

	— Их сайхан ойлгож байна өвгөн аав аа! гэж хүүхдүүд хариулав.

	— За тэгтэл ишиг хариулах ээлж ирлээ. Тэр өдөр би ишгээ «Хараацайн хясаа» гэдэг газар хариуллаа. Газар нь ч ногоон модон дундуур уулаас буусан ширүүн урсгалтай их гол шаагьсан, голынхоо урьд талд яг гол руугаа хандсан сүрлэг хадан хясаатай юм сан. Усны эрэг, хясааныхаа доод тал хоёрын хооронд бог мал ишиг хурга явган хүн нэг нэгээрээ цувах төдийхөн төвөгтэй жимтэй юм сан. Усны эргийн талаас нь хясаа өөд хүн авиран гарч чадахгүй, харин ямаа авираад гарчхаад байдаг юм сан. Тэр хясаанд хараацай шувуу олноороо үүрэлдэг болохоор «Хараацайн хясаа» гэж нэрлэсэн юм билээ.

	Манай ишиг ч хариулгад сурчихсан болохоор хөгнөөс тавимагц ишигчин хүүгийн залсан зүг рүү идээшлэх газраа хүртэл бараг бужигнаж тоглоод хүрчихдэг сэн. Би бор ишигнийхээ болдоггүй занг үзэх гэж ишгээ бэлчээрт гарахаас нь эхлээд ажиглаад л явлаа. Ишиг тавимагц миний бор ишиг бүх ишигний түрүүнд гараад л явж өглөө. Зарим ишиг хөөцөлдөж тоглоод, бор ишигний өмнө гарах гэхээр бор ишиг минь мөргөөд л буцаах юм. Ганц нэг ишиг өмнө нь гүйгээд гарчихвал бор ишиг маань зориуд гүйцээд өмнө нь гарчхаж байна.

	За миний бор ишигний болдоггүй зан гэдэг нь энэ бол ч яамай даа гэж би бодлоо. Ишиг өвсний захад ормогц идээшлэх аятай болоод тогтнож эхэлтэл бор ишиг маань майлж ирээд л цаашаа явлаа. Тэхээр л бусад ишиг араас нь нэг нэгийгээ дагаад хошуурах юм. Тэр өдөр ядахдаа өмнөөс минь салхитайвтар байлаа. Ямаа ч салхи сөрвөл заримдаа нохойноос илүү гүйдэг юм даа. Би бор ишгээ аяар нь салхидуулбал сүүлдээ бусад ишиг маань ч ядрах, би ч ер нь ишгээ гүйцэхээ болих төлөвтэй боллоо. Зуны халуунд бор гэдсээ таргаар дүүргэсэн ишигчин хүн, салхи сөрсөн ямааны явдлыг гүйцэх гэдэг амаргүй хэрэг! За тэгээд миний бор ишиг бусад ишгээ дагуулж учир зүггүй их гүйдэг муухай зантай юм байна гэдгийг бас мэдлээ. Тэгээд бор ишгээ гүйцэж зогсоогоод аажуу уужуу идээшлүүлэх гэсэн чинь бусад ишиг нь тогтож идээшиллээ. Тэр байтугай зарим нь хэвтэж байлаа. Бодвол гүйгээд ядарсан бололтой.

	Миний бор ишиг чи юунд хэвтээв? Явъя гэсэн шиг нөгөө хэвтсэн ишгийг мөргөөд, хөөгөөд, нэг л биш дээ. За миний бор ишиг бас яггүй дээрэнгүй зантай болж дээ гэдгийг мэдлээ. Түүгээр ч барахгүй замаараа идээшилж байгаа ишгийг хүртэл мөргөөд өвсийг нь булааж байна. Зарим ишгийг бархиртал нь, заримыг өнхөртөл мөргөж байна.

	Нэг ишгийг цавиар нь мөргөж, эвэртээ өлгөж бархируулан чирлээ. Тэхээр нь ер тэсэж чадсангүй хэдийгээр миний өмчтэй ишиг боловч нөгөө ишиг нь хөөрхий бас л нэг ядарсан амьтан шүү дээ гэж тэр ишгийг өрөвдөөд бор ишгээ ишигнүүдийн дундуур тоос манартал нь хөөж байгаад нарийхан бургаасаар хэд сайн ороолгож орхилоо. Хүүхдүүд инээлдэнэ. Зарим нь бүр ханиаж байна. Тэгээд одоо яасан ч хаширсан даа гэж бодлоо. Нөхдөдөө очоод ч миний бор ишиг их догь ухаантай болсон. Ишиг шиг л ишиг болсон гэж хэлнэ гэж санаж байлаа. Тэгсэн ч бас л хэрэг биш боллоо. Тэгэхээс тэгэх гэсэн юм шиг мөн л хамаг ишгийг дагуулаад гүйлээ. Жаахан явагдаа яах вэ гээд араас нь дагасаар байтал хясааны цаана голын эрэг хүрлээ. Ишиг ус ууцгааж зарим нь эргийн хагархай ангалд сүүдэрлэн хэвтэж, зарим нь тоглож гарлаа. Тэгтэл бор ишиг маань нэг хөөрхөн хар ишгийг мөргөөд ус руу унагаачихлаа.

	Эвий хүүхэд минь миний айсныг яана. Зүрх гэдэг түг түг гэж цохилоод л хөөрхий ишиг бархираад л урсаж эхэллээ.

	Дэмий л голын эрэг дагаад л уйлаад гүйлээ. Миний аз болж нэг хүн дайралдаж нөгөө ишгийг уснаас гаргаж өглөө. Тэгээгүй бол манайх нэг ишигний төлбөрт орж гүйцсэн л дээ. Би түрүүн хэлсэн шүү дээ. Ядуу хүнд ямаа шиг сайхан мал байхгүй. Манайх хэдэн ишигнийхээ нэгийг төлбөрт өгвөл ямар сайн байх вэ дээ. Бөөн гарз шүү дээ! Уснаас гарсан ишиг ч яах вэ бөнжгөнөтлөө чичрээд, майлаад... майлах ч гэж бараг уйлаад байлаа. Мал ч бас уйлдаг юм шүү дээ. Түүний дотроос нялх амьтан бүр цөм уйлдаг шүү дээ.

	Дахиад бас гай зовлон болж юу магад гэж айгаад ишгээ уснаас холтгож хад өөд гаргалаа. Хад өөд гаргасан маань бүр ч гай боллоо. Бор ишиг маань өнөө хясаа өөд хамаг ишгийг дагуулаад авирч гарлаа. Асга чулуу шидэж байж ишгээ зогсоогоод автал миний бор ишиг ганцаараа улам цааш авирсаар тээр дээр гарчихлаа. Тэгээд харин бусад ишгийг миний хойноос гэж дуудаж байгаа бололтой майлж байна. Би, бусад ишгийг хад өөд гаргалгүй бор ишгээ буулгах санаатай авирлаа. Намайг ойртох тутам өнөөх чинь улам дээшээ авирлаа. Би авирсаар явах газаргүй болчхоод эргэж харсан чинь бууж ч чадамгүй болчихжээ. Бас л айж эхэллээ. Зүрх ч амаар гарах шахаж байлаа. Тэгээд гар хөлөө шалбалж мөн ч их зүдэж явж хясаанаас буулаа. Бор ишгээ яах ч аргагүй боллоо. Буугаад ирэх болов уу гээд бусад ишгээ өөр тийш нь бэлчээж үзлээ. Бор ишиг бууж ирдэггүй. Өдрийн хагаст нь ишгээ дэмий хадны ёроолд ээрлээ. Харах бүрийд л бор ишиг дээшээ авирчихсан байна. Сүүлдээ бор ишиг маань наашаа ч үгүй цаашаа ч үгүй мухардаад зогслоо. Хараацайнууд намайг шоолох шиг толгой шүргэх шахам ниснэ. Ус ч бас намайг шоолох шиг шуугиад байна. Нэг том хар шувуу дээгүүр нисээд өнгөрөхөд сүүдэр нь миний толгойг дайраад цааш хад дамжсаар бор ишиг дээр тустал бор ишиг цочих мөртөө хясаа руу өнхрөөд тээр дор усан дээр пал хийтэл ойчлоо.

	Би ч айхдаа бархирах гэсэн олигтой дуу ч гарсангүй. Дэмий нүүрээ дараад дагжтал чичирч гарав. Тэгээд харих гэж гүйснээ ишгээ орхиод явж чадсангүй. Бусад ишгээ туугаад харих гэснээ айгаад дэмий л ишигнийхээ зүг зүгт гараад л ээрээд байлаа. Айсан хүн гэдэг чинь юу хийж байгаагаа ч мэдэхгүй, тийм хачин амьтан болчихдог юм шүү дээ. Бор ишигнийхээ араас огт харж чадсангүй. Харья ч гэсэн зүрх хүрэхгүй юм. Тэгтэл ишиг маань гэнэт үргэх шиг болоод бас нэг ишиг майлах сонсогдлоо. Тэр ишигний дуу миний бор ишигний дуу мөн шиг... зүрхлээд харсан чинь бор ишиг минь шувтайгаад усан хулгана шиг болчихсон доголсоор ирлээ. Миний баярласан ч гэж учир алга. Хөөрхий бор ишиг минь бор ишиг минь гээд дэмий л тэврээд хошуун дээр нь үнсээд илээд байлаа. Орой боллоо. Бор ишиг минь жаал гайгүй боллоо. Гэвч доголсоор байлаа. Нөхөд маань намайг тосож ирээд за бор ишиг чинь ямар байна? Аргагүй л ямаанаас янзтай, тэмээнээс гэдгэр байгаа биз гэхэд нь би юу ч хэлж чадаагүй билээ. Тэгээд удалгүй миний бор ишигний хөл ч эдгэрлээ. Өнөө айхавтар зан ч үгүй боллоо. Ёстой л номхон төлөв ухаантай, ямаа шиг л ямаа болсон юм даа гээд Бат өвгөн үлгэрээ дуусгахад хүүхдүүд сая нойрноос сэрсэн юм шиг зарим нь санаа алдаж, зарим нь суниаж, зарим нь эвшээж байлаа. Харин инээсэн хүүхэд огт харагдсангүй.

	— Ямар байна?

	— Их догь байна.

	— Ёстой л бор ишиг юм даа.

	— Харин ч азтай юм.

	— Өвгөн аав ч бас азтай юм л даа гэж хүүхдүүд ам амандаа өгүүлэв.

	— Тийм ээ. Би ч, миний бор ишиг ч азтай юм. Тэгэхдээ хүүхдүүд ээ, та нар үүнийг зөвхөн миний бор ишгэнд тохиолдсон хэрэг гэж битгий бодоорой. Үүнийг та нар өөрсдийнхөө байдалтай сайн холбож бодоорой. Та нарын дотор энэ бор ишиг шиг муухай зантай хүүхэд бас бий шүү. Тийм биз ээ?

	— Манай Борхүү л тэр бор ишиг шиг дээ гэж нэг хүүхэд хэлэв. Борхүү царай нь улайгаад хуруугаараа газар малтаж харагдана.

	— Борхүү чамайг нөхөд чинь яггүй хэлж байна. Чи дүү нарынхаа тоглоом булаадаг шоглодог шүү. Тэр ч байтугай бор ишиг шиг усанд унасан шүү дээ. Тэгж болохгүй. Нөхдөөсөө тасархай зожиг дээрэнгүй зантай байвал бор ишгэнд тохиолдсоноос ч муухай юм үзнэ шүү гэхэд хүүхдүүдийн зарим нь ёстой л тэгнэ дээ гэхэд зарим нь би л тэгдэггүй гэж байв.

	— Хүүхдүүд ээ! Та нар Борхүүгээ бор ишиг гэж битгий шоолоорой. Харин та нарын дунд буюу танай сургууль, цэцэрлэгт тиймэрхүү зантай хүүхэд байдаг бол тэдэнд энэ үлгэрийг ярьж өгч байгаарай. За одоо цөмөөрөө харьцгаая гээд Бат өвгөн босоход хүүхдүүд баярлалдаж шуугин өвгөнийг дагаж гэрийн зүг эргэв.

	 

	Жанчивлан

	1957 он.

	 


ЦАГААН ИШИГ

	 

	Маргааш нь хүүхдүүдийн аз болж, миний ч аз болоход Бат өвгөн хөдөө явсангүй.

	— Өвгөн гуай хөдөө явна гэсэн чинь юу болоо вэ?

	— Яах вэ дээ хүү минь сайн жолооч зуу байхад, саар нь бас ганц нэг байдаг байна шүү. Ядахдаа тэр саар нь надад дайралдчихдаг байна шүү. Тэгээд маргааш дуусах биш, бас тийм жолоочид, орвол зохих газар ч олон, очвол зохих айл ч арвин хойно. Тэр бүхнийгээ гүйцээгээд... маргааш заавал л гэсэн шүү дээ гэв.

	Орой манайхны хүүхдүүд бас л өнөө хоёр усны нийлбэрээс нааших ногоон зүлэг рүү тоглохоор явлаа. Арай томчууд нь хэдийнээ хүрдэг газраа хүрээд тоглож эхлэхэд, жижгүүд нь наанаас нь нэгээр, хоёроор баацганалдан унаж боссоор, увж цуван очиж явлаа. Ихэнх хүүхдүүд өчигдрийнхөө л хувцастайгаа, өнөө л чирдэг тэвэрдэг тоглоомтойгоо яваа харагдах боловч Дэжид хүүхний хоёр охин цэцэг шиг эрээн даашинз өмсөөд ижилсжээ. Оюуны хүү Очир жижигхэн нисэх онгоц бариад, салхи сөрж сэнсийг нь эргэлдүүлэх санаатай хүүхдүүдийн дундуур ийш тийш нэвт шувт зүсэн гүйж явлаа. Тэхэд Борхүү нарийхан савааны үзүүрт цаасан сэнс хийчхээд, их л хөгжилтэй эргэлдүүлэн гүйж, бусад нь түүнийг атаархах маягтай харж байлаа.

	Цэдэвийн хүү Палам, хүүхдүүдтэй хамт явж тоглохгүй харин гэрийнхээ үүдэнд дэвсгэр дэвсээд юм оёж байгаа ээжийнхээ оёдлын машиныг оролдоод ер юмыг нь оёулахгүй байлаа.

	— Үгүй хүү минь чи бүстэй хүүхэд байж, хүүхдүүдтэй цуг тоглохгүй ингэж ороогоод байдаг яасан залхуу юм бэ? Яваад жаахан тоглоод ирээч! гэж эх нь аргадан гуйна.

	— Үгүй, би явахгүй... Борхүү цохино. Би залхуу биш гэж уруулаа цорвойлгон нусаа татсаар Палам ээжийнхээ машиныг яаж ийгээд оролдсоор байтал, таягаа тулж гаансаа зуусаар Бат өвгөн хүрч ирэв.

	— За энэ чинь хамаг хүүхэд тоглох газраа хүрээд тоглож байхад мань Палам яагаад эрх ишиг шиг хоцорчихсон билээ? гэж Бат өвгөн өгүүлэхэд Палам мөн л уруулаа цорвойлгон, 

	— Үгүй ээ! гээд хуруугаараа машин оролдсоор байв.

	— Манай үүний залхуу нь бүр дэндээд байна. Бат гуай минь явуулж өгөөч!

	— Үгүй үгүй, би явахгүй гээд Палам бас л хуруугаа машинд хүргэсээр...

	— Залхуу гэнэ ээ? Ийм багаасаа залхуурдаг хүн байдаг юм уу? гээд Бат өвгөн хөмсгөө хөдөлгөн ямар нэгэн юм бодов.

	— Үгүй үгүй би залхуу биш гэх мөртөө Палам мөн л машиныг оролдоно.

	— За Палам аа! гээд том хүнд ярьж байгаа юм шиг «хүний бага нь явдаг, шувууны бага нь жиргэдэг» гэдэг үг бий. Хоёулаа явна байгаа гэтэл Палам мөн л үгүй үгүй гэв.

	Бат гуай та хүүхдүүд дээр очиж өнөө «Бор ишиг» гэдэг үлгэр шиг хөөрхөн үлгэр ярьж өгөх нь үү? гэж Паламын ээж өгүүлэхэд, 

	— Паламыгаа очвол ч ярина даа. Надад ч тийм хөөрхөн үлгэр олон бий гэхэд «хөөрхөн» гэдэг үгийг сонсонгуут Паламын царай өөр болов.

	— За тэр дээ, миний хүү үлгэрт дуртай даа. Тэгээд яах вэ чи явах уу? аль болих уу? Палам үгүй гэж сурчхаад, эхлээд

	— Үгүй гэснээ явна гэв.

	— За тэгвэл хоёулаа явъя даа гээд Бат өвгөн босоход Палам ч босов.

	— Миний хүү ирээд үлгэрээ аав ээждээ ярьж өгнө шүү!

	— За гээд Палам Бат өвгөнтэй хөтлөлцөн явав. Бат өвгөнийг очиход хүүхдүүд тойрон, 

	— Өвгөн аав аа! Сайхан аав аа! Аав аа! бас нэг хөөрхөн үлгэр хэлж өгөөч, «бор ишгээ бид мартаагүй шүү» гэнэ. «Бор ишиг» гэдэг үлгэрийг сонссоноос хойш Борхүүгийн байдал ондоо болжээ. Бат өвгөнийг ирэхэд Борхүү бяцхан найз нартайгаа их л аятай эвтэй наадаж байлаа.

	— За хүүхдүүд ээ хаа суух вэ? Өчигдрийнхөө газарт л суух уу даа гэтэл хүүхдүүд шуугилдан гүйв. Борхүү замдаа дайралдсан Бууралын бага хүү Хүрэлийг тэврээд хүүхдүүдээс хамгийн түрүүнд очиж суув. Бат өвгөн хүүхдүүдийг сууж гүйцэхээр нь, 

	— За би та нарт «Цагаан ишиг» гэдэг үлгэр ярья гэхэд, 

	— Ямар догь вэ?

	— Бас л ишиг

	— Мангастай болов уу? гэж хүүхдүүд шивэр авир гэлцтэл

	— Дайн байлдаантай болов уу? гэж нэг хүүхэд өгүүлэхэд, бусад нь нирхийтэл инээв.

	— Ишиг яаж дайн хийж чаддаг юм бэ?

	— Дайн хүсээд яах юм бэ?

	— Үлгэр хойно, ямааг байлдуулж магад аа! гэж Борхүү өгүүлэв.

	— За чимээгүй болоорой хүүхдүүд ээ! Дайн хүсээд яах нь вэ гэдэг ч хамгийн зөв дөө. Бидэнд юу сайхан вэ? Энх тайван сайхан. Юу муухай вэ? Дайн байлдаан муухай даа. Миний хэлэх цагаан ишигний тухай үлгэрт муухай дайн байхгүй. Гэвч та нарт тун хэрэгтэй болох ихээ догь үлгэр дээ гээд, 

	— Эрт урьд цагт их модтой ууланд нэг цагаан ямаа байжээ. Тэр цагаан ямаанд нэг охин цагаан ишиг, нэг эр цагаан ишиг байжээ.

	Эх нь охин цагаан ишгээ Охиндой, эр цагаан ишгээ Монхоодой гэж нэрлэнэ. Монхоодойн тухай л үлгэр ярих гэж байна шүү дээ мэдэв үү? гээд тэр ярьсан хэсгээ дахин давтав. Хүүхдүүд дор дороо л ам амандаа өгүүлэх нь өгүүлж, толгой дохих нь дохино. Бодвол тэр үлгэрийг үг гээхгүй цээжилж авах гэж байгаа хэрэг биз.

	— За тэгээд хөөрхий цагаан ямаа Охиндой Монхоодой хоёртойгоо зуныг сайхан өнгөрүүлээд намар болж гэнэ. Намрын дараа өвөл болно.

	Өвөл болбол модтой ууланд их цас орно. Цас их унавал хамаг өвс дарчихна. Тэгвэл хөөрхий цагаан ямаа Охиндой, Монхоодой хоёртойгоо өлсөж үхэх болно шүү дээ. Үүнийг мэдээд хашир цагаан ямаа Охиндой, 

	Монхоодой хоёртойгоо хадланд гарах болж гэнэ. Өөртөө нэг урт хадуур, хоёр ишгэндээ, богино хадуур бэлдэж өгөөд нэг өдөр хадланд явж гэнэ. Баахан явж байснаа Монхоодой нь:

	— Би тийм хол явж чадахгүй, эндээ хадна гээд залхуураад (залхуураад гээд Цэдэвийн хүү Паламыг харахад, Палам бушуухан доошоо харж гэнэ) цааш нь явсангүй. Эх нь явъя гэж аргадаж ядчихаад, за тэгвэл чи, эндээ хадаа, харин битгий залхуур, хавар хэцүү шүү гэхэд, Монхоодой, нь «мэднэ мэднэ хадна хадна» гэж гэнэ. Цагаан ямаа Охиндойтойгоо их өвстэй газар очиж өдөржин хадаж дуусаад Монхоодойнхоо хадсан өвстэй нийлүүлбэл өвөл хаврыг давна гэж бодоод буцаад ирсэн чинь Монхоодой нь атга ч өвс хадсан юмгүй, харин туулайн бөжинтэй өдөржин хөөцөлдөж тоглоод хоёулаа бүр хөдөлж ч чадахгүй болтлоо ядарчихсан байж байна гэнэ. Ямар нэг амьтны эх хэзээ ямагт үрээ гэж явдаг хойно, хөөрхий цагаан ямаа, 

	— Үгүй Монхоодой минь чи даанч яав даа. Чамайгаа арай ч ийм гэж санаагүй юм сан. Ямар муухай залхуу юм бэ чи. За яах вэ маргааш дахиад л явж дээ гээд санаа алдаж гэнэ гэснээ, залхуу гэдэг мөн ч муухай яа гээд Бат өвгөн инээмсэглэн хүүхдүүдийн царайг хэсүүлэн хартал Паламын нүд Бат өвгөний нүднээс халтиран газар харж гэнэ.

	— Бөжин нь яагаа бол? гэж нэг хүүхэд асуутал, 

	— Чиш чимээгүй ээ?

	— Явчихаа л биз гэж нөхөд нь хариулжээ. Маргааш нь дахиад л явж байтал Монхоодой нь бас л, 

	— Би тийм хол явж чадахгүй, эндээ хадна гээд хоцорчээ. Эх нь:

	— За Монхоодой минь одоо дахиад залхуурч болохгүй шүү. Өвөл хэцүү, хавар хатуу шүү заавал хадаарай даа гэжээ. Монхоодой нь «мэднэ мэднэ, хадна хадна» гээд хоцорчээ. Тэр хоёр нь өдөржин хадчихаад муу Монхоодой маань өнөөдөр яасан ч их өвс авсан даа гээд баяр хөөр болоод ирсэн чинь бас л атга ч өвс аваагүй, харин нэг том гэгчийн мэлхийтэй ядартлаа тоглочхоод байж байна гэнэ.

	— Эвий дээ Монхоодой минь чи ч мөн хэцүү байна даа. Ингэж ч амьдарч бүтэхгүй дээ. Хадлан ч яах вэ. Бид хоёр нэг юм дөнгөж орхилоо. Маргааш өвсний хашаа барина. Тэгэхэд нэмэр болж үзээрэй гэхэд Монхоодой

	— Тэгнэ тэгнэ гээд дээр дээр цовхчиж гэнэ. Маргааш нь цагаан ямаа сүх дээс аваад Охиндой, Монхоодой хоёроо дагуулан хашааны мод авахаар явжээ. Жаахан явснаа Монхоодойн зөрүү зан нь бас л хөдлөөд би ийм хол явж чадахгүй, эндээс мод түүнэ гээд байхаар, эх нь заавал түүгээрэй их мод түүгээрэй. Өвөл хэцүү, хавар хатуу шүү гэж гэнэ

	— Монхоодой «мэднэ мэднэ, түүнэ түүнэ» л гэж гэнэ.

	Цагаан ямаа ажилд дуртай залхуурахыг мэддэггүй Охиндойтойгоо зөндөө мод түүгээд ирэхэд Монхоодой бас л байдаггүй гэнэ. Дуудаад ч алга гэнэ. Тэгээд хоёулаа ой дундуур түүнийг эрсээр яваад, байгаа газар нь очиход, нэг бамбарууштай ухаан жолоогүй тоглож байна гэнэ. Монхоодойгоо олсондоо эх нь баярлаад, загнахаа ч мартчихаж гэнэ. Тэгээд өвснийхөө хашааг барьжээ. Төдхөн өвс ч хураах цаг болжээ. Нэг өдөр бас л Охиндой Монхоодой хоёроо дагуулж өвсөө цуглуулаад ирэхээр явжээ. Монхоодой анхандаа овоо л ажиллаж эхэлснээ бас л алга болчихжээ. Тэр хоёр мөн л ой дундуур эрээд явжээ. Яасан вэ гэвэл нэг үнэгтэй тоглож байж гэнэ. Эх нь Монхоодойгоо олсондоо баярлаад загнахаа ч мартаж гэнэ. Өвөл хаврын хоолыг бэлдсэний дараа, нэг чухал ажил гарчээ. Тэр нь юу гэвэл түлш базаах гэнэ. Түлшгүй бол хэчнээн ч хоол байгаад дэмий шүү дээ. Нэг өдөр бас л гурвуулаа түлш түүхээр явж гэнэ. Монхоодой үд хүртэл их л уриалган ажиллаж байсан бол нэг харахад бас л алга болчхож гэнэ. Эх нь Охиндойгоо дагуулаад эрж гарчээ. Ой дундуур тэнээд эрээд л явж, эрээд л явж гэнэ. Гэнэтхэн бөөн ширэнгэн дотор Монхоодой нь их л муухай дуугаар эх, Охиндой дүү хоёроо дуудан бархирч гэнэ. Хоёулаа айж сандран гүйж хүрсэн чинь чонын гурван бэлтрэг Монхоодойг нь хариугүй барих гэж байна гэнэ. Цагаан ямаа өнөө бэлтрэгүүдийг очоод мөргөх гэтэл гурван бэлтрэг харин бүр цагаан ямаа, Охиндой, Монхоодой гурвын өөдөөс нэг нэгээрээ галзуу юм шиг дайрч гарч гэнэ. Үгүй ер яадаг ч аргагүй юм болох шахтал, 

	— Хүүе нөхөд өө! Туслаарай гээд ой мод ганхаж уул хад цуурайттал майлж гэнэ. Энэ чимээгээр бутны цаанаас бор туулай, өвсөн дотроос өнөө мэлхий, ой дотроос өнөө үнэг, бас цаанаас нь баавгайн бамбарууш гарч ирээд цагаан ямаа, Охиндой, Монхоодой гуравт туслаад, гурван бэлтрэгийг доор нь учрыг нь олчихжээ. За үүнээс хойш цагаан ямаа Охиндой, Монхоодой хоёртойгоо тэр ойн олон амьтадтай их л эв найртай байдаг болж гэнэ. Аа харин Монхоодой бол залхуурдаггүй эх нь юу хий гэснийг дор нь бүтээгээд Эх, Охиндой хоёроосоо ер салдаггүй болж гэнэ. Хүүхэд минь та нар тэр Монхоодой шиг ажил хөдөлмөр гэвэл арзасхийдэг, тоглоом наадам гэвэл толгойгоо хандсан зүг рүү алга болчихдог байж болохгүй. Та нар бол ажил хөдөлмөр ч хийчихдэг, аав ээждээ ч тусалчихдаг, ах дүүдээ ч хайртай, анд нөхөдтэйгөө ч эвтэй, аа бас тоглох цагтаа тоглочихдог, таван хуруу тэгш байх хэрэгтэй. Мэдэв үү хүүхдүүд минь гэхэд, хүүхдүүд, 

	— Мэдлээ өвгөн аав аа гээд Монхоодойг яасан хачин залхуу ишиг вэ? тийм залхуу бол ер хэрэг алга гэхэд, 

	— Багадаа тийм байгаа юм чинь том болбол яана гэлцэн ярилцаж байлаа.

	 

	Улаанбаатар 1957 он

	 


ХАР ИШИГ

	 

	Гаансаа зууж таяг тулчхаад, хүүхэд саатуулж явдаг Бат өвгөн хөдөө гарчихсан явдал хүүхдүүдэд байтугай томчуудад хүртэл үгүйлэгдэж байлаа. Сүүлийн үед дамаа бороошоод, хүүхдүүд бороонд шуусан хурга ишиг шиг гэр гэртээ хоргодоод, тохитой тоглох аргагүй болов. «Орсон бороо арилж, ирсэн гийчин буцна» гэдэг үнэн. Бороо зогсож хурц нар гармагц, газар түргэн эгшиж, хүүхдүүд дахин үүрнээсээ ниссэн шувууны дэгдээхэй шиг бужигнан шуугьж гарлаа.

	Өнгө зүс алдаж гандмаар аятай болсон өвс ногоо сэргэж, өглөө оройн наранд ногоон хилэн шиг харагдах ажээ. Өдрийн халуун намдахаар хүүхэд өнөө л хоёр усны уулзвар тийшээ явна. Гэвч тэдний дунд гаансаа зууж таягаа тулсан Бат өвгөн биш, нэг бол Буурал гуай үгүй бол Дорж эсвэл хүүхдүүдийн хэн нэгний нь эгч буюу эх байх ажээ.

	Нэг өдөр Бат өвгөнөөс ач нарт нь нэг захиа иржээ. Бат өвгөнөөс захиа иржээ гэдгийг Бат гуайн хүсэл болж байсан хүүхдүүд хазгай дуулж, нэг нь Бат гуайгаас захиа иржээ гэдгийг нөгөөдөө Бат өвгөн гуай ирж гэнэ гэж хэлэхэд, нөгөө хүүхэд нь бас өөр нэг хүүхдэд, Бат гуай ирчихжээ гээд л тэр нь өөр нэг хүүхдэд, Бат гуай өнөөдөр бас нэг үлгэр хэлэх гэнэ гэж давслан дайжуулахад тэр нь цааш нь Бат гуай өнөөдөр эрт цугла гэж байна гээд хагас цаг болоход нийт хүүхдүүд Бат өвгөн гуай иржээ гэж дуулж амжжээ. Гэвч хүүхдүүд эндүүрсэнгүй. Орой тэд, хоёр усныхаа уулзварын наадах зүрх шиг хошуунд цуглав. Бат гуайн бэр Цэвэлмаа тэдэн дээр очоод, 

	— Хүүхдүүд ээ! Манай аавыг ирж гэж та нарт хэн хэлэв? гэж асуухад тэд өөр хоорондоо энэ л хэлсэн, тэр л хэлсэн, хүүш болиоч, чи хэлсэн гэж шуугилдсан боловч чухам тэр гэх эзэн гарсангүй. Цэвэлмаа хүүхдүүдээ чимээгүй байцгаа гэснээ, Та нарт ааваас захиа иржээ гээд өврөөс эвхээстэй цаас гаргахад, хүүхдүүд баярлан шуугина. Зарим нь алга ташна. За та нар чимээгүй бай! Би уншлаа шүү гээд «Миний хайрт хүү Борхүү, Цэцэг, Баатар, Хүрэл, Мядаг, Гэрэлсайхан, Очир, Палам, Дондог, Оюун, Туул, Тунгалаг, Тамир нар болон бусад бүх хүүхэд та нар цөм сайн байна уу? Хөгшин аав нь хөдөө гараад их сайхан амарч байгаа боловч, та нарыгаа цөмийг чинь их санаж байна. Миний хөөрхөн хүү Борхүү чи дүү нараа шоглохгүй байгаа биз ээ?

	Палам чи залхууралгүй нөхөдтэйгөө тоглож байгаа биз? Хайрт хүүхдүүдээ! Та нар цөм сайхан амраад намар болохоор, тус тусынхаа сургууль, цэцэрлэг, яслид яваарай. Өвгөн аавынхаа гурван ишигний тухай үлгэрийг марталгүй үеийнхээ нөхдөд хэлж өгөөрэй! гэтэл

	Гурав биш хоёр шүү дээ гэж Борхүү хэлэхэд

	— Тийм. Бор ишиг

	— Цагаан ишиг...

	— Яагаа вэ? Цагаан ишиг чинь Охиндой Монхоодой гэдэг хоёр ишиг байгаа биз дээ? Нийлээд гурван ишиг биш үү? гэж шуугилдан булаалдав.

	— Чимээгүй болцгоо! Хүүхдүүд ээ! Би аавынхаа захиаг уншиж дуусаагүй л байна шүү гэж Цэвэлмаа өгүүлэхэд, цохисон цанг гараар барьчихад дуу нь тасрах адил гэнэт зогсох шиг, хүүхдүүд төдхөн чимээгүй болов.

	...Би та нарт энэ захиатай хамт «Хар ишиг» гэдэг үлгэрийг хүнээр бичүүлж явуулав... гэтэл, 

	— Ишиг явуулаа юу?

	— Чимээгүй... явчихсан...

	— Аль вэ? Өнөө дуугарахгүй гэсэн чинь?

	— Би л дуугараагүй байна...

	— Би л ёстой дуугараагүй..

	— Хүүш над шиг дуугараагүй хүн ёстой л... гээд дахин шуугьтал, 

	— Та нар яасан хачин хүүхдүүд вэ? Өвгөн аавдаа огт хайргүй юм уу даа? Захиаг нь ер сонсохгүй байх чинь вэ? гэж Цэвэлмаа өгүүлтэл хүүхдүүд чимээгүй болов.

	...Би та нарт, энэ захиатай хамт «Хар ишиг» гэдэг үлгэрийг хүнээр бичүүлж явуулав. Та нар түрүүчийн «Бор ишиг», «Цагаан ишиг» хоёр дээрээ нэмж цээжлээд, үеийнхээ нөхдөд ярьж өгөөрэй. Миний хайрт хүүхдүүдээ цөм баяртай. Ирэх зун баяртай сайхан золгоё!

	Та нарыгаа цөмийг чинь үнсэн ёсолсон, нөгөө муу өвгөн Бат, 

	195... он 7 дугаар сарын 29.

	«Мангиртын хөндий хэмээх газраа» гэхэд хүүхдүүд алга ташин баярлав.

	— Хар ишиг нь хаана байгаа юм бэ?

	— Цэвэлмаа эгч ээ!...

	— Одоо уншиж өгөх үү?

	— Их догь юм уу?

	— Чимээгүй л дээ гэх зэргээр хүүхдүүд дахин шуугьтал, 

	— За хүүхдүүдээ чимээгүй болцгоо! Та нар аавынхаа захиаг сайн ойлгов уу? дахин унших уу? гэхэд

	— Ойлголоо.

	— Унших хэрэггүй гэв.

	Цэвэлмаа өврөөсөө өөр нэг цаас гаргаж дэлгээд, дараа нь хүүхдүүдийг инээмсэглэн, хэсүүлж харав. Хүүхдүүд «Хар ишиг» гэдэг үлгэрийг үнэхээр сонсох хүсэлтэй байна.

	— Хар ишиг гэдэг үлгэр... Эрт урьд цагт, нэг ямаа хар ишигтэйгээ хоёулаа амь зууж, аж төрөн байжээ.

	— Энэ хэсгийг ойлгов уу, хүүхдүүд ээ?

	— Ойлголоо, ойлголоо...

	— Тэр ямаа, хар ишгэндээ тун их хайртай юм байжээ. Тэгээд хар ишгээ дураар нь байлгадаг юм байж л дээ. Тэр хоёр амь зуугаад байгаад л байж. Хар ишиг нь өсөж том болоод байхад, хайртай гэж нь улам хөгшрөөд ядраад л байж гэнэ. Өвөл өнгөрөөд хавар болоод намар болж гэнэ. Намрын ид их ажлын цаг болж гэнэ. Намрын цагт аливаа амьтан их ажилтай шүү дээ. Өвс бэлдэнэ, тариа хураана. Ногоо цагаагаа авна. Өтөг бууц, өвөлжөө хашаанаас эхлээд өвөл хаварт идэх хүнсээ хүртэл базаана. Оготно зурам хүртэл хөеөгөө хураана. Тэгэхээр өнөө ямаа ч гэсэн хар ишигтэйгээ хоёулаа хадлан авахаас эхлээд бишгүйдээ ажил хийх хэрэгтэй байж гэнэ. Гэтэл намрын ид ажил болмогц, эх ямаа нь өвдөж гэнэ. Бүх ажил хар ишгэнд оногдож гэнэ. Өдөр хоног өнгөрөх бүр, эх ямааны өвчин улам хүндрэх тул арга байж уу даа, хөөрхий, муу хар ишгээ, өвлийнхөө бэлтгэл ажлыг хий! гээд зааж зааварлаад явуулаад байжээ.

	Хар ишиг нь эхийнхээ заасныг хийхээр өглөө яваад орой ирдэг байж гэнэ. Орой ирэхдээ, их ажил хийсэн, нэг их ядарсан ёо ёх болсон сүртэй амьтан ирдэг байж гэнэ.

	За миний ишиг, ямар ямар ажил хийв дээ гэж ээж нь асуухад, 

	— Ямарсах юу байх вэ, таны хий гэснийг л хийчхээд ирлээ гэдэг байж гэнэ. Эхийнхээ эрүүлд хар ишиг ажил хийдэггүй, танхай эрх дураар байсан. Одоо хүнд өвчтэй байгаа болохоор, муу ишиг минь, юмны учир ухааныг сайн мэдэж, айхавтар нөр сүрхий ажил хийж байна даа гэж эх нь ишгэндээ баршгүй баяртай байж гэнэ.

	Намрын улирал дуусаж гэнэ. Өвлийн хүйтэн эхэлж цас ч унах болж гэнэ. Эх ямаа нь өдөр хоног өнгөрөх бүр жаал жаал наашилсаар идэр гурван есийн өмнөхөн эдгэрч гэнэ. За тэгээд хар ишигнийхээ бэлтгэсэн өвлийн байр, түлээ түлш, бэлэн зэлэн хоол хүнс дээр очих болж гэнэ. Гэтэл хар ишигний байдал нэг л хачин болоод байна гэнэ. Эх ямаа нь бүр гайхаш тасрахдаа, миний хар ишиг базаасан бэлтгэсэн өвлийн байр, түлээ түлш, хүнс хоол дээр бушуухан очсонгүй гэж надад уурлаж байна. Үүний минь зөв. Бушуухан очъё доо хөөрхий минь гээд сүүлийнхээ жаахан хүнсийг идчихээд явах болтол, хар ишиг гэв гэнэт хангинатал уйлж гарч гэнэ. Эх нь мэл гайхаж, цэл хөхрөөд, учрыг асуусан чинь, 

	Ээж минь, ээж минь өршөөгөөрэй намайгаа. Хар ишиг би чинь орох байр, түлэх түлээ, идэх уух хүнс хоол юу ч бэлдээгүй! Намаржин би бэлдэж байна хийж байна гээд байсан маань цөм худал байсан юм. Би юу ч хийхгүй өдөржин дэмий тоглочхоод ирдэг байсан гэж гэнэ.

	 

	Хүйтэн өвөл цийлгэнээд байдаг

	Хөвсгөр цас унаад байдаг

	Хар ишиг нь хуурсан байдаг

	Хайртай эх нь дөнгөж эдгэрсэн байдаг.

	 

	Эх нь хар ишгэндээ гомдоод өдөржин шөнөжин уйлж гэнэ. Тэгээд хөөрхий минь, өнөө муу эх нь өөрөө хамаг ажлыг хийхээр гарч гэнэ.

	Хайрт хүүхдүүдээ! Хар ишигний тухай үлгэр ингээд дуусаж байна. Та нар үүнийг ямаанд тохиолдсон яльгүй хэрэг гэж бүү бодоорой. Харин та нарын дотор аав ээжийнхээ ариун цагаан бодол санааг ингэж хөө шиг харлуулдаг хүүхэд байвал маш муухай шүү. Хүн багадаа ээж аавыгаа хуурч сурвал том болоод эх орноо ч хуурч мэднэ шүү. Иймээс хүүхэд та нарыгаа цөмийг чинь ээж аавдаа, эх орондоо, эрдэм номдоо, ажил хөдөлмөртөө цөмд нь хайртай бай гэсэндээ энэ үлгэрийг бичүүлж хүргүүлэв. Ялангуяа хичээлдээ муу авчхаад, түүнийгээ нуудаг хүүхэд байвал түмэн муухай шившиг тэр юм шүү. Хэрэв тийм хүүхэд байвал эцсийн эцэст энэ хар ишиг шиг болохоор барахгүй, эцэг эх, эгч, ах, охин дүү нар олон нөхдийгөө гомдооно шүү гэсэн утгатай энэ үлгэрийг үнэн цагаан санааны угаас жишээ болгон бичиж хүргүүлэв гэжээ гэхэд хүүхдүүд нэг хэсэг чимээ ч үгүй, яриа ч үгүй суув.

	За хүүхдүүд минь ийм муухай худал хэлдэг ишиг бас байдаг байна шүү. Худал хэлэх шиг бузар муухай юм ер байдаггүй байна. Энэ хар ишгийг та нар сайн санаж яваарай. Худал л хэлбэл ийм болно гэж бодоод, яльгүй жаахан юман дээр хүртэл хэзээд үнэнч шударга, цэх шулуун байгаарай даа гэхэд хүүхдүүд их л урамтай за за мэдлээ гэв.

	Цэвэлмаа эгч ээ? Өвгөн аав, хэзээ ирэх бол? гэж нэг охин асуухад, 

	Энэ жил ирэхгүй. Одоо намар болж байна. Дараа нь өвөл болно. Шинэ он гарна. Удахгүй хавар болно. Цас хайлна. Ногоо ургана. Цэцэг дэлгэрнэ. Мал төллөнө. Усны шувуу ирнэ. Сургуулиуд завсарлана. Манайхан дахиад зусланд гарна. Наадам дөхнө. Тэр үед л өвгөн аав маань ирдэг шүү дээ!

	Дахиад ирэхдээ, ийм олон үлгэр хэлж өгөх болов уу?

	Та нар сахилга баттай цөм сайн онц сурлагатай, эв найрамдалтай, үлгэр дуунд их дуртай хойно, өвгөн аав маань дахиад ийм үлгэр ярилгүй яах вэ. Миний аав дандаа тийм л хүүхдэд дуртай, хайртай хүн шүү дээ гэж Цэвэлмаа хэлэв.

	Өвгөн аавын нутаг руу хүн явах болов уу? гэж Борхүү асуув, 

	— Удахгүй би явна. Юу гэж? гэж Цэвэлмаа сонирхон асуув.

	— Би гээд Борхүү толгойгоо маажсанаа, 

	— Захиа бичих гэсэн юм. Даанч бичиж чадахгүй юм гэтэл

	— Би бас бичнэ.

	— Би бас бичнэ.

	— Би ч ялгаагүй...

	— Дүү бид хоёр ч ялгаагүй гэж хүүхдүүд шуугилдав.

	Хайрт хүүхдүүд ээ! Та нарт цөмд чинь баярлалаа. Та нар цөм захиа бичицгээ! Бүгдээрээ бичицгээ! Заримд чинь би тусалъя! Зарим чинь аав ээжээрээ бичүүл, ах дүүгээрээ бичүүл. Хэд хэдүүлээ хамтраад бич! Би цөмийн чинь захиаг авч явна. Цөмд чинь хариуг нь заавал авч ирнэ гэхдээ Цэвэлмаагийн царай хязгааргүй баяртай харагдлаа.

	 

	Улаанбаатар 1957 он

	 


ХАЛЗАН БУХАНДАЙ

	 

	Би, арваад настай байсан цаг юм сан.

	Манайх «Шар хад» гэдэг газар хаваржиж байлаа. Аав эжий бид гурвын өв хөрөнгө гэвэл даагаар зүтгүүлээд ч унагачихмаар, бүдүүхэн бяруунд ачсан ч болохоор ноорхой хар гэр, эжийн минь ярьдгаар бол энэ жилээс хойш тугаллахгүй алаг үнээ хоёр байлаа.

	Хавар болж хавь ойрын айлын хонь ямаа төллөж үнээ тугаллаад, уураг, сүү тараг гараад байдаг, манай алаг үнээ гэж гэдсээ түнтийлгэчхээд яваад байдаг.

	Аав, алаг үнээ маань нэг бол ихэр тугалтай, үгүй бол чухам тугаллах цагийг нь чи андуураад байгаа байх гэхэд:

	— Даанч дээ хө, би нэг насаараа, хүний өөрийн ч бол үнээ маллаж яваа хүн шүү, мэдэлгүй яах вэ, чи гурван хоногийн дараа л хар даа гэж ээжийнхээ хэлэхийг нэг өдөр сонслоо.

	Тэр өдрөөс хойш яг хоёр хоног өнгөрлөө. Энэ ёозоороо бол бас маргааш тугаллахгүй гэж байтал эжий маань нэг л баяртайхан орж ирээд:

	— За хэлээгүй юү, алаг үнээ маань шилрэх нь шиг байна. «Алдыг нь аваад, дэлэм дээр нь» алдаж болохгүй. Орой болтол миний хүү алаг үнээгээ сүүдэр шиг дагаад хараад байдаг юм шүү. Оройгоос хойш аав эжий хоёр нь ээлжилж харъя гэлээ. Би ч баярлахын эрхэнд хөл газар хүрэхгүй, алаг үнээгээ хараад байлаа. Намайг ингэж харж байхад тугаллачхаасай. Шөнө үүрээр тугаллах бол ямар тугал гарахыг нь харахгүй, дэмий юм даа гэж би бодож байлаа. Нээрэн миний ээлжид тугалласангүй.

	— Эжий маань худлаа л хэлчихлээ дээ гэж би саналаа. Орой аав ээлжид гарахдаа:

	— Чи тийм сүрхий мэддэг юм бол энэ ихэр тугал уу, нэг тугал уу? Нэг тугал бол эр юм уу? Эсвэл охин тугал гарах уу? Нэг насаар үнээ малласан хүн гэж байгаа. Аягүй бол ямар зүсний тугал гарахыг нь ч хэлнэ биз дээ? гэхэд эжий минь, 

	— Ямар зүсний тугал гарахыг нь ч арай хэлж мэдэхгүй. Юу ч бол ихэр биш нэг тугал гарна. Тэгэхдээ эр тугал гарна гэж билээ.

	— Эр тугал бол хөөрхөн бухандай болно. Их догь оо! Үгүй мөн гоё байна даа, тийм ээ ээж ээ? гэхэд минь:

	— Юуны чинь догь. Юуны чинь, үгүй мөн гоё байна даа байх вэ дээ хүү минь! Эр тугалыг саахгүй шүү дээ. Бухандай хаанаас ч олдоно. Бид шиг ядуу улсад охин тугал олдвол ёстой догь байхгүй юу? Одоо яая гэх вэ, амны хишиг дутаж байна гэж баахан санаа зовонгуй хэллээ.

	Ээжийн маань энэ үг, миний урмыг хугалж, залхуу хүргэлээ. Өглөөгүүр эжий минь

	— Болд оо, миний хүү бос! гэж дуудаж байлаа. Би хойморт байгаа нэг муу хар авдрын наагуур газраар унтдаг сан. Орондоо тийчилсээр заримдаа хөлөө тулганы үнсэнд хөх саарал болтол нь дүрчихсэн унтаж байдаг сан. Тэгтэл тугал мөө! гэж мөөрөх сонслоо. Би цочсондоо өндийгөөд суучхав. Тэгээд харанхуйгаас гэрэлд гэнэтхэн гарсан юм шиг нүдээ нухалж эхлэв.

	— Миний хүү, тэр хар! гэж эжий минь хэлтэл, тугал дахин «Мөө» гэж тамиргүйхэн мөөрлөө. Хаяанд халзан тугал хар нүдэлчхээд баацайн зогсож байлаа.

	— Халзан юм. Дамдин гуайн хар буур шиг халзан юм! Миний халзан бухандай гэх мөртөө би харайж очоод, хүзүүгээр нь тэвэрч нойтон хүйтэн хошуун дээр нь үнслээ.

	Хаврын улирал, зарим нутагт их л яггүй тарчиг хатуу байдаг гэдэг. Гэвч манай нутаг бол хэзээний өнтэй өег нутаг учраас хаврын тарчиг хатууг ер үздэггүй, ногоо эрт гарч, мал ч түргэн хүч тэвээрэг аваад, айраг тараг эрт дэлгэрч зуншлага ч эрт болдог сон.

	Манай нутгийнхан зуслан өөд уван цуван нүүсээр л байлаа. Ядуу хүний «үгүй» гэх нь ховор. Баян хүний «за» гэх нь чухаг гэдэг үнэн дээ. Аавыг мэдэх таних бүлтэй, чадалтай, унаа унаштай айлууд, нүүх суух бүрдээ алба шиг аавыг нүүлгэлцэж өг! гэдэг. Аав ч яах вэ, бараг тэдний гуйсан гуйгаагүй цагийн цагт тэгж явж сурсан болохоор хавар намар хоёрт, ердөө энэ тэр айлуудыг ээлж дараагаар нүүлгэсээр хамгийн сүүлд хэнийхээс нь ч магадгүй ганц хоёр тэмээ хөтөлж ирээд өөрийнхөө гэрийг нүүлгэдэг сэн.

	 Манайх, нутгийнхны сүүлд нүүж зуслан гарна хойно олигтой гэсэн нутаг цөм айл малаар дүүрчих учраас зарим олон малтай бөгөөд ядуу чадуудаа ноёрхуу зантай айлууд, олигтой гэсэн нутгийг урьдаар өмчилж заачихдаг. Тэгэхээр тийм нутагт цөөн малтай чадал дорой манайх мэтийнх нь хавьтдаг ч үгүй, баячууд буусан ч, буугаагүй ч ер хамаагүй болоод сүүлдээ, тэр олигтой өлзийтэй гэсэн нутаг цөм Мээрэнгийн бууц, Зайрангийн энгэр, Заяатын хонхор, Бат-Өлзийн дэнж гэж нэршсэн байдаг. Манайх тэр зун «Хавчуу» гэдэг газар буулаа. Манай буусан тэр газар бол ёстой л «хавчуу» нэрдээ таарсан нутаг байлаа. Хойд талаас нь тохойрсон тасга нисгэ цохио элбэгтэй сүрлэг уул хүрээлж хашаад, өмнө талаас нь учир тоймгүй олон жижиг нуур нийлсэн салсан өчнөөн төчнөөн гол горхи, боргисон харгисан булаг шанд, за тэгээд барагдашгүй дов сондуул болсон тийм газар хавчаад «олдохгүйд мундахгүй» нутаг гэгч байсан юм даа. Тийм газарт их халуун үед үнэхээр ч байж суухын эцэсгүй бүгчим халуун, цухалхан байдаг юм билээ. Үнээ тугал оодгоноод гүйсэн ч хөлийн чилээ гаргахуйяа бэрх юм билээ.

	Манай гэрийн арханд бас нэг хачин барсгар хүрэн толгой байлаа. Түүнийг нутгийнхан, буг чөтгөртэй ч гэдэг. Буянтай хүн, бүсгүй хүн хоёр тэр толгойн орой дээр гарч болдоггүй ч гэдэг. Бас ядуу хүн халдаж, оролдож болдоггүй, этгээд ганц чонотой ч гэдэг сэн. Тэр чоно хэний ямар малыг хэд хэчнээнээр идэж байсан ч хамаагүй, тэр чононд малаа идүүлсэн малчных баяжна уу л гэхээс биш, үгүйрч хоосордоггүй ч гэх шиг зөндөө л гайхалтай юм домоглодог байлаа.

	«Хавчуу»-д ирж хавчигдаж зуссаар хэд хонолоо. Халзан бухандай минь ч том боллоо. Нэлээд ч эрх боллоо. Аав минь, 

	— Миний хүү халзан бухандайгаа сайн харж бай! Ёстой л хар нүдний цөцгий шиг харж байдаг юм шүү! гээд цааш нь ямар нэг үг хэлэх гэж цухуйлгаснаа дандаа цээжиндээ хатамжлан хоцроох шиг санагддаг сан.

	Манай алаг үнээ, хавийн айлуудын үхэр дагаж уул өөд бэлчдэг сэн. Үхэр ууланд бол, тугалыг голд хариулах нь зүй. Тугал хариулах ч гэж дээ бэлчээгээд гэртээ гаран орон нүд тавьж байдаг даг. Гэвч би Халзан бухандайгаа бараг хариулж байдаг. Тэр өдөр би ээжийнхээ бүрж өгсөн элгэн таргаас бор гэдсээ бондойтол идчихээд халзан бухандай минь хамт бэлчсэн хэсэг тугалыг дагаж явлаа. Халуунд нозоорч ядраад хачин явснаа тэрлэгээрээ нарны халх хийж тоглож байгаад нэг мэдэх нь нам унтчихжээ.

	Би хэдэн цаг унтсанаа мэдэхгүй. Нэг мэдэх нь тэртээ холоос пидэр пидэр гэх олон морины төвөргөөн сонстон, түдир түдир нүргээд, морины туурайны чимээ аажим боловч, улам ойртон айсуй. Тэгснээ тэр түмэн агтын төвөргөөн нь хурдан морины төвөргөөн болон солигдоод хурдан морь унасан хүүхдийн гийнгоолох энхрий шингэн дуу, тэр холоос тоосорч улам улам тодрон айсуй мориныхоо зүстэй адилхан тодрон, хэний хүүгийн дуу болох нь ч ялгаран сонстоод удсангүй барианы газраас, хүмүүс гууглах шиг болов. Би бас энэ уралдаанд оролцож явах ажээ. Миний унасан Дүйнхэр баяны хар морь, хүмүүсийн дуугаар цойлон гарав. Хүмүүсийн гууглах дуу ч бараг тэр тэр хүнээрээ танигдах шиг болж, морь хүү хоёрын сүүлчийн мөчлөг болж байна. Гэтэл Бүүвэйн шодон цоохрыг унасан хүү зөв талаар минь жирийлгэн өнгөрөх мөртөө ташуурынхаа товчоор миний нүцгэн гуя дундуур часхийтэл ороолгоод орхилоо. Хорсох, өвдөх, цочих айхын эрхэнд нүдний нулимс цэлсхийн асгарч, жолоо ташуураа алдан, хөлөө татаж, гуяа илэх гээд мориноос унав. Би хатуу чулуун сайран дээр харван уналаа. Чадал мэдэн бархирч сэрлээ.

	Уралдаан, хурдан морь, хүүхэд, гуугласан хүмүүс цөм алга. Үнээ тугал шуугьж мөөрөлдөх нь багагүй л хөлтэй явдал болсны тэмдэг ажээ. Айсуй хурдан морийг гууглан хашхирсан хүмүүсийн дуу гэсэн маань нийлсэн шуугьсан үнээ тугалтай хөөцөлдсөн эхнэр хүүхдийн дуу байжээ. Бүүвэйн шодон цоохрыг унасан хүү нүцгэн гуя дундуур минь татлаа гэсэн нь аав минь бос! гэж гуя дээр минь энхрийлэн под под хийтэл зөөлхөн алгадсан хэрэг ажээ. Энхрийлж аятай зөөлөн алгадсан аавын минь царай баяр хөгжилтэй байгууштай атал харин бараг амьдралдаа огт үзсэн гэж санагдамгүй тийм хачин баргар байдаг байна.

	— За хүү минь бос доо гэж аавын минь өгүүлэх нь яасан ч юм бэ дээ нэг л ажиг сэжигтэй байлаа.

	— Аав аа! юу болоо вэ! Би юу ч мэдэхгүй болчихжээ. Дахиад өглөө болж байна уу?

	— Үгүй хүү минь дөнгөж оройн саалийн цаг болж байна.

	— Үнээ тугал маань яасан их шуугина вэ?

	— Харин нэг ийм хэрэг гараад байна цаана чинь...

	— Аав аа! Халзан бухандай минь эхтэйгээ нийлсэн үү?

	— Нийлэхээ мантай юм болсон шүү хүү минь. Халзан бухандайдаа ёстой л хайртай юм бол хар нүднийхээ цөцгий шиг харж байдаг юм шүү гэж аавынхаа хэлснийг юунд мартав даа хүү минь?

	— Аав аа! Тэгээд юу болоо вэ? Халзан бухандай минь яагаад харагдахгүй байна вэ?

	— Ингээд л харагдахаа... гээд аав минь санаа алдаад манай гэрийн арханд байгаа барсгар хүрэн толгойг айсан буюу сэжиглэсэн хүний нүдээр ширтдэг байна. Тэгээд санаа ч алдах шиг боллоо...

	Би хүйтэн бороонд осгосон юм шиг бөнжгөнөтөл чичирч байгаа халзан бухандайнхаа толгойг илж, удтал уйлав. Халзан бухандайн минь бүлтгэр хоёр хар нүднээс анихын тоогоор том том ширхэгтэй нулимс бөмбөрөн унаж байлаа. Нялх амьтны «уйлах» янз бүр л байдаг. Түүний дундаас халзан бухандайн минь «уйлах» тун хачин санагдлаа.

	— Аав аа! яагаад ийм хэрэг явдал болов? гэж асуухад минь:

	— Хамаг хэрэг, харин чамаас л боллоо гэж аав минь эвгүй байдалтай хэлэв.

	— Муу хэрэг явдлын дараа ийм буруу зөрүү үг яриа хэрэггүй та минь, жинхэнэ ёсоор болбол энэ хэрэг надаас л боллоо. Би хүүдээ хар халуунд их тараг уулгаснаас боллоо гэж эжий хэллээ.

	— Тэгээд чухам юу болчхов доо?

	Тугалаа хариулж яваад би хээр унтсанаас хойш манайхны хэсэг айлын тугал өнөө барсгар хүрэн толгой өөд гарчээ. Удалгүй тэр толгойг цааш давжээ. Үхэр уулнаас бууж эхэлтэл манайхан, намайг унтсаныг мэдэлгүй, тугалаа хариулж яваа гэж санажээ. Үхэр нь уулнаас жингийн тэмээ шиг хөврөн буугаад, барсгар хүрэн толгойн цаад руу оржээ. Ерөөсөө ногоонд цадсан монгол үхэр бэлчээрээс буухдаа үнэхээр, харж ханашгүй гоё сайхан цуваагаар цувдаг шүү дээ.

	Удсангүй барсгар хүрэн толгойн цаана үхэр тугал шуугьж гарчээ. Баахан тугал барсгар хүрэн толгой дээгүүр даваад иржээ. Морьтой явган хүн, хоточ ноход ч тугалыг тосоод цувжээ. Аав ч буугаа аваад гүйжээ. Монгол үхэр чононд хөөгдвөл үнэхээр сонсошгүй муухай орилон шуугьж гэр хот руугаа давхидаг мал даа. Эжий минь, энэ шуугиан дотор намайг эс харагдахаар бүр ч ухаан алджээ. Аав барсгар хүрэн толгой дээр гартал халзан бухандайг маань өнөө чоно хөөгөөд, хоёр борвиноос нь алдаг оног шүүрч харагдаж гэнэ. Аав бархирах гэсэн нь дуу гардаггүй, буудах гэсэн эв зүй нь ч таарахгүй, тэгтэл бухандай орилон нааш цааш бултчин явсаар аавд минь шууд тулж ирэн өвдөг рүү мөргөх мөртөө ухаан алдах мэт унажээ. Чоно ч халзан бухандайг хөөж явснаа нэлээд ойртож ирээд, аавыг харах мөртөө халзан бухандайн борвиноос нэг шүүрээд буцжээ. Халзан бухандайг минь тэгж борвидохыг хараад, аав минь тугалаа хайрлаж, уур хилэн нь бадран чононд өшин уурлаж, яавал ч яаг гэж бодоод, өнөө сүртэй домгийг ор мартаад, хачин этгээд алж ч болдоггүй, алагддаг ч үгүй гэж цуунд гарсан чоныг дор нь буудаад унагачихжээ. Айл хотынхны үхэр тугал, нохойн дуу шуугиан үдшийн бүрийгээр сая намжив. Хүн алж болдоггүй, хүнд алагддаг ч үгүй гэж цуунд гарсан чоныг зүгээр ч үгүй, онгон догшин барсгар хүрэн толгойн оройд, үдшийн бүрийн өмнөхөн манай аав буудаад алчихсан тухай гайхалтай сонин мэдээ хотоос хот, амнаас ам дамжихад, зарим нэг сэжиг сүжигтэй нь аавыг минь өнгөрлөө гэлцэж байжээ. Эжий ч бүр таг дуугүй нэг л хачин болчхоод дэмий аавыг манай нутгийн цорын ганц хар ламд оч гэхэд, аав маань тас эсэргүүцэж:

	— Тэр ламаас чинь би мэргэн юм биш үү? Тэр чинь онож алж чадахгүйдээ, алагддаггүй чоно гэдэг сэтэр зүүсэн юм бол би алчихлаа гэжээ. Гэвч аавын минь сэтгэл үнэнийг хэлэхэд хэдэн өдөртөө үзтэл юу болдог болдоо гэж ажигласан, нэг л анир чимээ чагнасан байртай байлаа. Гэтэл юу ч болсонгүй. Харин хамаг юм өлзийтэй сайн боллоо. Онгон догшин барсгар хүрэн толгойн номхон нь мэдэгдлээ. Огт алагддаггүй гэсэн домогт чоно ч алагдлаа. Алсан хүний амь насанд буюу ам бүлд, адуу малд гай барцад болдог гэдэг ч худал боллоо... Манай нутаг харин ч жигтэйхэн энх тунх болж, мал сүрэг ч амар жимэр бэлчдэг боллоо.

	Тэр жилээс хойш манайх хоосрох биш, харин олон үнээтэй болж зарим зун би арваад тугал хариулдаг болсон. Миний хашир догь тугалчин болсныг ч яриад яах вэ. Манай тугал голдуу л халзан тугал байдаг сан. Яагаад гэвэл аав маань халзан бухандайгаараа бух тавьсан юм чинь дээ. Манай тугал халзан болохоос биш харин халзан бухандайн минь хоёр борви дахь чоно хазсан шархны ороор эдгэрсэн цагаан сорвийг дуурайсан борвиндоо цагаантай тугал огт гардаггүй байсан юм.

	Халзан бухандайнхаа тухай бяцхан өгүүллэгээ энд хүргээд дуусгая даа.

НОГООН ТЭРЛЭГ

	 

	Хэдэн жил хот газар алба хаасны дараа ээлжийнхээ амралт аваад төрсөн нутагтаа харьж, төрүүлсэн эхтэйгээ уулзсан намрын тэр нэг өдөр миний сэтгэлд дандаа ил тодхон байх юм.

	Зав чөлөөгүй малтай хөөцөлдөх буюу, гэр зуурын ажлаар оролдсоор үс гэзгээ ч янзалж амжаагүй явсан хайртай хан буурал эжий минь шуудангийн тэрэг, малын хотны захад ирж зогсмогц үсрэн буугаад яаран алхалж яваа намайгаа гэнэтхэн таньчхаад саалийн хувингаа, холбоотой хонины дэргэд орхин тосож айсуй нь бараг л гүйж яваа юм шиг санагдаж билээ. Энэ нь хэдэн жилийн өмнө, машинд сууж хот руу явахад минь мөн л хувинтай сүүгээ бариад өрөөсөн гараа өргөн машин дагаж явсныг нь санагдуулав. Тэхэд нөхөд маань «чиний эжий ч ануухан байна гэж» өгүүлж байж билээ. Энэ удаа намайг тосон айсуй нь тэр жилийн үдэж байснаасаа улам ч хөнгөн шингэн нь аргагүй айсуйг хараад «эжий минь бас л ануухан хэвээрээ байна» гэж бодож амжиж билээ.

	Саалийн цагт өмсдөг муу тэрлэгийнхээ халтартсан энгэрт намайгаа чанга тэвэрч хоёр хацар, духыг минь ээлжлэн үнсээд үсийг минь илж баярласан нүдээ, нүүрэн дээгүүр минь гүйлгэж миний зургийг сэтгэл зүрхэндээ авч байгаа юм шиг баахан харснаа сая ам нээж:

	Эжийн хүү сайн ирэв үү? Ядарч зүдрэв үү? Чамайгаа энэ жил бас л ирэхгүй нь ээ! гэж бодож байлаа гэж өгүүлэх нь зовсон биш харин санаа нь амарсан шинжтэй байж билээ. Хүүг минь царай жаахан борлож яльгүй мантайж таргалснаас биш өсөж өндөр болсонгүй... Тэр жил хот руу явахад чинь зэрэгцэж зогсоод зургаа авхуулахад, нуруугаар надаас өндөргүй л байсан, одоо мөн л тэр хэвээрээ шив дээ гэхэд, 

	— Эжий хүү хоёрын нуруу нээрэн тийм ч их зөрүүгүй байна гэж бид хоёрын хажууд ирээд зогсож байсан Чанцал эмгэн өгүүлж билээ.

	Тэгтэл хүмүүс:

	— Хүүе Жийгээ! (миний эжийн нэр Жаргалмаа боловч манайхан Жийгээ гэдэг юм сан) өнөө гувшаа золиг хамаг сүүг чинь уучихлаа... Энэ муу турж үхсэн гувшаа монди үзэгдэж харагдахгүй ингэж гэнэтхэн газрын хаанаас ч юм гараад ирдэг юм! гэлцэх нь сонстов. Эжий минь хувингаа хараад:

	— Хувингийн дундуурцаа сүү байсан юм сан аяга хүрэхгүйхэн үлджээ. Сүү ч яамай гэдэс нь тэлж үхэх байгаа даа гэтэл:

	— Миний хувь зохиол ийм юм чинь, би гайгүй. Харин танд баярлалаа гэсэн юм шиг өнөө гувшаа хурга гөлөг шиг амаа долоон тэнтэр тунтар алхсаар хотны зах руу гарч явлаа.

	Үймээн шуугиан дэгдээсэн тэр хургыг би их хайрлаж билээ. Учир нь эхээсээ хагацсан өнчин амьтан л голдуу тийм байдаг юм!

	 

	* * *

	 

	Гэртээ ирснээс хойш миний санаа амарч хамаг бие минь нэг л сайхан болчихлоо. Бодвол, урьд нь би эжийгээ санадаг байсан. Сүүлдээ үе үе биш үргэлж шахуу зүүдэлдэг болсон, тэгээд сая улсын амралтад амрахаасаа ухарч эжий дээрээ очихоор шийдэж билээ. Сүүлийн арваад хоногийн турш яагаад ч юм дээ, дандаа л эжийнхээ тухай элдэв юм бодсоор яваад, тэгээд одоо тэр бүх бодол санаа минь гүйцэлдэж эжийтэйгээ уулзсан учраас л миний бие сайхан болсон хэрэг байгаа даа. Эжийдээ бэлгээ өглөө. Хүүгийнхээ өгсөн бэлгийг аваад:

	Үгүй хүү минь чи ингэхдээ улсын алба хааж ацаг цалин аваад түүгээрээ өөртөө хоол, биедээ хувцас авч, эдэлж хэрэглэдэг хүн үү, үгүй юу? Энэ их үнэтэй цайтай юмыг хаанаас яаж авдаг юм бэ? гэхдээ намайг хэчнээн хайрласан энхрийлсэн царайтай байсан гэх вэ?

	Зүгээр ээж ээ! Олонд минь байсан хойно, над хүртэж бишгүйдээ л эдэлж хэрэглэж байна. Эжий байгаад хүүгийн нэр гардаг юм хойно. Би бас эжийн хүү болохоор эжийгээ баярлуулах сан гэж л санах юм байна шүү.

	Эжий нь хүүгээ мэднэ. Мэдэлгүй яах вэ? Тэгэхдээ өөрийгөө бас сайхан... тийм ээ! гэхээр нь эжийнхээ тэр санааг ертөнц дээр би л ганцаараа мэддэгийн хувьд шууд баярлан инээж билээ. Эжий минь хүүгийнхээ өгсөн бэлгийг элгэндээ тэвэрч баахан зогслоо.

	Амьтан ах дүү нар, хүү нь эжийдээ ямар их бэлэг авчирсныг үзэг. Хүүгийн минь бэлэг, төрийн минь сүлд гэж өгүүлэх нь сонстов.

	Тэр жил намайг явахад, эжий минь оёж өгсөн ногоон тэрлэгийг (би яагаад ч тэр юм дээ, багаасаа ногоон өнгөнд дуртай юмаа) чемоданаас гаргахыг эжий хараад:

	— Үгүй хүү минь чи бас хачин хүүхдээ! Аль дивангарын тэрлэг одоо хүртэл бараг шинээрээ байх гэж гээд үзэхээр нь:

	— Тэгэлгүй яах вэ дээ эжий минь! Газрын хол, усны уртад энэ тэрлэг эжий таныг орлож яваа болохоор би хааяа өмсдөг... өмсөхдөө тун их хайрлаж аригладаг юм гэтэл:

	— Миний муу хар хүү ийм л хүү дээ! Миний хүү одоо их том албан хаагч болсон. Эжий нь одоо ийм тэрлэг оёж өгвөл өмсөх үү?

	— Өмсөлгүй яах вэ эжий минь! Эжий минь гараар хийгдсэн, эжийн минь нүдний хараа тусаж, намайгаа гэсэн халуун хайр нь шингэсэн юм бүгд над сайхан... Ямар ч том жанжин, сайд, дарга эрдэмтэн байсан түүнд эхээс нь үнэтэй юм байхгүйн адил эхийнхээ хийж өгснийг эдлэх хадгалах шиг сайхан юм байх уу? Намайг л бодвол байхгүй байх. Энэ их ажилтай байж тэрлэг оёно гэдэг чинь төвөгтэй л байна даа. Гэвч эжийн минь хийж өгөх юм гэж санахад хэчнээн сайхан бэ?

	Эжийн минь царай их л гэрэлтэй баяртай болоод;

	Эжий нь хүүдээ бас нэг ногоон тэрлэг оёж өгье гэлээ.

	 

	* * *

	 

	Нутагтаа ирсэн хүнд зочлох ах дүү, танил тал мундах биш, нэг өдөр гадагшаа явах гэж байтал эжий минь над тэрлэг хийх гэж авдраасаа дугуй хээтэй ногоон торго гаргаж ирлээ.

	— Ээж ээ! Хүү нь оройтчихож магад. Хэмжээ дамжаа авах уу? гэсэн чинь, 

	— Эжий нь хүүгийнхээ хэмжээг мэднэ байх аа гэлээ. Би эжийнхээ тэр үгийг зөвшөөрснөөр барахгүй мэдсээр байгаа юмыг нь дэмий асууж эжийнхээ сэтгэлийг унтууцууллаа гэж өөрийгөө зэмлэж билээ. Нэг өдөр:

	— Хүү минь шинэ тэрлэгээ өмсөөд яв гэж эжий минь өгүүлэхэд миний баярласныг яана. Тэрлэгээ өмслөө. Ар өвөр, хажуу руугаа сониучирхан ээлжилж харлаа.

	— Үгүй хүү минь энэ чинь яаж харлаа вэ? гэж эжий өгүүлэв.

	— Яагаа вэ ээж ээ?

	— Наадах чинь богинодчихжээ. Ханцуйгаа үзээч гэлээ. Алдлаад үзсэн чинь нээрээ мэдэгдэхүйц л богино болжээ.

	Хүүгийнхээ хувцасны хэмжээг алдаж ер үзээгүй юм сан. Торго нь нарийн энтэй юм уу? Хоршооныхны метр алдав уу? гээд үзтэл огт тийм биш ажээ. Хүүгээ ганц ирэхэд санаанд нь таарсан олигтой юм хийгээд өгч чадахгүй болохоор хэрэг алга гээд эжий минь хачин уйтгартай болчихлоо.

	— Ээж ээ! Зуны хувцас хөл ороохгүй богиновтор нь дээр. Ямар ч байсан хүү нь өмсчихмөөр юм болсон л байна шүү дээ. Өдий зэргийн юм хийсэн чинь болж... гэж бухимдсан сэтгэлийг тайтгаруулах гэтэл:

	— Өмсөөд элээх нь яах вэ? Яагаад хэмжээ алддаг болдог билээ? гээд эжий минь гараа сарвайлгаж, төөлж байх нэг л эвгүй... хуруунууд нь матийгаад зарим газраа бөгтөр нуруутай морь шиг санагдаад идэр залуугийн нь ид чадалтай сайхан төө биш шиг байхаар нь:

	— Ээж ээ! Хэмжээ алдсан шалтгаан таны наад гарт л байх шиг байна гээд тэр жилийнхээ ногоон тэрлэгийг гаргаж эжийгээр төөлүүлэхээр, эжийн минь урьдын төөнөөс даруй мухар сөөм шахам илүү гарлаа. Шинэ тэрлэгээ тэр хуучин тэрлэгтэй чацуулаад үзэхээр мөн л мухар сөөм хэртэй дутагдаж билээ.

	Хоёр тэрлэгийг хажуу тийшээ болгоод үрчийж матийсан хуруугаа сарвайлган газар төөлөн эжий минь сэмхэн уйлж эхэллээ. Миний ч сэтгэл зовж, биеэр минь ямар нэгэн үл мэдэгдэх хүйтэн совин ороох шиг боллоо. Эжийнхээ дэргэд очиж:

	— Эжий минь уйлаад яах нь вэ? Би тэрлэгийг чинь өмсөөд элээчихнэ шүү дээ гэтэл:

	— Ай хүү минь уйлах цаг ийм амархан ирдэг юм байна шүү дээ. Эжий нь хүүдээ хувцсыг нь хэмжээ алдахгүй хийдэг цаг хэвээрээ л гэж санадаг байсан чинь хэтрээд өнгөрөөд явчихсан юм байна шүү дээ гэж сэтгэл зовонгуй өгүүллээ.

	— Хаанаас даа. Миний эжий бол эв эрүүл. Би эжийнхээ тухай муу юм ер санадаггүй. Харин эжий минь үүнээс хойш хүүдээ хувцас эсгэдэг нэг шинэ хэмжээтэй бол л доо гэж аргадсан чинь:

	— Үүнээс хойш биш, хүүгээ явтал санаанд нь таарсан тэрлэг заавал оёж өгнө гээд эжий минь авдраа уудаллаа. Мөн л зургаан мод ногоон торго гаргалаа.

	Хэд хоног өнгөрлөө. Эжий бид хоёрын хоёулын маань санаанд хүрсэн тэрлэг бэлэн боллоо. Эжий минь өмсгөөд, мялааж ерөөгөөд:

	— Эжий нь одоо хаширсан... Хэдэн жилийн дараа энэ хэмжээ маань бас л болохоо байна даа. Дараа ирэхэд чинь хувцас хийхдээ энэ мунгинаснаа заавал санана гээд инээмсэглэснээ гэнэт санаа алдахаар нь «Уулыг цас дардаг, эрийг нас дардаг» гэгчээр... эжий минь саяхан намайг ирэхэд тосож айсуй нь тэр жилийнхээс ануухан харагдсан нь үнэнийг хэлэхэд тийм ануухан байсан хэрэг биш, харин миний сэтгэл л хайртай хан буурал эжийгээ тэгж үргэлж ануухан хэвээр нь байлгах гэж бодуулсан хэрэг байх даа гэж санамагц би ч өөрийн эрхгүй бас уртаар санаа алдаж билээ.

	 

	1957. 12. 27

	 


ЧОНО

	 

	Манайх нэг зун «Өргөн гарам» гэдэг газар бас гурван айлтай хамт нутаглаж байлаа. Тэгэхэд би арваад настай байв. Манайхны дөрвөн гэрт хамгийн олон хоньтой нь Бадмаа гэдэг авгайнх юм сан. Гэтэл тэдний зуу гаруй хонийг хариулах хүүхэд байхгүй. Бадмаа авгай гэр зуураа хар бор ажлаа хийдэг, түүний ганц охин нь сүү сааль, идээ цагаагаа аялуулдаг сан. Манайх хориод ямаатай, нөгөө хоёр айл маань арав арваад л ямаатай. Би гэртээ ганцаар гэхэд хажуудах хоёр айлын нэг нь таван хүүхэдтэй, нөгөө айл нь долоон хүүхэдтэй юм сан. Манай гурван гэрт зуун тавь шахам хонь, ямааг хариулчих хүүхэд зургаа байлаа. Бадмаа авгайнх манай гурван айлын хүүхдийг ааруул ээзгий, тараг хоормогоор гялайлгах тул хонь хариулах, хурга ишиг маллах ажлыг бид гурван гэрийн хүүхэд ээлжлэн хийдэг байлаа.

	Аагим халуун нэг өдөр хонь хариулах ээлж надад оногдлоо. Тэр өдөр аав маань надад монголын нэг алаг шүдлэн эмээллэж өгөхдөө эмээлд минь хударга хөмөлдрөг хийж жин танхийтэл, бөхөж өгөв. Үдийн халуунд алаг шүдлэнгээ унаж хонио туугаад голын ногоон ширгээс «Бор өндөр» гэдэг уулыг чиглэн гарав. Удсангүй хөдөө гарав. Ямаа маань халуурхаж салхи сөрөн уул өөд харж бөөрөө хотолзуулан амьсгаадаж хошуу цорвойн юм үнэртэж шууд явах гээд байхад хонь маань бөөгнөрөн хоргоод ер явж өгөхгүй, байдал нэг л биш боллоо. Тэгтэл алаг шүдлэн маань бас цухалдаж тийрэн их л муухай зантай болоод эгзэг нь таарвал намайг хөм шидчихээд гол руу гүйж харих гэж зэхээд байх шиг санагдлаа. Хошуураад гүйх гээд байгаа ямаагаа тогтоож хоргодож бөөгнөрөөд байгаа хонио үргээж тууж ядан уур цухал хүрч, тэгснээ уураа алаг шүдлэндээ гаргаж ташуураар ороолгоод орхитол сурыг нь сүүлэнд нь хавчуулчхав. Шалтагт балтаг болж алаг шүдлэн цочин үргэлж хэдхэн тонгочиход би эмээлээсээ салж урагшаа хоёр эврийнх нь дээгүүр давж хатуу газар ойчив. Тэмээнээс унахад хүн өвддөггүй. Учир нь тэмээ зогдроо дэвсэж өгдөг. Гэтэл Монгол үхрээс унахад яс яйрахад хүрдэг. Яагаад тэр вэ гэвэл, эврээ дэвсэж өгдөг гэж ардууд ярьдаг.

	Энэ удаа тэр үг над түмэн үнэн юм шиг санагдсан. Алаг шүдлэнгээс унасан даруй өвдөхгүй газар юу үлдсэнийг би ер ажиглаад олоогүй билээ. Тэгээд харсан чинь алаг шүдлэн маань эмээлээ гэдсэндээ аваад тангарч тонгорон давхисаар ижлийнхээ араас явлаа. Хөдөө хөглөж явааг маань манайхан харж дээ. Аав маань гэрийнхээ гаднаас мордоод алаг шүдлэнг тосож очсоноо барьж чадалгүй явуулчхаад намайг чиглэн давхилаа. Алаг шүдлэн баригдаагүй нь болж харин аав оронд нь морио өгөх байгаа даа гэж горьдон хонио дагаад явж байтал аав маань хүрч ирлээ.

	— Шүдлэн яагаад хөглүүлээд явуулчхав чи, хонь хариул гэлээ гэж гэдэс чинь хагарах шахаад байсан. Тэгээд тэр уураа надад гаргаж байгаа чинь энэ үү! Тэгнэ байх чи гээд намайг зодох гэж ташуураа лавлан барьснаа «уур биеийг зовоодог, уул морийг зовоодог» гэдэг юм. Хохь чинь, явган хариул. Харин чи хүний малыг чоно нохойд уруулав, алдаж гээв! Тэгвэл арьсыг чинь өвчинө шүү! гэж хэлээд гэр лүүгээ буцлаа. Загнаж, тэр ч байтугай зодох гэж сүр бадруулсан мөртөө шулуухан яваад өгөхөд нь аавдаа би уурласан ч үгүй, муу ч юм санасангүй, харин алаг шүдлэн аавын минь арайхийж дэглэж өгсөн эмээлийг сүйд хийсэн бол тэр л тун дэмий хэрэг болно доо гэж санаж явлаа. Тэгээд «Бор өндөр» гэдэг ууланд гарлаа. Ууландаа харин сэрүүвтэр сайхан байлаа. Өдөр бүр шахам ирдэг идээшил болсон газар болохоор хонь маань тарж налайгаад зуу гаруйхан биш хэдэн зуун юм шиг нүдэнд дүүрэн сайхан л харагдаж байлаа. Ном мэдэхгүй, эрхэлж наадъя гэхэд олигтой тоглоомгүй хүн, эзгүй хээр эл хуль ууланд юу хийх вэ дэмий хониныхоо дөрвөн зүгт гарч, заримдаа исгэрч үгүй бол сайныг нь ч бүү мэд, мууг нь ч бүү мэд элдэв шалдав дуу гиншин дуулж энэ тэр болжмор шувуу, оготно хулгана чулуудаж, заримдаа хэвтэж нар хэзээ хэвийхийг л хүлээж байв.

	Тэгсээр «Бор өндөр» уулын хэдэн гөвгөрийг даваад мөн тэр уулын үргэлжлэл боловч «Догшин цохио» гэдэг сүржин сүрхий нэртэй уул өөд хонио өгсүүлэв. Хоёр талаараа дориун арсгар барсгар хад чулуутай, мэр сэр агуй нүхтэй ч дундуураа намхан нахистай тэр уулыг өгсөхөд хонь маань бараг цадаад хэвтэх нь хэвтэж, идэшлэх нь идэшлэж байлаа. Энэ уул сонгино тун ихтэй учир, би харин зугаа гаргах юмтай боллоо. Сонгинын ааг гүйцээгүй учир бага сага идэхэд ч болж байлаа. Ишийг нь үлээж хий дүүргээд писхийлгэн дуугарган тоглоход аятайхан байлаа. Бас Дүүдэй эмгэн хэрэв энэ ууланд гарвал сонгино мэдэж яваарай гэсэн болохоор тэр эмгэнд хүргэж өгөхөөр сонгино малтаж эхлэв. Нэг мэдэхэд сайн тэвэр хүрэхээр сонгинотой ч болж хонь ч баахан холдсон байлаа.

	Сонгиноо тэрлэгтээ боож суутал намхан махисаар давсан хонь хуйлартал үргэлж нааш нь бууж явлаа. Тэгтэл хонь дотор нэг чоно харагдлаа. Чоныг урьд нь би хэд хэд үзсэн, нутгийн чоно бар ирвэс шиг хүн рүү довтолдоггүй, хүнээс айдгийг ч би мэднэ. Сонгиноо цацаад тэрлэгээ салбалзуулан даллаад хонь руугаа харайж гарлаа. Бархирч хашхирсныг хэлээд ч тойм байхгүй. Гэвч чоно айхаар тийм олигтой сүртэй дуугарч чадсан эсэхийг би мэдэхгүй. Хониндоо хүрлээ. Хонь минь тогтлоо. Цээж өвчтэй ядарсан муусайн ямааны ханиаж байх, хонины шуугин майлж байх нь тойм алга. Чоно Бадмаа авгайн нэг хургыг шилэн дээрээ хаяад уул давж алга боллоо... Чоно хурга аваад алга боллоо... Миний зүрхний цохилж байгааг, миний бие халуун ханиад хүрсэн юм шиг чичирч байгааг, уйлаагүй байтал нүднээс нулимс унаж байгааг, хөлс минь гоожиж байгааг хэлэхийн хэрэг алга. Хүн болсоор ийм аюул үзсэнгүй. Ингэж айж тэвдэж явсан удаа ч алга. Чоно дахиад хүрээд ирэх юм шиг яарч сандран хонио хуйлруулан хөөсөөр «Бор өндөр» уулын өмнө талд гарч гэрийнхээ бараа хараад санаа амарч хонио тогтоов.

	Энд тэнд өөр бусад малд чоно шүд хүрээ болов уу гэж харсан чинь төдий л юм мэдэгдсэнгүй! Чоно аваад явсан хурганы эх нь байн байн майлж, энэ тэр хонь ямааг очиж үнэрлэж байх нь хургаа л эрж байгаа хэрэг, тэгснээ шууд над руу ирж «Чамаас л болж би хургаа алдлаа», «Очиж тэр чононоос хургыг минь салгаж ир», «Хөх дэлэн чинэрч байна, би яах билээ?» гэсэн юм шиг майлж байх нь тун өрөвдөлтэй харагдлаа.

	Нялх үрээсээ салж байгаа эх болсон амьтны зовлон цөм адилхан гэж би саналаа... Дэмий л тэр хурганы эхийг барьж толгойг нь аргадаж байгаа юм шиг илж, нүдийг нь харвал зөндөө л уйлсан юм шиг харагдлаа. Тэгэхээр нь тэр хониноос холдох гэсэн чинь дагаад салдаггүй... дагаад байхаар нь хөөлөө. Хөөсөн хойноо дахин өрөвдөөд дуудсан чинь хангинатал майлаад над руу горьдон харснаа «Муу хоньчин» гэсэн юм шиг цааш нь ижил дундаа ороод явлаа. Ингээд ядахдаа хагас өдөр болбол хургаа мартах болов уу гэж надад санагдлаа. Учир нь төдхөн тэр хонь майлах нь цөөрсөн билээ. Гэтэл нар шингэх хариугүй дөхсөн байлаа. Өдөр хонь хариулаад гарч байхад түлхсэн ч цаашаа явамгүй байсан нар, ингэж шингэх гэж байгаа нь миний сэтгэлийг зовоож эхлэв.

	Гэртээ харихаас өөр ямар ч арга байхгүй. Харихаас хойш тэр хонь майлдаг, хурга алга болсон нь мэдэгддэг...«Хүний малыг алдаж гээв, чоно нохойд уруулав даа тэгвэл арьсыг чинь өвчинө» гэж аав минь өдөрхөн хэлсэн байхад, тэгэхээс тэг гэсэн юм шиг ийм хэрэг тарьчхаад очно гэдэг үнэхээр аймшигтай санагдаж байлаа... Хариад, чононд хургыг чинь алдлаа гэж хэлье гэхэд яаж байгаад алдсан гэх вэ унтсан гэх үү, ер нь ямар ч арга, ямар ч үг алга. Ердөө л үхтлээ зодуулах ганцхан зам байна. Тэгээд гэртээ дөхөж яваад нэг арга олов. Тэр нь юу вэ гэвэл өнөөдөр хонинд явахад Бадам авгайн охин байгаагүй. Тэр хурга нь эхтэйгээ бэлчсэн ч юм уу, эндээ үлдсэн юм уу, ер мэдэх хүн байхгүй. Тэгэхээр хурга эхээ дагаж яваагүй гээд л зүтгэчихье гэж шийдэв.

	Мэдээ орсон цагаасаа хойш худал хэлж үзээгүй болохоор ингэж худал хэлэх гэдэг чононоос ч аймшигтай санагдаж байлаа. Гэвч хэлэхгүй бол аавын зодох нь бүр ч аймшигтай. Худал үнэн хоёрын алиныг нь хэлэх вэ гэсээр явтал хонь хотондоо ороод ирлээ. Өнөө хонийг хараад байсан чинь хангинатал майлаад хамаг хонины түрүүнд хот руу давхиж одов. Харсаар байтал хөгнөтэй хургануудыг толгой дараалан үнэрлэж үзээд гэр лүүгээ явлаа. Би ч бушуухан гэртээ орлоо. Эжий минь «Ядрав уу, цангав уу. Хонио хаа хүртэл хариулав, алаг шүдлэнгээ яагаад алдчихав л» гэж байна. Асуусан бүхнийг нь дор нь дуулгавартай гэгчээр хариулж суугаад цадтал цай ууж, ааруул, ээзгий дургүйгээ хүртлээ идэж авлаа. Тэгтэл «Харлаг хонины хурга алга, эхээ дагаж явсан юм уу, үлдсэн юм уу?» гэж Бадам авгайн охин эхээсээ асуухад эх нь «Би яаж мэдэх вэ!» гэх нь сонстоно. Хүүхдүүдээс мөн тэрчлэн асуухад «Мэдэхгүй!» гэж ихэнх хүүхэд хэлсэн боловч «Өнөөдөр би хурга хариулсан, энэ хонины хурга ер үзэгдсэнгүй» гэж нэг хүүхэд өгүүлэх сонстоно. Гэтэл Бадмаа авгайн охин «Энэ хонины дэлэн чинэрээд хагарахаа шахсан байна, хурга нь эхтэйгээ яваагүй юм байна» гэх нь сонстоход, тэр үг над хэчнээн сайхан сонсогдсон гэж санана даа. Би ч гүйн гарч «Эгч ээ, наад хонины чинь хурга хамт яваагүй нь үнэн. Явсан бол дэлэн нь хаанаас чинэрэх вэ?» гэж хэлэхэд, өнөөдөр хурга хариулсан жаалд хамаг буруу оногдмоор боллоо. Миний санаа гаднаа жаахан уужирсан боловч дотроо өөртэйгөө адил ядуу ноомой муу нөхрөө өрөвдөн хайрлаж, худал хэлэх гэдэг ямар муухай юм бэ? Худал хэлнэ гэдэг чинь чононоос ч аюултай зүйл байна гэж хатуу мэдэв.

	Тэгээд тэр оройжингоо манайхан хурганы эрлээр зүг бүр тийш морьтой явган, нэг хоёроор явлаа. Би ч мөн явлаа. Гэвч хурга олдсонгүй. Ертөнц дээр угаасаа тийм хурга гэж үгүй болсон юм чинь яаж олдох вэ дээ! Орой болж үг яриа цөөрсөөр хамаг амьтан унтлаа. Хамгийн сүүлд миний зүрх сэтгэл, түгшүүрт өнөөдрийг давсандаа амарч нэг удаагийн хар худал мэхээр насан турш үнэнийг ялах хүчин чадалтай болсон юм шиг бас унтах боллоо. Сайхан зүүрмэглэж эхэлтэл өнөө харлаг хонь хангинатал майлж, амттай нойрт минь саад болоод байх шиг болохоор нь тэрлэгээрээ толгойгоо битүүлээд чихээ дарж унтав. Тэгэхээр их сайхан унтдаг юм билээ.

	 

	* * *

	 

	Сайхан зүүд зүүдлэн унтах сэрэхийн хооронд, инээх байхын дунд манаранхан байтал тэрлэгийг минь сэрхийтэл хуу татах мөртөө том бөгөөд хүчтэй алга хонго дээр минь дэс дараалан буух мөртөө: «Задарсан муу нохой чи хонь хариулах биш, хүний хонь хургаар хээрийн нохой цатгаад ирдэг чинь юу вэ! Хүний хонь хургыг алдаж гээв, чоно нохойд уруулав даа гэж чамд өчигдөр би ёр шиг эс хэл лүү! Ямар байна чи тэр хар! Бадмаа гуайн хоёр төлөгний бөгсөнд чоно шүд оруулсан байна» гээд л аав минь намайг харааж загнан зодож гарлаа. Тэгтэл эжий, Бадмаа авгай, тэдний охин цөм ирчихсэн аавыг хориглож «Алтай дэлхий манаас авах хувьтай юмаа авч байгаагийн төлөө хүүгээ битгий зод, тэгж болдоггүй юм» гэх зэргээр гуйж гувшиж байгааг хараад би хангинатал уйлж, тэдний халуун өмгөөлөлд багтаж, аавдаа харин ч танагтай зодууллаа.

	Өчигдөр чоно хурга аваад явсны дараа би бусад хонинд чоно шүд хүрээ болов уу гэж харахад надад юу ч үзэгдэж ажиглагдаагүй сэн. Гэтэл өнөө өглөө яасан амархан мэдэгдэж орхив доо! За тэгээд алтай дэлхий манаас авах ёстой хувиа авч байгаа нь тэр гэж эжий болоод Бадмаа авгайн өгүүлсэн үгийн учрыг тэрхэн үедээ би ойлгоогүй боловч тэднийхээ халуун өмгөөлөлд багтаж гарсандаа баярлаж тэр цагаас хойш үр болсон биднийгээ гэж үргэлж хэзээд ариун сэтгэл халуун халамжаа тавьж явдаг эх эгчийнхээ уулаас өндөр, далайгаас гүн ачийг нь санахдаа, худал хэлэхийг үүрд тэвчиж гагцхүү ариун үнэнийг баримтлах болсон юм. Худал хэлэхийн хор нь чонын хороос дутуугүй санагддаг учир амьтнаас чоно гэдэг амьтан, амьгүйгээс худал гэдэг үг хоёр ав адилхан утгатай, ав адилхан хортой санагдсан учир энэ өгүүллэгийн нэрийг ч «чоно» гэж нэрлэсний учир нь тэр билээ!

	 

	1958 он

	 

	 


БОРОО

	“Хэрээ шорооноор, чоно борооноор” гэж малчин ардууд аль олон ярьдаг. Гэвч тэр үгийн утгыг бага балчир байхдаа би ер мэддэг ч үгүй, мэдэхийг ч боддоггүй байлаа.

	Зуны сар болоход манай ямаа хэдийн ишиглэж дуусаад бүх ишиг эвэр ургаж том болоод шөнө орой гадаа хөгнөөд хонодог, өдөр бэлчээрт явдаг боллоо. Миний эрхлүүлж тоглодог хөөрхөн ишигнүүд ээлж дараагаар ингэж өсөж торнин эзний гараас холдох нь ишигнүүдэд минь сайн хэрэг боловч, над харин уйтгартай болж ирлээ. Манай ишиг олонгүй. Тэр мөртөө цөмөөрөө нэртэй, тэдний дотор над эрхэлж би эрхлүүлж өсгөөгүй, надтай боорцог чихэрхэн хувааж идээгүй тийм ишиг байхгүй. Хамгийн сүүлд би дөнгөр1 хөх гэдэг эрх ишигтэй боллоо. Дөнгөр хөх маань анхандаа эвэр ч үгүй, эрх ч гэж учиргүй, дэггүй гэдэг нь ч бэрх ишиг байлаа.

	Сүүлдээ дөнгөр хөх маань бусад ишгийг дагаж бэлчээрт гардаг боллоо. Анхандаа бэлчээрт явахдаа их л дургүй ер нь яаж ийгээд л хоцрох гээд байдаг юм сан.

	Орой бэлчээрээс ирэхдээ хоёр эхтэй юм шиг цангинатал майлаад л холбооноос тавигдсан (манайх ямаагаа хэзээнээс холбож саадаг, саагаад тавьсныхаа дараа ишгийг нь хот руу тууж ирж нийлүүлдэг заншилтай юм сан) эх рүүгээ нэг гүйгээд л, над руу боов шоов горьдож нэг гүйгээд л хөөрхөн гэдэг нь аргагүй байдаг сан.

	Орой унтах болоход дөнгөр хөх ишиг минь надтай хамт гэрт унтдаг юм сан. Миний хажууд ширдгийн булан дээр хөлөө жийж бөөрлөн хэвтээд их л тааламжтай хивж байдаг байв. Шөнө би зүүдэлж бариад л эргэж урвахаар дөнгөр хөх маань намайг «битгий хөдөл, аятайхан унт» гэж занаж зандарч байгаа юм шиг, их л муухай харж, тэр мөртөө мөргөх гээд байдаг юм шүү гэж манай аав эжий л өгүүлдэг байв. Заримдаа би орноосоо өнхрөөд дөнгөр хөхийнхөө байрыг эзэлбэл, дөнгөр хөх маань босоод миний нөгөө талд гараад хэвтчихсэн байдаг.

	Байсаар дөнгөр хөх маань том ч боллоо, бултайсан хоёр эвэр ч ургаж эхэллээ. Зарим ишигний эвэр тээр хойно ургадаг юм. Яагаад ч тэгдгийг би яаж мэдэх вэ! Бултайсан хоёр эвэртэй болсноосоо хойш дөнгөр хөх маань намайг тоохоо байлаа. Гэрт хонуулах гээд оруулаад ирэхэд хүртэл зугтааж гардаг боллоо. Юу ч гэсэн эзнээ л тоохоо больж байгаа нь энэ юм даа гэж би ойлголоо. Тэгээд бороо шороотой ч юм уу, хүйтэн байвал дөнгөр хөх маань харин гуйлгах биш, гуйж гэрт хонодог, жирийн шөнө ч гэрийн бараа харахаа болилоо.

	Нэг орой бороо орлоо. Ширүүн устай гэдэг нь ч бэрх байлаа. Дөнгөр хөх маань үүд онгойлгоод өөрөө ороод ирлээ. Усан хулгана болтол норж шувтайгаад яг л нүх рүү нь ус цутгахад гарч ирдэг зурам шиг болжээ. Эвэр ургаж эрийн цээнд хүрсэн юм шиг эвэр л гарвал бүгдийг дийлж болдог юм шиг, муу эзнээ хаяад л, наашаа гэх тусам цаашаа болдог чинь яалаа... гэж элдэв л үгээр дөнгөр хөх ишгээ өхөөрдөн шоолоход, эжий аав хоёр маань харчхаад хүн, мал хоёр ингэж гэв гэнэтхэн амьдралынхаа аль нарийн нандин юмыг ярилцаад эхлэх гэж мөн сониноо!» гэж шоолж байлаа. Дөнгөр хөх маань галд дулаацаж, үс нь хатаж сэргэж эхэллээ. Би ч түүнтэй тоглож гарлаа. Хоёулаа мөргөлдөж үзлээ. Түүнийг эрхлүүлж маажлаа. Сүүлдээ би ядарлаа. Унтах гэсэн чинь тоглоё гэж байгаа юм шиг намайг өдөөгөөд, мөргөөд, шөргөөгөөд, ор дэвсгэр дээр минь үсэрч тоглоод бүр сүйд боллоо. Аав эжий хоёр маань, бид хоёрыг ший үзэж байгаа юм шиг харж, инээлдэж хөөрөлдөнө. Увуулж цувуулж өгсөөр тавагтай боорцгоо ч дуусгалаа.

	«Ямар хөгийн ишиг вэ, гэнэтхэн ухаан орсон юм шиг тоглоод...» гэж аав хэлэхэд, «Нэг л их дүрсгүйтмээр санагдсан юм байх даа, нялх амьтан, тэр мөртөө мал, түүний дундаас муу тэнэг ямаахай, өөр үүнд юу л болоо ажээ» гэж эжий өгүүлэв.

	«Миний дөнгөр хөх ч тэнэг биш, харин ухаантай гээч, борооноос зугтаад гэрт орлоо, бондгонотол тоглож байгаад боорцгийг чинь булаагаад идчихлээ, үүнээс илүү яах юм бэ, ямар дуу дуулна гэх биш дээ!» гэж би өмгөөлөхөд, 

	— Ямааны хүүгийн ухаантай, ухаангүй хоёрыг мэдэхэд олон цаг ордоггүй юм гэж эжий хэллээ. Тэр үгийн учрыг би бас ойлгосонгүй. Бороо сүрхий ширүүн орж «Өнөө шөнө сонор соргог хонохгүй бол, боохой гэтэж магадгүй» гэж аав хэлэхэд «Хай муу ёртой» гэж эжий хориглов.

	Бороо орсоор, нохой хуцсаар... Эжий, аав хоёр өөхөн дэн сүүмэлзүүлчхээд гаран орсоор... Би дөнгөр хөхтэй тоглосоор бүр ядарлаа. Тэгтэл гадаа даарч хөрсөн ямаа ишиг майлалдав. Дөнгөр хөхийн эжий хангинатал майлав. Миний хажууд хэвтэж байсан дөнгөр хөх эхийнхээ дуугаар гэр дүүрэн цангинатал майлж, тэгснээ бослоо шүү. Би хажуудаа хэвтүүлэх гэсэн чинь зугтлаа.

	Босоод барих гэтэл хэдийн бор хулгана шиг бултасхийгээд гараад явчихлаа. Эхийгээ олж хөхөөд дуу тасарлаа. «Гадаа даарах байх, олоод оруулъя» гээд гарах гэтэл «Ямааны хүүгийн ухаантай, ухаангүй хоёрыг мэдэхэд олон цаг ордоггүй гэж эс хэл лүү» гэж эжий маань хэлснээ, «Харанхуйд энэ хар бороон дотор түүний араас битгий яв, өөрөө ороод ирнэ» гэж эжий минь өгүүлэхээр би үгэнд нь ороод хэвтлээ. «Муу тэнэг ямаахай аргагүй л мөн байгаа биз!» гэж аав асуухад нь «тэнэг биш ээ, цэцэн, их тоглоод ам нь цангаж эжийгээ хөхөх гээд гарсан. Удахгүй ороод ирнэ» гэж би өгүүлэв..

	Би ярилцаж л байсан, тэгээд нэг мэдэхэд таг унтжээ.

	 

	* * *

	 

	Миний хүү босоорой, цаана чинь... гэж эжий минь ямар нэг чухал, юм өгүүлэхийг би халуун нойрондоо бүүр түүр сонсож, больж байснаа, эжий маань дуудахаа болихоор дахин унтав.

	Миний хүү босоорой, цаана чинь дөнгөр хөхийг чинь... гэж эжий дахин дуудахад нь, би:

	— Эжээ, би шөнийн цагт шар шувуу шиг юм сайн хардаг шүү дээ, бушуухан гүйж гараад дөнгөр хөхийг бариад ирэх үү гэж нойрмоглосон чигээр өгүүлтэл

	— Миний хүү, үүр цайж нар мандчихаад байна. Цаана чинь хэрэг биш болоод байна. Дөнгөр хөх ишгийг чинь боохой... гэтэл би давхийн босож

	— Юу гэнэ ээ эжээ, гадаа боохой байна уу? Хаана байна, би ойрхноос сайн харья гэтэл...

	— Гадаа боохой ч алга. Харин хөөрхий дөнгөр хөх ишгийг чинь боохой авчихжээ гэж эжий маань их л хачин байдалтай өгүүлэв.

	— Хаанаас тийм хөөрхөн ишгийг боохой авах вэ, нэг газар бий, та нар олохгүй байна гэж би өгүүлэхэд, 

	— Олохгүй гээд яах вэ хүү минь, тэрүүхэн Шар хадны нөмрийн хонхорт аваачиж идээд, дөнгөж толгой нь... гээд эжий минь уйлав.

	«Дөнгөж толгой нь...» гээд эжийгээ уйлахаар би хамаг учрыг ойлгов. Тэгээд гадаа гүйгээд гарсан чинь аав Шар хадны хонхрын тэнд зогсож байгаа нь харагдана.

	Намайг бага байхад, манай нутагт чоно тун элбэгтэй байлаа. Чоныг одоотой адил чухалчилж алж авладаггүй болохоор, хүн бүл муутай, хоточ сайн нохойгүй айлын ишиг хургыг заримдаа чоно бараг малын хотон дотор идчихээд явчихдаг байсан юм аа.

	Би аавынхаа дэргэд гүйгээд хүрлээ. Нээрээ л дөнгөр хөхийн маань толгой, арьсны тасархай, бутарсан үе, цацарсан сэвс хэвтэж байлаа. Дөнгөр хөхийнхөө нүдийг нь харсан чинь бараг ширгэтлээ уйлсан юм шиг харагдаад «чи муу малчин, би чамайг өчнөөн дуудахад хоолойгоо сөөтөл дуудахад чи ирж аварсангүй, чамд тун их гомдлоо» гэж өгүүлж байгаа юм шиг санагдахаар би тэссэнгүй уйлав. Тэгээд, яасан амархан ийм хэрэг болов оо гэж ааваасаа асуусан чинь, «Чоно борооноор» гэж шөнийн нүүр нүдгүй асгасан их усан бороо хар муу чононд ингэж тус боллоо шүү дээ гэж аав маань өгүүлэхэд, чоно борооноор гэдэг үгийн учрыг би сая ойлгов.

	— Хөх ишиг чинь чамтай даанч их тоглоод байсан юм, ингэх л гэж байж дээ гэж аав өгүүлэхэд, 

	— Та нар өөрснөө, шөнө бороон дундуур эх нь майлахад гүйгээд гарахаар би, гараад бариад ирэх гэхэд харанхуйд хар усан бороон дунд түүнтэй хөөцөлдөж яах нь вэ, өөрөө ороод ирнэ биз гээд болоогүй шүү дээ, түүнээс биш би бариад оруулчихсан бол хаанаас ийм юм болох вэ!...

	— Чи өөрөө дөнгөр хөх ишгээ ухаантай... Борооноос зугтаад ороод ирлээ, бондгонотол тоглож байгаад боорцгийг чинь булаагаад идчихлээ, үүнээс илүү яах вэ, ямар дуу дуулна гэх биш... гээд байсан чинь яалаа! Ухаантай ишиг бол анхнаасаа л бороон дундуур гардаггүй юм шүү дээ, за одоо хоёулаа энд цэц булаалдаад яах вэ? Миний хүү одоо чи сайн мэдэж ав! Чоно гэдэг ийм л муухай амьтан даа! Чононд хайрлах өрөвдөх сэтгэл байдаггүй юм. Хонь хариулж явахдаа тун сонор сэргэг бай! Тэгэхгүй бол бас л мал руу дайрна, ишиг хурга булаана, хонины сүүл, тасална, ер нь шийдсэн муухай амьтан шүү. Аа чи чинь Бадмаа авгайн нэг хурга чононд өг лүү? гэж аав минь хэлэв.

	— Одоо энэ чоно чинь тун горьгүй дээ, яавал түүнийг нэг сайн чадах вэ, аав аа гэж асуухад минь, 

	— Чадаж болно, хурга ишигнийхээ хариу авч болно, харин тэгэхэд хамгийн чухал нь хээр гадаа мал хариулж юм уу, ямар нэг ажлаар явахдаа эргэн тойрны газар орныг сайн хянаж харж яв. Ялангуяа чоно төрдөг цагаар ичээг нь олбол уу, ганц өшөөгөө авч болно доо гэж аав минь өгүүлэв.

	Чоно гэдэг хэчнээн бузар булай амьтан болохыг би ингэж сайн мэдэх болж билээ. Тэр өдрөөс хойш би, бушуухан мундаг том эр болоод л буу хэрэглээд л хар муу чоныг пидхийтэл нь буудаж алаад л, Бадмаа авгайн хурга, өөрийнхөө дөнгөр хөх ишиг болоод, манай нутгийн малчин ардын малаас чононд идэгдсэн бүх малын өшөөг авах сан гэж бодох болсон юм даа. Түүгээр ч барахгүй, бороотой шөнө бүрд би аав ээждээ нүд чих болж малаа харж хамгаалалцдаг ч болсон юм даа.

	 

	1958 он

	 


УТАА

	 

	Хургачин байснаа бодвол хоньчин болно гэдэг бас ч догь хэрэг шүү. Эр өсөж, эсгий сунаж л байгаа нь тэр шүү дээ. Өдөр хоног өнгөрөх тутам өсөж өндийж, өсөж өндийх тусам өнгө бүрийн юм үзэж харах юм даа. Түүнийгээ бид амьдрал гэдэг. Хүний амьдрал өдөр бүр заавал шинэ үйл явдал, учрал тохиолдлоор баяжсаар, нэг мэдэхэд хэд хэдэн боть ном болговч баршгүй тийм баян түүх болдог. Өөрөөсөө бусдад сургаал зөвлөгөө болох сонин түүх учралгүй амьдралтай хүн гэж ер байдаггүй. Харин аж амьдралынхаа тэр эрхэм сониныг илэрхийлэн гаргаж чаддаггүй хүн байдаг юм аа. Тийм хүний нэг нь ч би байж болно.

	Хоньчин болсон жилээ Бадмаа авгайн нэг хурга чононд идүүлсэн амьдралд минь анх удаа тохиолдсон тэр явдал... айсан хүн адуу үргээнэ... гэгчээр бас анх удаа худал, хэлэхэд хүргэсэн. Худал хэлэхийн хор, чоно хоёр яг адил. Тэгж анх худал хэлснээсээ хойш нэг үе хэчнээн ичиж зовсон гэх вэ?... Өвдсөн нь мартагддаг, ичсэн нь сэтгэлд үлддэг гэдэг үнэн шүү. Тэгээд би дахин худал хэлэхгүй гэж амьдралтай тохиролцсон юм. Хоньчин болсон хоёрдох жилд, миний хамгийн хайртай дөнгөр хөх ишгийг бас чоно идчихлээ. Ингээд би дараа ээлжид нь чонотой тэмцэхийн тулд бушуухан мундаг том эр болж буу аваад, чоныг хаа дайралдсан газар нь алж устгах юм сан гэж бодох боллоо.

	Манай нутаг ч яах вэ дээ. Нам дор нөмөр дулаан газар болоод эрт хавар болдог, бас эрт ногоо гарч, мал эрт ногоонд цадаж, тараг айраг ч эрт гардаг, мөн эрт зусланд нүүж гардаг юм даа. Миний хоньчин болоосой дөрөвдөх жил манайх Мухарын ам гэдэг газар ганц гэрээр буулаа. Тэр газрын байдал үнэхээр нэг шуудай шиг газар даа. Яг манай байгаа тэр ам, хоёр талаар нь уул хавчсан явцуухан хөндий билээ. Манайхаас доошоо явах юм бол тэр хөндий улам улмаа уужран тэлсээр уул нь намд намдсаар сүүлдээ хар хөдөө, тэгсээр голын ногоон зүлэг залгана. Харин манайхаас дээшээ явах юм бол өнөө хөндий маань улам хумьж явцуурсаар ёстой нэг шуудайны мухарт орсон мэт нураг хүрэм ихтэй сүрлэг өндөр уул болно. Тэр ууланд мал сүрэг ч бэлчдэггүй хүн ч явдаггүй нэг л аймшигтай эл хуль газар... Нутгийн хүмүүс Мухарын тэр ууланд ирвэс, шилүүс, цөөвөр чоно, заа тэгээд бүргэд, шар шувуу, ууль, ер юү юү ч билээ дээ, зөндөө л ан араатан, шувуу жигүүртэнтэй л юм гэж ярьдаг сан.

	Миний мэдэхийнх чоно ч үнэхээр элбэг бололтой байдаг. Бараг нар дөнгөж шингэв үү, үгүй юү тэр ууланд чоно шуугьж гардаг. Айхад, атгын чинээ юм ч гэсэн арслан заан шиг харагдана гэгчээр асга чулуу бүр нь чоно болчихсон юм шиг чихэнд чийртэй шуугихыг нь яана аа. Нэлээн харанхуй болоод, бараг зүг бүрд чоно шуугиад ирэх үед аав хар буугаа барьж гараад хэд хий буудчихдаг сан. Тэгэхэд чонын шуугих ч гайгүй болдог. Ер нь манайхыг буутай сүрхий айл юм даа гэж мэддэг юм шиг харин чоно шөнө малын хот руу төдий л дайрдаггүй сэн.

	Аавынхаа ангийн хараар би их догь бууддаг боллоо. Өнгөрсөн өвөл ятуу, туулай, ганц нэг үнэг хүртэл буудсан болохоор, миний анд дуртай, буудахдаа ч муугүйг минь мэдээд аав над нэг буу авч өглөө. Мухарын аманд ирж бууснаас хойш бог малаа би бараг ээлжгүй хариулах болов. Аав малаа хоёр талын ууланд юм уу, доошоо хөндий уруудуулж хариул гэж над хэлдэг байлаа. Гэвч би буутай болохоор Мухар өөд өгсүүлж хариулмаар санагдаад байх боллоо.

	Нэг өдөр аав минь гол руу явлаа. Эжийдээ хэлж гуйж байгаад би Мухар өөд малаа хариулахаар гарлаа. Аавынхаа хэлснийг бодон бодон, болгоомж хичээмж гэгчийг гарган явлаа. Би малынхаа түрүүнд орж, буугаа сумлаж бэлдчихээд аавынхаа ганц нүдний дуранг бараг нүднээсээ салгахгүй, Мухарын хад чулуу, сэжигтэй сэвтэй газар бүхнийг нэвт шувт л дурандаж явлаа. За тэгээд туулай муулайхан ганц нэг хадны шувуу, оготно, зурамхнаас өөр юү ч харагдахгүй урамгүйдэж энэ уулын өнөө сүрхий ан гөрөө нь надаас зугтаад харагдах бараа, үзэгдэх сүүдэргүй болжээ гэж би бодож явлаа. Сүүлдээ сонирхол буурч дурангаар хааяа нэг харах болов. Түүгээр ч барахгүй малаа энэ Мухар өөд хариулж баймаар санагдлаа. Учир нь тэр газрын өвс даанч сайхан ажээ. Уулын сүүдэр хүүшилж2 малаа уул руу буулгахаар дээд талд нь гарав. Өдөржин хад чулуу дамжиж, өгсөж уруудаж, авирч мацсаар баахан ч ядарлаа. Гутлын ул ногооны шим шүүсэнд будагдаж толийчхоод эвгүй л гишгэвэл халтирч осолдчих гээд байх болов.

	Байсхийгээд л сууж амардаг, амрах бүрдээ Мухарын нураг хүрэм ихтэй, агуй нүхтэй ч юм уу гэмээр, ичээ хорготой ч болов уу гэмээр сэтгэлд сэвтэй харвагдсан газрыгаа л дуранддаг байв.

	Нэг удаа тэгээд дурандаад сууж байтал дуранг минь хараанд нэг цайвардуу юм ороод ирлээ. Дурангаа аваад харсан чинь хаврын туранхай зэвхий бүдүүн тарвага шиг л юм бүртэлзээд байх шиг. Бас хажууд нь тарваганы мөндөл шиг юм ноцолдоод байх ч шиг, тэгээд дахиад дурандав. Чоно бололтой нэг амьтан оцойгоод сууж байна. Хажууд нь хэдэн бэлтрэг ноцолдож, нэг юм өнхрүүлж, хөөж булаацалдаж тоглож байна. Бүр сайн харах санаатай дурангийн харааг нааш цааш гүйлгэж байгаад яг сайхан тохируулав. Нэг бүдүүн чоно яах аргагүй оцойгоод сууж байлаа. Хажууд нь бужигнаж байгаа нь бэлтрэгүүд мөн байлаа. Чоно гэж танихтайгаа зэрэг миний айж эхэлснийг яана. Гэвч хажуудаа бэлэн зэхсэн сумтай буутай учир жаахан зориг оров. Аав минь чонын нүх л олох хэрэгтэй, олбол газраа тун сайн тэмдэглэх хэрэгтэй гэсэн тул тэр газрыг би үнэхээр сайн ч ажиглаж тэмдэглэж авлаа. Нүхний ам над онгойж харлаж харагдаагүй боловч бэлтрэгүүд заримдаа олон болж, заримдаа цөөн болж, ил гарч, далд орж байгаагаар нь нүх байна гэж би мэдэв. Тэгээд дурандсан чигээр бостол өнөө оцойгоод сууж байсан чоно маань навтасхийтэл хэвтлээ шүү. Чоно гэдэг амьтан тийм муу санаатай шүү. Би л тэр чоныг саяхан олж хараад байгаа болохоос биш, тэр чоно намайг өнөөгөөс хойш хараад байж л дээ. Тэгээд мал минь ойртвол дайрах гэж ч суусан юм уу, эсвэл олз мэн эрж одсон азаргаа харуулдаж ч суусан юм уу бүү мэд! Би босож, тэр чоно навтасхийтэл хэвтсэнээс хойш өнөө олон бэлтрэг ч бужигнахаа болилоо.

	Мухар өөд мал хариулснаа ааваасаа нуух гэж бодож байсан боловч нэгэнт чонын нүх олсон «Мундаг сайн эр болсон болохоор» нууж чадсангүй хэлчхэв. Нэгд малаа осол эндэлгүй хариулсан, хоёрт чонын нүх олсон өчүүхэн миний «гавьяаг» аав минь үнэлж маргааш нь намайг багийн ухуулагч, хашир сайн анчин Сүндэвийнх рүү явууллаа. Сүндэвээс өөр хүнд чонын нүх оллоо энэ ээ тэр ээ гэж ярихын хэрэггүй гэж аав над захив. Энэ нь ямар учиртай юм бэ гэвэл, багуудын хооронд уралдаантай, чоно алах төлөвлөгөөтэй, тэгээд манай баг чоно алах төлөвлөгөөг муухан биелүүлж байгаа болохоор нөгөө багуудыг гүйцэх санаатай л тэгсэн нь аяндаа илэрхий хэрэг байлаа.

	Сүндэв гуай манайд ирээд цай ууж, аавтай элдвийг хөөрч, бас яриа хөөртөө намайг оролцуулж магтаж байлаа. Магтах ч яах вэ, өнөөдөр өнөө нүхийг надаар заалгаж авчхаад маргааш өглөө л намайг дагуулахгүй хоёул амьхнаараа ярих вий гэж би баахан сэтгэл гонсгор байлаа.

	Оройхон шиг тэр хоёр намайг дагуулж мордлоо. Би ч газраа сайн мэдэх юм чинь тэр хоёрыг шууд дагуулаад хүрлээ. Нүхэн дээр ирээд тэр хоёр эргэж тойрч үзлээ, «суман нүх» байна гэж ярихыг нь би дууллаа. Намайг тийшээ ийшээ сайн хараатай бай л гэнэ. Би ч баахан айж л байлаа. Сүндэв гуай, аав хоёр салхины чигийг олох гэж нэлээд яриа болов. Үнэндээ ч уулын ийм тогоо шиг нөмөр хонхорт хаанаас нь ч салхи нь ирдэг, аль нүхийг нь бөглөж, аль талаас нь утах, чоныг хаанаас ирнэ гэж, хаана хаана нь амдаж тосох, одоо салхигүй байгаад, өглөө салхитай болчих ч ёс байхгүй яах вэ. Орой зүүнээс, өглөө баруунаасаа салхитай болчих ч ёс байлгүй яах вэ. Тэр бүхнийг тохируулна гэдэг амаргүй байлгүй яах вэ. Тэгж тэгж хоёулаа яриагаа тааруулаад хоёр ч нүхийг тас бөглөөд нэг нүхээр нь утаж гарлаа. Тохмоо аваад л хөөрөгдөж гарлаа. Нүхний ам нь ямар нэг амьтны муухай хар ам шиг ангалзан өнөө их утааг бараг гадагш гаргахгүй цааш нь ёроолгүй юм шиг залгиад байлаа. «Одоо болох шив дээ» гэж хоёулаа ярьснаа, утааныхаа гал дээр жаахан шороо асгаж өнгөлөв. Гал нь тэгсхийгээд унтарчихдаг, юм байна. Тэгээд бид мордож яаруухан шиг буцах замдаа аав, Сүндэв гуай хоёр газрын байдлыг ам хамхихгүй шүүмжлэн ярилцаж, үүгээр ирэх, түүгээр гарах хэрэгтэй ч гэх шиг зөндөө юм ярих зуураа «чонын нүх олсон сайн хүүгээ үүрээс өмнөхөн дагуулж мордоно доо» гэж ярилцахыг нь сонсоод миний баярласныг хэлээд ч яана даа!

	Айх гайхах, сандрах буюу самбаачлах хамаг сонин юм өмнө маань үлдлээ. Тэгэхдээ зуны богинохон шөнийн сүүлчээрхэн шүү дээ гэж санахад харин яарал төрөх шиг санагдана. Яарахад даарна гэгчээр үүр бушуухан цайхыг хүлээхэд зуны өнөө охорхон шөнө өвлийн чилээтэй урт шөнөөр солигдчихсон мэт байлаа. Тэхэд аав, Сүндэв гуай хоёр, ер юм бодсон санасан шинжгүй хурхираад л байлаа. Тэгтэл халуун нойр дунд минь намайг хүн дуудав. Арайхийж сэрээд өндийж суутал Сүндэв гуай «анчин хүн нойр ихтэй байх юм бол ажил, бүтээнэ гэж бодох санах хэрэггүй шүү хүүхээ» гэж өгүүлж байлаа. Цагийн байдлыг тоймлох юм бол миний нойр алдсан их цагт аав, Сүндэв гуай хоёр ханатлаа унтаж хожиж аваад намайг дөнгөж сайхан унтаж эхлэхэд харин тэр хоёр сэрүүлсэн бололтой байлаа. Ингээд ирэхэд хал үзэж хашир сууна гэдэг ярихад амархан болохоос биш, яг тийм болтол бас л их юм үзэж, олон олон удаа онож алдаж явах хэрэгтэй юм байжээ. «Нүүр гараа хүйтэн усаар сайн угаах хэрэгтэй. Энэ үүр шөнө хоёрын хагацах цагт чиний нүд бид хоёрын нүдний дэргэд үүрийн цолмон шиг байна шүү дээ» гэж аав хэлэв.

	Бид гурав мордоод Мухар өөд өгсөж явснаа өөр тийш эргэв.

	«Яаж байгаа нь энэ вэ?» гэсэн чинь «Салхины нь өөдөөс сөрж очихгүй бол...» гэж Сүндэв гуай өгүүлэв. Огт өөр замаар хэдэрч баахан явснаа эргэв. Жаахан яваад мориноосоо бууж уяад буугаа бэлдэн цувж мэрийж эхлэв. «Жаахан дөхөж очоод мэрийхгүй яасан холоос юм бэ?» гэсэн чинь «Тэр чинь хээрийн амьтан бидний чимээг давааны цаанаас авна шүү дээ» гэж аав өгүүлээд намайг тун сайн харж яв! гэлээ. Бид ер нь хэчнээн мөлхсөнийг бүү мэд. Ахисаар... дөхсөөр өнөө нүх харагдах сүүлийн онь болсон бөөн бут сөөгтэй чулууны ард оров. Үүрээр боссон болжмор үүлгүй тэнгэр өөд шат дамжин гарахыг яарсан мэт ахин ахин, дэгдэн дэвэн жиргэж байлаа. Ойрын юм ямар ч мадаггүй харагдахаар боллоо. Аав өвс ногоон дундуур шурган харснаа, юу ч мэдэгдэхгүй байна» гэв. Сүндэв гуай өвс ногоон дундуур могой шиг дадмаг мурилзан сунаж харснаа нэг нь байна гэв.

	«Нэг нь байна» гэхийг дуулаад би юунаас нь бүү мэд нэг хачин айдас хүрэв. Аав, Сүндэв гуай хоёр яах ийх тухай, «Энэ ер ганцаар юм болов уу, нөгөө эр нь хаа нэг газар олз хайж шогшиж яваа юм болов уу» «буудах уу, хэн маань буудах вэ» гэх мэтээр ярилцсанаа Сүндэв гуай буудахаар жаахан цааш нь мөлхөв. Бас жаахан ахив. Одоо л... одоо л буудаасай гэхэд дөхөөд л байлаа.

	«Яасан маягтай юм бэ, ингэж байгаад сэдэв авхуулаад явуулчих ахул яана» гэтэл буу ч тасхийгээд Мухарын уул, хад чулуу бүхнээ сэрээх мэт урт амьсгаагаар цуурай татуулаад чимээ тасрав. Чоно ч дороо намсхийтэл хачин нугалран хэвтэв.

	Бид бушуухан гүйж хүрэв. Үнэхээр өлөгчин чоно нь алагджээ. Аав, Сүндэв гуай хоёр нүх булсан шороо, нүх хавийн газрыг яаран явж үзсэнээ хоёулаа байжээ. Эр чоно нь ирж мэднэ гээд гурван тийш амдан баахан хэвтэв. Хааяа нүх рүү эргэж харахад өнөө эм чонын ам нь ангайж шүд нь муухай ярзайгаад миний араас ирвэс шиг үсрэх гэж байгаа юм шиг санагдаад нуруунаас нэг л хүйт даагаад байлаа. Бид нэлээд хүлээв. Тэгснээ аавыг нүх малт гэж Сүндэв гуай хэлэв. Аав ч баахан аймарч байгаа бололтой. «Та хоёр тун сайн л хараатай байдаг юм шүү, цаадах чинь яах ийхийн завдгүй гэв гэнэтхэн бууна шүү» гэж хэлж билээ, Тэр үгийг сонсоод миний айдас улам хүрлээ. Аав удалгүй бөглөсөн нүхний бөглөөг аваад гараа явуулснаа нэг бэлтрэг барьж ирэв. Тэр бэлтрэг муухай бархирав. Тэгтэл миний харж суугаа чигт чулуу нурах шиг боллоо, Үнэхээр бүдүүн чоно хад руу буух ч гэж нисэх шиг сунаж айсуй.

	— Яах билээ, ирлээ... галзуу юм биш үү! гэж би өгүүлтэл, 

	— Чи заавал бууд! гэж Сүндэв гуай хэлэв. Чоно нисэх мэт айсуй. Нүд нь улаанаар эргэлдэн, ам нь ардаа хүртэл ангайгаад шүд нь хөрөө шиг ярзайн, бөөн гал л, өнхрөн айсуй мэт санагдлаа. Тэгсээр тэр чоно гэв гэнэтхэн миний нүд. нүүрийг халуу оргиулан дээр минь буух шиг болтол би буудав. Чоно нэлээд ойрхон ирээд онхолдов. Тэр чигээр хэд өнхрөөд сүүлчийнхээ хүчийг авч дахин харайтал би шууд сандарч буудах чадлаа алдав. Дахин буу тасхийв. Чоно миний өмнөхөн ирж огло харайгаад гулзгар зөөлөн биеэрээ бараг намайг мөргөх шахам унав. Тэндээ хэд татганаад амьсгал нь тасрав. Миний айсныг яана. Хамаг бие минь тэр өдөржингөө нэг л хачин байлаа.

	Аав нүхнээс бас нэг амьд бэлтрэг гаргав. Нүхний тал талаас малтвал нэг өдөр ч бүтэмгүй байсан боловч, Сүндэв гуай нүхний байцыг шинжиж нэг газар малтуулж гол судал нүхэнд хүргээд одоо ийшээ, одоо тийшээ гэх мэтээр товчлон малтуулсаар 4-5 метр малтаж суман нүхний мухарт хүрч үхсэн 4 бэлтрэг авлаа.

	Нэг өдрийн дотор 8 чоно алсан бид гурав буцаж явахдаа хэчнээн баяртай явсныг хэлээд ч яах вэ? Ингэж явахдаа:

	— Саяын эр чоныг миний хүү сүрхий л буудлаа, гэвч амин газрыг нь бас олсонгүй. Үгүй тэгээд Сүндэв чи амжиж буудаагүй бол тэр чинь бидэн дээр улаан цайм буух нь байна шүү, ээ дээ мөн ч шийдсэн, мөн ч аймшигтай араатан даа гэж аав өгүүлэхэд, 

	— Азаар Сүндэв гуайг авч гарчээ бид гэж би өгүүлэхэд, 

	— Сүндэв ах чинь байгаагүй бол аав хүү хоёр бүтэхгүй байсан нь мэдээж гэж аав хэлэв. Тэгтэл, 

	— За манай багийн төлөвлөгөө ч биеллээ, харин уралдааны хувьд арай л нэгдүгээр суурьт орохгүй байх гэж Сүндэв гуай баяртайхан өгүүлж билээ.

ХӨӨРХӨН БАЙДИЙ

	 

	Халуун намар боллоо. Сургуулийн хичээлийн шинэ жил эхэллээ. Аймгийн дунд сургуулийн 7 дугаар ангийн «б» булгийн багш Долгоржав, эхний хичээл завсарлах хонх дуугарсны дараа, багш нарын өрөөнд сэтгэл тавгүй орж ирлээ.

	Долгоржав багшийн царайг хараад, олон багш, хичээл эхэлснийг баяр баясгалантай ярилцан шуугьж байснаа, нам чимээгүй болсон боловч, хичээл ангийн эрхлэгч Шаравдорж, Долгоржав багшийн сэтгэл тавгүй байгаагийн учрыг мэдэж байсан тул, 

	— Долгоржав минь чи, хөөрхөн Байдийгаа л яагаа юм болдоо гэж санаа зовж байна уу? гэж асуугаад дэргэд нь суухад, өнөө нам чимээгүй болсон багш нарын байдалд хөдөлгөөн орж Байдийг мэдэх багш нар;

	— Нээрээ, Байдий ирээгүй гэл үү?

	— Аргагүй л хөөрхөн Байдий юм сан даа...

	— Хичээл эхлэхээс бүүр хэд хоногийн өмнө ёс шиг ирдэг л юм сан...

	— Хөөрхий Байдий, хөгжилтэй ч Байдий, онц ч сурдаг хүү юм сан даа... гэлцтэл, 

	— Хичээл тасалж тун үзээгүй хүү юм сан. Тэр тугал, хар нүдтэй, хоргол шиг бор Байдий минь хичээлдээ бөндийчхөөд сууж байгаа нь харагдахгүй, суудал нь онгойгоод байхаар нэг л эвгүй санагдаад байна... гэж Долгоржав багш өгүүлэв.

	— Байдий чинь ирнэ дээ, түүний төлөө зовох явдалгүй... гэж Шаравдорж багш өгүүлтэл.

	— Байдий маань ан гөрөө хийдэг, яггүй анчин гэж байгаа бил үү? Тарвага, зурам ичих цаг дөхөөд, мань хүн, тарвага хөөцөлдөж яваад хичээл сургуульдаа ирэхээ мартаа биз... гэж багш Гомбо өгүүлэв.

	— Ан гөрөөнд дуртай, авьяастай гэдэг нь яриа байхгүй үнэн. Гэхдээ хичээл сургуулиа мартах ч гэж явахгүй л дээ. Өөр ямар нэг учир явдал болоогүй байгаа даа гэж сэтгэл зовох юм гэж Долгоржав багш өгүүлэв.

	— Ай гайгүй биз... тэгсэн бол аав эжий нь сургуульдаа заавал мэдэгдэнэ. Байдийн аав эжий хоёр хүүгийнхээ хичээл сурлагад анхаарал тавих нь тун гойд байдаг юм. ёстой баярламаар шүү. Хүүхэд бүрийн эцэг эх тийм байдаг бол ёстой сайхан даа. Харин...гэж Шаравдорж багш хэлээд босов.

	— Хүүхэд гэдэг гэнэн улс шүү. Ан гөрөөнд хэтэрхий дуртай бол бас хэцүү. Ингэхэд хөөрхөн Байдий маань юугаар ан хийдэг юм бол доо? гэж нэг багш асуув.

	— Байдий ч одоо эр хүний арван гурван мэхийг цөмийг нь хийдэг хүү гэж байгаа шүү дээ... хошхируулж бууддаг... мярааж бууддаг... шивээнд хэвтэж бууддаг бас яадаг ч гэдэг билээ? гэж Шаравдорж инээмсэглэхэд, 

	— Нардуулах, түр зуурын бороо ашиглах, хавхдах, нохойгоор, урихаар ч гэх шиг элдэв л юм ярьдаг юм сан гэж Долгоржав өгүүлээд инээхэд, 

	— Арай ус цутгадаг юм биш биз дээ? гэж Цэнд багш асуув.

	— Усыг чинь ядсан арга... Тарваганы арьс хөрсийг ч муутгана дэмий гэдэг юм... Ер нь тэгээд тарвага, зурам агнах талаар тэр чинь хүүхэд байтугай том хүнд ч сонин яриа хийчхэж чадна гэж Долгоржав өгүүлэв.

	— Манай сургуулийн байгалийн буланг баяжуулалцсан хүүхдийн нэг бол Байдий шүү дээ. Тарвага, зурам, үнэг, бэлтрэг, туулай, чандага, өмхий хүрний чихмэл, оготно, янз бүрийн шувууг Байдий маань л голдуу олж ирсэн юм даа. Энэ жил чадвал том чоно авч ирнэ гэсэн юм сан гэж Шаравдорж багш өгүүллээ.

	— Хавх, буу... буу ч яах вэ, алдаж осолдохгүй бол гайгүй, хавх чинь харин хэцүүхэн зэмсэг... Зүүхэд эмзэг, буух цохих нь амархан догшин хавх осолтойдоо... гээд хашир догь анчин гайгүй байлгүй. Харин аав, эжий нь ч өвдөж зовсон байж болно доо гэж түрүүнээс хойш энэ яриаг чагнан суусан багш Сэдэдийн өгүүлэхэд, 

	— Нээрээ хөөрхөн Байдийд минь заавал нэг явдал боллоо. Өнөө маргааш хоёр ирэхгүй бол яаралтай мэдэх хэрэгтэй юм байна. Ингэж хэл үггүй байж яасан ч болохгүй гэж Долгоржав багш өгүүлэв.

	Хичээлийн эхний завсарлага багш нарын өрөөнд ингэж хөөрхөн Байдийгийн тухай ярилцсаар өнгөрөхөд 7 дугаар ангийн сурагчдын дунд хөөрхөн Байдийгийн тухай яриа бараг хичээлийн завсарлага бүрээр болж байлаа.

	 

	* * *

	 

	Амралтын өдөр. Намрын оготор шар нар ээнэ. Сургуулийн өмнө талын намхан болдог толгодод хүүхэд очиж тоглож байв. Хүүхдийн өнөөдрийн тоглоом онц сонирхолтой боллоо. Дагва, Намдаг, Дондог зэрэг хүүхэд анчин болж, бусад багачууд тарвага болжээ. Тарвага хошхируулж буудах тоглоом эхэллээ. Гурван тарвагачин маань цагаан цамц, тэрлэгийнхээ дотрыг гадагш харуулан өмсөж, чоно, үнэг, нохойн чих шиг хоёр соотгор чих хийж толгойдоо боогоод, алчуураар үнэг, чонын сүүл шиг даллуур хийв. Тарвага болсон жаалууд, толгойн ар өврөөр хоёр гурваар тарав. Тарвагачид «майхнаасаа» модон буу, даллуураа бариад агнаар гарав. Дагва үнэг, чонын гүйлтээр гүйж, дов сэрвэн таширлаж гуу жалгаар мярааж, биеэ далдлан аятайхан даллаж, мөлхөж элдвээр аашлан энэ тэр тарвагыг буудах дөр барилыг сайн хийх боловч, Намдаг, Дондог хоёр тарвагачны нягт хянуур намба гаргаж чадахгүй, хүүхдийн хөх инээд хүргэж хэсэг тоглосны дараа «Майхандаа» цуглаж ирэв. Тэгээд тэд Намдаг Дондог хоёрыг шүүмжилж, хөөрхөн Байдий маань байсан ч болоосой. Байдий маань тарвагачин болоод эрээн хувцас, сээтгэр чих, даллууртай гүйхээрээ этгээд, ёстой инээд бармаар ид шид ургачихдаг юм сан гэлцэн мөн л Байдийгаа дурсав.

	Дараа нь мярааж буудах тоглоомоор тоглох боллоо. Дагва газрын байдлыг шинжиж, зарим хүүхдийг дошин дээрээ байгаа тарвага болгон явуулав. Дошны тарвага яаж байх, түүнийг яаж буудахыг зааж Намдагийг явуулав. Зарим хүүхдийг нүхнээсээ хол яваа тарвага болгож, түүнийг яаж буудахыг зааж, Дондогийг явуулав. Намдаг Дондог хоёрт бас хэд хэдэн дов, өвс, шаваг, хадан шивээ зааж яаж ашиглахыг хэлж өгөв. Дагва тэдний тоглохыг харж дутагдлыг нь дор дор нь зааж байлаа. Намдаг дошин дээрх бөөн тарваган дотроос нүхэндээ хамгийн ойр нэг бүдүүн тарвагыг урьдаар буудаж, түүгээр нүхийг нь таглаад бусад тарвага орох гэж бужигнаж байтал цөмийг нь очиж буугаараа цохиж алсан боллоо. Энэ нь хэдийгээр инээлдэх үймэх сонинтой байсан боловч, үнэндээ тарвага тэгэх үү?үгүй юү? гэвэл бас л бүтэл муутай дэмий арга тул Намдагийг муу тарвагачин гэж шүүмжлэв.

	Хүүхдүүд шивээний тарвага агнах аргаар наадах гэтэл тэр нь бас л дэвтэй сонин болж өгсөнгүй. Харин зам дагуух тарвагыг агнах арга тэдэнд их л сонин боллоо.

	Дараа нь Дагва хавхаар яаж ан хийхийг зааж байтал сургууль дээр нэг хүүхэд давхиж ирэв. Тэр хүүхэд хөөрхөн Байдий ирлээ гэдэг мэдээ авчрав. Үдийн хоолны ч цаг болж, хөөрхөн Байдий ч ирлээ гэдэг мэдээ хүүхдийг яагаад ч юм бэ дээ ихэд баярлуулав.

	Хүүхдүүд учир ишгүй тоглоомоор тоглохгүй энэ тоглоомоо яаж баяр хөгжилтэй болгох вэ гэдгээ бодоод дараа дахин тоглохоор болж, өнөө намхан болдог толгод дээрээс уралдаж буцав.

	 

	* * *

	 

	Наранд гандан борлосон, бов борхон Байдий нөхдийнхөө дунд зогсож байна. Байдий зүүн гараа эгэлдрэглэжээ.

	— Байдий найз аа гар чинь яагаа вэ?

	— Нохой хазаа юу?

	— Мориноосоо ойчоо юу? гэж хүүхэд бүр ам амандаа асууна.

	Байдий тэдний олон өнгийн асуултыг нэгмөсөн хариулах гэсэн юм шиг инээмсэглэн зогсоно. Байдий бас нэг хүнийг нөхдийнхөө дундаас нүдээрээ эрээд байгаа нь ил байлаа.

	Байдий минь чи гараа яагаа вэ? гэж нэг эмэгтэй хүүхэд гэнэт асуув. Асуулт дууслаа, одоо хариулъя даа гэсэн юм шиг Байдий тормолзон инээмсэглээд:

	Би гараа хавханд цохиулчихсан юм. Тэгээд хичээлээсээ хоцорлоо. Одоо гайгүй, гойд өвдөх юм байхгүй гээд Байдий дуугүй боллоо.

	Бүр хуга цохичхоогүй биз дээ? гэж түрүүчийн эмэгтэй хүүхэд дахин асуув.

	— Бараг тэгсэн. Гэвч одоо эрүүлтэй адилхан болсон гэж Байдий өгүүлэв.

	Тэгвэл өнгөрсөн зун олигтой ан хийж чадсангүй шив дээ?

	— Ноднин 500 гаруй зурам, 100 шахам тарвага агнаж, сургуулийн зуны даалгавар онц сайн биелүүлж, аймгийн тэргүүний анчин цол авсан шүү дээ. Энэ жил хайран болж дээ. Байдий найз минь гэлцтэл.

	Энэ жил ч би бас чамлалтгүй ан хийсэн. Та нар хар даа гээд Байдий өврөөсөө нэг бичиг гаргаж нөхдөдөө өглөө. Тэгтэл, 

	Байдий өнөө сургуульдаа чадвал нэг том чонын чихмэл авчирна гэсэн чинь яалаа гэж нэг хүүхэд асуутал, 

	Тэр ч бас бүтсэн. Удахгүй аав маань авч ирнэ гэж хөөрхөн Байдий их л тайван өгүүлэв.

	 

	* * *

	 

	Сургуулийн хичээлийн шинэ жил эхлээд сар хагас дөхөж байлаа. Тэнгэр бүрхэг, хүйтэвтэр цас ч унаж магадгүй байлаа. Нэгдүгээр хичээлийн дараа багш нар өрөөндөө орж ирээд урьдчилсан дүн гаргах энэ тэр аж:лаа ярилцан байтал, Долгоржав багш их л баяр баясгалантай орж ирлээ. Түүний намхандуу, тэгшхэн махлаг бие, хөөрхөн бор царай, давхраат алаг нүд, жигд цагаан шүд нь цөм хэчнээн зохилдонгуйг өгүүлэх хэрэг юун.

	Сар гаруйн өмнө Долгоржав маань эхний хичээлийн дараа ямар шүү царайтай орж ирж байлаа. Одоо ямар байна? гэж Шаравдорж багш инээмсэглэн өгүүлэхэд, 

	— Бараг л уйлах шахам байсан... Одоо ч бас л уйлмаар юм биш үү? гэж Гомбо багш өгүүлэхэд:

	— Тэхэд бол ч уйлмаар байсан. Одоо бол баярлаж ханашгүй байна. Бондгор бор Байдий минь Улсын тэргүүний залуу анчдын зөвлөгөөнд оролцохоор онгоцонд суугаад олондоо алдартай Улаанбаатар орохоор нисээд явлаа. Тэгэхэд та нарын ангиас манай Байдий хүү шиг тэгж явсан хүү бий юу? Долгоржав асуув.

	— Байдийг их өмчилж байна шүү. Байдийг ч Долгоржав багшийн сурагч гэхгүй, манай аймгийн Байдий гэнэ дээ гэж Цэнд багш маргах гэтэл, 

	— Зүйтэй та нар хар даа улсын залуу анчдын зөвлөгөөнд оролцох манай аймгийн алдартай залуу анчид мордлоо гэсэн аймгийн сонины энэ мэдээг харахгүй юу гэж Сэдэд багш өврөөсөө сонин гаргаж үзүүлэв. Багш нар сониныг үзсэнээ:

	— Тэр дээ аймгийн залуу анчдын бүрэлдэхүүнд манай хамгийн залуу анчин дунд сургуулийн 7 дугаар ангийн сурагч 15 настай Борын Байдий нар оролцоно гэж байна. Сонинд хүртэл манай аймгийн... гэж байна шүү дээ гэж Гомбо багш ярив.

	— Ямар ч гэсэн миний л ангийн сурагч... Зөвлөгөөн дээр хэлэх үгийг нь хүртэл би үг найруулгын талаар засаж хэлж өгсөн. Бондгор бор Байдий минь хурлын индэр дээр гарч үг хэлэхдээ багшийнхаа бичгийг харна... Тэгээд багшийгаа тэрхэн минутад дурсан санана. Тэгэхэд та нарыг дурсахгүй шүү дээ. Хөөрхөн Байдий өдийд хаа хүрч яваа бол доо? гээд цонхоор гадагш хартал дараачийн хичээлийн хонх дуугарав.

	— Наадах сониныг чинь өглөөний сонин уншлагад бүх сурагч, ажилчинд уншиж өгье гэж багш Шаравдорж өгүүлэхэд, 

	— Би уншиж өгнө гээд Долгоржав багш сониныг аваад хичээлд орохоор хамгийн түрүүнд гарахад, 

	— Долгоржав маань Байдийд дэндүү хайртай шүү. Байдий ч гэсэн сая хөдөөгөөс ирээд Долгоржав багш бий юу гэж бараг хамгийг түрүүн ам нээж асуугаад л, нөхөд нь бий гэртээ амарч байгаа гэсэн хир нь нөхдийнхөө дундаас нүдээрээ эрээд л байсан гэж хүүхдүүд ярьж байсан юм.

	Үнэхээр ч тэгэхэд Байдий хүрээлж байгаа нөхдийнхөө дундаас нэг хүнийг нүдээрээ эрээд байсан. Тэр нь Долгоржав багшийгаа л эрээд байсан хэрэг байжээ.

	 

	1958 он

	 

	 


ШҮДЭН ТОНШУУЛ

	 

	Улаанбаатараас зуугаад километр алсхан, төмөр замын нэг станц дээр ажилладаг ах дээрээ очих болов. Галт тэргэнд суугаад ган замаар жирэлзүүлэнхэн явсан тэр үед тэнгэрийн байдал нэг л хэвийн биш байлаа. Аялагчдын зарим нь «Өнөө шөнө салхилах нь» гэхэд зарим нь «Ай хэн мэдэх вэ, үүл нүүж сүр бадруулж, аянга цахилгаан гялалзаж тэнгэр нижигнээд л хэмжээгүй уст бороо ормоор л байдаг, гэтэл өглөө болоход арчсан толь шиг цэлмэчихсэн байдаг шүү дээ» гэнэ. Нэг өвгөн «Одоо ч намрын улирлын шувтарга ойртож цагийн толгой цааш харж, цасны толгой нааш харж байгаа цаг даа?» гэхэд галт тэргэнд нэгэн жигд бүүвэйлүүлэнхэн явсан хүмүүсийн нэлээд хэд нь «Цасны толгой...» гэдгийг дуулахдаа баахан зэвүүрхсэн байдалтай «Хаа байсан юм. Өвс ногоо сөлтэйгөө байна шүү.» гэлцэн хүн бүр л өвгөний үгээс сэрдхийн цочсон маягтай харагдав. Харин «цасны толгой» гэдэг үг яагаад ч юм бэ надад их л аятайхан сонсогдож билээ. Намайг бодвол бичигтэй номтой улс юмны учрыг мэдэж л байгаа байлгүй яах вэ дээ гэсэн янзтай тэр өвгөн дахиад бидний ярианд оролцсонгүй хойшоо сугаран гарлаа.

	Намрын шөнө. Цаг баахан оройтосхийж байхад би ахынхаа байгаа нутагт хүрч галт тэрэгнээс пүүгээгээ аваад буулаа. Намайг тосож ах минь ирэлгүй харин хоёр жаал охин нь иржээ. 

	— Ах яагаа вэ? гэж тэр хоёр охинтой мэндлэхээсээ өмнө асуув.

	— Аав уу? гэж тэр хоёр асууснаа, аав шүд нь өвдөөд хариугүй гэж хэлээд, намайг дагуулан гэрээ зүглэлээ.

	Бид гурав зам зуурын юмыг ярьж хөөрөн тэдний гэрт хүрч явахад галт тэрэг замаа хөөсөөр давхин одлоо. Тэнгэр бүүдийж барайгаад салхи ч үгүй, хүйтэн ч биш нэг л дүнсгэр хэвээр... Ахынхаа гэрт ороход эгч маань баяртай сайхан угтсан боловч ах минь хацар дээрээ зузаан юм тавьж толгойгоо пандайтал боогоод хоймроо ёолон өнхөрч байгаа нь ёстой л, өнөөх бал идсээр шүд нь өвдсөн зовлонт баавгайн үлгэрийг санагдуулав. Ахын минь шүдний зовлон намайг ч бас баяр хөөргүй болголоо. Ах минь намайг хараад:

	Миний дүү... сайн... ах нь... ёо... ёо... ай их муу... гэх мэт хэдэн цоохор үг хэллээ. Нүд нь нулимстай, царай нь ч ёнхгор юм шиг харагдахад «Махны хаан нүд, ясны хаан шүд» гэж хууччуул ярьдаг. Нээрээ шүд гэгч эмзэг газар байх нь гэж бодогдлоо. Ахдаа би ямар тус үзүүлэх вэ, дэмий тэгж ингэж байгаад л унтлаа. Өглөө сэрсэн чинь ах минь харин:

	— Зочин хүн ингэж их унтаж яаж болох вэ, босоо миний дүү гээд л инээж хөөрч сууна.

	— Өнөө шүд чинь ашгүй гайгүй юу гэсэн чинь:

	— Шүд үү? Шүд өвчтэй хэвээр... Толгой түрүү хавийн эрхтний өвчин шөнө айхавтар донтой юм шиг өвддөг, өдөр гайгүй байдаг юм. За тэр ч яах вэ. Чиний ирсэн хэрэг бүтжээ. Чи ч цагийг нь сүрхий тааруулж ирдэг айхавтар мэргэн хүн юм. Гадаа... гээд тооно өөдөө харахад нь:

	— Ашгүй цас ороо юу? гэж асуув.

	— Тийм байна, зөндөө цас орж гэж ах өгүүлэхэд:

	— Цас ч яах вэ, сайн л байна. Шүдээ эмч докторт үзүүлэх сэн ах минь гэхэд:

	— Зүгээр дүү минь шүдний эмч хээр ууланд бий хоёулаа түргэн явъя гэлээ. Би ахынхаа энэ үгэнд ёстой мэл гайхав.

	Цай ууж гүйцтэл ах маань авч явах буу сум, жаахан хуурай хүнс ч базааж амжлаа. Хоёулаа нэг нэг буу үүрээд хойд уул өөд алхаж гарлаа. Өвс ногоо цасанд дарагдаад голын ус хөлдөж эхлээд хамаг юм хонхол цонхол, оргиод газар оронд нэг л их зай гарсан юм шиг байлаа. Гол гатлаад цаад уул өөд өгссөн жалга дагаж өгсөн явлаа.

	Хагас цаг хэртэй явлаа. Өнөө жалга барагдахааргүй уртаар барахгүй өгсөх тутам улам эрэг гангатай болж заримдаа цас өвс, мод холилдоод явахуйяа бэрх боллоо. Ийш тийш матиралдсан жалгын зам дагасаар хэчнээн хол газар ч хүрснээ мэдсэнгүй. Уулын мод нэлээд өтгөрч, хэд хэдэн намхан гөвгөр тойрон өнгөрчээ. Гангаас гарлаа. Гангын хажуугаар өгсөж нэг намхан толгой дээр гарлаа.

	— Хүүе ээ! Ашгүй, эмч тэр сууж байна гэж ах маань хэлэхэд би бас л гайхчихлаа. Ахынхаа хараад байгаа зүг рүү харвал өнөө гангын эхний битүү модтой сүрлэг харанхуй мухраас өөр юу ч харагдсангүй. Тэгтэл гангын эрэг хавиас өндөрлөн ургасан гуалиг нэг жигд хар моддын нэгний нь орой хэрд тоншуул шувуу чахран дуугарч, тор торхийтэл мод тоншиж харагдлаа.

	— За түүнийг хараа биз дээ, чи бууд! Харин бүр алчхаж болохгүй шүү! гэж ах минь хэллээ.

	— Тэр ч яах вэ, өнөө эмч чинь аль вэ? гэхэд:

	— Яагаа вэ, тэр тоншуул! гээд ах маань инээж байна.

	— Тоншуул чинь ашигтай. Алж болдоггүй. Тон тон гэхээр толгой минь өвдөнө, тун хоосон суухаар гол минь харлана гэдэг хөөрхөн шувуу, шүү дээ гэсэн чинь:

	— За миний дүү, ах зах хүний өөдөөс элдэв юм бүү ярь, цаад тоншуулаа л дутуу алаад аль. Бүр алчих юм бол огт хэрэггүй, дахин тоншуул буудах болчихвол дэмий шүү, тэгвэл чи өөрөө харин ойн үнэтэй цайтай олон шувуу алсан болно шүү дээ гэж ах хэллээ.

	— Би хэдийгээр буудахдаа сайн боловч тэр тоншуулыг амьд унагаж ахдаа тус болно гэдэгт итгэхгүй байлаа. Газар нь эвгүй, хол, тоншуул нь жижигхэн, өнгө нь модныхоо өнгөтэй таарчихсан, бүүдийж бүгийгээд ер яана даа, нэг бол бүр алдаг, үгүй бол бүр алчихдаг хэрэг болж дээ гээд буугаа сумлаад харж байтал, ашгүй тоншуул маань модоо эргээд аятайхан болоод өглөө. Мод тоншуул хоёрын дундыг нь бариад шагайж байтал: 

	— За бушуул, битгий бүр алчих. Үүнийг алах юм бол дахиад нэгийг буудах болно гэж ах минь дахин хэлэх сонсогдлоо. 

	Буудлаа. Тоншуул чахар чахархийтэл дуугараад хэрэм шиг сүр сар хийлгэн ганга руу ойчлоо.

	 

	 

	— За цаад ганга руу тун болгоомжтой буу! Шинэ цас гэмтэй шүү. Халтирвал амаргүй юм болно гэж ах хэллээ.

	Ямар айхавтар ганга вэ! Арайхийж өнөө тоншуулдаа хүрлээ. Цасан дээр амьд хэвтэж байна. Намайг харчхаад муухай нь аргагүй бархирлаа. Бариад авсан чинь бүр ч муухай бархирч гар, дээлийн ханцуй дээр хүчтэй тоншиж байна. Үргэлж хатуу мод тоншдог дархан гэсэндээ яггүй хүчтэй тоншиж байна. Улаан өвчүүтэй, улаан хүзүүтэй, нуруугаараа шаазгайн өд сөд шиг алтлаг ногоон өнгөтэй хөөрхөн тоншуулыг ахдаа хүргэж өгөв.

	— За миний дүү тун их тус боллоо. Одоо чи дээшээ хараатайхан байгаарай. Энэ газар чинь үнэгний ид жим гүйдэл газар байгаа юм. Үүний чинь дуугаар үнэг салхины дээрээс шовсхийтэл улаан цайм орж ирнэ шүү. Тэгвэл нэг сумаар хоёр туулай буудна гэдэг болно шүү дээ гээд ах маань хадны ёроолд суугаад өнөө тоншуулыг чарлуулж уурлуулан, тэр мөртөө өөрийнхөө амыг ангайлган өвчтэй шүдээ тоншуулж гарлаа. Өвчиндөө тэсэж ядан уурласан тоншуул, ахын ам руу хошуугаа оруулж шүдийг нь бархиран бархиран тоншиж гарлаа. Хоёр зовлонтой амьтан, нэгэндээ тэгж тус хүргэж байгааг хараад миний инээд хүрснийг яана. Тэр хоёр их удлаа. Тэр хоёрыг сонирхсоор би үнэг харахаа ч мартлаа. Тээр хойно ах тоншуулаа барьсаар миний дэргэд ирлээ.

	— За үнэг алга уу? гэнэ.

	— Үнэг бараг харсангүй шүү, надад энүүхэндээ гэхэд таны шүдээ эмчлүүлж байгаа чинь л харин сонин байлаа гэхэд:

	— Үнэг заавал ирсэн байх ёстой гэж ах хэлээд тоншуулаа бархируулан цааш нь нэг хамар дээр гарч өнгийн харж байснаа гэнэтхэн нам суув. Тоншуулаа хэд бархируулснаа буугаа авлаа, буудлаа.

	— Миний дүү гүйгээрэй, нэг сумаар хоёр туулай буудна гэж хэлсэн шүү дээ. Түрүүн үнэг ирсэн байна, чи харсангүй. Тэгээд мартамхай амьтан хамрын цаана оронгуут манийгаа мартчихаад өнөө олз идшээ эрээд шогшиж явдаг байна шүү гэлээ. Тэрүүхэн нэг хадны хажууд унасан шүү, аваад ир гэлээ.

	Ах маань нээрээ нэг үнэг буудчихжээ. Бид хоёр тэндээсээ буцлаа.

	— Шүд чинь зүгээр болчхов уу, тоншуул яадаг юм бэ, модны өт хорхой шиг шүдний чинь хорхойг түүчихдэг юм уу гэж замдаа асуухад:

	— Эндхийн зарим ардууд л тэгж шүдээ домнодог юм. Түүнээс биш ингэж тоншуулж, эдгэж байгаа хүнийг би үзээгүй. Гэхдээ эдгэх нь бараг боловч санаа дагаж өвчин нь жаал намжиж мэднэ гэж ах хэллээ.

	Ер нь тоншуул буудаж унагаад л бархируулж үнэг буудаж байгууштай юм аа гэж хэлэхэд минь үнэг агнадаг гучин хоёр арга байдаг юм. Тоншуулгүйгээр болно гайгүй гэж ах хэллээ.

	— Тоншуулаар агнадгийг нэмээд гучин гурав болгочихвол яана? гэж асуухад:

	— Тоншуулаар үнэг агнах баг хийж болохгүй гэдгийг чи надаас сайн мэднэ, тэгээд ч анчин хүнд үнэг төдийхнийг дөнгөөд намнах арга хаа мундах вэ гэж хэллээ.

	— За тэгвэл тоншуулаар шүдээ л эмнүүлж байя харин гэтэл:.

	— Энэ чинь бараг домог яриа шүү дээ дүү минь. Манай ардын дунд ийм домог аль олон гэж ах хэлэхэд:

	— Ингэхэд энэ маань ямар гэгч нэртэй тоншуул бэ? гэж асуухад:

	— Шүдээ тоншуулдаг учраас нутгийн ардууд шүдэн тоншуул гэдэг юм гэж ах минь хэллээ.

	Тэр шөнө ахын минь шүд өвдсөнгүй. Өдрийн анд ядарсан болоод шүдээ өвдөхийг нь мэдэлгүй унтсан уу, тоншуулаар домнуулсандаа ёстой л санаа дагаад намжаа юм уу. Одоо бүү мэд дээ.

	1958-7-З

	 

	 


ДУГУЙ

	 

	I

	Бага үдийн алдад зүүн хамар хашаанд нь гарсан түгшүүртэй явдлын хөл их үдийн хэрд бараг намдсан боловч баруун хашааны Тогоо бүсгүйн сэтгэлээс тэр түгшүүрийн ул мөр арилаагүй хэвээр байв. Тогоо бүсгүй суувч нэг л тохитой биш, уувч аяга цай гүйцэд уучхаж чадахгүй байлаа. Дэнсэлж донсолсон сэтгэлийн эрхээр хашааны хаалга хавьд юм тор хийхийн тоогоор өндөсхийж унадаг дугуйтай хүн дугуйгаа хар яр, тар няр чимээ гарган өнгөрөх бүрийд, хүү минь айсуй болов уу гэж гарч орно. Тэгснээ л хашааны хаалган дээр нэг мэдэх нь ээ хүрчихсэн, хүүгээ харуулдаад зогсож байдаг байлаа.

	«Баатруудын гудамж» гэдэг урт гудамжны бараг баруун үзүүрт Тогоогийн гэр байдаг сан бол хүү Дондог нь тэр гудамжны зүүн үзүүрээр орж ирэх учиртай билээ. Хүүгийнхээ орж ирдэг цагт эх нь ингээд харуулдаад зогсож байдаг, хүү нь ч эжий минь намайгаа тосоод зогсож байгаа гэж бодож ирдэг. Нээрээ ч энэ хоёр тэгж угтаж, угтуулж сурсан учир хүү нь бараг гудамжныхаа буланг ороож гарч ирэнгүүт ээжийгээ хардаг, эжий нь ч хүүгийнхээ царайд инээд баяр үзэгдэхийг тэр урт гудамжинд юм бүхнээс содхоноор хараад сурчээ. Баруунаа хэлбийсэн оройн нарны гэрэлд хүүгийн нь нүүр улаан зээрд нүд нь тугалынх шиг бүлтэлзсэн, шүд нь цахиур цагаан чулуу шиг яралзан инээсээр орж ирэхэд эхийн сэтгэл юутай их тэнийн баярладгийг энэ гудамжинд олон хүн мэднэ дээ. Хүү нь дугуйныхаа ард нэг бол өөрөөсөө өндөр босоо ачаатай, үгүй бол хоёр уут юм илжгэнд тэгнэж орхисон юм шиг сүртэй хөглөгөр ачаатай орж ирдэг билээ. Уралдсан морь замын аль зөөлөн цагааныг эрэх мэт дугуйгаа гудамжны аль эвтэй таатай газраар залж аажуу уужуу жийсээр орж ирдэг номхон бүр хүүгээ Тогоо бүсгүй зүрх сэтгэлийнхээ толинд харж хүлээн ядаж баахан зогсов. Гэвч хүү нь гарч ирсэнгүй. Яаж ч гарч ирэх ажээ. Үнэнийг хэлэхэд хүүгийнхээ ирэх цаг болоогүй байхад Тогоо дэнсэлж хөдөлсөн сэтгэлдээ хөтлөгдөн гарч ирсэн шүү дээ.

	Зүүн хашаанд ганцаар үлдсэн Долгор авгай заримдаа аман дотроо хүнгэнэтэл үглэж, заримдаа ядарч зүдэрсэн бололтой учиргүй эвшээж, дэмий нааш цааш холхин, үгүй бол цэл хөхөрч, мэл гайхширан зогсох мэт ер яахыгаа мэдэхгүй байв. Тэдний хүү Сандагт тохиолдсон гайг өөрийн хүү Дондогт тохиолдсон юм шиг санаж тэдний гэр хашаанд үймээн шуугиан болоход сайхан сэтгэлтэй хөршийн ёсоор хавийн айлын хүмүүсийн түрүүнд гүйн орж сэтгэлийн нь зовлонг хуваалцаж чадлынхаа хэрээр тус болсноо Тогоо энэхэн үед давтан санав. Тэгээд хөөрхий Долгор гуай дээр орж, хань бараа болдог юм бил үү гэснээ... Хүү минь яасан удна вэ? Хүү минь хүрээд ч ирэх болов уу? Хэдэн цагт ирэх ёстой билээ. Одоо хэдэн цаг болж байгаа билээ? гэж өөрөөсөө асууна.

	 

	II

	Тогоо хашаа руугаа ортол зүүн хамрын Долгор авгай гарч ирэв.

	— Вандуй гуай алга л байна уу? гэж Тогоо асуув. Вандуй гэдэг нь энэ авгайн ач хүү Сандагийн аав ажээ.

	— Алга. Их удаж байна. Энэ ч лав барагдахгүй түүх боллоо л доо... Үгүй ер ийм юм үзэх гэж, ядахдаа эх нь байдаггүй гэж Долгор авгай өгүүлэхэд нь:

	Дарийг амралтаас нь их л шамдуулж дуудсан юм сан. Унаа унаш олдвол хоёр гурван хоногт ороод ирэлгүй дээ гэж Тогоо өгүүлэв. Дарь гэдэг нь Сандагийн эх ажээ.

	— Ээ дээ Тогоо минь, манай энэ Сандаг даанч дүрсгүй хүүхэд юм даа. Дугуй л унавал алтан хараацай шиг нисэж явна шүү. Мэдэлтэй, болгоомжтой яв. Осол эндэл хэлж ирэхгүй шүү гэж хэчнээн хэлнэ вэ. Хүний үгийг дор нь нэг чихээрээ оруулаад нөгөө чихээрээ сэгсэрдэг байсан юм. Одоо ямар байна даа гэж Долгор авгай нулимсаа мэлтгэнүүлэв.

	Долгор гуай минь одоо уйлаад яах вэ? Харин ч та бид нар их азтай юм. Сандагийн ард сууж явсан хүний хүүхэд бага шархтлаа. Сандаг өөрөө ч гэсэн мэнд үлдлээ. Энэ ч одоо их аз шүү гэж Тогоо арга учир гарган хэлэв.

	— Амь л үлдсэн юм шиг байна. Энэ ч яах аргагүй бөөн гай яа гэж Долгор авгай өгүүлснээ, нэг хэлэхдээ хоёр хөл гэх юм, нэг хэлэхдээ өрөөсөн хөл нь гэх юм. Вандуй маань сандарчхаад бас ондоо юм хэлдэггүй шүү гэж нэмж хэлэхэд:

	— Эмч айж зовох юмгүй гэсэн шүү дээ. Тэд биднийг юунд хуурах вэ. Тийм биз дээ гэж Тогоо хэлээд Долгор эмээг дагаж гэр лүү нь оров.

	— Чиний хүү шиг ухаантай, томоотой ажилсаг хүүтэй бол хаана ч сэтгэл зовохгүй, нүүр бардам явж болно шүү. Дөрвөн жилийн өмнө хүүхдийн хөөрхөн дугуй гарахад манай хоёр гэрээрээ, хоёр хүүдээ нэг нэгийг авч өгөө биз дээ. Тэгээд Дондогийн дугуй одоо хүртэл хэвээрээ байхад манай хүү одоо хэд дэх дугуйгаа унаж байна? Энэ чинь ямар вэ та минь? гэж Сандагийн аав Вандуй өчигдөрхөн ярьж байж билээ. Гэтэл өнөөдөр энэ! Амьдрал гэдэг ийм л байгаа юм даа!

	Долоон цагийн үед Дондог дугуй дээрээ дүнхийтэл ачсан ачаатай хүрч ирэв. Номхон бор хүү минь хүрээд ирлээ. Хүүгээ долоон цагт ирэх учиртай байхад би бүтэн цагийн өмнө гарч тоссон байна шүү гэж Тогоо дотроо бодлоо. Эхийн нь байдал нэр л тавгүй байснаа сая л сэтгэл амарч, биеийнх нь ядраа чилээ гарах янзтай болохыг ажсан Дондог:

	— Ээж ээ бие чинь зүгээр биз? гэж ачаагаа буулгангуут асуув.

	— Миний бие ч зүгээр. Хүү минь, за ачаагаа хурдан буулгая гээд Тогоо бүр яарах шиг болоход нь:

	— Юу болоо вэ, ээж ээ! Та нэг л жигтэй харагдаад байна гэж Дондог асуув.

	— Би зүгээр хүү минь. Хөөрхий муу Сандаг чинь сүйд болсон гэж Тогоо тэссэнгүй хэлэв.

	— Сандаг ий? гээд Дондог зүүн хашаа руугаа харахад:

	— Тийм ээ, Сандаг! гэж эх нь давтан хэлэв.

	— Сандаг яагаа вэ, ээж ээ?

	 

	III

	Вандуй гуай барааныхаа бяцхан модон байшинд оров. Шалан дээр хэвтэж байгаа дугуйн тамтаг дээр хамгийн түрүүн нүд нь тусав. Вандуй тэр дугуйны тамтгийг гаргаж шидэв. Тэгснээ эндээс ч дугуйны гар, рам тэндээс ч утас нь тасарсан, тасраагүй, хамартай хамаргүй, нүцгэн дугуй гаргаж шидлэв. Унадаг дугуйны л зүйл юу дайралдсан бүхнийг гаргаж шидэх тутам удам чадал орох мэт, нүд нь улам хол хурц мэргэн харах мэт өөрт нь санагдсан бололтой. Энд тэнд дугуйны л зүйлтэй юм хоцрох вий гэж сэжиглэсэн янзтай, байгаа бүх юмаа татаж чангааж, уудалж онгичиж хойш урагш болгосоор байтал байшин доторх эд агуурс тэмээ туйлсан юм шиг болов. Сүүлдээ шүүгээ авдар, хайрцгийн нүд, татуургыг суга онгичиж ёроолыг нь хүртэл тэмтрэн түлхүүр, насос, төмөр гинж, тосны сав, эрэг боолт ч дайралдсан цөмийг нь авч шидэв. Дугуйны зүйлтэй бүх юмыг зайлуулсны ачаар бусад юм хэдий эмх замбараа алдсан ч гэсэн байшин нь их л сайхан зайтай болж онгойгоод, сэтгэл санаанд нь хүртэл цаггүй их юм багтмаар болсон мэт санагджээ.

	Тэгээд малгайгаа хойш нь дарж духныхаа хөлсийг ханцуйгаараа хоёр тийш нь эв дүйгүй хүчтэйхэн шударч арчив. Байшингийнхаа хаалган дээр гарч үүдний шатан дээр лаг хийтэл суув. Хашаа дүүрэн хаяж цацалсан юмаа хараад дөрвөн жилд хэдэн дугуй... гээд тоолох гэснээ чадсангүй. Хашааны хаалга гэнэт хяхран онгойход Вандуй давхийн цочив. Эхнэр Дарь нь орж ирээд хаалгаа хаангуут гэдрэгээ хаасан хаалгаа налж зогсов. Хашааны доторх зүйл, уйтгар гунигт дарагдсан нөхрийнхөө царай хоёрыг ээлжлэн харснаа итгэж үнэмшихгүй худал байж таарах ёстой гэж огт итгэхгүй явсаар ирсэн зүйл нь ийнхүү түмэн үнэн болмогц гөлрөн зогсож байснаа барьсан чемодан, цүнх хоёроо газар алдав. Хамаг биеэр нь хүйтэн могой ороон гүйх шиг болоод нүдний нь нулимс энгэр лүү нь бөнжгөнөн дусаж эхлэв. Гэрээс гарч ирсэн хадам эх Долгор Дарийг хараад урагш нэг алхаж үгүй бол гэрийнхээ үүд рүү араараа ухарч байгаад гэнэт урагш явж очоод Дарийг тэврэн авлаа. Дарь хадам ээжийгээ тэврэн авч эхэр татан уйлснаа Вандуй дэргэд нь ирээд:

	— Гэртээ оръё доо, Дарь аа! гэх үед Дарь ухаан алджээ.

	 

	IV

	Вандуй, Дарь, Долгор гурав гэртээ байлаа. Хэн маань түрүү дуугарах бол доо, үзье гэж нэг нэгийгээ чагнасан шог үлгэрийн гурван авгай шиг гурвуул дуу шуугүй мэлрэн сууна. Энэ чигээрээ бол энэ гурав, гурван өдөр шөнө ч ингээд сууж чадмаар аятай харагдана.

	Дарь, Вандуйг харвал энэ хамаг гай надаас л боллоо. Ганц муу хүүгээ гэж толгой дээрээ гартал эрхлүүлж дөрвөн жилийн дотор таван дугуй эдлүүлээд хамгийн сүүлд ийм хэрэг болдог байж гэсэн аятай газар шагайн суужээ. Жаахан сууснаа Вандуй, Дарийг харвал энэ ч надаас ч бас бололцсон доо, юм л бол хүү минь нялх бага юм, чухам эрхэлдэг тоглодог, элдвээр аашилж загнадаг л цаг нь даа. Үүнээс хойш болохоороо харин хүүд минь ингэж дураар дургих цаг ер гарахгүй... гээд бодсон бодлоо дуусгалгүй гүд гүд ханиагаад буруу харжээ. Долгор авгай, хүү бэр хоёроо зэмлэсэн нүдээр ээлжлэн харахад: «Та хоёр ашгүй одоо л гэмээ мэдэв үү? Уг нь нэлээн түрүүний мэдэж сүүлд нь ийм гай зовлон болох бий гэж сэрэмжлэх хэрэгтэй байсан юм даа. Эцэг эх хоёул хүүхдийг зэрэг эрхлүүлэхээр ингэдэг юм. Харин ядахдаа нэг нь эрхлүүлдэг, нөгөө нь баахан хатуухан байсан бол бас ондоо хэрэг шүү дээ» гэж өгүүлэх мэт байлаа. Хэчнээн удаан суусныг бүү мэд, нэг удаа тэр гурвын нүд яг мөргөлдөхдөө: «Ээ дээ та минь, хүүхдийг багаас нь эрхлүүлж яая л гэвэл тэр аяар нь загнуулж, юу л гэвэл заа гэж бөхийгөөд, хаашаа л гэвэл тийш нь явуулаад, аль өг л гэсэн бүгдийг нь авч өгөөд байвал нэг цагт бид гурав шиг л болохоос өөр зам байдаггүй юм байна шүү» гэж гурвуул нэгэн сэтгэлээр нэг ч үг зөрүүлэхгүй өгүүлэх мэт санагдлаа.

	Хашааны хаалга дуугараад нэг хүн орж ирэв бололтой. Гурвуул үүд рүү хартал Дондог хүү орж ирэв. Дуу цөөнтэй, даруу номхон, хичээнгүй тэр хүүг харахдаа «Сандаг маань ийм хүү болсон ч болоосой гэж тэр гурав өөрийн эрхгүй бодсон байлгүй яах вэ?» Дондог, Дарь бүсгүйд нэг бичиг өгөв. Дарь бичгийг авахдаа гар нь чичирч байхыг Дондог ажив.

	— Сонсоорой! гэж Дарь арайхийж ам нээж нэг үг хэлсэн нь, асар их хэрэг явдал амжуулж, санаа нь амарсан хүн шиг харагдана. Дарь уншсан нь:

	«Хайртай буурал эмээ минь! Хонгор сайхан сэтгэлтэй ээж минь! Хүүдээ дэндүү зөөлөн, энхрий аав минь! Та гурвуул сайн байна уу? Та гурвыгаа ингэж зовоож, зүдрээж явахдаа ээжийгээ хүртэл олигтой амруулахгүй ирүүлсэн энэ бүх тусгүй хэргийн хамаг буруутай хүн нь та гурав биш, ганцхан би юм. Аав ээжийнхээ зөв зүйтэй үгийг алдалгүй сонсоод хүний хүүгийн санадаг зүйлийг санаж, хийдэг зүйлийг хийж, тохитой томоотой явсан бол би юунд ийм гайд учрах сан билээ дээ. Би одоо л гэмээ мэдэж, ойлгож байна... Ажил хийж, өөрийгөө ч ядрааж, зүдрээж биднийгээ хооллох, хувцаслах гэж яваа аавынхаа цалингаас таван дугуй авч эвдэлж хаяад эцэст нь ийм болно гэдэг миний захиргаагүй, танхай, дээрэнгүй гэхээс өөр арга алга. Хайрт аав минь! Надад битгий гомдоорой. Намайгаа аргагүй энэ удаа уучилж үзээрэй, аав минь!

	Хайрт ээж минь! Хүү чинь одоо тандаа дэрвэн гүйж очиж чадахаа болилоо. Хүү чинь одоо далавчгүй шонхор болсон шүү дээ. Ээжийнхээ юу юу гэж гуйж гувшиж, захиж сэтгэлээ зовоож байсан бүгдийг одоо өнгөрсөн хойно л санаж байна. Би үнэхээр муу хүү юм даа. Одоо та намайг үнсэхгүй байсан ч гомдохгүй шүү, ээж минь! Би ийм ч ном авна, тийм ч кино үзнэ гэж худал хэлж мөнгө аваад хотын дэглэм, гудамжны хөдөлгөөн зарчим зөрчөөд торгуулах мэт, за тэгээд аль тусгүй юманд үрж байлаа. Буурал эмээгээ «Ээ хүү минь аяар яв гэхэд тэгэхээс тэгэх гэсэн юм шиг улам хурдан явж машинтай, мотоциклтой уралдаж шувуутай ч уралдах юм сан гэж боддог байлаа. Би ер та нарын үгэнд орж байсан удаагаа бодоод олсонгүй. Та нарыг баярлуулж тус болж байсан удаа ч алга шиг байна.

	Би одоо гэнэтхэн их ухаантай болчихсон юм шиг санагдах чинь вэ? Гар хөдөлбөл л юм хийж та нартаа тус болох юм сан. Та нарынхаа сэтгэлийг гялайлгах юм сан гэж бодох юм. Гэтэл одоо би машинд дайруулж өрөөсөн хөлгүй болсон. Манай гудамжинд байдаг өнөө доголон хөгшин цагаан ямааг гүйцэхгүй болсон шүү дээ. Ийм хүн та нарт яльтай тус болох уу даа? Гэвч эдгээд гардаг л юм бол эр хүн санасандаа хүрнэ бий.

	За миний бие гайгүй. Надтай сундалж явсан хүү мэнд гарсанд баярлаж байна. Тэр хөөрхий жолооч ахад ямар ч гэм зэмгүй болсонд баярлаж байна. Та гурвыгаа яаж баярлуулах юм билээ дээ. Хөөрхий муу Тогоо эгчид мэндийг минь дамжуулаарай. Дондог найз минь сайн сууж байгаарай. Ээ дээ тун хичээж явахгүй бол болдоггүй юм байна шүү. Би чамаас их тусламж авах боллоо шүү. За цөмөөрөө баяртай цөм баяртай, сайхан уулзъя! Цөмийг чинь хайрлаж, өрөвдөж, дурсаж хичээнгүйлэн ёсолсон, дураараа дургимтгай цадиггүй доголон хүү Сандаг чинь ээ» гэжээ.

	Сандагийн захиаг уншиж дуусаад харахад Тогоо ч орж ирсэн байлаа. Уйлаагүй ч хүн энэ гэрт байхгүй байлаа.

	 

	1958 он

	 


ШАРГА ДААГА

	 

	Миний багад юм сан. Манайх хаваржаанаасаа нүүж Ихбулаг гэдэг газар буулаа. Тэнд хэд хоноод дахин нэг нүүвэл сая баян зусландаа хүрдэг билээ. Оройхон, хоёр дүүгийнхээ хамт хэдэн ямаа, саалийн гурав дөрвөн үнээ, тугал бяруу нийлсэн арваад үхрээ туугаад ирсэн чинь манайх Ихбулагт яг бууна гэсэн газраа буусангүй, харин тэнд нутгийн нэг баяных буучихсан байлаа. Ихбулаг гэдэг газар маань «Их» гэдэг сайхан нэртэй боловч чухамдаа хоёр талаас нь уул, хавчсан явцуухан газар билээ. Бас тэгээд голтой, голоо дагасан модтой, айл гэр буух аятайхан газар багатай юм сан.

	Гэвч бид гэрээ олж цөхсөнгүй. Манайх мөн Ихбулагийнхаа савд, баяныхаас арай баруун урагшхан бөөн улаан харгана дотор нэг бяцхан цоорхойд буужээ. Нүүх, шинэ нутагт буух, бас дахиад л нүүх энэ нь бидэнд их л сайхан санагддаг сан. Тэр дундаа Их-булагт бууна гэдэг бидэнд бүр ч их баяртай зүйл байсан юм сан. Яагаад вэ гэвэл яг манайх буух гэж байсан тэрхэн хэсэг газрын сайхныг хэлээд баршгүй билээ. Хэрэв манайх, баяны гэр байгаа яг тэр газраа бууж чадсан бол манай гэрийн араар Хавцлын гол урсана. Бүгчим халуун цагт бид тэнд тоглоход хэчнээн таатай байх сан билээ. Гэрээсээ зүүхэн тийш гүйвэл тэнд өнөө алдартай Ихбулагийн маань бургилсан устай, хүйтэн цэнхэр нуур байдаг сан. Тэнд түг түмэн дов сондуул бий. Түүнийг дамжиж тоглоход хэчнээн гоё гэж санана. Тэнд бас өнгө бүрийн цэцэг дэлгэрнэ. Усны шувуу, ялангуяа нуга цөөрмийн олон өнгийн жижиг шувуухай байдаг. Ер нь тэр хавийн хилэн ногоон зүлэг хэчнээн догь зөөлөн аятайхан байдаг гэж санана даа. Өвөлжин, хаваржин хатуу гутал чирсэн бид энд ирэхээрээ гутлаасаа салж тэр сайхан ногоон зүлэг дээр ишиг хурга шиг тонгочин тоглоход тэр шиг сайхан юм энэ ертөнцөд байхгүй юм шиг санагддаг сан.

	— Одоо яая гэх вэ ядуу зүдүү амьдрах хувь зохиол гэдэг ийм байх юм. Амьтан ах дүүгийн нүүж сууж шувтрахыг харзнаж тэдний тэмээ моринд зав зай гарахыг хүлээдэг улс ийм л байх юм даа. Түүнээс биш баяных шиг бол бид одоо тэдний байгаад буучихсан... хэдэн хүүхэд минь өдийд гутал хувцсаа тайлчихсан, усан дээр бол усан дээр, ширэг зүлгэн дээр гэвэл мөн ч тэнд тоглож байхгүй юу. За яах вэ, зүгээр хүүхэд минь ердөө зүгээр... Бас хэд хоноод олон ах дүүгийн ач тусаар бид баян зусландаа гарчихна гайгүй. Зусланд гарчихвал олон нуурын маань тэр сайхан нутгийг нэг ийм баян байтугай мянган баян ч манаас булааж чадахгүй... яаж ийж энэ сүрхий халуун, их харгана дотор бас хэд хоног муу гуталтайгаа л байцгаа даа... гэж аав минь өгүүлж билээ.

	Оройн сэрүү уналаа. Ах эгч хоёр маань айлуудын тэмээ, морь хүргэхээр явлаа. Аав гэрийн сүүдэрт гудас дэвсээд цай ууж, тамхи татаж баахан тухлан суулаа. Бид ч гэсэн аавыгаа бараадаж тоглож байлаа. Тэгтэл баяны бололтой олон адуу манай гэрийн хажуугаар хүрч ирлээ. Адуун дотор хавар эрт гараад овоо том болчихсон унага ч харагдана. Саяхан гарсан бололтой нялх унага ч зөндөө байлаа. Саваа шиг нарийхан хөл дээрээ тэнтэр тунтар гэж майгалзан яваа хөөрхөн унаганууд бидний хорхойг хэчнээн хүргэсэн гэх вэ?

	— За юу хөөрхөн бэ? гэж нэгнээсээ асуухад:

	— Бараан дээр тоглож байгаа ишиг хөөрхөн, баацганаж гүйж яваа гөлөг хөөрхөн гэж хариулдаг маань санагдлаа. Ер нь тэгээд бага нялх цагтаа юм бүхэн хөөрхөн юм. Хурга, тугал, ботго, туулайн бүжин, шувууны ангаахай, дэгдээхэй цөм хөөрхөн байдаг. Харин энэ удаад тэдний дундаас унага бидэнд хамгийн хөөрхөн нь шиг санагдана. Навтгархан хар гэрээс маань ч айж байгаа юм уу, наана нь шулганалдаад байгаа биднээс ч айсан юм уу, тэр хөөрхөн нялх унаганууд нялх хүүхэд шиг амаа ангалзуулан илжигнийх аятай урт хоёр чихээ солбиж хайчлан эхийнхээ омруу цээж рүү эргэж хургаж байгаа нь биднийг их ч гайхууллаа, их ч шуугиуллаа.

	Бидэнд унага яагаад тийм илүү дотно санагдсан бэ? Миний л мэдэхийн манайх ер унагатай байсан удаа алга юм аа. Тэгэхэд бидний ингэж хоол горьдсон юм шиг хоосон шүлсээ залгиж, хүний унага руу шохоорхоод байгаад буруу байж болох уу даа. Би өөрийгөө бас гайгүй гэхэд миний дүү нарыг та нар яаж байсан гэж санана. Зарим нь аавыг тэр унаганаас бариад ир гэх шахаж, зарим нь ишиг хурга шиг гэртээ оруулаад тэжээгээд байя гэхээр барахгүй зарим нь зүгээр ч үгүй би тэр алаг унагыг авна, цоохор унагыг авна гэж өмчилж гарлаа.

	Нэг харсан чинь бидний хажуухантаа хоёр унага ноцолдож гарлаа. Нэг нэгнийхээ бужгар тожгор дэлээс нь татах шиг, нэгнийхээ өвдөгнөөс зууж сөгтгөж байх ч шиг, сүүлдээ хоёулаа уурлаж нэгийгээ өшиглөж тангарч, тэгснээ хөөцөлдөж гарлаа. Байсаар нэлээн хэдүүлээ болоод хөөцөлдөж эхэллээ. Түүнийг нь бид нүд алдахгүй хэсүүлэн харж инээх газраа инээж, энэ тэр унагыг мундаг, сайн гэж магтаж шуугьж байтал өнөө хөөцөлдөж явсан унага нэг хөөрхөн халиун унагыг дайраад унагаж орхилоо. Тэр хөөрхөн халиун унагыг хөөрхий хөөрхий яана, эвий минь гэж бид цөм өрөвдөж түүнийг дайрсан унагыг мундаг гэж шагшин гайхахаа болиод харин уурлаж гарлаа. Халиун унаганы уначхаад өөдсөн ишиг хурга шиг босох гэж зүтгэж байгаа нь үнэхээр өрөвдөм байлаа. Энэ бүх явдлыг харж байсан бага дүү минь аавын өвөр дээр очиж суугаад:

	— Энэ их олон хөөрхөн унага чинь яаж байгаа юм бэ, аав аа? гэж асуулаа.

	— Яах вэ дээ хүү минь, баян хүний унага даага эрх, ядуу хүний үр хүүхэд эрх гэдэг үг байдаг юм, унаганууд та нар шиг тоглож байхгүй юу гэж аав минь хэлээд санаа алдлаа.

	Аавынхаа үгийн учрыг нарийн сайн ойлгоогүй боловч унага тоглож наадаж байгаа юм байна гэдгийг бид мэдлээ.

	— Аав аа, манайх хэзээ ийм олон хөөрхөн унагатай болох вэ гэж дүү минь дахин ааваас асуулаа.

	— Зусланд гарснаас хойш манай шарга гүү унагална. Тэгвэл миний хүү нэг хөөрхөн унагатай болно гэж аав хэлэхэд:

	— Тэгвэл тэр унагыг би авна, би авна гэж дүү нар минь наадам тоглоом шиг булаацалдаж гарлаа.

	Зусланд гарснаас хойш би гэртээ тоотойхон үзэгддэг болсон. Яагаад вэ гэвэл, манай нутагт зун болохоор нэг л олон овоо тахидаг юм. Овоо тахих бүрд хурдан морь уралдана. Баян айлууд хурдан морь олонтой боловч морь унах хүүхэд багачуудаар дандаа гачигдаж байдаг болохоор ядуу айлын над шиг дааганд хөнгөн, даавуунд арвин хүүхэд хурдны нэг морины нуруунаас буухад нөгөө морины нуруунд мордох ээлж хүлээж байдаг байлаа. Зарим баячууд ганц нэг хүүхэдтэй боловч тэднээр хурдны морио ер унуулдаггүй байлаа.

	— Баячууд яагаад өөрийнхөө хүүхдээр морио унуулдаггүй юм бэ? гэж ааваасаа асуухад:

	— Баян айлын хүүхэд та нар шиг хурдны морь унаж хар хөлсөө гоожуулан зүдэж явж булан цай, ам даавуу олох хэрэг байхгүй. Тэд чинь тэртэй тэргүй гэдэс цатгалан, мөр бүтэн улс. Тэгээд ч баян хүнд найр наадам, овоо тахилгад олон хурдан морь тавьж хурдан жороо мориор гайхуулж ханхалзаж явах нэртэй нүүртэй хэрэг шүү дээ. Бас тэгээд баян хүний хүүхэд хурдны морь унаж яваад осол эндэл болсноос ядуу хүний хүүхэд унаж яваад осол эндэл болоход тэдэнд гэм зэм, хэл ул багатай ч байдаг биз дээ гэж аав минь өгүүлж билээ. Би аавынхаа тэр үгийг ер мартдаггүй юм. Хурдан морь унахдаа өөрөө ч их болгоомжилдог, өөр бусад хэнтэй ч аль болохоор эв найртай явахыг боддог байлаа. 

	Хэд хэдэн овооны тахилгад нэг л баяны янз бүрийн насны морь унаж байгаад арайхийж дараах овооны тахилга болтол нэлээд хэдэн хоногийн зайтай байсан учир гэртээ харих болов. Гэртээ харина гэдэг мөн ч сайхан шүү. Баяны морийг унаж барианд оруулж удаа дараа хурдан морины эзэнд өгсөн харамж шангаас ганц нэг цай, хоёр гурван төгрөг мөн тэр хэрийн шар бор өнгө муутай даалимба тэргүүтнийг аваад гэртээ харина гэдэг нэг л их олз олсон буюу ямар нэг гавьяа байгуулсан хүн шиг нүүр бардам сэтгэл хөөрүү байдаг сан. Үнэндээ ч би 7-8 наснаасаа 17-18 нас хүртэл арваад жил хурдны морь унахдаа, унасан морио барианд оруулаагүй явсан удаа нэг ч байхгүй. Яагаад тэр вэ гэвэл манай нутаг даяар хурдан морийг сайн давхиулдаг хэдэн алдартай лам хар хүүхэд байсан. Түүний нэг нь би байлаа. Ер нь тэгээд морь сайн унадаг хүүхдүүдэд баячууд ч сайн, морио унуулах дуртай байдаг, тэгэхээр аль хурдан, аль сайн морийг унана хойно яаж ч барианд морь оруулахгүй байх ажээ. Бас нэг сонин юм гэвэл, манай нутгийн баячууд морь сайн унадаг биднийг дандаа булаалдаж, энэ тэр найр наадамд миний тийм морийг унаж өг гэх буюу зарим нь нэг хоёр жилийн дараах найр наадамд морио унуулахаар хүртэл хэлэлцэн тохирч жаал жуулхан хахуулиар ч атугай хуурдаг сан. Энэ ч одоо бодоход үнэхээр инээдэмтэй байна.

	За тэгээд би өнөө баянаасаа «чөлөө» гуйж гэртээ хүрээд ирсэн чинь манайх үнэхээр нэг хөөрхөн шарга унагатай болсон байлаа. Аавын минь хэлээд байсан шарга гүү унагалжээ. Намайг гэртээ ирэхэд тэр унага овоо том ч болчихсон байлаа. Урин зуны сайхан цагт гарсан төл мал өсөж хөрөвжих нь ч амархан байдаг газар даа. Тэр унага эхтэйгээ адил шарга зүстэйгээс гадна нүд нь жигтэйхэн цэхэр юм сан. Ах дүү нар маань тэр унаганд Цонхин гэж нэр өгчээ. Манай нутагт Цонхин гэдэг нэртэй бөө хүн байлаа. Тэр бөөгийн нүүр нь шав шар, нүд нь манай шарга унаганых шиг хачин цэхэр юм сан. Тийм учраас Цонхин бөө наран эсрэг юу ч хардаггүй сав л хийвэл наран сөрөг явж байгаад ус руу орчихсон ч байдаг, модонд ч хатгуулчихсан байдаг сан. Манай шарга унага ч гэсэн яг тэр Цонхин бөө шиг наран сөрөг гүйхээр овоолоостой аргал ч дайрна, нохой дээгүүр ч харайна, хөгнөтэй ишиг хурганд ч тээгэлдэж ойчиж л байдаг сан. Тэхээр тэр шарга унагыг Цонхин гэж нэрлэсэн нь тэрхэн үедээ над тийм ч учир утгагүй юм шиг ер санагддаггүй байв.

	Манай шарга унага тэр үед маш эрх унага байлаа. Угаасаа өөрийн гэх унагатай байж үзээгүй хэдэн чардгар дүү нар минь амьдралдаа анх удаа өөрийн гэх унагатай болсон учир тэр Цонхин шарга унагыг эхээс гарсан анхны нь өдрөөс эхлэн эрхлүүлж, ноолж ноцсоор байгаад номхон тэмээ шиг болгож авсан байлаа. Дүү нар минь савхийтэл тэр унагыг үргэлж эрхлүүлж цавь цуух, хүзүү чихний нь угаар дандаа маажиж малтаж, боов шоов юу байгаагаа түүнтэй хувааж байдаг байв. Тийм учраас шарга унаганд маань иддэггүй ч юм бараг алга, эрхэлдэггүй хүн ч тун ховор болжээ.

	Түүнийг бас жаахан том болохоор нь дүү нар минь унадаг боллоо. Сүүлд нь арьс хөдөс, тэрлэг тохом тохоод хазаар ногтгүй унадаг боллоо. Багаасаа хүүхдэд тэгж ноолуулж сурсан унагыг дараа жил нь даага болоход эмнэг шиг сургах гэж элдэв түвэг ер болсонгүй билээ. За юу ч болсон манайх нэг ийм шарга унагатай байгаад дараа нь даагатай боллоо.

	Дараа жилийн зун буюу даагатай болсон зун нь би бас л өртөө улаа хийж ацаг хөлс хайдаг, явар ядуу, ховор хоосон борчуул шиг баячуудын хурдны морь унаж овоо тахилга дамждаг ажилдаа гарлаа. Та нар намайг зөвхөн хурдан морь унадаг тэгэхдээ дандаа сайн морь унадаг жаргалтай явсан хүү байна гэж бас битгий бодоорой. Тэгвэл их л эндүүрэл болох байх шүү.

	— Тэр үед хурдан морь унадаг хүүхэд чинь жирийн хүнтэй адил олигтой хоол цадталаа бас идэх учиргүй байлаа шүү дээ. Их хоол идвэл морь даахгүй гэж баячуул хоолны багыг өгч, хурдан морь шигээ сойдог байсан. Он жил улирч нас нэмж, биеийн жин хүнд нэмэгдэх тутам биднийг улам их сойж хувцас хунарыг хүртэл аль болохоор хөнгөлж сүүл сүүлдээ эмээлгүй зайдан унуулдаг байлаа.

	Биднийг моринд хөнгөн шингэн байлгахын тул яаж сойдог байсныг зах зухаас хэлбэл, хурдан морины эзнийх оройны хоолоо идэхдээ, бидэнд мах өгөх гэж зөвхөн аманд хийж чихээ хөдөлгөх төдий л юм өгдөг байлаа. Мах идэж болохгүй гэхэд шөл бас төдий л өгөхгүй шүү. Гэтэл зун цагийн хүн, мах шөлтэй нүнжиг тослогтой юманд хэчнээн дуртай байдгийг та бүхэнд юунд ахдах ажээ. За тэгвэл мах шөл, болохгүй гэхэд баяны гэрийн хаяагаар гарах шахаж байгаа их айраг цагаа, ааруул өрмөөс идэж болдог байгаа гэхэд бас ч тийм их өгөхгүй шүү дээ. Ингээд ирэхээр баян айлын хурдан морь унах гэж олон хоногоор тэдний хаяа сахих нь жаргалтай байгаа эсэх нь илхэн байгаа биз ээ. Баян айлд ингэж зүдэж явснаас бор гэртээ байвал, хэдий ховор хомс ч гэсэн зуны цагт тараг хоормог ханатал ууж иддэг шүү дээ. Тэгвэл гэрээ санах нь ч аргагүй, ховор хомс ч гэсэн гэртээ дур зоргоор байхыг бодох нь ч бас зөв байгаа биз ээ. За тэгээд баячуул биднийг ямаршуу газар унтуулдаг байсан гэж санана даа. Гадаа бол малын хотны захад, гэрт бол хаяанд зуны усархаг нойтон газар дээр, дор минь нэг адасга буюу ихэнхдээ дан тохом заримдаа эвхсэн суран бугуйл дэвсэж унтуулдаг байлаа. Дэрлэдэг дэр маань гадаа унтахад эмээл, гэрт бол гутал маань л байдаг сан. Биднийг бас тэр болгон дураар нь дулаан унтуулахгүй их ч, бага ч заавал даарсхийлгэж унтуулдаг, тэгэхдээ орой бол их л орой унтуулж өглөө аль эрт хар үүрээр босгодог байлаа. Гэтэл бага балчир бид байтугай ерөөсөө зуны хүн нойртоо хэчнээн харам байдгийг уншигчид минь юу андах вэ?

	Хурдан морь арваад жил унасан миний амьдралын түүхэнд иймэрхүү үүнээс өөр өрөвдөж хайрламаар, заримдаа нүдний нулимс гармаар ч юм над аль олон тохиолдож байсан. Гэвч би тэр бүхнийг энд бичих зорилгогүй учир уг өгүүллэгтээ эргэж оръё. За тэгээд шарга даагатай болсон зунаа, баячуудын морь унаад хэдэн овооны тахилга, найр наадамд явлаа. Гэтэл нэг наадамд би хүний айхавтар хэцүү гараатай морь унах боллоо. Тэр морины эзнийг Д гэдэг юм сан. Д гуай их ч адуутай, олон сайн ч жороо хурдантай тийм муухай ч ааштай хүн биш билээ. Миний унасан тэр өндөр цээжтэй бор морины агсан хөөрүү, байж ядсан хачин ааштай гэдэг нь тун бэрх юм сан. Их уралдаанд явахад Д гуай миний хоёр олмыг сүрхий сайн чангалж өгөөд бас өөрийнхөө эмээлийн даруулга олмыг ч аваад миний эмээлийг даран татаж өглөө. Тохмын өмнө талыг нүхлээд мориныхоо дэлээс ч уяж өглөө. Тэгээд тун болгоомжтой хянуур явахыг захилаа.

	Их уралдаан боллоо. Эхэлж онцгойлон цойлон гардаг, бүхний мэддэг алдартай хэдэн морьтой хамт миний бор морь зуузай холбон сугарч гараад баахан явснаа гэнэтхэн дороо хэд хүчтэй тонгороход нь би тогтож чадсангүй, эмээлээ хавчаад хатуу сайр дунд ясаа яйртал шидэгдлээ. Бор морь өнөө түрүүлж гарсан хэдэн морьтой цуг хөтөл даваад алга боллоо. Хойноос минь олон морь ирж гишгэж өнгөрөхөөс өмнө амжиж би цус нулимсаа цувуулж, доголж тэмтчиж яваад замаас гарлаа. Морь тавьсан хүмүүс намайг сундалж наадмын газар арай чүү авч ирэхэд аав ээж минь, миний амьд мэнд ирсэнд баярлаж байхад Д гуай минь харин «Чиний морь сайн унадаг гэж гайхагддаг чинь аль вэ?», «Өчнөөн төчнөөн олом татаж тохмыг чинь хүртэл нүхэлж бөхөлж өгч байхад морь хэд харайхад тогтохгүй чулуу шиг үсэрч орхидог чинь юу вэ?» «Чамд эмнэг унуулаагүй, хуучин нэртэй цуутай хурдан сайн л морио унуулсан» гэх мэтээр загнаж гарлаа. Үнэндээ ч тэр бор морь хурдан, ер нь айргийн таваас доош давхиж байгаагүй нь ч үнэн. Гэвч энэ удаагийн осолдсон нь миний буруу биш байтал, шууд над буруу нь оногдлоо. Тэгээд миний бор морь дээрээ хүүхэдгүй айргийн тавд давхиж, барианы газар очсон учир сумын наадмын комисс айргийн тавд тэр бор морийг оруулж тав биш зургаан морь барилаа. Д гуай комисст баярлаж харамж шангаа аваад над бараг цөмийг нь өгсөн боловч би гомдоод сохор улаан мөнгө ч авсангүй, хоёр өвдөг, тохой, гар хуруу цөм шарх болоод духан дээрээ том ур мэт хавдартай гэртээ харилаа. Аав ээж маань ч миний харамж шан аваагүйг зөв гэж хэллээ.

	Дараагийн нэг наадамд, намайг Д гуай нэг даагаа унаж өг гэж гуйлаа. Би тэр гуйлтыг нь зөвшөөрсөнгүй, гэртээ үлдэв. Д гуай уурлаж, намайг гуйлгач түүлэгч гэж элдвээр доромжлоод буцлаа. Тэгэхэд аав минь гэртээ байгаагүй, хэд хоногоор өөр нутагт явсан байлаа. Ах Амартайгаа хоёул наадамд явах боллоо. Ах минь цагаан сартай зээрд морио уналаа. Би шарга даага уналаа. Наадмын даага уралдах болсон чинь цөөхөн ч даага байлаа. Гэтэл даага унуулах хүүхэд эрсэн хүмүүс ч тэнд цөөнгүй байлаа. Д гуай ч хоёр даага хөтөлчихсөн энэ тэр хүүхдийг унаж өгөөч гэж эрж явлаа. Таних улсууд намайг нэг бол шарга даагаа унаад уралд үгүй бол энэ унах хүүхэдгүй дааганаас унаад уралд! Юуны төлөө «Дан дээлт барилдаач, дааган морьт уралдаач» гэдэг билээ гэж ятгав. Манай ах Амар хурдан морины хорхойтой гэдэг нь бэрх учир хүмүүсийн ятгалгад орж яадаг юм! Юуны төлөө ганц даагатай билээ. Их л бодож олны наадамд хурдны дааганы сүүлд орж хөх бух болно биз (сүүлдсэн морийг манай тэнд хөх бух гэж шоолдог юм). Алтан дэлхийдээ шарга дааганыхаа тоосыг өргөе. Чи уралд! гэж над хэллээ. Тэгээд би огт сойж бариагүй цүдгэр шарга даагаа унаад явлаа. Ах минь морь тавилцахаар явлаа.

	Уралдах газраа хүрээд хүүхдүүд цөм бууж морио амсхийлгэв. Ах минь миний эмээлийг сайн бөхөлж өглөө. Уралдаан эхэллээ. Ах минь миний даагыг морь гарахаас эхэлж ташуурдаж хөөж эхэллээ. Би ч мэрийгээд давхиад байлаа. Барианы газар ч ойртож байна. Миний өмнө хэдэн даага харагдаж байна. Би ч хичээгээд л, ах ч хөөгөөд л яг барианы газар дөхөж ирээд ах минь хоцорлоо. Миний шарга даага ч баахан сульдлаа. Гэвч би цөхрөлтгүй ташуурдаж гуядсаар шарга дааганыхаа жолоог айргийн тавд бариулчихлаа. Тэгсэн чинь зарим хүн миний даагыг магтаж байна. Зарим нь ахыг минь дэг журам алдагдууллаа гэж зэмлэж байна. Манайхантай адил ховор хоосон нь олонх болохоор ихэнх хүмүүс бидний талд орж ядуу хүний татанхай даага барианд орж болохгүй яадаг юм бэ? гээд баахан чимээ шуугиан дэгдэж ирснээ чимээгүй боллоо. Шарга даага минь айргийн тавд орсон болж шан ч авлаа. Аавын минь нүүрийг бодоод зөндөө л олон ах дүү нар шарга дааганы минь дэлд хадаг, сиймхий шар панс, цагаан алчуур хүртэл уялаа. Ах минь хэнээс авсныг бүү мэд нэг урт хадаг уялаа. Шарга дааганы минь толгой нэг л их намирсан хадаг яндар боллоо. Нөгөө Д гуайн хоёр дааганы нэгийг нь хүүхэд унасангүй, уралдсан нэг нь барианд орсон байлаа.

	Наадам тараад орой гэртээ хүрээд ирсэн чинь аав минь ирчихсэн байлаа. Аавынхаа эмээлийг хараад л ах бид хоёр шууд айлаа. Гэтэл дүү нар шуугилдав. Аав ч гэрээс гараад ирлээ. Анхандаа аав гайхлаа. Сүүлд нь учрыг нь мэдээд баярласан гэдэг нь тоймгүй. Шарга дааганы минь хүзүүгээр тэвэрч толгойг нь илээд, тэгснээ гэр лүүгээ гүйж орон цөгцтэй сүү барьж ирээд дааганы минь толгой, сээр дээр нь дусааж, дахиад л шарга даагаа толгой түрүүгүй илж эрхлүүлж байснаа:

	— Хүн болсоор би олны наадамд хурдан морины тоос өргөж үзээгүй билээ. Одоо үзэх нь энэ байж, ээ баян Алтай дөрвөн цаст минь... гэж өгүүлэхэд нүдний нь нулимс мэлтгэнэн харагдаж билээ.

	 

	* * *

	 

	Гэвч шарга дааганы намтар үүгээр дуусаагүй байна. Хүний амьдралд баярлах өдөр гурав байхад гомдох өдөр бас нэг байдаг шүү. Тэгсээр намар боллоо. Нутаг зуслангаас нүүж баян цагаан Түнгийн голд орлоо. Би танхимд суулаа.

	Өвөл боллоо. Манайх хүрээний араар урссан Ховдын голыг гаталж Хар үзүүр гэдэг газар битүү модтой арал дотор ганц гэрээр өвөлжиж байлаа. Би багш нараасаа чөлөө авч хагас сайн өдөр бүрд гэртээ явган гүйж хариад бүтэн сайны орой буюу нэгдэх өдрийн өглөө эрт танхимдаа ирдэг байлаа.

	Нэг хагас сайн өдөр гэртээ харилаа. Манайханд өвдөж зовсон хүнгүй байтал хүн бүр нэг л уруу царайтай байлаа. Зарим нь намайг харчхаад бүр ч их зовсон шинжтэй байна. Би анхандаа юу болсныг огт ойлгосонгүй. Ах дүү нараа үгүйлж үзвэл цөм байж байна. Тэгснээ л зарим нь миний хүүгийн... гээд зарим нь хөөрхий тийм хөөрхөн амьтныг... гээд л, тэгтэл аав минь:

	— За хүү минь аз хувьгүй юм болсон, одоо цөм очъё гэв. Би бас ч тийм тодорхой юм ойлгосонгүй. Манайхан сүү цацал ч аваад цөм гэрээс гараад баруун тийш явлаа. Тэд хаачих гэж яваа, юу болсныг ч энэ хооронд сонслоо. Тэдний тэр үгийг сонсоод би нэг үе айх шиг боллоо. Нэг үе бүр гайхлаа. Тэгээд бодох тусам огт тийм хэрэг явдал хэрхэвч болмооргүй юм шиг санагдлаа. Тэдэнд итгэе гэвч итгэх чадал над ер хүрсэнгүй. Аав түрүүлээд араас нь Амар ахад хөтлүүлээд би алхаад байлаа.

	Тэгсэн чинь өмнөхөн минь модон дотор хэрээ шаазгай шуугьж эхэллээ. Цасан хунгар болсон дов сондуул дотор бүдчиж унаж тусан явтал модны цаанаас газар харлаж, дов сондуул халтар хултар болон буур ноцолдсон буюу гахай сэндэлсэн мэт л хачин газар үргэлжилж эхлэв. Удсангүй шинэхэн сэвс цасан дээгүүр модны үйрдэс мэт бутран цацарсан нь харагдсаар улмаар газар хааяагүй улаан өнгөөр туяатан харагдав. Хонхор дотор нэг юм сарайн харагдана. Малын сэг, морины сэг... зүгээр ч үгүй шарга зүстэй... хөөрхий хайртай шарга дааганы минь сэг харагдлаа. Миний дотор пал хийж уйлж гарлаа.

	 Үнэхээр хамгаас хайртай шарга даагыг минь хорт муу хөх чоно иджээ. Хөөрхий шарга даага минь... шарга даага минь... үхсэн муу хөсрий хөх чонотой хэчнээн ноцолдоо вэ? Хэчнээн зовж зүдэрч үхээ вэ, хөөрхий минь!... Бараг саахалт айлын дайтай газар тэр аяар харлаж, онгилогдож, шарга дааганы минь унасан боссон мөр тэр чигээрээ шив шинэхнээрээ харагдаж байна. Энэ их газар шарга даага минь хэчнээн их зовж зүдэрч янцгааж, тэр ч байтугай уйлж, бархирч өнөө олон эзэн болсон биднийгээ хэчнээн дуудаж хашхирч, сүүлд нь хорт араатанд дийлдэхдээ бидэнд юутай их юм бодож санаж үхээ бол гэж санахаас л гол минь хэчнээн харлаж хэчнээн гомдож гутарсан гэж санана даа.

	Аав минь шарга дааганыхаа хишиг ч юм уу, юу ч юм авлаа. Ах минь шарга дааганыхаа өшөөг заавал авна гэж байлаа. Энэ явдал ингээд дууссан юм даа. Түүнээс хойш манайх олон янзын морьтой болж үзлээ. Гэвч тэр олон морины дотор миний шарга даага шиг тийм морь нэг ч дайралдсангүй билээ.

	Хүн, малд хайртай байх нэг хэрэг гэвч малыг хамгаалах гэдэг гол хэрэг юм билээ. Малдаа хайртай л байя гэвэл хамгаалж л сурах хэрэгтэй юм билээ. Чухам энэ учраас малыг хайрлаж энхрийлэхээсээ өмнө хамгаалж сурвал ховдог хөх чонотой чухам тэмцэж байгаа нь тэр! Сүүлд нь миний ах ховдог хөх чоныг алж шарга дааганыхаа өшөөг авсан гэж над нэг удаа захиа бичсэн юм. Гэвч зуун чоно алсан ч миний шарга дааганы өшөө авагдмааргүй л юм шиг над санагддаг сан.

	За миний шарга дааганы түүх энэ шив дээ!

	 

	1959 он 4-5 сар

	 


ИШИГНИЙ ДУУ

	 

	Дүү бид хоёр аргалаа үүрч зүтгэсээр арай чүү голын эрэг дээр хүрч араг шээзгийгээ тавилаа шүү.

	Юунд ингэж даахгүй байж, араг дүүрэн аргал үүрч нуруугаа холгуулан нүүрээ минчийлгэн хар хөлсөө цутган хоёр хөл дээрээ дэн дун явна вэ? гэж та нар асууна биз.

	— Гэдэс дүүрэн явахын төлөө! гэж бид хоёр тэгэхэд хариулах байсаан.

	— Яагаад тэр вэ? гэж дахин асуу л даа.

	— Яах юу байх вэ, ус өргөвөл хувин дүүрэн, аргал түүвэл араг дүүрэн авч ирж бай, тэгвэл гэдэс дүүрэн хоолтой явна шүү хүүхээд! гэж аав ээж минь захиж сургаснаас тэр!

	Дүү бид хоёр холгуулж өвдсөн, хөлс дааварласан нуруугаа эргийн сүүдэр талын хүйтэн шороонд наан шавар шавхай, шарх холцруу болсон хөлөө жийн суулаа. Их үдийн зүдэг халуун тэрхэн үед бид хоёрт, тэр хүйтэн эргээс өөр сайхан юм юу байсныг бүү мэд!

	 Ишиг майллаа. Тэр ишигний дуу, бид хоёрын чихний үзүүрээр цангинаад өнгөрсөнгүй, харин бүр зүрхний угт цангинаж байх шиг боллоо. Ишигний дуу яахаараа хүний зүрхний угт хүртэл цангинадаг юм бэ? гэж дахиад асууж болно.

	— Бид хоёрын малладаг гол мал ишиг, дандаа ишиг дагасаар яваад бид хоёр ишигний майлах дуугаар тэр ишиг өнчирч хагацсан буюу өлсөж зовоод майлж байна уу! Өөр бусдад дээрэлхүүлээд майлж байна уу гэдгийг ер андахгүй мэдэх боллоо.

	 Саяын ишигний дуугаар бид нарын зүрх юунд сэрхийсэн бэ! Тэр ишигний дуу яах аргагүй өөр бусдад дээрэлхүүлж байгаа дуу байсаан. Худлаа гэвэл хар даа. Бид хоёрын зүүхэнтээ баахан ишиг эрэг даган тоглонгуутаа, хээр, муур үзээд шавсан шаазгай шиг эргийн ангаас нэг муу ишиг зүтгэн майлсаар хариугүй гараад ирэхээр нь дээр нь шавж мөргөсөөр байгаад буцаагаад л эргийн ан руу унагачих юм. Олон ишгэнд тэгж тохуу тоглоом хийлгэсээр сүүл сүүлдээ хөөрхий тэр муу ишиг, эргийн ангаас гарах чадал ч үгүй болов бололтой, дуу нь далдаас бүтэж үхэж байгаа амьтны дуу шиг тээр хол дуулдах боллоо.

	— Ах аа, тэр ишгийг...гээд дүү минь бослоо. Дүүгийн минь царай тэр муу ишгэнд жигтэй сэтгэл нь зовсон янзтай.

	 Бид хоёр наанаас нь гүйтэл өнөө олон ишиг, бөөн бор шувуу нисэх мэт гэнэтхэн дэрхийн үргэж наашаа гүйснээ бид хоёроос үргэн буцаад дэрхийлээ. Тэгснээ доошоо гол руу хөөцөлдөн, дээш дээшээ үсрэн үсэрсээр жаргалтай нь аргагүй тоглон очлоо. Бид хоёр тийнхүү гүйн очтол нэг муу ноорхой бор жаал, хөөрхий тэр ишгийг эргийн ангаас гаргаад, ам хамрыг нь арчиж, үсийг нь илж энхрийлэн суулаа.

	Тэр муу ишиг уг нь цагаан ишиг байж. Эргийн ангийн чийгтэй шороонд олон ишигний хөлд давтуулсаар бор саарал амьтан болж. Байдал нь энэ эргийн анд хэд хоносон юм шиг болж нүд нь шороогоор уйлж байгаа юм шиг бор нулимс гарна. Майлбал мөн ам дүүрэн шороо. Амьсгалахад нь хамраас нь ч шороо пур пурхийнэ. Ер түүнд шороо хүрээгүй юм алга. Ерөөсөө тэгээд байж байгаа царай нь олон эрх танхи хүүхдэд шоглуулсан ганц муу шоовдор жаал л санаанд орно.

	Дүү минь энэ чинь яасан ядруу амьтан бэ, ээ эвий минь гэж.

	— Тийм ээ, энэ бид хоёр ав адилхаан гэж тэр жаал хэллээ.

	— Яагаад?

	— Яах вэ дээ, энэ муу эх байхгүй, эхийг нь жуухалдаг3 муулчихсан юм. Надад ч ээж байхгүй... Ээж минь бурхан болчихсон юм гээд хөөрхий тэр муу жаалын хоёр нүд нь бүлтэлзэн нулимс цайрах шиг болохоор, дүү бид хоёр чухам юу ч хэлсэнгүй ердөө газар ширтэн сууж билээ.

	 

	1960 он

	 

	
 

	МИНИЙ ЭЭЖ ИЙМ Л ХҮН ДЭЭ

	(Үнэн өгүүллэг)

	 

	Ээж минь намайг «Алтан хараацай минь!» гэж нэрлэдэг юм. Төрсөн нутгаасаа алс хол явж, эрдэм номд сурдаг багачууд ч үнэндээ аав эжийдээ алтан хараацай л гэсэн үг дээ.

	Нэг зун  харилаа би. Манай гэр ээжийн минь байдал төрх төдийгүй мал сүрэгт нь хүртэл их өөрчлөлт гарч. Тээр жил байсан хөөрхөн алаг тугал, одоо мундаг гэгчийн бух болчихжээ. Алаг бухаа өнөө тугал үеийнх нь шиг санаад бухандай, бухандай гэсээр очиж эрхлүүлэх гэтэл ээж:

	— Цаадах чинь арван лангаас өгөхгүй араншинтай болсон шүү, аягүй бол ганцхан дайраад эвэртээ өлгөчхөж мэднэ, болгоомжтой бай хүү минь гэлээ. Алаг бухдаа ойртож явснаа зогтусав. Тэгж зогтуссандаа ч онолоо. Яагаад гэвэл алаг бух маань намайг тээр холоос харангуутаа, хүзүүгээ гүрдийлгэн хий сэжлээд л байж ядаж эхэллээ шүү. Нүд нь цагаан улаанаар эргэлдэн, гялав цалав хийсэн цаанаа нэг омголон аагтай байна шүү. Орооныхоо үед эцэг мал бүр, үнэндээ тийм тийрэн бирд шиг болдог л доо.

	Айлуудын үнээ мал бэлчээрээс ирж, бүх шар урамдаж энд тэнд тас түсхийтэл мөргөлдөж шөргөлцөлдөөд, үнээ тугал мөөрөлдөөд л ер тэр оройны авиа чимээ гэдэг нэн гайхалтай. Энэ орой, энд байгаа үнээ тугал, бух шар нэг бүр мөөрч урамдан шуугьж байхаас гадна малын хотноос тийм ч их холгүйхэн харагдах голын эгц өндөр ганга эрэг, тээр дор урсах гол, за тэгээд л манайхны байгаа хөдөө нутаг ойрхны уул хад цөм энэ орой мөөрч, урамдан шуугьж, мөргөлдөн харшилдаж байх шиг санагдлаа. Ай даа, юу ч гэх вэ, зуны дэлгэр цагийн монгол орон малчин бидний төрсөн өссөн нутаг гэгч мөн ч сайхнаа.

	Оройн сэрүү уналаа. Айл айлын бүсгүйчүүд үнээгээ саахаар гарлаа. Хүүхэд багачууд бух шарыг хаа хөж гэж ай чимээ өгөн хорьж бүсгүйчүүд үнээгээ сааж байлаа. Би гэрийнхээ үүдэнд араг хөмөрч сандайлан суугаад ном уншиж байв. Тэгтэл тар няр л боллоо, энд тэндгүй хүмүүс шуугихын дунд эжий минь ёолох сонстлоо. Ээж дээр яаж хүрснийгээ бүү мэд. Нэг харвал ээжийн минь энгэр хормой цөм сүү болчихсон, хувин нь тээр тэнд өнхөрчихсөн, тоорцог нь хувингаас хол үсэрчихсэн харагдана. Ээж өөрөө нэг талынхаа ташаагаа дарж, хөлөө чирэн ёолж байлаа.

	— Ээж ээ, яав бүр гишгээд хаячихсан уу?

	— Үгүй гайгүй, ёстой л бурхан өршөөхдөө гишгэснээс ялгаагүй дайраад өнгөрлөө, ёо-ёо, хоёр нүднээс гал манаран хамаг бие, ер яах ч шиг болов бүү мэд, ээ бурхан минь гээд ёолж байснаа инээхшүү аядлаа. Ээж минь намайг түшин бослоо. Гайгүй байхаар нь баярласан гэж тоймгүй.

	— Ээж ээ яасан бэ? Тэгээд үнээ ялаархаад тийрчихсэн үү?

	— Хаанаас даа, сааж байсан үнээ рүү цаад муу алаг золиг чинь дайраад тэр мөртөө хөлдөө хамчих шахлаа шүү дээ гэлээ. Тэгээд сааж байсан үнээ нь хаачив аа гээд харвал манан алаг бух, өөр хэд хэдэн бух шард хөөгдөөд ганганы наана явж байлаа. Айлын хүмүүс хүүхэд багачуудаа “эрхэлж наадахаас өөр юм мэдэхгүй, харин ч наагуур өнгөрлөө, дайраад хөл гарыг нь хуга гишгэх ч юм уу, түүнээс осолтой юм болбол яана” гэх мэтээр ам амандаа үглэв. Хүүхдүүд манай үнээг хөөж ирлээ. Ээж үнээнийхээ дэлэнг хэд шувтарч үзсэнээ:

	— Ивлэц нь гарчхаж, за үйлдээ болог? гэснээ алаг бухаа занаж зүхэж гарлаа. Хэдэн жил дараалан мал хөнгөлөх үеэр түүнийг хөнгөлөөд өгөөч гэж хэчнээн амьтнаас гуйсан гэх вэ? Тэгэхэд миний үгэнд орсон хүн нэг ч байхгүй. Хүн бүр л түүнийг үртэй шимтэй, өнгөтэй зүстэй, хийморьтой хишигтэй амьтан гэж хайрладаг юм. Ямар юмандаа түүнийг хайрлана вэ? Өөр бух мундаа юу, ялаа шумуулд муулагдаж өт хорхойд баригдаж муугаа үзвэл үзэг, за чамайг даа маргааш хэдэн хүн гуйж хөнгөлүүлэхгүй бол юу болдог бол доо, тэгж ч хүн амины хэрэгт холбогдохоо больё, чи минь гээд л хангинаж гарлаа. Бүсгүйчүүд үнээ малаа саагаад гэр гэртээ орлоо. Ээж минь сүүгээ хөөрүүлнэ гэхээр нь би аргал оруулж тулганд зэрэглэж байтал хэдэн халтар жаал бух мөргөлдөж байна гэсээр давхиж ирлээ.

	— Хэний бух, хаана тэр вэ? гэтэл минь:

	— Танай алаг бух, баруун хотны айлын улаан бухтай ганганы тэнд мөргөлдөж байна, ёстой мундаг аа, ай яа-яа! гээд л байж ядан дэвхцэв.

	— Болжээ болж, манай тэр айхавтар хэргийн эзэн, хэнгэргийн дохиур болсон золигийг цаадах ганга руу нь мөргөөд оруулчхаасай, тэгвэл хөнгөлөх барих гэж бас нэг ажил болохгүй хэчнээн амар байх билээ гээд ээж минь жишим ч хийдэггүй шүү.

	— Ээж ээ, энэ чинь юу гэсэн үг вэ, тэр ганга руу оруулчих юм бол алаг бухандай байтугай юм амьд үлдэхгүй шүү дээ! гэсэн чинь:

	— Яах маань вэ, өөрөө дийлэхгүй, өөр бусад хүн хайрлаад гар хүрэхгүй байсаар бар арслан шиг галзуу догшин болсон амьтны хөлд, өөрөө ч үрэгдэх юм уу, өөр бусдыг үрэгдүүлэлтэй биш гээд ээж ер тоох шинж алга. Тэгтэл чинь гадаа түмэн хүний л дуу:

	— Хүүе ээ яадаг билээ, та минь! Аллаа хүүе ээ аллаа гэм! Ээ бурхан яадаг билээ, ийм юм гэж байх уу, энэ ганганд ойрхон буухгүй юм сан гэж хэчнээн хэллээ! гэх мэтээр өгүүлэх хүмүүсийн дуу ер бишийн жигтэй, сүртэй сонстлоо.

	Улсын шуугианаар давхин очвол хоёр бухын уурласан, аахилсан, усан хулгана болтлоо хөлөрсөн, улангассан гэдэг нь жигтэйхэн. Ёстой л ааг хүч нь ид тэнцэж орхиод нэгийгээ яаж ч чадахгүй дээрээ тулж ямар нэгэн ялихгүй жаахан өө сэв гарвал нэгийгээ энэ ертөнцөөс тонилгохын тул сүүлийнхээ хүчийг яаж ч дайчлахаас буцахгүй болсон байлаа. Хүмүүсийг анир чимээгүй бай, айлгаж үргээж болохгүй, хол бай гэж өвгөчүүл үглэнэ. Алаг бухаа нэг харвал толгойны нь хаанаас ч юм бэ цус гарсан, хөл нь чичирсэн, амьсгалахад нь шороо пур пурхийтэл хийсэж байв.

	— Хүүе ээ яана аа яана, үхлээ үхлээ! гэлцэн хүмүүс шуугин бүсгүйчүүд нүд далдирч эхэллээ.

	Хоёр бух мөргөлдсөөр яваад яг ганганы ирмэг дээр тулж ирлээ. Ёстой л ганцхан давхийхэд манай алаг бух тэртээ дор хийсэн ойчиж пидхийтэл унаад зүйл дуусдаг дээрээ туллаа. Алаг бух минь түүнийгээ мэдээд ганганаас жаахан зайтай ирээд дөрвөн хөл дээрээ тулахаараа тулж тамир тэнхээ юу байгаагийнхаа сүүлчийг ч шавхах шиг боллоо. Ээж минь хэдийдээ гүйгээд ирснийг бүү мэд:

	— Иш халаг минь яана аа яана аа, одоо яадаг билээ, яадаг билээ, ээ бурхан дээдэс минь! гэх мэтээр амандаа орсныг үглэн хамаг бие нь дагжин чичирчихсэн зогсож байлаа. Алаг бух минь, ээжийн ирснийг мэдээд түүнээс тусламж гуйх мэт паргисан хачин дуугаар орилоход нь:

	— Ээ эвий минь, ээ эвий минь! гээд л ээж минь уйлж гарлаа. Судас шөрмөсөө тасартал тулалдсан хоёр бух дахин хөдөллөө. Хүмүүс ч шуугилаа. Ганганы эрэг нуран хар тоос ч бослоо.

	— Ээ хөөрхий минь!

	— Ингээд л өнгөрөө бий!

	— Яана аа яана, хоёулаа ойчих вий! гэлцэн хүмүүс дахин нүд далдиран зүрх шимшрэн шуугьтал, яамай хоёр бух яасан ч үгүй түрэлцэж тулалдсаар ганганаас холдож явлаа.

	Нэг өвгөн том хувинтай хүйтэн ус, хоёр бухын толгой руу цацлаа. Бух цочлоо, тэр мөртөө саллаа. Хүмүүс тэр чигээр нь анир чимээ өгч мод чулуугаар шидлэн хоёр тийш нь хөөгөөд явлаа. Ээж минь, гэр лүүгээ нэг л хөл хөнгөн алхан одлоо. Тээр орой:

	— Ээж ээ та алаг бухаа ганга руу унаж үхэг гээд байсан чинь, харин уйлчихсан зогсож байдаг нь юу билээ гэвэл:

	— Хөөрхий, муу бухандайгаа хэн тэгж ганга руу унаж, муугаа үзэж үхэг гэж бодох юм, ээ бүү үзэгд гэж айхдаа золтой л зүрх амаар гарчихсангүй гэлээ.

	— Ээж ээ тэгвэл та, алаг бухаа маргааш хөнгөлүүлэх гэсэндээ хүрэх юм байгаа биз дээ? гэж дахин асуувал:

	— Маргааш эс ч гэсэн ер нь сэрүү унахаар хөнгөлүүлж авна даа, тэгвэл юунд зовох юм бэ, ёстой сэтгэл амар! гэлээ.

	Миний ээж, ийм л хүн дээ!

	 

	1961-8-25

	
 

	ТУУЛАЙ

	 

	Хоёр жилийн өмнө юм сан. Их охин минь зургаан настай, монхор хархүү минь дөрвөн настай байлаа. Тэр хоёртоо ямар нэгэн чамин сонин зурагтай ном олж өгөх нь над их таатай санагддаг сан. Охин минь өгсөн номыг шохоорхон үзэж аригтай хадгалдаг байхад, хүү минь номоо сав л хийвэл урж тастаад хаячихдаг байлаа.

	Миний охин бүр багаасаа харандаа цаастай нөхөрлөсөн болохоор, зургаан настайдаа элдэв юм дуурайлгаж зурахдаа, цаад юмныхаа төсийг овоо хавьцаа зурдаг болсон байв. Тэгж зурсан зургийг нь айл хотынхон үзэхдээ охиныг минь «Зурагчин болох нь» «Сайн зурагчин хүнд багаас нь шавь болгох нь зүйтэй» «Хүүхдийн авьяас багаас нь илэрдэг... харин түүнийг нь эцэг эх хүмүүс гярхай нүдээр ажиж анзаардаггүй учраас, тэр илэрсэн авьяас нь эцэг эхийн талаас дэм дэмжлэг олохгүй байсаар, хүүхэд том болоход аяндаа тэр нь амьдралын олон өнгөт хэрэг явдалд хамагдан замхардаг ч...» гэж зарим хүн өгүүлдэг авай. Үнэндээ ч миний охин өдөр бүр хийдэг «Жаран чавганцынхаа» ажлын ихэнхийг зураг зурж өнгөрөөдөг сөн. Түүний зураг зурж байхыг бас харууштай байдаг. Толгойгоо хоёр тийш нь ээлжилж гилжийлгэж ирээд л хэлээ бултайлгачихсан зурж байдаг сан. Зарим зурсан зураг нь цаад харж зурсан зурагтай нь авсаар төстэй болж өгөхгүй бол их л бачимдан уурладаг байв. Тэгэхэд нь эмээ Долгор нь: «Миний охин битгий тэгж уурлаж уцаарлаж бай. Майлсаар майлсаар мал болно гэх шиг зурсаар зурсаар нэг мэдэхэд мундаг зурагчин болно шүү дээ» гэж аргадаж эрхлүүлж суудаг байв. Тэгснээ уг зургийг охин, минь «санаандаа хүртэл» зурж чадашгүй бол эмээ нь нүднийхээ шилийг хийчхээд «зуралцаж» гардаг байв. Тэр хоёр, заримдаа уг юмаа овоо төсөөлүүлээд зурчихсан, заримдаа ч хоёулаа элбээд барахгүй болохоор инээд ханиад болчихсон байдаг сан.

	Нэг өдөр тэр хоёр туулай зурах гэж байхыг нь би харсан юм. Туулайн дүрсийг тэр хоёрын хэн хэн нь гаргаад л байлаа. Гэвч туулай угаасаа хэн ч харсан хөөрхөн амьтан шүү дээ. Тийм хөөрхөн амьтныг хүн, адилхан хөөрхөн зурах гэж бодолгүй яах вэ. Гэтэл тэр хөөрхнийг нь санаснаар хэн ч тийм амархан дуурайлгачхаж болохгүй шүү дээ. Чухам түүндээ ч туулайн хөөрхөн нь байж мэднэ дээ. Сүүлдээ тэр хоёр, хөөрхөн туулай зурж чадахгүй болохоороо, намайг зураад аль гэлээ. «Пөөх, паах зураг бид хоёр, нэг нэгнээсээ алд алд зайтай төрсөн юм. Чадахгүй чи минь!» гэж би үнэнээ хэлэв.

	Нэг өдөр ажлаасаа хүрээд ирсэн чинь «За энэ туулай ямар байна» гэж хэлээд охин минь Туулайн зураг үзүүллээ. Харваас ч аргагүй хөөрхөн туулай зурчихжээ. «Ном чинь хаана байна» гэвэл «Ном энэ байна» гээд нөгөө хөөрхөн Туулайн зурагтай номоо аваад ирлээ. Туулайн хоёр зургийг зэрэгцүүлээд үзвэл дүрс болоод хэмжээний хувьд бараг зөрөөгүй ижил болжээ.«За чи үүнийг яагаад ийм адилхан зурчхав аа?» гэсэн чинь, охин минь ном, зураг хоёроо миний гараас аваад «ингээд зурчихсан юм» гэж шилэн дээр тавьж гэрэлтүүлж зурснаа үзүүллээ. Охиныгоо харвал ямар нэгэн бардаггүй, давдаггүй юмаа барж, давж, зурж чадсандаа баатар гавьяа байгуулсан хүн шиг хамар дээр нь хөлс бурзайчихсан их додигор зогсож байна шүү. Хөөрхий минь тэр нь түүний минь зөв шүү дээ.

	«За миний охин, энэ чинь харин тун тусгүй арга байна. Ингэж зураг зурах бол огт хэрэг алга шүү!» гэтэл охин минь «яагаад болохгүй гэж» гэж байна. Эмээ минь ч «Тэгж л байг ямар хамаа байсан юм. Түүний урмыг тэгж хугалж яах нь вэ?» л гэнэ.

	«Ингэж зурж болохгүй... бага юмнаас их юм болдог шүү дээ. Хүүхэд юмны учир ухааныг олох гэж хичээхийн оронд юмыг амарчлах, хуулах, хуурах гэдэг тусгүй зантай болчих юм шүү дээ...» гэж эмээдээ хэлээд, охиндоо хуучин янзаараа зурахыг зөвлөв. Охин минь намайг «Туулай зураад аль!» гэв. Би «Үгүй» гэхийн оронд «За» гээд өнөө Туулайн зургийг харж дуурайлгаад зурчихсан чинь, амьдралдаа зурж үзээгүй хөөрхөн туулай зурчихлаа шүү. Манайхан миний зурсан Туулайг цөм дамжуулан үзээд зарим нь шоолж, өөлж, зарим нь овоо л доо гэв.

	«Аав зураг зурж чадахгүй, пөөх паах гээд байсан чинь мундаг зурагчин юм байна шүү дээ!» гэж охин минь хэллээ. «Аав нь үнэндээ зураг зурж чадахгүй» гэвэл. «Энэ туулайн зургийг яагаад тийм хөөрхөн зурчхав даа?» гэж охин минь асуув. «Аав нь Туулайд хайртай... Туулайг харвал дандаа өрөвдөж хайрлаж явдаг юм. Амьд Туулай байтугай туулайн зураг ч харсан би дандаа «хөөрхий минь» гэж хэлдэг шүү дээ гэвэл, охин минь бас л «яагаад вэ?» гэж асуулаа.

	«Аав нь хоолоо идчихээд, та нарт багынхаа нэг сонин явдлыг ярьж өгье. Тэгвэл миний охин чи болоод та нар цөм, миний Туулайд яагаад хайртай, энэ туулайн зургийг яагаад ийм аятайхан зурсны учрыг мэдэх болно» гэвэл манайхан тус бүрдээ л баахан гайхамтгай царайтай харагдаж билээ.

	Хоолоо дөнгөж идмэгц хүүхдүүд үлгэрээ ярь гэж шаардаж эхэллээ.

	Нэг хавар би сургууль тараад харилаа. Гэртээ байдаг ах дүү нар, төрөл садныхан, айл саахалтынхнаар хоёр гурван хоног хэсэж явлаа. Сургуульд жил тойрон ном үзээд харьж байгаа болохоор хөдөө нутагт хэсэгхэн үедээ бүгдэд хүндтэй сонин хүн байдаг даа. Хөдөө гэртээ «миний гайхуулах» сонин юмны эрч аяндаа сулраад ирэхээр, хүрээ рүү явах хэрэгтэй байв. Яагаад вэ гэвэл хүрээнд миний төрсөн дүү, хоёр ч ах мөн л төрөл садны буюу танил найз банди нар олон байв. Тэдэнд би бас сургууль болоод үзсэн номоороо «гайхуулах» хэрэгтэй байв. Хүрээнд яваад очсон чинь, манай аавын ах лам алга. Хаашаа юм бэ дээ залагдаад явсан, хоёр гурав хоногтоо ирэхгүй гэнэ. Тэдний ханхай гэрт, хүний өөрийн баахан банди нар цуглав. Бид баахан шуугьж билээ. Тэгтэл тэдний гэрт, манай хамаатан нэг өвгөний цахиур буу хэдэн жил өлгөөстэй байдгаараа л байж байна. Тэр хамаатан өвгөний нэрийг одоо санахгүй байна. Бордаа бил үү, нэг л хачин нэртэй юм сан. Бид тэр өвгөнийг Бага ах л гэдэг юм сан. Бага ахын буу яагаад хүрээнд тэгж хадгалаастай байсны учрыг одоо ч мэдэхгүй байна. Ах ламынд өөх тос их байсан боловч, мах байсангүй. Орой юугаар хоол хийх вэ гэж шуугилдаж байснаа туулай буудаж хуурдан (хуурга) хийхээр боллоо. Туулай тэгэхэд, хүрээнээс гарч хаашаа ч жаахан явсан бишгүйдээ байдаг байв. Буутай боловч сум байдаггүй...яах вэ гэсэн чинь, нэг банди «Эгшигт хайрцгийн пянзны хагархайг халаахаар гэсэж уярдаг юм, түүгээр сум хийж болно» гэлээ.

	Бид гал түлж байгаад пянзны хагархайг галд ээж бөөрөнхийлөх гэж элдэж гарлаа. Элдсээр байгаад хэдэн бөөрөнхий сумтай боллоо. Сумны хонгионы бөгсөнд гал цохиод, хонгионд нь дарь хийж пянзан сумаа суулгаад бөхлөн зуулгаж авлаа. Бас бялт хэрэгтэй боллоо. Бялтыг утаанд нэвт идэгдсэн хурмаш, хичгэний бүүвэй гэдэг өвс (одоо бодоход уул өвс л байсан шиг санах юм) хоёрын нэгээр хийсэн юм даа. Ингээд ирэхээр тэр буу, хүрээнд өргөл барьц болж хадгалагдаж байсан уу гэхээс биш, өөр ямар ч зорилгогүй байсан байх гэж санах юм. Анд гарахад бэлэн боллоо. Хажуу хавирганы лам нар харахаас болгоомжлон уг бууг төрийн хар хүний хувьд би авч гарлаа. Харгана бургаасан дундуур нуугдан гүйсээр хүрээнээс холдов. Араас минь дөрвөн банди ирэв. Тэдний нэг нь миний ах, нэг нь миний дүү байв. Хавар оройхон болж, туулай ид ногоолон гүйдэг цагаар Таригийн харгана гэдэг газар хүрэв. Тэнд туулай нь.олон уу, харгана нь олон уу гэвэл тэр үед туулай нь олон байсан байж мэднэ. Хаа л бол туулай. Тэгээд манай тэнд туулайг бараг агнадаггүй байсан байх. Туулай биднээс айх сандрахыг бараг мэддэггүй байв. За тэгээд туулай буудах болсон чинь «Хэн буудах вэ?» гэдэг яриа гарлаа. Бидний лам хар гурван ах дүүгийн нэг нь ч цахиур буу буудаж үзээгүй байв. Банди нар, уг нь лам биш болохоор надаар буудуулах гэж байжээ. Нөгөө хоёр бандийн нэг нь буудах боллоо. Тэгэхдээ, хүнд мэдэгдэхэд хүрвэл би буудсан болох, туулай алчихвал бас би нүглийг нь хүлээх боллоо. Тэгээд миний тун ойрхны төрөл Сунгарав гэдэг банди буудах боллоо. Бууных нь бялт гал авалцаж өгөхгүй, хэчнээн удсан болон ард нь түүнийг харж суугаа бид нөхрийгөө шоолж хэчнээн инээсэн гэж санана даа. Тэр хооронд хэчнээн туулай гүйн одож, хэчнээн туулай манай бууны аманд гүйж ирсэн гэж бодно доо.

	«Буу ер гал авдаггүй, больдог хэрэг үү» гэлцэж байтал гэнэт буу тасхийгээд л хөх утаа манарлаа. «Ашгүй» гээд өндийтөл нээрээ «Ашгүй» нэг туулай сарвалзаж байв. Биднийг гүйгээд очтол тэр туулай босоод л гүйлээ. Харгана руу ороод алдагдлаа. Хэдэн зэрэг эрсээр байгаад хөгшин хөх үүр харгана дор шурган ороод үхчихсэнийг олж авлаа. Тэгсэн тэр туулай маань ер бусын том гэдэстэй байх бөгөөд тэр мөртөө гэдэс нь татваганан хөдлөөд байлаа шүү.

	— За хэрэг биш болсон шүү гэж буудсан банди маань өгүүллээ. «Яаж байна?» гэсэн чинь: «Энэ чинь төрөх дөхчихсөн туулай байж, гэдэс дэх бөжингүүд хөдөлж байна» гэнэ. Тэр үгийг сонсоод бидний дотор айгаагүй хүн хэн байх вэ? Ялангуяа туулай алчихвал нүглийг нь хүлээнэ гэснээрээ хамгийн их айсан нь би байв.

	«Одоо яадаг билээ?» Гэдсийг нь хагалаад үзвэл чих нь цагаан, дөрвөн хөлийг нь үзүүр цагаавар, их бие нь ногоовор өнгөтэй таван бөжинхий байж... Чухам тийм балай юм гэж байх уу? «Хөөрхий амьтныг ингэж зовоох гэж» гэхээс л бид хэд айхын ихээр айж, сэтгэл зовохын ихээр зовлоо шүү.

	Тэр шөнө бид тав, хоосон хонолоо. Хоосон хонохоор барахгүй бараг нойргүй, сэтгэл нэг л хачин хонолоо. Гэнэн томоогүйн эрхээр санамсаргүй ийм юм хийсэн болохоос биш үнэнийг хэлбэл бид, юмыг өрөвдөн хайрладаг, нигүүлсэн үздэг, нинжин сэтгэлтэй хүмүүс байснаа мэдлээ.

	Тэр цагаас хойш, аливаа амьтны үржих төрөх үеэр хүйтэн зэвсэг гартаа барихыг миний зүрх сэтгэл над хэзээ ч зөвшөөрөхөө больсон юм. Ялангуяа Туулай руу би хэзээ ч бууны амыг чиглүүлэхгүй. Амьд туулай байтугай, туулайн зураг ч болтугай харахаараа би дандаа, аль өнгөрсөн тэр муухай явдлыг санаж тэр хөөрхий туулайгаар бүх туулайг зүйрлэн бодож өөрийн эрхгүй «хөөрхий минь, эвий минь!» гэж хэлдэг болчихсон юм.

	За тэгээд... Туулайд би тэгж хайртай байдаг, аливаа амьтны дотроос туулай над тийм хөөрхөн санагддаг учраас би түрүүн Туулайн зургийг тийм хөөрхөн, тийм адилхан зурчихсан байна. Аавын охин чи аливаа юмыг зурахдаа, уг зурах юмандаа үнэн сэтгэлээр хандаж түүнийг яавал сайхан зурах вэ? гэж бодож сурах хэрэгтэй. Тэгвэл чи ёстой сайн зурагчин болно. Би чамд дандаа сайнаар бодох зурах юмны тухай ярьж байна. Гэхдээ муугаар бодож сэтгэж зурах юм гэж бас байдаг. Тийм юманд мөн л тэр л хандлага нь байх хэрэгтэй.

	ХАДААС БАЛДАН

	 

	Сурвалжлагч Барвийг «Дэлгэр цаг» гэдэг нэгдлийн төвд хүрч ирэхэд зуны аагим халуунаас болоод, амаа ангайлгаагүй амьтай голтой байтугай, амьгүй ч юм алга шиг харагджээ. Цүдгэр хөх тэмээнүүд годгор сүүлээ зогсоо зайгүй савчин байсхийн амаа ангайлгаж, тэнгэрийн хаяаг ширтэх нь сэрүүн салхи ч юм уу, усархаг бороо «хайрлахгүй» дүлий юм шиг дүнсийсэн хөх тэнгэрт гомдон бухимдах мэт. Тэгэхэд ямаа гэр байшингийн сүүдэр булаалдан урт улаан хэлээ унжуулан хэвтээ нохдыг хөөх гэж нэг бол байж ядан бархирч үгүй бол эврээ сэрийлгэн сүр бадруулна. Уяа юм уу, чөдөр тушаандаа баригдаж хөх түрүү, хэдгэнэд дээрэлхүүлэн ээрүүлсэн морьд толгой хаян сүүл шарваж заримдаа дороо дэвхцэн цогьж цэрвэсээр ядарч цуцан дэмий л чих хайчлан нүд эргэлдүүлэхэд тугал гэр лүү давхин орж, сав санх дайран хүүхэд багачууд айлгаж цочоон, үхэр унь хана хар яр хийтэл гэр шөргөөх мэтээр ер байж тогтох юм алга шиг сурвалжлагч Барвийд санагджээ.

	Барвий машинаас бууж мал адгуус ингэж байхад, хүн яажшүү байдаг юм болдоо гэх аятай харвал, тэр бүр хүн ч харагдсангүй. Харин гэрүүдийн хаяаг бараг ханын толгойд хүртэл шууж байшингуудын хаалга цонхыг ханхайж хонхойтол ярсан нь бас л өдрийн халуунд яахаа мэдэхгүй мэл гайхаж цэл хөхөрсөн юм шиг үзэгдэх ажээ. Барвий хэнтэй уулзаж, ажлаа амжуулдаг билээ гээд алхаж явтал, нэгэн хүн тэрлэгийнхээ хормойг барьж залхуутай нь арга- гүй гэлдрэн очиж бяцхан байшин онгойлгон орохыг харж, тэр лүү алхав. Задгай машинд салхи сэнгэнүүлэн сэрүүхэн явсан Барвий, нөгөө байшингийн үүдэнд хүрэхдээ өдрийн халууны амтыг өөрийн эрхгүй үзжээ. Бяцхан байшин руу шууд орох гэтэл, дотор нь эмх цэгцтэй хураасан эд агуурс байхыг хараад Барвий зогтусав.

	— За сайн байна уу? гэж нөгөө хүнтэй мэндэлбэл тэр хүн мөн л Барвийг харж залхуутайхан унжруулан:

	— Сайн л байна даа! гэж өгүүлэв.

	Барвий төвөөс яваа учраа хэлж, нэгдлийн удирдах хүмүүсээс хэн хаана байгааг асуувал:

	— Одоо нэгдлийн төвд хэн ч байхгүй. Цөм бригад сууриар буюу хээр хөдөө ийм тийм ажилтай яваа гэснээ та наашаа ор л доо, гадаа чөтгөр шулам ч тогтомгүй халуун байна шүү дээ гэхэд Барвий байшинд орвол, тэнд анхандаа үнэхээр сэрүүн мэт санагдсан боловч суусаар бас л дээрээс нарны илч цоргиж байгааг мэдэв.

	Нэгдлийн мод төмөр мэт хатуу хөтүү эд агуурсны агуулах гэдэг ийм л юм байдаг байж дээ гэж ажиглан суусан Барвийд «Нэгдлийн хүү Балданаас» гэсэн бичигтэй жижигхэн цагаан хайрцгуудтай юм содхон харагдав.

	— Хүн гуай танай нэгдлийн ямаачин Мэндийнх хаахнуур бий вэ? гэж Барвий асуувал:

	— Мэндийнх үү?

	— Тийм ээ.

	— Мэндийнх холгүй дээ... энүүхэнд гэв. Барвий бас жаахан сууснаа:

	— Хүн гуай, энэ нэгдлийн хүү Балданаас гэсэн арав хорин хайрцагтай юм чинь юу вэ? гэвэл цаад хүн нь бас л:

	— Нэгдлийн хүү Балданаас гэсэн энэ юм уу?

	— Тийм ээ.

	— Балданаас гэсэн энэ юм, нэг тийм юм байдаг юм даа гээд нэг хайрцгийг нь өргөн ирж «Ийм л юм байгаа юм» гэв. Барвий түүнийг нь үзвэл пиг дүүрэн дан нэгэн хэмжээний хадаас байлаа. Хадаасанд хүн сонирхоод байх юү л байдаг билээ. Гэвч энэ хайрцагтай хадаас бол хоршоонд зардаг хадаас биш байгаа нь Барвийгийн сонирхол татлаа.

	— Хүн гуай энэ чинь цуглуулсан хадаас шив дээ.

	— Энэ үү?

	— Тийм ээ!

	— Үүнийг хүн цуглуулсан юм, хоршоонд зардаг хадаас бол тос дааварласан цаастай, хадаас нь ч зэвээс хамгаалсан тостой, тос нь бас үнэртэй байдаг биз дээ. Тэгвэл энэ хадаасыг хүн цуглуулсан юм. Ингээд харахад үнэр, тос үзэгдэхгүй боловч, үнэнийг хэлэхэд, энэ хайрцгийн хадаас нэг бүрд манай нэгдлийн хүү Балданы хөлс тос шингэсэн юм гэж цаад хүн нь бахархан өгүүлжээ.

	Энэ чинь хэчнээн хайрцаг юм бэ?

	— Энэ үү?

	— Тийм ээ!

	— Энэ... Хорин хайрцаг юм даа?

	— Ц өм ижил юм уу?

	— Тийм ээ. Тэгэхдээ хэмжээний хувьд ижилгүй шүү. Янз бүрийн хэмжээний хадаас бий. Банз дүнз хадаж болох хамгийн томоос нь аваад аар саархан юм хадаж болох жижиг хадаас хүртэл бий. Гэхдээ гутал хаддаг гарт баригдамгүй тавтай өнөө нэг жижиг хар хадаас байдаг шүү дээ. Тийм хадаас л арай байхгүй гэж цаад хүн нь хариулжээ.

	— Үүнийг хэдэн жил цуглуулсан юм бэ?

	— Үүнийг үү?

	— Тийм ээ!

	— Үүнийг нэг жил тэгэхдээ сургуульд суралцаж байх зав чөлөөндөө цуглуулсан юм даа.

	— Үгүй мөн ажил аа?

	— Ямар яриа байх вэ? Хадаас нэг бүрийг хайна, түүнэ, тэгээд махир тахирыг нь гаргана. Хэмжээ дамжаагаар нь тохируулж хайрцаглана. Энэ маань нийтдээ хорин хайрцаг юм байгаа юм. Нэг хайрцаг нь долоогоос арван кило юм. Тэгэхэд бид нэг кило хадаасыг хоршооноос хэдэн төгрөгөөр авдаг билээ. Энэ хүүхэд нэгдэлдээ хэчнээн төгрөгийн орлого оруулсан байна даа. Хамгийн гол нь хадаас нэт бүрийг хайж түүхээс эхлээд хайрцаглаж, хаяглах, явуулах хүртэл хэчнээн ажил орсон гэж санана даа.

	Манай нэгдэлд ийм нэг алт шиг сайхан хүү байдаг юм даа. Ер нь байж байгаа нь ч хадаас шиг хүү шүү. Тийм хүүхдээр юмыг хадаж болдог сон бол ёстой л нөгөө од саранд хүрэх юмыг хадвал тэр шиг итгэлтэй бөх юм байхгүй юм шүү. Эцгийеэ түрүү... гэж цаад хүн нь өгүүлэхэд Барвийгийн санаанд нь нэгэн зүйлийн гойд санаа цахилгаан мэт гялсхийн орж иржээ.

	— Хүн гуай Ямаачин Мэндийнх хүртэл машины замтай юу?

	— Машины зам уу?

	— Тийм ээ! 

	— Тэр ярихгүй.

	— Уг нь ойрхон гэл үү та?

	— Уг нь уу?

	— Тийм ээ!

	— Уг нь ойрхон л доо! Гэхдээ машин бүү хэл, энэ халуунд мориор ч явахад амаргүй, тэгэхээр гаанагараар л ганхалзуулбал амар даа дүү минь гэв.

	Гаанагар гэдэг тэмээ гэсэн үг, тэмээ унана гэдэг тэр чигээрээ л элэг зүрхээ унатал сэгсчүүлнэ гэсэн үг дээ гэж Барвий бодож суутал:

	— Бид ойрхон гэж байгаа боловч бидний «Энүүхэндээ», «ойрхон» тэсэн газарт алтан дэлхийн нэлээн хэсэг газар, тэгэхдээ тун хачин газар байдаг юм шүү. Тэр бүү хэл, хөдөөгийн бид танай хотод очихоороо, энэ байшинг тойроод цааш нь хаашаа явах вэ? Хойшоо харсан хэдэн хаалгатай, хэдэн давхар, ямар өнгөтэй байшингийн аль хаалгаар ороод бас аль өрөөнд нь вэ? гэдгээ хүртэл заалгадаг байхад, хотын та нар манай хөдөөд ирээд мөн ч толгой эргэх газар байж бололгүй дээ.

	— Дүү минь чи Мэндийнх рүү явах бол бас газарч хэрэгтэй гэж цаад хүн нь өгүүлжээ. Барвий өдрийн халуун, мөн нэг юм асуухаар шуудхан хариулахгүй заавал дахин асууж байж хариу өгдөг, тэр мөртөө жигтэй тавласан доогтой юм шиг яриатай цаад хүнийхээ яриа хоёрт залхаж «яах вэ?» гэсэн аятай нозоорон суутал цаад хүн нь:

	— Түргэн горхи далайд хүрдэггүй юм гэнэ лээ, Дүү минь чи халуун, тэмээ, явах газар бас замчин энэ тэр гэхээр хэцүү санагдаад буцаж болихоор шийдэж байна уу? гэвэл Барвий:

	— Хаанаас даа хүн гуай, гэхдээ сэрүү унахыг хүлээдэг ч юм, билүү гэвэл цаад хүн нь:

	— Тэгвэл шөнөжин л явж хүрнэ гэсэн үг. Харин ингэсхийгээд замдаа гарч зугуухан зогдор хөдөлгөөд мөн л ая таарвал жонжуулаад байвал арай эртхэн л хүрнэ дээ гэв.

	— За тэгвэл би явахыг бодъё, та унаа замчин хоёр олж туслах болов уу!

	— Унаа замчин хоёр уу?

	— Тийм ээ!

	— Унаа ч болно вий. Замчин...гээд тэр хүн эргэн тойрны гэр байшингуудад байгаа хүмүүсийг цээжиндээ хэсүүлэн бодож байтал, гэнэтхэн нэг юм сүүдэсхийв. Давхийн цочсон Барвийн хажуугаар томоо гэгчийн хар нохой халуу оргиулан шөргөж өнгөрөөд бараан доогуур шургатал араас нь чөрийсөн биетэй, дэлдгэр чихтэй хархүү гүйж ирээд:

	— Намхай гуай, өнөө муу хулгайч хар улин хаашаа орчив гэв. Барвий цаад хүнийхээ нэр Намхай гэдгийг мэдэв. Намхай орж ирсэн хүүг хараад

	— Нохой яах вэ, бараан доогуур орлоо. Ингэхэд чи яваагүй байгаа чинь сайн болж, энэ хүү гээд Барвий руу харж танай бригад хүрэх гэнэ. Мэнд бүсгүйтэй бригад хүрэх гэнэ. Мэнд бүсгүйтэй учраатай юм байх гэхдээ «учраатай» гэдгийг тун эгзэгтэй өгүүлэхэд Барвий ичих ч шиг, цочих ч шиг болов. Орж ирсэн хүү Барвийг мэлтийтэл ширтэв. Барвий чиг тэр хүүг харав. Тэгснээ дахин харж «Энэ хүүг үзсэн ч юм шиг гэвч хаана харлаа даа» гэж олж ядна. Тэр хоёрын нэгийгээ ингэж цоо ширтэлцэн байхыг хөндлөнгөөс нь харж суусан Намхай:

	— За та хоёр чинь юу болоо вэ? Ятуу барих гэж гэтсэн хүн шиг... урьд уулзсан хоёр уу? гэвэл:

	— Тийм ч шиг, үгүй ч шиг гэж Барвий өгүүлбэл:

	— Энэ ах яаж мэдэх вэ, би ч үзсэн л дээ гэж хүү өгүүлэв.

	— Хаана бид хоёр уулзсан байх нь вэ дүү минь?

	— Өвөл та машинаар гэрийнхээ гадаа томоо том авдартай гэрийн хэрэглэл буулгаж, авдар хайрцгийг нь эвдэж байхад би танаас авдар хайрцгийн чинь хадаасыг гуйж... та намайг юун хадаас, яасан ийсэн хадаас гэж загнаад... гэтэл Барвий сая санаж:

	— Аа мөн, мөн... Ингэхэд чи чинь энэ олон хайрцаг хадаас цуглуулсан Балдан гэгч үү? гэвэл:

	— Тийм ээ, миний нэр Балдан гэж тэр хүү хэлээд бараан доогуур орсон нохойг хөөж нүдэж гаргав.

	— За яамай, тэгвэл та хоёр хээрийн замд тэр түүхээ ярилцаж, учраа ололцоно биз. Балдан минь энэ ахтайгаа явж үз. Эртхэн хөдөлж үз гэвэл Балдан «За» гээд гүйн одов. Намхай түүнийг харж байснаа:

	— Ядуу юм хөөрхий минь, ядарсан эхтэйгээ хоёулхнаа юм шүү дээ. Нэгдлийн захиргаа энэ их... гэж (өнөө олон хайрцаг хадаасыг заагаад) ач тусыг нь хүндэтгэж өөрийнхөө амралтад нэг сар үнэ хөлсгүй амруулахаар шийдсэн юм. Сайн хүү дээ, эцгийн еэ түрүү гэв.

	Балданыг нэгдлийнхээ амралтад амарч байхад нэг захиа иржээ. Мэдээжийн хэрэг, тэр нь сурвалжлагч Барвийгийн захиа байлаа. Захиаг уншвал: «Эрхэм Дүү Балдан чиний амрыг эрье. Чи сайхан амарч, амрах зуураа мөн л өнөө дуусдаггүй, цуцдаггүй хөдөлмөрөө хийж л байгаа биз ээ. Би чамд хоёр зүйлээр ихэд баярлаж, улмаар төрсөн дүү шигээ хайртай болсон хүн. Тэр нь юу вэ гэвэл нэгд, зун Мэнд гуайн бригад руу явахад шөнө говьд гэнэт шуурсан (уг нь говь нутагт зун тийм шуурга ер болдоггүй л гэдэг сэн) их шуурганд чухам чи л явсан тулдаа миний аминд орсон. Хэрэв чи хамт яваагүй бол би ямар гэгчийн аюулд учрах байсныг одоо ч хэлэхэд хэцүү байна. Хоёрт, чи их сонин, их энгийн хар бор байтлаа, тун их ач тустай ажил хийж манай багачууд хүүхдэд сонин сайхан үлгэр дуурайл үзүүллээ. Чиний санаачилж цуглуулсан тэр хадаас бол алдагдал хаягдлыг алт мөнгө болгон ашиглахын маш том жишээ мөн, чиний цуглуулсан тэр их хадаасны чинь хүчээр танай нутаг шиг говь тал нутагт хэчнээн олон байшин барилга, сав санх, эд хөрөнгийг бүтээж болох вэ? гэдгийг алсуур нь бодож үзэхэд, чи хязгааргүй их үнэт хөдөлмөр бүтээсэн байна. Хадаас бүрийг цуглуулж, махир тахирыг нь гаргах гэж өдөр бүр ноцолдож, хуруугаа эвэр сорви болтол ажилласан чиний зүтгэл сэтгэл хоёр үнэлж баршгүй чухал зүйл мөн! Энэ бүхнийг бодоод би, чинийхээ тухай нэгэн найруулал шүү юм бичээд зурагтай чинь сонинд хэвлүүлээд хоёр хувийг явуулав. Нэгийг нь өөрөө ав! Нөгөөг нь Намхай гуайд өг! Найруулалд минь алдсан, андуу ташаа бичсэн юм байвал уучилна биз. Харин найрууллын нэрийг танай Намхай гуайтай ярьж байхдаа олж авсан юм. Намхай гуай намайг хадаас шиг хүү... Тийм хүүхдээр юмыг хадаж болдог сон бол ёстой л нөгөө од саранд хүрэх юмыг хадвал тэр шиг итгэлтэй бөх юм байхгүй юм шүү! гэж хэлсэн юм. За тэгээд сайхан амарч сургууль, ажил хоёроо үргэлжлүүлэхийн хамт, олон олон шинэ санаачилга гаргаж улс орныхоо үйл хэрэгт тус болохыг ерөөе.

	Ёсолсон Барвий» гэжээ.

	Балдан захиаг уншаад, хамт ирсэн сониныг дэлгэн үзвэл «Хадаас Балдан» гэсэн гарчиг өөрийн нь зураг хоёр тодхон зурайн харагдаж байлаа.

	ОХИН, ЭРВЭЭХЭЙ ХОЁР

	 

	Олон хүн жимс түүхээр ууланд явсны дунд нэгэн охин явж гэнэ. Хүмүүс хүрэх газраа хүрч, зүг зүг рүү жимс түүхээр явжээ. Өнөө охин ч жимс түүхээр саваа бариад олноос онцгойдуу гараад явж гэнэ. Яавал бусдаасаа түрүүлээд, бас тэгээд хамгийн сайхан жимс түүчих билээ гэхдээ, тэр охин хоёр нүдээ гялалзууланхан явтал нэгэн, үнэхээр гоё цэнхэр эрвээхэй нисэж явах дайралджээ.

	Тэр эрвээхийг хараад охин гайхсан нь жигтэй гэнэ. Тэгснээ энэ эрвээхэй шиг ийм нэгэн хээнцэр тансаг даашинзтай болбол мөн гоёо гэж боджээ. Энэ эрвээхийн нүд булаам гоё сайхан нь юундаа байна даа гээд ойртон үзэх гэтэл эрвээхэй нисжээ. Нисэх нисэхдээ жимсэнд хамт яваа охид тийш нисэж гэнэ.

	Найз охид маань энэ эрвээхийг харчихвал надаас түрүүлээд ийм хээнцэр даашинз хийгээд өмсчхөж мэднэ. Үүнийг тэдэнд харуулж болохгүй гээд өөр зүг рүү хөөх гэх тусам эрвээхэй нөгөө охидын тийш нисээд болдоггүй гэнэ. Тэгээд «Хорондоо, чамайг тэдэнд үзүүлэхгүй дээ. Заавал үзэгдэх гээд байвал чинь цохичихно шүү» гэж хэлээд гагцхүү эрвээхэйтэй хөөцөлдөхийн мөн болсоор жимс түүх ч мартагдаж жимсний сав, зарим хувцас ч хаягджээ.

	Нэг мэдсэн орой болчхож гэнэ. Өнөө эрвээхийгээ цохичхоод харж байсан нь бас нэг ав адилхан эрвээхэй нисэж явна гэнэ. «Үгүй энэ чинь юу вэ?» гээд эргэн тойрон харвал хааяагүй тийм эрвээхэй нисэж явна гэнэ. «Нэг нэгээр нь эс болбол бүгдийг чинь, ганц мөсөн устгаж орхиё» гэх атаархаг сэтгэл төрсөн боловч чухам, яагаад ч устгаж үл чадахаа мэдмэгц өөртөө гомдон хөсөр ойчиж гэнэ ээ.

	Түүсэн жимсгүй, ирсэн хамаг нөхөд нь байхгүй. Гурав хоног ууланд төөрөөд гуалин ачсан тээвэрчидтэй дайралдаж амь голтой харьж ирсэн, энэ охин шиг гол ажлаа орхиод гоё ганганы хойноос хөөцөлддөг хүн олон байвал аймшигтай ч байна, өрөвдөлтэй ч байна.

	УНАГА

	 

	Талбайдаа хуран чуулж баярын цуглаан хийж сүр хүчин, цог залиа бадруулсан жагсаал явуулж аварга зааны чадалт бөхөө тавьж холч хурдан хөлөг морьдоо уралдаанд гаргаж наадмаа эхэлдэг нь хаана ч заншил болжээ.

	Тээр жил, нэгэн намар цаг ёстой л алтан намар цагаар манай сум нэгдлийн наадам бас тэгж эхэллээ. Манай нутагт азарга уралдуулж заншаагүй учир, наадмын эхний өдөр эхлээд даагаа уралдаанд гаргалаа. Манай нутаг адуу ихтэй болохоор дааганы уралдаанд олон ч даага гарлаа. Цодгор цодгор даага, поодгор поодгор хүүхдүүдийг харсан хүмүүс морь ч гэж морь, хүн ч гэж хүн хоёр ёстой л нэг таарч дээ. Чогчиго унасан зурам шиг энэ олон хөөрхөн хүүхдийн, хэний нь даага түрүүлж, хэний нь даага хөх бух (сүүлдэж) болдог юм бол доо! «Хоёр бөх барилдахад нэг нь дийлнэ, хоёр морь уралдахад нэг нь түрүүлнэ» гэгчээр, нэг даага түрүүлж «Түмний эх» цолоо дуудуулдаг байх даа гэж хүмүүс ярина.

	Хурдан морь уядаг, моринд хорхойтой хүмүүс өглөө эрт босож үүл хараад тэр өглөө, ямар өнгөтэй үүл байвал, тийм зүстэй морь түрүүлдэг гэдэг заншлаараа өглөө үүл харсан хүмүүс саарал үүл... зарим нь бор үүл...үгүй, цайвар үүл үзэгдсэн тэгэхээр тэр саарал даага, энэ бор даага, үгүй тийм биш ээ, энэ цоохор даага түрүүлнэ гэж энэ тэр даага зүслэн зааж, мэргэ цэц булаалдан мөрий тавьж бишгүй юм болох нь ч харагдаж байлаа. Би ч бас моринд хорхойтой, долоон наснаасаа эхлээд арваад жил хурдан морь унасан, тэгэхэд хэнийх хурдан морины удамтай, ямархуу морь хурдан байдгийг мөн гадарлах болохоор Баянжгай гуайн татанхай цоохор даагыг л түрүүлэх болов уу гэж дотроо бодож байлаа.

	Даага уралдах газар луугаа яваад цаг гаруй болсны дараа наадамчид морь барих газар луу явлаа. Морь харах улс, уулын ар бэлд гарч хэсэг бусгаараа, хэд гурваараа, ганц хоёроороо суужээ. Морь барих улс наадамчдаас зайдуухан гарчээ. Бидний хэдэн сэхээтэн санаатай хүмүүс наадамчдаас онцгойрхож морь барих газраас арай доогуурхан, нэг өнчин толгой дээр хэдгэнэ, хөх түрүүнээс зугтсан үхэр шиг салхи жавар сөрөн суухдаа хийх юм олж ядахдаа чулуу нууж, тааж тоглолоо. Нэг мэдэх нь ээ:

	— Цагаан тоос гарлаа...

	— Ирж явна... гэх дуулдаад наадамчдын дуу шуу, хөл хөдөлгөөн нэг л ондоо болчихлоо.

	Нээрээ даага ирж явна аа. Олны олон зүгээр ч үгүй хурдан морь гэсэндээ, тэнгэрт хадаасан цагаан тоос хөврүүлээд айсуй яваа нь жигтэй гоё байна. Уралдаж сурсан хөгшин морь шиг, улс амьтны чимээ шуугиан гийнгоолон айсуй хүүхдийн нарийн жингэнэсэн дуу, жирийж торойн цувчхаад айсуй дааганы уралдааныг хараад миний бие нэг л хачин болж гар ч чичрэх шиг, дэмий босож суугаад ч байх шиг ер байж сууж чадахаа болиод ирлээ. Даага нэлээд ойртоод иртэл тэссэнгүй уухайлаад хашхираад орхитол:

	— Хүүш! Та дуугүй дороо суу! гэх захирангуй догшин дуу тасхийгээд явчихлаа. Харвал Баянжгай гуайн хадам эцэг байлаа.

	— Та нар олны жишиг дэг эвдэж, энд бүлэглэж гарчхаад бас хамаа намаагүй хашхиралдаж бархиралдаж болохгүй. Даага гэдэг чинь нас хүйс гүйцсэн морь биш. Даага дүрсгүй хүүхэд хоёр ав адилхан. Та нарын дуу шуу, бараа сүрээр тэр чинь нааш нь замаас хадуураад гараад ирвэл яана. Та нар морьдоо, толгойн энгэр лүү оруулаад өөрсдөө дуу шуугүй сууж, нууцгайдуу хар! гэлээ.

	Бид "үнэндээ, олны дэг горимыг эвдэж байгаа болохоор тэр хүний хэлсэн ёсоор морьдоо доош нь толгойн бэл рүү оруулаад, буцаж толгой дээр гарч эгнэн хэвтчихээд харж байтал түрүүчийн даага танигдахаар тодроод ирлээ. Саарал ч юм шиг, цайвар ч юм шиг хоёр дааганы дунд бас нэг бараан зүстэй даага орчхоод гурван даага л урд хойноо ороод байх шиг. Хоёр цайврын нэг нь Баянжгай гуайн татанхай цоохор байдаг байгаадаа даанч! гэж бодохоос л халаг хүрээд, босоод суучихмаар, буугаад гүймээр, хоолой мэдэн хашхирмаар болоод байхыг яана. Түрүүчийн гурав маань дөрөв боллоо. Хоёр цайвар, хоёр бараан ч гэх үү, бүгээн ч гэх үү...тав боллоо. Тавын гурав нь бараан ч гэх үү, бүгээн ч гэх үү... зүстэй юм. Бараануудын нэг нь түрүүлээд гарлаа шүү. Үгүй тэгсэн чинь хоцорч байгаа юм уу ч гэлтэй. Байны газрынхны уухайлан, хурайлан, гийнгоолох авианд уул... хажуугийн уул тэр аяараа нүргэлэн байлаа. Түрүүчийн даага хүүхэд хоёр барианы хүмүүсийн барааг харлаа шүү. Нээрээ, нэгдлийн хүү даага хоёрын баярлах цаг ч боллоо шүү. Дааганууд, сүүлийн хүчээ шавхан жирийж байна.

	Ийш, ийм цагт мэрийж байгаа хүүхэд, уралдаж айсуй даага хоёрын зүрхийг чагнаж болдог ч болоосой. Тэгвэл унасан хүү нь юу бодож уралдсан даага нь юу сэтгэж явааг яасан сайхан мэдэх сэн бол доо! Адууг хамгийн ухаантай малд тооцдог. Унага адууны хүү учир эрхгүй л нэг юм сэтгэж явдаг байх даа. Хүүхэд явсан цаг минь хүн болж заяасан хамгийн жаргалтай үе минь байж шүү. Даага ч гэсэн мөн л хөөрхөн цаг нь юм даа. Сүүлээ мод шиг годойлгоод, хамраа сарталзуулан нүдээ бүлтийлгэн түрүүлэх л гэж зүтгэж байна шүү дээ.

	Барианы газар ойртох тутам дааганууд, хэдий хурдлах гэж бодовч үнэндээ хөл нь саарч ирж байна. Магнайд яваа таван дааганы аль нь ч гэсэн тийм ч сүрхий цоороод гарчихгүй, нэгэндээ хоргодсон аятай урд хойноо орон гаран, үгүй бол зуузай холбосхийгээд л явж байлаа. Гурван бараан дааганы нэгний нь хөл овоо ширүүсэж сугаран гарлаа. Бидний сууж байгаа өнчин толгойн дэргэдүүр тэр даага ганцаар өнгөрлөө. Гэтэл түүний араас нь нэг цайвар, нэг бараан даага дөрөө холбон айсуй. Тэр цайвар миний хүсэж хүлээсэн даага биш. Дараах бараан цайвар хоёр дааганы цайвар нь Баянжгай гуайн татанхай цоохор мөн байлаа. Наадамчид ч уухайлж байна. Барианыхан ч байж ядаж байна. Бид ч тэссэнгүй өндийж суулаа. Би өөрийн эрхгүй уухайлан хашхирлаа шүү. Татанхай цоохор ухасхийн харайж зэрэгцэн явсан барааныгаа орхиж урдах хоёртоо ойртлоо... Ойртлоо... Мөн дөө зэрэгцээд ирлээ... Зөв талаар нь ор! гэж дахиад хашхирав, орлоо! Урдах хоёр нь "Аа чи тэгнэ байхаа!" гэсэн аятай ширүүсэж байна. Татанхай цоохор ч "тэгэх тусам чинь!" гэсэн аятай сунаж л байна, зүтгэж л байна. Дахин зэрэгцлээ! Дахин хоцорлоо! Дахин ухасхийснээ... ээ харлаа! Өнөө муу хойд хөл нь яагаад ч орхив доо... Хөлөө чирэгнээд хоцроод орхилоо. Өнөө хоёр даага нь хоёр гуравт ороод явчихлаа. Татанхай цоохрыг унасан хүү нь гуядаж сүдэгнүүлсээр бас нэг дааганд гүйцүүлээд арайчуу тавд жолоогоо бариуллаа. Татанхай цоохор айргийн тавд жолоогоо бариуллаа, болоо гэсэн аятай хэвтээд орхих нь харагдахад "эвий минь надаас л болсон юм!" гэж би хэлэнгүүт, нүдний минь нулимс цалсхийтэл асгарчихдаг байна шүү.

	— Тийм ээ, Баянжгай гуайн хурдан цоохор түрүүлэх л байсан юм. Гэвч хөөрхий минь шарх сорвитой, татанхай гуядаа татагдаад арайхийж л айргийн тавд орлоо доо.

	— Татанхай цоохор та хоёр ямар холбоотой юм бэ? гэж надаас хэн нэг хүн, тээр сүүлд наадмын газар луу буцаж явахад асуулаа.

	— Унаган цагт нь, хээрийн нохой бид хоёр эвсэж байгаад өрөөсөн хонгыг нь өм татчихсан юм гэж би уурлаад ч юм уу, өрөвдөөд ч юм уу нэг л эв хавгүй хариулчихлаа.

	— Юу гэнэ ээ хүүхээ? гэх бас нэг дорвитой Дуу архан талд минь сонсогдлоо. Эргээд харвал татанхай цоохрын эзэн Баянжгай гуай морио давиран надтай зэрэгцэх гэж улсуудын дундуур зүтгүүлж айсуй.

	— Даага тань яагаа вэ? гэвэл:

	— Гайгүй, зөв талын өмнө туурай руу нь чулуу шаачхаж гэж Баянжгай гуай хэллээ.

	— Өнөө муу татанхай хонгоноосоо болоогүй юу? гэвэл,

	— Айсан хүн адуу үргээнэ гэгчээр чамд л тэр хонгоноосоо болсон шиг харагдаж л дээ гээд Баянжгай гуай, намайг даажигнасан ч юм уу, нүглийг минь цагаатгасан ч юм уу, нэг л учир нь олдомгүйгээр инээлээ шүү.

	— Тэгээд, цоохор дааганы хонго чамтай яагаад холбоотой юм бэ? гэж бас нэг хүн асуулаа.

	— Аа тэр нэг, өнгөрсөн завхарсан юмыг одоо асууж яах гэсэн юм... Ноднин үүнийг адуу манасан шөнө манай хэсэг адуу алдраад боохой, цоохор унаганд минь ам хүрчихсэн юм билээ гэж Баянжгай гуай тоомжиргүй өгүүлэхэд нь би хөөрхий цоохор даага, үнэндээ татанхай гуяндаа татагдаад түрүүлсэнгүй. Түүний түрүүлэх аз хийморийг нь би л хойш татсан юм. Надаас л болж байгаа юм, хөөрхий минь гэж түүнийг өрөвдөн хайрлахдаа ноднин худал хэлснээ одоо ёстой үнэнээр нь хэлэхэд хүргэсэн юм.

	 

	* * *

	 

	Ноднин зун манайх Бургаст гэдэг газар ганц гэрээр зусаж байлаа. Нэгдлийн олон адууг, манай тэнд оторлож, шөнө бүр хүмүүс ээлжээр ирж манадаг байв. Нэг удаа манах хүн нь ирээгүй учир би адуу манах боллоо. Гэтэл Бургастын зүүн дав дэх Шар дэвсэг гэдэг газар цагаан мод тоглоно, намайг орой ирээрэй гэж өдөр нэг нөхөр маань хэл хүргэж ирсэн юм. Адуу манах, цагаан мод тоглох хоёрын аль нь «чухал бэ?» гэж дэнсний таваг дээр дэнслээд үзсэн чинь «зунжингаа л энэ их адуу, энд байгаад л байгаа юм. Тэгэхэд ямар гай барцад дайрсан бэ? Ямар ч юм болоогүй. Адуугаа цуглуулж тогтоогоод, цагаан модны наадам эхлэх үеэр яв» гэж зөвлөх тал нь дийлээд ирлээ шүү. Тэгэхээр нь аав эжийдээ адуу манах чухал ажилтай мундаг хүн болж үзэгдэж байгаад, сайн ч идэж ууж авлаа. Тэгээд «манаандаа» гарлаа шүү.

	Адуугаа цуглуулж, бүртгэж үзээд зүг зүгт нь гарч, ай дуу өгч өнөө шөнийн манаач би гэдгийгээ мэдүүллээ. Отрын тарган цатгалан адуу, дассан сурсан газраасаа холдоно гэх биш. Мануулж хонох газраа адуу ч сайхан байршиж тогтнозноод ирлээ. Цагаан модны тоглоом эхлээд ёстой л ид халуун дээрээ байгаа болов уу гэхээр ч цаг боллоо. Ер яадаг хэрэг вэ? Явах уу, байх уу? Яваад орхисон чинь араар гай газар дороос, гахай модон дотроос гэгчээр юм болбол яах вэ! гэх бодол бас төрнө. Тэгтэл «Зунжингаа л энэ их адуу энд байгаад л байгаа юм. Тэгэхэд ямар гай барцад дайрсан бэ? Ямар ч юм болоогүй шүү дээ!» гэдэг бол газрын хаанаас ч юм бэ шивэр авир шивгэнээд ер болдоггүй шүү. Эргэлдэж эргэлдэж байгаад дүүрсэн хэрэг, шуурсан хормой гээд явлаа шүү. Наадаж байгаа залуучууд дээр очин очтолоо "Тэгтлээ удаан тоглоод яах вэ. Тааруухан шиг буцаж ирнэ" гэж бодож явлаа. Очсон хойноо, хамгийгаа мартаж орхилоо. Нэг харсан чинь, үүр хаяарч байна шүү. «Ай явалгүй болохгүй» гэж санагдлаа. Тэгснээ «хай чи, одоо нэгэнтээ л үүр хаяарч эхэлсэн бол энэ хүртэл юу ч болоогүй бол үүнээс хойш, юу л болдог юм бэ» гэх бодол төрлөө. Дахиад л тоглолоо... Үгүй, нэг л явмаар санагдаад болдоггүй шүү. Нөхөд маань «тоглоо, тогло» гээд болдоггүй. Ингэсээр «үүр ч цайх нь, ер нь ч явъя» гэж шийдлээ. Яг явах болохоор, нэг л их яарал төрөөд ирлээ. Яаран яарсаар, адуу маань алган дээр байгаа юм шиг л ил тодхон харагдах зоо дээр гараад ирсэн чинь юу гэгчийн юм болж байна вэ, бүү мэд. Адуу маань энд тэнд тасарч нийлэн давхилдаад, унага даага, азарга гүү унагалдан шуугьж байх гэдэг ёстой л тойм алга. Дунд нь чоно орчихсон хонь ямар байдаг вэ, яг л тийм юм болж байна. Айсан, сандарсан ч гэж жигтэй. Яаж ч адуун дээрээ ирснээ ч мэдсэнгүй. Тэгээд дэмий л хаа адуу бөөгнөрсөн газар бүр лүү хашхираад... хашхирах ч гэж дээ. Дуу хоолой минь ямаршуу янзтай юм сонстож байсныг ч бүү мэд. Нэгэн унаган дээр зуун чоно л овоорчихсон зулгаагаад идэж байх шиг харагдлаа. Айхад аалз хорхой хүртэл аргал угалз шиг харагддаг гэдэг үнэн юм. Тэр олон чоно руу л хашхираад дайрлаа шүү. Дайрах ч гэж дээ, морь ч үргээд, урагшилж өгдөггүй дэмий уургаа явуулж нэг чоныг нь хар зоогоор ороолгоод авлаа.

	Чононууд ч явлаа. Идүүлж байгаа юм шиг харагдсан унага маань идүүлсэн ч биш, үхсэн ч биш дөнгөж чононд баригдсан ч юм уу, бүдэрч унахаар нь чононууд дайраад, дараад ч авсан юм уу, за тийм л юм болоод байсан юм санжээ. Өнөө чононуудыг харвал зуу ч биш зургаа ч биш гурав юм. Чононууд ч явлаа. Хөөрхий өнөө муу унага маань ч бослоо... Боссоноо дахин ойчлоо. Нүд нулимс дүүрч түүний дээр айж, аргаж орхиод юу ч харж болохгүй юм. Буугаад үзсэн чинь ашгүй гайгүй байна. Хүзүү рүү нь хэдэн шүд оржээ. Цавь гэдсээр нь шүд хүрч. Өрөөсөн хонгоноос нь сүрхий авчээ. Эх нь үүрсээд ирлээ, Муу унага нь очоод эхийнхээ хөх рүү зүтгэж байна.

	«За энэ унага ийм байж. Өөр хаана, хэчнээн унага идсэн юм бол доо» гээд л адуугаа цуглуулаад л, эргэн тойрон явж үзлээ. Ер юу ч мэдэгдсэнгүй. Гэхдээ нэг ч гэсэн унага, чононд бариулах гэдэг ямар сайн байх вэ! Үгүй, ингэхдээ энэ унага хэнийх вэ? Бодоод байсан чинь Баянжгай гуайн унага байжээ. За энэ Баянжгай гэдэг чинь хэн бэ? гэвэл гуравдугаар бригадын дарга. Дээр үед хошуу тамга, дараа нь суманд, сүүлд нэгдэлд одоо бригадын дарга гээд л олон жил алба хаасан хүн. Түүний дээр малч, адуунд хайртай, сайн бугуйлч, хурдан жороо моринд дуртай, адуу нь ч хурдан удамтай ийм хүн. Зан аашаар хатуу, омголон хүн байсан. Сүүлийн үед яагаад ч юм бэ, дээ, нас нь ахиад ч тэр үү элдэв янзын юм үзээд ч тэр үү овоо. элдүүр авч зөөлөрч ирсэн хүн. Гэвч тэр хүний унагыг чононд бариулснаас, аянгад ниргүүлбэл Дээр билээ. Яагаад вэ гэвэл Баянжгай гуайд адуунд муу, муу адууч шиг адгийн хүн байдаггүй учраас тэр билээ. Одоо яадаг хэрэг вэ? Яах ч арга байхгүй. Яаж байгаад унага чононд бариулсан гэх вэ? Тэгж байгаад гэх үг алга. Элдэв арга заль бодлоо. Ер олигтой юм санагдахгүй байна. Аавдаа үнэн учраа хэлээд арга саам зааж өгөөч гэсэн чинь «Муу малчинд арга саам зааснаас мухар үхэрт эвэр ургуулсан нь дээр» гээд мордоод явчихлаа. Маргааш нь татанхай цоохор унагыг Баянжгай гуайнхан ирээд аваад явлаа.

	— Яагаад чононд бариулчхаа вэ гэхэд нь:

	— Харанхуй шөнө ижлээсээ тасраад, алдраад явчихсаныг нь мэдсэнгүй. Энэ ээ тэр ээ... гээд л нэг удаа нүглийн нүдийг гурилаар таглалаа.

	Би бол отрын адуучин ч биш энэ адууг манах ч учиргүй байсан. Харин цоохор унагыг чононд бариулдаг тэр шөнө, жинхэнэ манах хүн нь яагаад ч юм бэ ирээгүй учраас би хүний ээлжид, хүний төлөө сүрхий, сайн хүн болж манаанд гараад л энэ хэрэг үүссэн юм шүү дээ. Тэгээд ч унага, чононд бариулсны буруу нь ээлжтэй шөнө адуугаа манаагүй тэр хүнд оногдоод би санаанд орсноороо худлаа хэлээд тэр хэрэг тэгсхийгээд өнгөрчихсөн юм шүү дээ. Тэгээд одоо, яг үнэнийг нь хэлэхэд ийм л учиртай юм байсан юм л даа.

	«Уг нь тэгж тоглож байгаад, нэг харсан чинь үүр хаяарч байна шүү. Ай явалгүй болохгүй» гэсэндээ л адуун дээрээ хүрээд ирсэн бол огт ийм хэрэг болохгүй байсан юм билээ.

	А! Багачууд, дүү нар минь, хүүхдүүд минь миний өчүүхэн өгүүллэг ингэсхийгээд дуусаж байна. Энэ өгүүллэгийн үйл явдлыг гадна талаас нь харвал жирийн нэг хэрэг явдал мэт санагдаж мэдэх юм. Гэвч нарийн тунгаан үзвэл энэ өгүүллэгээр дамжуулж би та нарт, хэдэн чухал зүйлийг хэлэх гэсэн санаа байгаа юм шүү дээ. Үүнд малд хайртай байх, хэзээ ч гэсэн худал хэлэхгүй байх, хамгийн чухал нь ямар ч цагт хүн, өчүүхэн биеийн эрх ашгийг өргөн түмний эрх ашгийн дээр, хэрхэвч тавьж болдоггүй юм шүү л гэж хэлэхийг би хүссэн юм. За энэ санааг та бүхэн ч бараг ойлгоо биз ээ.

	 

	1964 он

	 


МОНТЁРЫН ОХИН

	 

	— Төмөр замын «М» станцын гэрлийн монтёр Лхүндэв орой ажлаасаа буцаж ирэхдээ нэгэн захиа авч ирэв.

	— Наадах чинь хэнд ирсэн захиа вэ?

	— Борд!

	— Борд гэж. Хуланд уу?

	— Дандаа Бор, Бор гэх юм. Хуланд!

	— Охин намар сургуульд орно. Жинхэнэ нэр нь Хулан байтал хүний өөрийнгүй Бор, Бор гэсээр охин маань нэрээ мартах нь шив. Тэгээд хэнээс, хаанаас захиа ирээ вэ гэж эхнэр нь асуув.

	— Төмөр гэнэ үү, Тамир гэнэ үү... Улаанбаатараас гарсан захиа байна.

	— Сонин ч цаг болж дээ. Бид хоёрт ер захиа ирж байгаагүй шиг билээ. Тэгэхэд Хулан минь сургуулийн босго алхаагүй байж захиа авч эхэллээ.

	— Сайн зөн авгай минь! Сайхан үйлс л бүтээсэн хүн захианы хаан болдгийг Гагарины тухай кинонд бид хоёр нүдээр үзээ биз дээ?

	— Охиндоо нэг захиатай ирэхдээ хашин хаан шиг малилзсан сайхан зантай ирж байгаа юм, арван захиатай ирвэл бор гэртээ багтахгүй юм болох байх даа гэхэд Лхүндэв тооно өөдөө харснаа:

	— Харуй бүрий боллоо, охин минь ятуу шиг үтрэм бараадаж хонох юм болов уу.

	— Ирж явна аа. Тахтай морь шиг цанаараа цас чахруулан айсуйг сонсохгүй байна уу? гэв. Удалгүй дулаалсан хаалга онгосхийж бөөн жавар хормойлсон бяцхан охин орж ирэв. Ёстой л нэг чулуун өндөг шиг бор охин орж ирэв. Хавийн хүмүүс түүнийг их багагүй Хулан гэхээс Бор гэдэг нь мөн учиргүй биш мэт. Хар эсгийгээр улласан бор эсгий гуталтай, шар ногоон даавуу өнгөтэй, ишгэн цувцаа дээлтэй, цагаан хурган малгайтай, тэмээний ноос зулж оёсон нь элэгдсэн газраараа цухуйсан нимгэвтэр бээлийтэй ийм нэгэн охин ажээ. Нүд хар онигордуу, хацар цулцгар, бяцхан духтай, шантгар хамартай, нуруу намхандуу, бие мариалаг, тэр мөртөө жигтэй чадалжуу, цаанаа л нэг эрдүүн гүжирмэг байрын энэ охин Лхүндэв Бадмаа хоёрын амь амьдрал, аз жаргал ч мөн, баяр баясгалан нь ч мөн. Хүмүүс Хуланг, Бор гэхдээ хавар - салхины Бор, зун - усны Бор, намар - нарны Бор, өвөл - цасны Бор гэдэг байв. Яагаад тэр вэ? Хулангийн амьдралын уух, идэх, унтаж амрахаас бусад цаг нь хээр гадаа өнгөрдгөөс тэр. Ийм учраас тэнгэр газар хоёрын дундаас заяасан шиг энэ бор охинд хаврын хавсарга, зуны бороо, намрын наран, өвлийн хүйтэн ер тээр болсон удаагүй.

	Өвлийн бүх өдрийг Хулан станцын арын ууланд цанаар гулгаж барна. Одоо ч гэсэн ууланд өдрийг бараад ирж байгаа нь тэр. Хулан хувцсаа тайлаад гар нүүрээ угаав.

	— Хулаан?

	— Аан

	— Чамд захиа бичнэ гэсэн хүн бий юу? Хулан толгой гилжийлгэн бодсоноо:

	— Бий гээд цахиур цагаан шүд гарган инээвхийлэв.

	— Ямар хүн бэ?

	— Эртээр хоршооны манаач Хөх гуайнд ирж амарсан Төмөр гэдэг ах 

	— Май охин минь. Тэр ах нь захиа өгчилгөжээ.

	— Аав тэгээд задалж уншихгүй яагаа вэ?

	— Захианы эзэн чи шүү дээ.

	— За тэгвэл одоо задал даа. Дотор нь марк бий шүү.

	Аав нь дугтуйг нээвэл дамаа жижиг бүстэй найман ширхэг марк гарав. Хулан хямсаа шил авч ирээд марк бүрийг чимхэж нимгэн зузаан ар өврийг хичээнгүйлэн үзээд:

	— Ёстой сайн ах байна. Миний хүссэн мөөгөн марк мөн. Аав энэ маркийн нэрийг уншаач! Лхүндэв охиныхоо хямсаа шилийг авч өсгөн хараад уншсан нь:

	— Шивхийн мөөг, хагархай сархиаг, цагаан мөөг, таянтай шар, бэрчгэр хусандай, шар сархиаг, амттай сархиаг, хөвдийн улбар мөөг гэж уншив.

	— Ямар гоё мөөг вэ, ийм олон мөөг байдаг юм уу аав аа?

	— Монголын мөөг ч энэ хэдхэн биш шүү, охин минь.... 

	— Та өөр мөөг зөндөөг мэдэх үү?

	— Мэднэ, мэднэ!

	— Тэгвэл хэлээч.

	— Ойн цагаан мөөг, хусны хүрэн мөөг, улиангарын улаан мөөг, давлагаат мөөг, өндгөн мөөг, улаан мөөг...

	— Бор мөөг, хусны шар мөөг, талын цагаан мөөг... гэж Бадмаа нэмэв.

	— За, за тоолоод барахгүй охин минь.

	— Ямар гоё вэ. Тэгээд тэр их мөөгийг марк болговол би яасан олон марктай болох бол.

	— Битгий яар. Бүгд чиний санаж байгаагаар болно. Одоо захиагаа сонс!

	— Аварга цаначин дүү Хулан минь сайн байна уу?

	— Аварга болдог нь...

	— Зүгээр охин минь бэлэгтэй үгнээс битгий дургүйлх. Захиагаа гүйцэд сонсоорой!

	...Би гэртээ ирж бас хэд хоног амраад ажилдаа орлоо. Удахгүй говийн аймгуудаар явна. Чиний захисан маркийг явуулав. Шинэ марк гарахаар явуулж байя. Ахдаа захиа бичиж бай. Цанаар улам сайн гулгаж сур. Цана чамд тун их баяр дуулгана гэж би итгэж байна. Манай хотод ч гэсэн чиний үе тэнгийнхний дотор чам шиг сайн гулгадаг хүүхэд ховор шүү. Марташгүй тус хүргэсэн хөөрхөн дүү чамайг үүрд мартахгүй. Баяртай. Ёсолсон ах Төмөр. Улаанбаатар хот. 1955 оны 1 дүгээр сарын 15.

	— Дуулж байна уу, Хулан минь! Цанаар улам сайн гулгаж сур! гэж байна. Одоо энэ ах чинь чамд тус хүргэж эхэлсэн шүү. Хүний тус сайхан сэтгэлийн хариуг мартаж, гомдоож болохгүй шүү! гэж ээж нь өгүүлэв.

	"Өөдөс шиг жаахан Хулан төвийн Төмөр ахад яаж марташгүй тус хүргэсэн юм бэ?" гэж уншигч нар асууж болно. Тэгвэл ийм учиртай.

	Шинэ он дөнгөж гараад байтал Төмөр гэдэг өндөр туранхай залуу амрахаар энд иржээ. Гял цал буусан хийц төхөөрөмжтэй цоо шинэ шар цанатай, нүдэндээ шилтэй, бугуйндаа цагтай мөн ч гойд цэмцгэр хувцасласан тэр залуу нэгэн өдөр гулгахаар арын ууланд гарчээ. Төмөр энд цанаар гулгадаг хүн ховор гэж боджээ. Гэтэл арын уул өөд өндөрлөн дамнасан хэдэн толгойн орой энгэр тэр аяараа цана, чарга, хавтгай мод ер эсэн бусын юмаар гулгасан хүүхэд багачууд, залуу хүмүүсээр дүүрэн харагджээ. Доод толгой дээр Төмөр гарав. Хүмүүс түүний гоё ганган цана тэргүүтнийг гайхаж энд гулгаж үзүүлээч гэхэд Хүн олон. Газар ойр нам байна гэж Төмөр хэлэв. Дараах толгой дээр очвол:

	— Яасан гоё цана вэ, энд гулгаж үзүүлээч гэв. Доод толгой дээр голдуу хүүхэд, тэдний ихэнх нь чарга энэ тэрхнээр гулгаж байсан бол энэ толгой дээр багласан хүлсэн цанатай, элдэв шалдав саваа бургас тулсан хүн зөндөө. Овоо гулгаж байгаа багачууд ч мэр сэр харагдсанд Төмөр баахан гайхав.

	— Манай энд ихэнхдээ эхэлж сурч байгаа хүмүүс байгаа. Дээд толгой дээр эндхийн сайчуул нь бий. Та тэнд оч доо...

	...Тэнд ядахдаа чөлөөтэй, аятай байх вий гэж нэгэн залуу сайн сэтгэлээр хэлэв.

	«Сайчуул нь Дээд толгой дээр бий. Тэнд ядахдаа чөлөөтэй, хүн цөөтэй, аятай...» гэсэн үг Төмөрийг баахан түгшүүлэв. Цанаар гулгадаг хүн ховор гэж бодсон чинь, санаснаас хачин өөр зүйл бий болсонд Төмөр дотроо нэг л түгшээд байх шиг. Дээд толгой дээр очвол үнэхээр цөөхөн хүн байж. Гэвч тэдний гулгаж байгаа нь тун гайхалтай.

	— Манай аварга тэнд бий. Та түүнтэй л тэнцэх хүн байна гэж бас нэг залуу хэлэв.

	Хамгийн дээд талын толгой дээр гарвал нэгэн охин байв. Нэр Хулан, нас найм л дөхөж буй мэт.

	— Манай аварга гэсэн нь нэг талаар өхөөрдөж, нөгөө талаар ёжилсон үг байж гэж Төмөр бодов. Төмөрийн дотор жаахан уужирч Хулантай ярилцтал уралдах, маяг үзүүлэхэд хүрч гэнэ.

	— Долгио татуулж бууя гэжээ.

	— Яаж долгио татуулах...гэж гэвэл:

	— Та мэдэхгүй гэж үү? гээд усны долгио шиг мурилзах маяг үзүүлжээ. «Арван хоёр хүүхэн, нэг хар хүү» гэдэг австри киноны нэг хүүхэн нь болох гэж энэ мөн хүсэв ээ. Яасан илүү үгтэй додигор эд вэ? гэсэн шүү юм санаад цанаа углаж бэхэлгээг нь хийж байтал:

	— Ах аа тэгээд долгио татуулж буух уу? гэж Хулангийн асуухад:

	— Бууна, бууна. Харин чи түрүүлээд яв гэв. Би буугаад хүрэх газраа хүрээд эргэж зогсоно. Таны буухыг харж сурна. Та хүлээж бай, тэгэх үү?

	— Тэгье, тэгье!

	— Явлаа!! гэж цангинатал хашхиран жирийсэн Хулан охин яаж хун цагаан цасан тоос манарган, яаж гэр тоосныхоо хоёр талаар ээлжлэн мурилзаж торолзохыг харсан Төмөр ердөө л айх ч шиг, гайхах ч боллоо. Хэдхэн хормын дотор болсон энэ явдалд итгэж ядсаар байтал Хулан хүрэх газраа хүрээд эргэж цанаа шарвалзуулж горимтой нь аргагүй зогсоод "Буугаарай!" гэх аятай дохижээ.

	— Нээрээ аварга гайхал юм. Яасан айхавтар өөдөс вэ? Гэвч нэр байна, хор байна! гэж бодсон Төмөр хагас тонгойн жирийгээд орхисон чинь төдхөн, яаж унахаараа тэгж унадгийг бүү мэд. Цанадаа өлгөгдөж ирээд л яар-р-нярр буугаад л өнхөрч орхисон чинь гулгаж бууснаасаа илүү хол өнхөрч байж, тогтох шиг болжээ. Тээр хойно л мэдэх нь ээ Хулан дэргэд нь ирчихсэн байна гэнэ. Толгой ч жигтэй, элэг бөөр ч хачин, хоёр гарын шуу тэр аяараа шалбарч хорсон ханцуй дотор хүйт нойт оргиж байна гэнэ. Нүдний шил байхгүй, цагны шил хагарсан, босох гэтэл хөл хүндрээд..... бүүр аймшигтай гэнэ.

	— Ах аа, та яасан болгоомжгүй буув даа. Нэг цана чинь хуга үсэрсэн байна. Долгио татуулж сураагүй юм бол урьдаар хэд хэд бууж үзэхгүй. Одоо яана. Хөл чинь яаж байна?

	— Хөл яс бүтэн шиг байна, гэхдээ жигтэйхэн өвдөж байна. Бушуухан харих юм сан...

	— Ах аа, та жаахан хүлээж бай! Би...гээд Хулан уул ташуулсхийгээд жирийлгэж гэнэ. Удсангүй Хулан чарга чирч, нэг жаал дагуулан иржээ. Хоёр жаал Төмөрийг чарга дээр суулгаад чарганы хос морь шиг цанаараа газрын уруу жирийлгэх үед:

	— Хүнгүй газраар шалавхан шиг яваарай, миний хоёр дүү гэж Төмөрийг гуйхад:

	— Тэгнэ ээ тэгнэ, таныг онхолдсон гэж хэн ч мэдээгүй. Бид хоёрыг хэн ч гүйцэхгүй гэж Хулан өгүүлжээ.

	Төмөр манаач ахындаа хэд хоног хэвтэж амраад буцах үедээ Хулантай уулзаж хугарсан цанаа хасаж засаад эдлээрэй гэж өгөв. Өөр юу захих вэ гэж Төмөрийн шалснаар саяын ирүүлсэн хэдэн мөөгөн марк захисан юм санжээ.

	Төвийн ах Төмөрт, Хулан ингэж л хэмжээнээсээ хэтэрсэн тус хүргэсэн охин доо. Монтёрын охин Хулан, төмөр замын «М» станцын аварга цаначин мөнөөр барахгүй эндхийнхний урдаа барьдаг хэдэн бяцхан цуглуулагчдын нэг нь ч бас мөн юм шүү.

ПҮН ПАН АХ

	 

	Бадаан нэг удаа санаа алдсанаа, хана руугаа эргэн харж хэвтэв. Охин Цээнээ нь зүүдэлж ход ход хийтэл инээв. Охиноо инээхэд Бадааны инээд бас хүрч "Пүн пан ах" гэнэ шүү. Миний охин наана цаана нь юм бодохгүй, ёстой л нэг санааны зоргоор айлдах юм даа. Унтахынх нь өмнө Пүн пан ахын тухай яриа болж, баахан инээж шуугьсан. Тэр шуугиан л санаанд нь ороод, мань хүн инээж байгаа биз. Үгүй ер очиж очиж "пүн пан гэдэг нь ч юу вэ дээ" гэж бодлоо.

	Энэ үе говийнхон нүнжиг сайхан битүүлж, гүн шөнө болтол наргиж цэнгээд, өглөө эрт босож шинэлж золгохоор хэдийн унтсан цаг билээ. Бадаан гэгч хэн бэ? Говийн жирийн нэгэн хоньчин бүсгүй. Насан турш говьд мал маллаж, орчих дөрвөн улирлын дөрөвний гурван хувийг нар, говь, худаг, мол, цас, бэлчээр, хавсарга, гадаа өнгөрөөсөн эрүүл чийрэг ид гуч эргэм насны золбоолог хүрэн бор царайтай бүсгүй. Гэртээ эх, төрүүлсэн охин Цээнээ хоёртойгоо амьдарна. Харин Бадааны нөхөр Цээнээгийн эцгийн тухай надад тодорхой мэдэх юм алга.

	Бадаан дахин урагш эргэн хэвтэхдээ, охиноо шоолсон уу, өөрөө үг алдаж байгаа нь ч тэр үү, бас "Пүн пан ах" гэж аман дотроо өгүүлэв. Говийн, өвлийн сүүл сарын сүүлийн өдрийн ув улаан бөмбөлөг шиг наран яг шингэж байхад хонио хотлуулж иртлээ Бадаан айвуу тайван сайхан л байсан юм. Тэр ч байтугай шинэ жилийн босгон дээр уутандаа анхны хургатай ирсэндээ хэвийнхээсээ хэтрүү их баяртай ч байсан юм.

	— Анхны ам цагаан хурга гэж эх нь хурганы магнайд тос түрхэж, бас анхны юм бүхэн сонин байдаг тавилантай хойно хөмөрсөн шээзгий доторх хургыг Цээнээ охин их л өхөөрдөж шохоорхон, хуруугаа үнэрлүүлж долоолгож тоглохыг харж байхдаа ч Бадаан баяртай хөгжилтэй л байсан юм. Тэгэхлээр Цээнээ охиныг унтахын үед Пүн пан ахын тухай яриа болсноос л Бадааны сэтгэл хямарч эхлээ юү?

	...Ноднин говийн зарим нутагт цас их унаж, зуд турхан болоход малчдад туслахаар аймгийн төв, Улаанбаатараас хүртэл олон хүн түр хугацаагаар хөдөө гарсан билээ. Улаанбаатарын нэг томоохон байгууллагад ажилладаг Батсайхан гэдэг залуу Бадаанд туслахаар иржээ. Батсайхан нас мөн гуч эргэм, нуруу өндөр, царай цэвэрхэн их л ахсаг дүүсэг, яриа хөөрөөнд ч дуртай залуу байжээ. Тэр хүний амьдралын нэг чимэг нь цэвэр цэмцгэрийг жигтэй эрхэмлэдэг явдал байж. Ирэнгүүтээ бяцхан Цээнээтэй ихэд ахсаж дүүсэн "пөх пах, ингэ тэг, зүйтэй зүйгүй" гэсээр байтал нэг мэдэхэд Цээнээ охин гэдэг цэмцийж явдаг болсноор барахгүй, хүн бүр түүнийг "цэмцгэр Цээнээ" гэж зүйгээр нэрлэдэг болжээ. Цээнээ хэдхэн хоногт цэмцгэр нэрийг олоход Батсайхан маань энэ завсар Пүн пан ах нэрийг олжээ. Гэвч тэр тухай үл өгүүлэн өгүүлэх минь:

	Бадаан шөнө орой болсон энэ цагаар чухам энэхүү Пүн пан ах хэмээгдэх Батсайханы тухай, түүнд итгэх үл итгэх олон өнгийн юм бодон хэвтээ ажээ. Ирэнгүүтээ л охиныг нь пөх пах, энэ ээ тэр ээ гээд байхаар Бадаан ч тэр, эх нь ч тэр үнэндээ дурамжхан л байж. Тэгснээ малд явах болохоор нэг бол баахан ном хаях гээд, үгүй бол малыг хол бэлчээх, орой хотлуулах, хад асгатай юм уу заг бударгана, гуу жалга, элсэн дов толгодтой газраар хариулах сөргөх гэхэд л, нэг их дургүй байхаар Бадааны эжий нь нэг орой «Бид яав л гэж дээ, гайгүй л биз. Хүү минь гэр орондоо буцвал яасан юм бэ!» гэхэд:

	— Юу гэнэ ээ? гэж Батсайхан хөмсөг зангидан нэг л сүртэй дуугарсанд, хоёул дахин юу ч хэлж чадалгүй бүлтгэнэн сууснаа санаад Бадааны инээд хүрэв. Батсайхан эжийтэй нь яаж ая тал олсныг бодов.

	Үнэнийг хэлэхэд Батсайхан ирсэн даруйхнаа хоол унд идэж уухдаа баахан хямсгануур байжээ. Гэтэл Бадааны эжий олон янз амт шимттэй хоол хийдэг, үзэм чавга жимсээр сэнгэнэж шаагьсан шар айраг исгэдэг нь Батсайханд бас сонин санагдаж, эмээг их л магтан талархжээ. Эмгэн ч түүнд урамшиж, хоол хийх болохоор л:

	— Оюунтаан! Орой ямар хоол хийх вэ?

	— Оюунтаан! Толгой шийр идэж шөлөнд нь будаа хийх үү?

	— Оюунтаан! Хоолонд мангир хийх үү? гэхэд, тэр бүхний хариуд Батсайхан:

	— Та нарын иддэг уудаг бүхнийг л би идэж уудаг хүн шүү. Мангир, гоньд, сонгино, сармис, мэхээр, цулхир юу ч хамаагүй надад мөн сайхан гэжээ. Хоол цай идэж ууж дуусах бүрийдээ сайхан хоол ёстой л цай байна. Тун их баярлалаа эмээ гэж ёс шиг хэлдэг, тэр бүрийд нь ч Бадааны эмээ баярладаг, тэгсээр энэ хоёр сүх иш шиг хоёр болсныг Бадаан санав. Нэг өдөр:

	— Эмээ та, хэзээ ингэж янз бүрийн нарийн хоол хийж сурсан юм бэ? гэвэл:

	— Аа энэ ч их түүхтэй юм. Тэрийг ярьж өнгөрсөн залуу насандаа эргэж хоргодоод ч яах вэ эцгийеэ түрүү гэж эмээ өгүүлдэг байжээ.

	Цас зуд энэ хавиар өлзийтэй өнгөрч, хүйтний эрч сааран хүмүүс сэтгэл амгалан болжээ. Энэ үед Батсайхан Бадаан хоёрын байдал ч өөр болжээ. Батсайхан эхэн үед малд хамт явахад нэг бодоход сэжиглээд байгаа аятай холхон явснаа төдхөн айгаад ч байгаа шинжтэй бараадасхийгээд байдаг ажээ. Сүүл сүүлдээ нэг нэгэндээ ойртож, ярьж хөөрч инээж наргидаг болжээ. Мал төллөх үеэр хаврын шөнийг зугаа хийж барах гэж дэвэн дэлхийн юм хамж шимж ярьдаг ч болов. Өөрсдийн намтар түүх, бодол хүслийг ч ярьдаг болов. Нэг мэдэхэд хоёулан гар гараасаа барьчихсан эсвэл миний найз энээ тэрээ гэлцэж орхисон явдаг болжээ. Нэгэн шөнө Бадааныг тэвэрч:

	— Чиний нэр ямар учиртай үг вэ? гэж асуужээ.

	— Би яаж мэдэх вэ, цэцгийн л нэр гэж дуулсан. Харин мэддэг бол өөрөө хэлээд өг л дөө гээд түүнд улам тал өгч үнэндээ ч таалуулъя гэж бодсоноор нь Батсайхан таалж:

	— Би мэднэ ээ. Чиний нэр цэцэг нь үнэн. Тэгэхдээ гадаадын толь бичиг сэлтэд «Монголын цай» гэж алдаршсан байдаг юм... гээд хацарт нь хацраа наахад Бадаанд хэчнээн сайхан байсныг санав.

	— Тэгээд тэр чинь ямаршуу цэцэг байдаг юм бэ, хаана ургадаг юм бэ? гэж Бадаан тэврүүлсэн чигээр займчин асуувал:

	— Өндөр цэцгэн иштэй, мэдэж байна уу, чам шиг өндөр гуалиг, махлаг зузаан, том ногоон навчтай...

	— Арай бас над шиг тарган байх уу?

	— Миний Бадаан найз өндөр гуалиг болохоос биш, тарган бүдүүн ч биш шүү дээ, тийм үү? гээд нүүр лүү нь гилжийн ширтвэл, хоёр нүд нь гялалзан туйлын эелдэг харагджээ. Тэгээд ишийнхээ оройд залаа шиг ягаан өнгийн баг цэцэгтэй байдаг юм ойлгов уу?

	— Сайхан л цэцэг санж, даанч манай говьд л лав ургадаггүй юм байх даа?

	— Говьд чи байхад, тэр цэцгийн хэрэг байна уу?

	— Тэгж ч намайгаа явуулбал... тоглоом тоотой нь дээр гэдэг байх шүү гээд босох гэхэд нь:

	— Бадаан! Би тоглож байна шүү дээ гээд хоёр гараас нь барьж би одоо сар шахам болоход чамд итгэгдэх болсон баймаар гэхэд Бадаан «Нээрээ ч бас тийм шүү» гэсэн аятай буцаж суужээ.

	— Тэгээд чи, хаана ургадгийг нь асуусан шүү дээ тийм ээ?

	— Тийм!

	— Хөвсгөл, Хэнтий, Улаан тайга, Хүдэр Сүх, Уянга, Шоргоолж, Уран хэрс, Заан, Тэрэлж, Заяаны Ерөө... За аль газрын нэрийг тоочиж барах вэ!

	— Тэгээд ашигтай юм уу, тэр чинь!

	— Яриа юу байх вэ! Олон ургамалтай хольж, сүрхий сүрхий өвчнийг анагаадаг байх шүү гэхэд Бадаан Батсайханы сонин сайхан юм их мэддэгт нь баярлажээ.

	Батсайханы буцахын өмнөх хэдэн өдөр шөнө бол үнэндээ тэр хоёрт туйлын дурсгалтай үе нь байжээ. Бадааны сүү саалийн ч биш говийн хүчирхэг догшин чанартай өвс ногооны ч биш эндхийн эрс тэс цаг уурын ч биш, үнэнийг хэлэхэд залуу бүсгүй хүний, эрүүл чийрэг эрдүүн хөдөлмөрч халуун хайр, нинж сэтгэл ундарч барагдашгүй хүчин чадалд Батсайхан үнэндээ дасчихжээ. Буцахынхаа урьд шөнө:

	— Би ер нь өөрийн ажил төрөл, бодол хүсэлд эрээд явсан чигээ олох шиг боллоо. Би саяхан дээд сургууль төгссөн. Мэргэжлийнхээ дагуу хөдөө ажиллах хүсэлтэй байдаг. Тэгэхдээ хаана ажиллах вэ гэдгээ нэг л тухайлж чаддаггүй байснаа, одоо л чадах шиг боллоо гэхэд:

	— Тэмээний хүрэх газар ямаа хүрэхгүй гэдэг үг бий. Би яг үнэнээ хэлэхэд мэдэх ч үгүй байна, итгэх ч үгүй байна. Харин сар гаруй хугацаанд нэг гэрт, нэг бэлчээрт, нэг усанд гэмгүй байсны урамд хааяа мэндийн захиа бичвэл баярлаж л явах сан гэж Бадаан хэлжээ.

	— Би цэмцгэр Цээнээ, хөөрхий эмээ та гурвыг үнэндээ мартаж чадахгүй болчихлоо. Цээнээ бид хоёрыг чи харж байгаа биз дээ? 

	— Харж байна. Охиноо ч заримдаа өрөвдөх юм.

	— Мэдэж байна, цөмийг нь мэдэж байна, харж байна...

	— Ганцхан чи л надад итгэхгүй байна уу?

	— Бид хоёр л харин, хачин гэхэд бүр хачин хоёр боллоо. Явсаар байгаад би л хэцүүдэх байлгүй...

	— Нэг л өдөр би хүрээд ирвэл чи яах вэ?

	— Ирсэн өдөр чинь ирж гэж бодъё. Тантай адилхан эр хүнд, өөр саад гарчээ гэхэд, би огт гайхахгүй гэж Бадаан хэлжээ.

	Батсайхан тэгээд буцжээ. Ажил байдлаа, амьдрал хүслээ дурдсан захиа Батсайхан бичсээр байв. Бадаан итгэх, үл итгэх, баярлах гайхах хоёрын дунд хавчуулагдчихаад түүнээ хэнд ч хэлэхгүй өдий хүрчээ. Гэтэл өнөөдөр: «Малчны баяр - цагаан сарын баяр хүргэе. Цэмцгэр Цээнээгээ тэврэн үнсье. Хайрт эмээдээ хамгийн том мэнд хүргэж улам улам урт насалж, удаан жаргахыг ерөөе. Бадаанаа би хэлсэндээ хүрэхээр шийдсэн шүү. Удахгүй очно. Батсайхан» гэсэн утас ирсэн нь битүүний энэ гүн шөнө Монголын өмнийн их говийн түг түмэн бүсгүйчүүдийн дундаас миний л мэдэхийн хөөрхий Бадаан ийнхүү баярлах гайхах мөн л итгэсэн, үл итгэсэн нэгэн ийм ац бодлын дунд яахаа ч мэдэхгүй эргэж хөрвөн хэвтээ нь энэ билээ.

	За энэ хоёрын явдал ийм байж. Тэгвэл Пүн пан ах гэдэг нь ямар учиртай юм бэ?

	— Энэ хүү уг нь сайн хүү юм. Нэг гэм нь жигтэй аймхай юм. Яагаад ийм болчихсон харламар вэ гэж Батсайханыг ирсэн даруйхан Бадааны эжий хэлсэн юм. Тэр үг юутай үнэн үг байв даа. Хоёр ч удаа хэдэн ямаа хаданд хоцорчээ. Тэд Батсайханыг явуулжээ: Орой болж эзгүй хад асгатай газар нэг л эвгүй аймаар байхад нь Батсайхан ямаа байгаа хаданд дөхөж очоод дээгүүр нь хий бууджээ. Тэгээд үргэсэн ямаа буугаад ирдэг, тэгэхээр нь мань хүн туугаад харьдаг байна. Тэгэхэд нь мань цэмцгэр Цээнээ Батсайханыг:

	— Пүн пан хийлгэдэг ах гэж нэрлэжээ. Цээнээгийн энэ үгийг хүмүүс инээд хөөр болгон пүн  пан, пүн пан гэсээр нэг мэдэхэд Батсайханы нэр Пүн пан болж тэндээс буцахдаа ч Пүн пан ах нэртэй чигээр явжээ.

	 

	1965 он


БИЙР ШҮҮР ХОЁР

	 

	Урнаа Бүрнээ хоёр бага сургуулийн 4 дүгээр ангид суралцана. Бүрнээ хааяа Урнаагийнд ирнэ. Гаднах байдлыг нь харваас ч Бүрнээ, олон хүүхэдтэй ядуувтар айлын охин бололтой байдаг. Бүрнээ усгал хар нүдтэй, дуу цөөтэй, зөөлөн зантай, номхон бор охин. Энэ охины нэг сайхан нь гэвэл төдий л олон янз хувцас хунар сольж өмсдөггүй боловч өмссөн зүүсэн нь хэзээд цэвэрхэн, өөрт нь тохирч таарсан байдаг. Хувцас хунарынхаа цоорхойд нөхөөс халаас тавьсан нь хүртэл гойд уран, нэг л аятайхан байдаг. Үүнийг хөөрхий эжий нь ч тавьж өгдөг байж мэднэ, хөөрхөн охин өөрөө ч «урладаг» байж мэднэ. Ямар ч гэсэн өнгөтэй үнэтэйг өөд муутай хэрэглэснээс хямд төсөрхөн хувцсыг хир даггүй, бас өөрийн өнгө зүс, биеийн галбир төрхөд зохицуулбал хэчнээн аятай, мөн бусдын нүдэнд ч юутай дулаахан харагддагийг үзүүлээд өгдөг охин бол Бүрнээ мөн билээ. Бүрнээд бас нэг сайхан юм бий. Тэр нь юу вэ? Ажил! Ажил, ажилдаа хар бор ажилд эвтэй дүйтэйг нь яана. Хиймээр ажил байвал өөрийн гэртээ байтугай, Урнаагийнд ч тэр, ер хэнийд ч тэр хүн гуйхад байтугай, гуйгаагүй байхад ч хийнэ. Бүрнээ ийм л охин.

	Тэхэд Урнаа Бүрнээгээс тэс өөр байдалтай. Бүх байдлаараа Бүрнээгийн эсрэг. Урнаагийн хэлдэг үг би зурагчин болно. Хийдэг ажил би зураг зурж байна. Арай л би зурган хоол идэж, зурган нойроор нойрсож байна гэж үл өгүүлнэ.

	 

	* * *

	 

	Урнаа нэг өдөр хичээлдээ жигтэй уруу царайтай ирэв. Үүнд багш, нөхөд нь цөм гайхав. Сургуулиудын бага ангийн сурагчдын дунд зарласан уран зургийн уралдаанд ангийнхаа болоод улмаар сургуулийнхаа ч нэрийг гаргах, нэгэн аятайхан зураг лав Урнаагаас гарна гэж тэд ихэд итгэж байв. Гэтэл тэр итгэл биелэхгүй болжээ. Уралдааны хугацаанд Урнаа хэд хэдэн зураг зурсан боловч түүнийгээ цөмийг нь голжээ. Тэгээд ямар нэгэн аятайхан зураг зурах тухай элдэвлэн бодож, янз бүрийн зураг хөрөг ч их гайхаж, нөхөд сэлттэйгээ ч ярьж зөвлөжээ. Гэвч санаанд хүрсэн; сэтгэл соронзодсон нэг л олигтойхон юм бодогдохгүй байжээ. Юу зурах вэ гэж бодсоор шөнө зүүдэлдэг болжээ. Зүүдээ манаж сайхан сэдэв олох явдал уран бүтээлч хүмүүст бас дайралддаг гэж тэр дуулжээ. Ийнхүү хэд хэдэн шөнө зүүдээ манасан боловч ер олигтой юм зүүдлээгүйгээр барахгүй харин ч ёозгүй юм зүүдэлдэг болжээ. Өнгөрсөн шөнө зүүдэлсэн олиггүй зүүд, түүнийг бүр гомдоожээ. Тэгээд юу зүүдэлсэн бэ гэвэл, тэр тун хөгийн юм ярьжээ.

	...Зүүдээ манаад тэр унтаж байж. Сайхан санаа... хүссэн сайхан сэдэв нь ороод ирж гэнэ. Баярлаад л зурах болж гэнэ. Цүнхээ авч дэргэдээ тавиад юмаа гаргах гэж байтал "жунхийсэн" дуу гарах шиг болсон чинь цүнх нь алга болчхоод оронд нь угааж индүүдэх хувцсаа хийдэг бяцхан хар чемодан нь тэвхийж байна гэнэ. Дахиад л "жунхийх" шиг болсон чинь чемоданы таглаа онгойж, угаалгаж индүүдүүлэх гэсэн олон даашинз, хар цагаан элгэвч, галстуг, тууз, цамц мэт олон зүйл хувцас хунар амь орон, арзганаж хөдлөн чемоданаас увж цуван гарах гэж байна гэнэ. Тэхээр нь ухасхийж чемоданаа хамхин цааш түлхжээ. Номынхоо бяцхан шүүгээ онгойлгож, тал дугуй суурьтай арван хоёр өнгө будгаа гаргажээ. Бас л "жунхийсэн" чинь будаг нь алга болчхоод оронд нь томоо цагаан тавьц дээр хоол идээд, угааж цэвэрлээгүй орхисон өч төчнөөн таваг дийз, аяга сав овоолоостой харагдаж байна гэнэ. Тэгснээ өнөө олон аяга таваг, дийз, савыг, халбага сэрээ, савх хутга нь нарийн хулсан цохилуур мэт намилзтал товшоод цөмөөрөө хангир жингэр бүжиглэж бас л Урнаа өөд давшиж эхлэв гэнэ. Урнаа айхдаа тэрхүү тавьцыг цааш нь ярхийтэл түлхжээ. Урнаа айх гайхах зэрэгцэн байснаа хичээл хийдэг ширээндээ очоод нүдийг нь татаж бийрээ гаргаж гэнэ. Бас л «жунхийсэн» чинь бийр нь алга гэнэ. Гайхан хартал дахин «жунхийсэн» чинь урт иштэй нэгэн сагсгар шүүр өмнө нь арзганан зогсож байна гэнэ. Тэр шүүр Урнаа руу давшиж эхлэв гэнэ. Удсангүй шүүрийн толгой нь хүний хавтгайвтар толгой болж хувираад хялгас нь хоёр тийш хагалсан урт сахал болов гэнэ. Шүүрэн өвгөн марзганатал инээж, сахлаа илээд, Урнааг «нааш ир» гэж дууджээ. Урнаа ухраад гарах газар алга гэнэ. «Чи айж байна уу? чи надаас айж яах нь вэ? Чи намайг танихгүй байна гэж үү? Чи надаас айх хэрэггүй чи бид хоёр танил шүү дээ. Харин харамсалтай нь гэвэл чи надтай найзлах дургүй байдаг шүү дээ. Би бол чамтай найзлах тун их дуртай байна. Чиний бийрт дуртайг би мэднэ. Чиний надад дургүйг бас мэднэ. Гэвч чи, бийрт дуртай шигээ надад дурлахгүй бол миний гомдол ч тасрахгүй, чиний хэрэг ч бүтэхгүй. Тэхээр хоёул сайн нөхөд болъё! Май! Миний гараас барь! Ажлаа эхэлье» гээд урт гараа сарвайтал Урнаа тавхийн цочин сэржээ. Түүнээс хойш Урнаа унтаж чадсангүй. Унтах гэхээр л шүүр өвгөн сүүмийгээд орж ирээд байв. Ингээд л унтаж амарч чадаагүй Урнаа зургаа ч зураагүй, хөөрхий жигтэй уруу царайтай ангидаа орж иржээ.

	 

	* * *

	 

	Урнаа энэ учралаа багшдаа, нөхдөдөө ний нуугүй хэлжээ. Сурагч Сэлэнгэ багшаас зөвшөөрөл аван босож хэлсэн нь:

	— Урнаагийн үгийг сонслоо. Сүрхий сонин юм зүүдэлжээ. Гэвч энэ зүүд биш. Үнэн хэрэг дээрээ Урнаа тийм. Урнаа ямар ч ажилд дургүй. Тэр дундаа хар бор ажилд бүр ч дургүй. Гэтэл багш муухай ажил гэж байхгүй. Ажил бүр сайхан. Тэр дундаа хар бор ажил бүр сонин. Хар бор ажил бол амьдралын «А», «Б» мөн гэсэн. Шүүр өвгөн чухал цагт Урнаатай уулзаж дээ. Хүн хоёр хөл дээрээ явна. Бийр шүүр хоёр бол амьдралын хоёр хөл мөн Манайд Бүрнээ зэрэг хичээл ажил хоёуланд нь сайн сурагч, пионер олон бий. Тэхээр Урнаагаа тэр нөхөд шигээ болохыг хүсье. Бийр шүүр хоёр амьдралын хоёр хөл мөн. Ажил сурлага хоёр хүний хоёр далавч мөн.

	Дараагийн сурагч пионерын уран зургийн уралдаанд их амжилт гаргахыг Урнаа найздаа ерөөе гэхэд нөхөд нь алга ташиж, Урнаа доголон нулимстай инээж харагдав.

	 

	1965 он

	 


 

	МОДЧИН САНДАГИЙН ГУЧ

	(Хошин өгүүллэг)

	 

	Амар бүсгүйн хар сандлын нэг хөл хайв яйв хөдөлдөг болсоор их удаж гэнэ. Тэр сандлын хөл сүүл сүүлдээ холхин чахарсаар сугарч унах шахаж гэнэ.

	Нэгэн өдөр Амар бүсгүй ногоо цагаа эрж, хоршоо хүрээгээр явсаар их л ангаж цангаж ядарч өлссөн царайтай гэртээ ирж гэнэ. Гал тогооныхоо өрөөнд ормогцоо хайртай хар сандлаа харжээ. Сандлаа хармагц хамаг бие нь бүр ч сулран тавигдаж, хэдэн минут сууж сайхан амармаар санагдаж гэнэ. Тэгээд аяга халуун цай хийж аваад хар сандлаа татаж суугаад орхитол сандлыг нь өнөө холхин сулдсан хөл сугарч, гурван хөлтэй сандал нь гулсан халтирч Амар бүсгүй шалан дээр шалхийтэл сууж гэнэ. Аяга халуун цай ч яах вэ асгараа л биз. Аз болоход харин хоёр азарга ноцолдсон зурагтай бараг гангар шаазан гэхээр аятайхан шаазангаа арай л алдаад хагалчихсангүй. Ээжийнхээ, энэ хөгтэй явдлын чимээгээр нөгөө өрөөндөө гэрийн даалгаварт өгсөн хурдан морины цолын шүлэг цээжилж байсан хүү Төмөр нь хүрч ирж гэнэ.

	— Энэ муу хар сандал ингэх л гээд байсан юм даа. Үүний хөлийг бөхөлчих гартаа дүйтэй, эр хүйстэй хүн манайд байдаггүй юм байх даа гэсэнд хүү Төмөр нь:

	— Би байна! Би одоохон засчихъя гээд хар сандлыг аваад аавынхаа өрөөнд орж гэнэ.

	Төмөр хүү хар сандлын хөлийг яаж засах вэ гэж янз янзаар үзжээ. Хадаад үзэх үү гэсэн чинь хадаас ч оромгүй хатуу, орлоо ч гэсэн тогтомгүй хэцүү санагджээ. Эргүүлж тойруулж байснаа хуучин углуургыг нь тас хөрөөдөөд шинээр л хийвэл болох нэгэн сайн арга олж гэнэ. Хөрөө аваад хуучин углуургыг нь хөрөөдөж гарч гэнэ. Энэ чимээгээр:

	— Хүү минь ээ, чи юу хийгээд унав даа. Яасан их чимээтэй юм бэ? гэсэнд

	— Ээж ээ би сандлыг чинь хөл засаж байна.

	— Болох нь уу тэгээд?

	— Бололгүй яах вэ!

	— За яамай тэгвэл бушуухан нэг юм болгоод өнөө шүлгээ цээжилж үз!

	— За, за..

	Ээж хүү хоёрын эхний яриа энэ. Хүү Төмөр хар сандлын унасан хөлийн хуучин углуургыг тас хөрөөдөөд шинэ углуурга гаргаад хийгээд үзсэн чинь тэр хөл бөх батын хувьд ээж нь байтугай заан суусан ч дажгүй даахаар болох шиг болж гэнэ. Тэгээд сандлыг босгоод үзсэн чинь дэгэн догон, дэгэн догон байна гэнэ. Аль хөл нь бас яачхаад байна вэ? гээд хөдөлгөөд үзсэн чинь хойд талын нь нэг хөл арай уртдаад байх шиг байна гэнэ. Тэгэхээр нь түүнийг хөрөөдөж гарч гэнэ. Энэ чимээгээр эх нь дахиад:

	— Үгүй хүү минь чи юун их юм хөрөөдөөд байна даа, одоо болоогүй л байна уу? гэхэд

	— Одоохон, одоохон ээж ээ! гэж хүү нь хэлжээ.

	— Үгүй хүү минь, цай чинь хөрчихлөө, урьдаар цайгаа ууж үз дээ.

	— Зүгээр ээж ээ, би цай уухгүй.

	— Тэгвэл ээж нь хоолоо хийх үү дээ?

	— Тэгж үз, тэгж үз!

	Эх хүү хоёрын дараах яриа энэ. Хүү Төмөр өнөө илүүдсэн хэсгийг тас хөрөөдөөд дахин сандлаа босгоод, зогсоогоод үзсэн чинь бас л дэгэн догон, дэгэн догон гэж байна гэнэ.

	— Энэ яасан тоглоомтой эд вэ, бас хаана юу нь болохоо байчихсан байдаг билээ гээд хөдөлгөөд үзсэн чинь өмнө талын нэг хөл бас л уртдаад байж гэнэ.

	— Тэгвэл чинь чамайг даа хүүхээ!...тээд дахиад л хөрөөдөж гарч гэнэ.

	— Үгүй хүү минь чи ямар айхавтар удна вэ, ам чинь цангаж байгаа юм биш үү, ирээд аяга цай уучхаад наадахтайгаа ноцолдоно уу даа! гэсэнд:

	— Зүгээр ээ ээж ээ, би ер нь цангаач үгүй байна, одоохон ч ажлаа дуусчихна... гээд бас л хөрөөдөж гарч гэнэ. Түүнийгээ хөрөөдчихөөд, сандлаа босгоод хөдөлгөөд үзсэн чинь бас л дэгэн догон, дэгэн догон гэж байна гэнэ. Аль нь бас юу болж, яачхаад байгаа юм бэ гэсэн чинь хойд талыг нь нөгөө нэг хөл нь яах аргагүй уртдаад байна гэнэ. Дахиад хөрөөдөж гарч гэнэ. Бас л хөрөөдөж дуусчхаад босгоод, хөдөлгөөд үзсэн чинь мөн л дэгэн догон, дэгэн догон гэж байна гэнэ.

	— Одоо энэ чинь, дөрвөн хөлийг нь адилхан л тайрчхаад байхад тэгширдэггүй, яачихсан эд гэгч ийм байдаг байна даа!... гэж хөдөлгөөд л ажаад л байсан чинь анх хөрөөдөж хаяад шинээр углуурга гаргаж суулгасан өнөөх дөрөвдүгээр хөл нь дахиад догон дэгэн гэж байна гэнэ. Тэгэхээр нь:

	— Хоомой хүн хоёр явдалтай гээд л байдаг, тэр чинь ёстой л над шиг хүнийг хэлсэн хэрэг байх нь, би түрүүн дутуу хөрөөдөж дээ. Чамайг одоо заавал ч үгүй тааруулна даа гээд бас л хөрөөдөж гарч гэнэ. Арайхийж хөрөөдчихөөд, босгоод үзсэн чинь бас л дэгэн догон, дэгэн догон гэж байна.

	— Үгүй энэ чинь, ямар шид шүглэсэн сандал вэ? Бас юу нь болохоо байчхав даа гээд л хөдөлгөөд харж байсан чинь мөн л хойд талыг нь нэг хөл догочиж байна гэнэ.

	— Чамайг даа... гээд л арай хийж хөрөөдөөд дуустал:

	— Хүү минь ээ, хоолоо ид, орхи орхи наадахыгаа гээд л ээж нь дуудаж байна гэнэ.

	— Одоохон одоохон, одоо очлоо, одоо очлоо... гээд дахин үзсэн чинь бас л дэгэн догон, дэгэн догон гэж байна гэнэ.

	— Бас аль хөл нь болохоо байчхав даа? Урьд талын нь нөгөө нэг хөл байна. Түрүүн бас дутуу хөрөөдөөд орхиж дээ. Чамайг даа одоо ч заавал болгоно доо...гээд дахиад л хөрөөдөж гарч гэнэ.

	— Цаг ч оройтох янзтай болж ирж. Төмөр хүүгийн ч ажил дуусах дөхөж ээж нь хоолоо ид... хоол чинь хөрчихлөө гээд болдоггүй гэнэ. Гэвч Төмөр хүү ээжийнхээ хайртай хар сандлын дөрвөн хөлийг дэгэн догонгүй болгож бас л бараагүй нэг хөлийг нь хөрөөдчихөөд үзэхээр л нөгөө хөл нь дэгэн догонтой байвал бас л хөрөөдөөд байж, хөрөөдөөд л байж... Орой болоод л байж, гэрэл гэгээ муудаад л байж. Төмөр хүү хөрөөдөөд л байж, ээж нь ч хоол хөрчихлөө гээд дуудаад л байж... Тэг тэгсээр бүр харанхуй ч болж гэнэ. Төмөр хүү ч ажлаа дуусаж гэнэ. Хөрөө чимээ тасрахаар, ашгүй хүү минь ажлаа дуусаж дээ гэж эх нь баярлаж гэнэ. Тэгээд:

	— Төмөр өө! Миний хүү хоолоо ид гээд эргэж хартал хүү нь ард нь зогсож байна гэнэ. Хүү нь нэг гартаа дугуй хар юм барьчихсан нөгөө гараараа хормойгоо барьчихсан зогсож байна гэнэ.

	— Аль вэ, ээжийнхээ сандлыг... гэтэл хүү нь нэг дугуй хар юм өгч гэнэ.

	Эх нь аваад үзсэн чинь сандал нь ердөө л дөрвөн хөлийн мухандаг оронцогтой, дэгэн догон гэдэг хөл ч үгүй, ёстой л сандал ч биш мандал ч биш зүгээр л нэг түшлэггүй сэн бол модон таваг гэлтэй дугуй хар юм болчихсон байна гэнэ. Эх хүүгийнхээ царай өөд нэг харснаа.

	— Наад хормойлсон чинь юу вэ? гэвэл:

	— Таны хайртай хар сандлын дөрвөн хөл. Аав, дүү нарыг аваад өнөөдөр хөдөөгөөс ирэхээр дүү нартаа өгье, байшин барьж тоглог гээд өч төчнөөн ижилхэн хар хэрчмийг шал дээр шархийтэл асгаж гэнэ.

	— Миний хүү ч ёстой л модчин Сандагийн гуч болж дээ гэсэнд хүү нь модчин Сандаг гуайг мэдэх боловч гуч гэдэг нь чухам юу болохыг сайн мэдэхгүй болохоороо:

	— Ээж ээ, модчин Сандагийн гуч гэдэг нь юу вэ? гэвэл:

	— Яагаа вэ модчин Сандагийн үлгэрийг мартаж орхио юу гэвэл:

	— Түүнийг ч мэдэлгүй яах вэ? Харин гуч гэдэг нь юу гэсэн үг вэ? гэвэл:

	— Гуч гэдэг нь үү?

	— Тийм ээ!

	— Гуч гэдэг нь одоо юу л даа миний хүү, юу... Аа тийм Сандаг өвгөний үлгэр нэлээд эрт урьдын юм шүү дээ. Сандаг өвгөн лав хүүтэй байгаа биз. Тэгвэл хүү нь том болоод эхнэртэй болоо биз дээ. Эхнэр нь хүү төрүүлээ биз. Тэр хүү нь модчин Сандагт ач хүү нь болно биз дээ? За тэгвэл ач хүү нь том болоод бас эхнэртэй болоод бас хүү төрүүлээ биз дээ? Тэгвэл тэр хүү нь модчин Сандагт гуч нь болно биз дээ? Тэгвэл тэр гуч нь... гэтэл хүү нь эхийнхээ үгийг тасалж:

	— Тэр гуч нь одоо бий юу? гэж асуусанд эх инээмсэглээд:

	— Байгаа, байгаа... гэтэл:

	— Хаа байна, тэр гуч нь? гэж хүү нь асуухад:

	— Чиний өнөөдрийн энэ ажил чинь л ёстой модчин Сандагийн үлгэр шиг болсон болохоор чи л модчин Сандагийн гуч баймаар юм биш үү гэхэд хүү нь эхийнхээ үгийг сая ухаарч, өөрийнхөө хийсэн ажил нь ч аргагүй модчин Сандагийн үлгэр шиг юм болсон учраас цааш нь элдэв шалдав юм асуусан ч үгүй, ердөө л дурамжхан инээмсэглээд хоолоо идэхээр сууж гэнэ.

	Эх хүү хоёрын өнөөдрийн хувь дэх сүүлчийн яриа энэ.

	 

	1966 он

	 

	 


ҮҮРИЙН ЦОЛМОН

	 

	Чихэр боовны... дугаар дэлгүүрийн кассын өвгөн Өлзийсайхан гуай ажлаас бууж шугамын автобусаар дамжин харих гэсээр явтал өвлийн богино өдөр шувтарч харанхуй болчхов, Өвгөнийг, тээр орой орж ирэхэд эмгэн, охин хоёр нь гайхдаггүй, харин цай нь идээшчих вий, хоол нь өтгөрчих вий л гэж сэтгэл зовнидог билээ. Өвгөн хөл хөнгөн сэтгэл өег иржээ. Арга ч үгүй биз. Ээлжийн амралтаа авч улсын амралтад амраад уржигдархан ирээд, өнөөдөрхөн ажилдаа орсон хүн ийм байлгүй яах вэ?

	— За өвгөн минь, өмнө зүс үзээгүй, нэр нь үл гаргагдах хүү хүүгийн дээд болсон хүүтэйгээ уулзав уу даа? гэж эмгэн асуухад:

	— Сайн хүнийг санаа минь танина, зөв сэтгэлтэй хүнийг зүрх минь танина гэсэн аав бодвол, тэр хүүг таниад уулзчихаа биз? гэж охин Балгармаа нэмж хэлэв.

	— Цэцэг хаа ургасан байвал эрвээхэй тэнд цуглана, чихэр хаа дэлгэсэн байна, хүүхэд бас л тэнд цуглана. Манайх ч дан чихэр боовны дэлгүүр, тэр мөртөө амьтны жим шиг яг хүүхдийн зам дэлгүүр болохоор олон хүүхэд увж цувж явдаг юм. Олон хүүхдийг ажиглах, олон хүний мөнгө хураах хоёр чинь зэрэгцүүлж болдоггүй ажлын нэг юм. Өнөөдрийн хувьд «Энэ л болов уу гэхээр хүү харагдсангүй. Үгүй ямар нүдээ аньж суух биш, энэ тэр хүүхдийг харах л юм, харах л юм одоо чинь хүүхэд бүр хийморьтой сэргэлэн, хүүхэд бүрийн нүд үүрийн цолмон шиг гялалзчихаад аль хүүг, миний эрсэн тэр сайн хүү гэх юм бэ? Ер тэр гэхийн арга алга!» гэж Өлзийсайхан гуай өгүүлээд хувцас хунараа тайлж гар нүүрээ угаав.

	— Аав ч энэ ёозоороо бол тэр хүүг олж уулзан баярлаж гялайснаа ч хэлж дөнгөхгүй нь дээ, тийм ээ ээж ээ? гэхэд:

	— Охин минь нүд хурцтайгаараа аавдаа тусалж үз! гэж ээж нь өгүүлэв.

	— Хүүхэд бүр хөөрхөн, хүүхэд бүр сайхан болчхоод... муу муухай явдалтай хүүхэд гэж байхгүй болчхож... Цаг гэдэг ийм сайхан, хүүхэд гэдэг ийм өөр болчихоор, сайн хүүхэд дундаас тэр эрсэн сайн өдөр охинтойгоо цуг явъя гэж Өлзийсайхан гуай өгүүлээд хоолоо идэж эхэллээ. Хоолныхоо дараа Өлзийсайхан гуай уртын урт ганган цагаан чулуун соруултай гаансандаа галзуу улаан дүнсээ нэрж ганц нэг тавланхан сорж, утааг нь нарийхан гэгчээр цувуулан үлээж хэвтэхдээ, нэгэн дугтуйнаас зурвас цаас гаргаж нүднийхээ шилийг зүүж байгаад шагайв. Өвгөн дугтуйг эргүүлж тойруулан харлаа.

	— Та хоёр ч гэж та хоёр юм даа. Хүн ийм битүү хатуу юм өгч байхад, наадахыг чинь хэн өгч байгаа юм бэ? Ямар учиртай юм бэ? Хүүхээ чиний нэр чинь хэн бэ? гээд асуугаад орхихгүй.

	— Аа хэн мэдэж, өөрийн чинь л гарт өгөөрэй ч гэх шиг, бүх учир начир нь дотор нь бий гэх шиг, энэ ээ тэр ээ гээд аминчлаад байхаар, ер ийм юм болно гэж ёстой ухаарсангүй дээ гэж эмгэн нь хэлэв. Өлзийсайхан гуай зурвас цаасыг дэлгэж дахин уншсан нь:

	— Хайрт буурал ах Өлзийсайхан гуай, та сайхан амрав уу? Та намайг танихгүй. Би... сургуулийн 6 дугаар ангид сурдаг. Би хорь гаруй хоногийн өмнө танай дэлгүүрт орж чихэр авахаар танд зургаан төгрөг гучин мөнгө өгөхөд та над жаран гурван төгрөгийн чихэр авах тасалбар өглөө. Би тэгээд тэр их чихрийг авчихсан юм. Муухай хэрэг хийснээ тээр хойно нь ойлгов. Сүүлд таны ажилладаг дэлгүүрт дахин орвол та алга. Таны оронд нэг хүүхэн байв. Асуувал «Байхгүй» гэлээ. Ирэх үү? гэвэл «Үгүй!» гэлээ. Таныг мөнгө алдаад хэрэгт орж гэж айлаа. Сэтгэл зовж зүрх өвдөөд байж сууж ч чадахаа болилоо. 

	Хамаг учраа аав ээждээ хэлсэн чинь тэр хоёр маань миний буруу муухай хэрэг хийснээ хэлсэнд баярлаж, танд буцааж өгөх ёстой тавин зургаан төгрөг далан мөнгийг өөрсдөөсөө өглөө. Түүнийг танайд авч ирлээ. Миний гэр сургууль хоёрын дунд танай дэлгүүр байдаг сан. Өлзийсайхан буурал ах минь ээ! Мөнгө төгрөгтэй холбоотой ажил их осолтой шүү. Ажил дээрээ үүнээс хойш туйлын хянамгай байхыг хүсэж танаас түмэн уучлал гуйж ёсолсон сурагч...гэжээ.

	— Ийм ариун сайхан, ёстой үүрийн цолмон шиг гялалзсан золбоотой хүү байж нэрээ тодхон тавьчихгүй, ингээд оронцоглоод хаячих гэж! Ямар хүн ингэж сараачсан юмыг, тэр гэсэн нэр байна гэж гаргах юм билээ! Сайн юманд садаа олон гэх шиг, сайн хүнд бас ингэдэг учир байдаг байж дээ...

	Өлзийсайхан гуай энэ зурвас захиаг гурав дахь өдрөө гуч дөч ч дахин уншиж байгаа юм. Балгармаа охин нь ч мөн төдий хиртэй уншсан байх. Энэ завсар гаднаас орж ирсэн хүмүүс ч зөндөө уншиж үзлээ. Захиаг хэн хүнгүй уншаад байгаа боловч нэрийг нь л нэг ч хүн гаргаагүй нь даанч харамсалтай л даа! Энэ хүүхдийн нэрийг мэдээд авбал Өлзийсайхан гуай тэр сайн хүүхдийг зарлаж байгаад ч болтугай олоод монгол хүний ёс юм хойно баярлаж гялайснаа ч гэсэн аятайхан хэлээд эцэг хүний хувиар ядахдаа нэг сайхан энхрийлж, хайрлаж үнсэх сэн л гэж бодсон юм санжээ.

	Хаа ч явсан, хэний ч хараажийн нүдэнд дулаан, сэтгэл зөөл оргиулсан тэр хүүг чөтгөрийн бага нь адтай гэгчээр Балгармаа танина гэсэнд аав нь одоо охиноо л тэр хүүг олж танилцуулах байх гэж найдах бололтой байна. Өлзийсайхан гуай тэр нэр нь үл гаргагдах хүү хоёр ч яах вэ, нэг өдөр уулзаж учрах л юм биз ээ! Харин ийм хэрэг уг нь яаж гарсныг ер нь эргэж жаалан сонирхоод үзвэл яасан юм бэ?

	 

	* * *

	 

	Амар, Төмөр хоёр сургуульд очих замдаа чихэр боовны... дугаар дэлгүүрт оржээ. Амарт мөнгө байсангүй. Төмөр 6 төгрөг 30 мөнгөтэй юм санжээ. Кассын бүхээгт нэгэн өвгөн суужээ. Өглөө эрт цаг болохоор дэлгүүрт хүн ч цөөн байжээ.

	— Цөмд нь чихэр авна! гээд Төмөр мөнгө өгвөл өвгөн үг дуугүй машинаа хар-р хийтэл нэг эргүүлээд дэлэм тасалбар тастаад өгчээ. Өвгөн мөнгөнийхөө тасалбарыг шалгаж үзсэнгүй. Төмөр тасалбарыг лавлан харвал 63 төгрөг гэж бичжээ. Төмөр чихрийн тасаг руу явснаа зогтусав. Ийш тийшээ харав. Хаа ч юу ч болсон янз алга. Кассын өвгөн ч нам жим сууна.

	Ганц хоёр хүн гарч орсоор л байв.

	— Чи юу болоо вэ?

	— Чимээгүй гаръя!

	Хоёр жаал гарлаа. Дэлгүүрийн хэт том шилэн цонхны нэгний нь дэргэд зогсов.

	— Зургаан төгрөг гучин мөнгөний чихэр гэсэн чинь жаран гурван төгрөгийн чихэр бичиж орхижээ.

	— Яах вэ?

	— Аль вэ, үзье.

	Амар тасалбарыг авч харснаа:

	— Нээрээ тэгж шүү! За яах вэ, авахыг үзүүлээд өгдөг хэрэг. Тийм биз дээ?

	— Харин ээ! Ийм их чихрийг авах нь зөв үү, өвгөний андуурсныг хэлээд тасалбараа буцааж засуулдаг хэрэг үү?

	— Тэгж наргихгүй! Үг дуугүй аваад бушуухан явахгүй бол цаг яваад өгөх нь байна шүү!

	— Та хоёр яасан их чихэр авах юм бэ? Хэн энэ их мөнгө өгөө вэ гэвэл юу гэх билээ? гэж Төмөр өгүүлбэл:

	— Нэг найзын маань ой болох гээд бид дундаасаа мөнгө гаргасан юм гэхгүй юу гэж Амар хэлэв.

	— Кассын өвгөнийг өрөвдөөд байх чинь вэ!

	— Тэр дэмий!

	— Ямар чихэр авах вэ?

	— Дөчин найм, гуч, хорин дөрвийнхөөс авна шүү.

	— Тэр үнэтэй чихэр чинь бага ирнэ шүү дээ!

	— Хямдхан чихэр их авч яах нь вэ?

	— Ангийнхаа нөхдөд бас өгөхгүй юу?

	— Хоёулаа өөрсдөдөө үнэтэйгээс нь, ангийнхандаа хямдханаас нь авъя!

	— Савгүй яах билээ?

	— Нэг цүнхээ сулладаг хэрэг ээ! гээд Амар цүнхээ төдхөн суллаад, 

	— За жаран гурван төгрөгтөө яг тааруулаад бушуухан оръё гэв.

	Хоёр жаал цонхны булангаар дотогш сэм сэм харж, тэр чихрээс төдий кило, тэр чихрээс төдий грамм гэж бичиж тааруулж гарлаа.

	— За бушуулахгүй бол хонх, хонх, хонх... гэж Амар өгүүлэв.

	 

	* * *

	 

	Төмөр нөгөөдөр нь чихэр боовны дугаар дэлгүүрээр орвол кассын нүдэндээ шилтэй өвгөн алга! Өвгөний оронд нэгэн хүүхэн сууж байна.

	— Эгч ээ! Таны оронд сууж байсан өвгөн гуай хаачсан бэ?

	— Байхгүй!

	— Ирэх үү!

	— Үгүй! гэж хүүхэн нэг л хайнгадуу этгээд өнгөтэй хэлжээ.

	Төмөр цааш нь юм асуусангүй. Асуугаад хэрэг алга. Хөөрхий нүдэндээ шилтэй өвгөн, мөнгө дутагдуулаад ажлаасаа халагдаж дээ! Өвгөн ч лав надаас боллоо шүү! Түүнийг халаад зогсохгүй, аягүй бол шүүхэд өгнө дөө! Тэгвэл бүр ч баларч дээ! Гэртээ олуулаа бол яана! Нэг л олон хүүхэдтэй, тэгээд ажил хийдэг нь ганц өвгөн бол хөөрхий хүүхдүүд нь яах вэ? Ёстой сүйд болох нь тэр дээ! Төмөр байдал нь нэг л хачин болчихлоо.

	Тэр элдвийн юм бодлоо. Нүдэндээ шилтэй өвгөнийг аавыгаа гэж бодлоо. Миний аав ингэж мөнгө дутагдуулаад, ажлаасаа халагджээ гэж бодъё! Тэгвэл бид яах вэ! Ёстой баларлаа шүү дээ. Манайх гэртээ олуулаа. Миний дор таван дүү бий! Над ах эгч байхгүй. Ээж гэртээ, ажилгүй биднийг маллана. Кассад сууж цалингийнхаа хэдээр манийг тэжээдэг, аав маань ажлаасаа халагджээ гэвэл бид ёстой хөөрхий болно биз дээ? Ээж маань ажил хийх болдог. Дүү нараа яах вэ? Дүү нараа яах вэ? Би дүү нараа олигтой маллаж чадахгүй. Нойтон хүйтэн юм өгчих юм уу, дааруулж бээрүүлж орхивол яах вэ! Бүр ч бөөн гай! Хөөрхий энэ өвгөн ч лав ийм гайтан юмтай учирлаа шүү! Би ч ёстой бузартай юм хийлээ дээ! Амараас болоод тэр үү? Хаанаас даа! Амарт ямар мөнгө байсан биш, надаас л боллоо. Ганцхан л надаас боллоо. Аль вэ намайг их ном үзэж, учир ёс сайн мэдэж байгаа гэсэн хаа байгаа юм бэ, миний их ном үзсэн маань! Эндээсээ харих уу? Хариад бас яах юм бэ? Яагаад сургууль, хичээлдээ очоогүй гэх вэ! Бас дахиад хуурах, худал хэлэх хэрэг үү? Төмөр нэг мэдэхэд сургуулийнхаа босгонд тулаад ирчихсэн байв. Амартай ярья, нөхөдтэйгөө ярья!

	— Төмөр өө! Миний найз яагаа вэ? гэсээр Амар гүйж ирэв. Төмөр дуугүй.

	— Төмөр өө! Дуугүй зогсоод яах вэ, ярь даа.

	Ингэсээр байтал хичээл орчихно.

	— Амар аа!

	Тэр хоёр гудамжны мухарт очлоо.

	— Амар аа! Өнөө кассын өвгөн ажил дээрээ алга! Мөнгө дутаагаад ажлаасаа гарсан байх аа!

	— Тэгээд, чи юу гэж байгаа юм бэ? Бид хоёроос боллоо гэх гээд байгаа юм уу? Тэр чинь ердөө бид хоёроос ч болохгүй шүү дээ! Болбол олон юмнаас болох байлгүй. Ер нь ч бид хоёрыг мэдсэн биш тэгэхээр бид хоёрт ямар хамаатай юм бэ? Хүнд чинь ийм ялихгүй зусар зуйрган зан ердөө нэмэр байдаггүй. Ердөө л дажгүй тийм үү!

	— Чамаас мөнгө гараагүй болохоор чамд ч тэр хөөрхий өвгөний хэрэг нээрээ ч ямар пад байх вэ! Над л даанч эвгүй байна л даа!...

	— За за, ерөөсөө ийм юм ярихаа байя, явъя. Хонх, хонх хонх! гэж Амар өгүүллээ.

	 

	* * *

	 

	Маргааш өглөө нь Төмөр орноосоо нэг л уруу унжруу царайтай босжээ. Нүдийг нь харвал шөнө орон дотроо уйлж хайлсан ч юм шиг. Аав нь үүр цүүрээр ажилдаа явчихжээ. Дүү нар нь төдхөн гэзэг даран сэрэв. Тэмээ хариулсан хүн буурынхаа занг андахгүй. Эх хүн үр хүүхдийнхээ байр байдлаар юу болсон яасныг андахгүй.

	— Төмөр өө! Миний хүү яагаад шөнө орон дотроо эргэж урваад л, юм үглээд л нөхөдтэйгөө хаг яг хийсэн юм яриад ч байх шиг, нэг л тав алдруу хонов доо? Бие нь зүгээр биз?

	— Бие зүгээр л байна шүү дээ.

	— Ээж нь хүүгээ чихэр чавга, мөнгө төгрөг яриад байх шиг ч сонссон, Арай зүүд ч байсан юм биш байна аа!

	Мөнгө төгрөг, чихэр, чавга гэдэг үгээс Төмөр цочих шиг болов.

	— Би нойртоо юм ярьдаггүй л юм шиг байдаг сан!

	— Чи өөрөө хаанаас мэдэх вэ. Ээж нь юу андах вэ? Миний хүүгийн цээжинд нэг л эвгүй юм байх шиг байна. Хүн дотроо өргөс хадаас болсон ийм юм тээж явах, санаа сэтгэл зовуурьтай хэцүү байдаг юм хүү минь. Хэлмээр юм байвал хэлчхээд, хэрэггүй юм байвал мартчихаад, санаа амар сэтгэл түвшин шувуу шиг жиргэж, хэрэм шиг дүүлж явсан нь дээр шүү гэв.

	Ээжийн нь сүү шиг бүлээ даасан, хөвөн шиг зөөл оргисон үг Төмөрийг арай л палхийтэл асгаруултал нь уйлуулчихсангүй. Төмөр өглөөнийхөө идээ ундыг тун таа муутай идэж уув. Ээжээсээ нуугаад гарах газаргүй болжээ. Эх хүний, үр хүүхдийн төлөө тавьдаг хайр халамж, хараа бараа гэдэг хадыг ч нэвт, харанхуйг ч шувт хардаг, тийм хүчтэй дуран авай байдгийг ч мэдлээ. Хичээлдээ явах цаг болоогүй боловч дэмий хичээлдээ бэлтгэсэн, дутуу дулим ойлгосон зүйлээ давтсан хүн болж хичээнгүйлж үзэв. Гэвч ээж гэдэг хэзээ ч ээж шүү дээ. Ээж нь хүүгээ, өглөө ингэж яаран мэгдэн хичээлээ шүүрдэггүйг бас мэдэлгүй яах вэ?

	— За миний хүү, ээждээ ганцаарт нь хэлэхгүй бол орой аав ээж хоёртоо хэлсэн ч болно. Аавдаа хэлсэн ч болно. Өөрөө сайн бод доо. Санааны хирийг ярьж арилгана. Савны хирийг угааж арилгана гэдэг үг байдаг юм. Санаж явахад сайхан үг шүү! Аав ээж хоёр нь хүүгээ ер юм нууж байсныг санахгүй юм. Ёстой үзгийн үзүүрээс унасан бэхний дайтай юмыг ч нууж байсныг санахгүй юм... Тийм байхаа миний хүү!

	— Тийм ээ ээж ээ! Би ээжийнхээ хэлснээр бодно, би хичээлдээ явлаа.

	Төмөр замдаа чихэр боовны... дугаар дэлгүүрээр оров. Кассын бүхээгт өнөө л хүүхэн сууж байна.

	— Эгч ээ! Таны урдхан энэ кассад сууж байсан өвгөнийг хэн гэдэг юм бэ?

	— Өлзийсайхан!

	— Гэр нь хаана байдаг юм бэ?

	— Рашааны 35-ны 16 дугаар хаалганд...

	— Баярлалаа эгч ээ!

	— За зүгээр, миний дүү...

	Төмөр сургууль дээрээ ирж Амартай уулзав. Кассын өвгөний хаягийг олсноо, болсон явдлыг бүгдийг нь аав ээждээ хэлж, өвгөний тавин зургаан төгрөг далан мөнгийг буцааж өгөхөөр шийдсэнээ өгүүлэв.

	— Өө тийм үү? Олзыг олуулаа гэж санаад л би тэр чихрийг чинь идээд аль эрт дууссан шүү дээ! Над ч өгөх юм байхгүй шүү дээ гэж Амар хэлэв.

	— За яах вэ! Аав ээж минь, над жаахан гомдох байх. Түүнээс биш тэр хэдэн төгрөгт нэг их гар татах нь ч гайгүй байлгүй дээ.

	— Тэгэлгүй дээ, за явъя. Хонх, хонх, хонх! гэж Амар өгүүлэв.

	 

	* * *

	 

	 Бүтэн сайн өдрийн өглөөний 10 цагийн үед Өлзийсайхан өвгөний хашааны хаалганы хонхыг жингэнүүлэн онгойлгож орж ирсэн Төмөр газрын хаанаас нохой ганцхан үсрээд нүүрэн дээр гал бадартал буух бол гэж хэдэн тийш бүлтэлзтэл харав. Гэвч нохой алга. Тожир тожир алхлан үүдний пинд оров. Адасга дээр тэр гутлаа зүлгэв. Хаалга тогшив. Дотроос хүн:

	— За гэв. Оров. Гэрт нь ээжийн нь үеийн нэг эмэгтэй, өөрийн нь үе тэнгийн нэг бор охин хоёр байв.

	— Сайн байцгаана уу?

	— Сайн! Сайн уу хүү минь?

	— Өлзийсайхан гуайнх мөн үү?

	— Мөөн хүүхээ!

	— Чихэр боовны... дугаар дэлгүүрийн кассад сууж байсан Өлзийсайхан гуай шүү дээ.

	— Тийм ээ, мөөн хүүхээ!

	Өлзийсайхан гуай хаачсан бэ?

	— Амралтад явчихсан.

	— Улсын амралтад уу даа?

	— Тийм ээ хүүхээ!

	 Төмөр инээмсэглэв. Баярлаад инээмсэглэсэн хэрэг шүү дээ. Бор охин тавагтай чихэр авч өгөв. Төмөр нэг чихэр авах үед бор охин тэр хоёрын харц мөргөлдөв.

	Тэр хоёр хоёул инээмсэглэв. Охины ээж нь тэр хоёрыг хараад бас инээмсэглэжээ.

	— Хүү минь гэр хаана вэ?

	— Хүнсний нэгдүгээр дэлгүүрийн хажуухантаа сууцад!

	— Манай өвгөнийг таньдаг юм уу чи!

	— Бараг ч үгүй дээ!

	— Манай өвгөн амралтаас арваад хоноод ирнэ дээ!

	— Би Өлзийсайхан гуайд нэг юм өгөх ёстой юм. Над жаахан цаас өгөөч. Бор охин дэвтрээсээ нэг цаас ураад...

	— Юм бичих бол энд суугаад бич дээ! гэв. Төмөр суугаад Өлзийсайхан гуайд дээрх зурвасыг бичжээ. Өврөөсөө дугтуй гаргав. Дотор нь өнөө тавин зургаан төгрөг далан мөнгө байна. Төмөр зурвасаа дугтуйнд хийгээд наав. Дээр нь юм бичсэнгүй

	Үүнийг Өлзийсайхан гуайг ирсэн дор нь өгөөрэй. Бүх учир начир нь дотор нь бий!... гээд Бор охинд өгвөл тэр охин дахин инээмсэглээд авчээ.

	— За баяртай! Би явлаа!

	— Баяртай миний хүү!

	Төмөрийг гарахад Бор охин дагаж гарав. Хаалган дээр очоод:

	— За баяртай гэж Төмөр дахин өгүүлэхэд:

	— Баяртай! гэж тэр охин хэлээд их л хөөрхнөөр мушилзан инээмсэглэжээ.

	Гадаа яасан сайхан юм бэ! Тэгэхэд Төмөрийн сэтгэл бүүр хэчнээн сайхан байсан гэж санана. Төмөрийн, ботгоны нүд шиг хоёр нүд нь яг л үүрийн цолмон шиг гялалзаж байж билээ.

	 

	1966 он

	 


БУШУУ ТУУЛАЙ

	 

	А, Б, В гэж анхлан заалгаж эхэлсэн жаахан Долгор сүүлд нь үсэг холбож уншдаг болж хоёр ч юм уу, гурав дөрөв ч юм уу үсгийг холбон ямар нэг үг болгон уншчихаад түүндээ бас ихэд олзуурхан дороо баярлан дэвхэцдэг болж. Тэр нь ч хөөрхий түүний зөв байлгүй яах вэ. Үсэг холбож үг бүтээн уншиж чаддаг болоод түүндээ баярлаж байгаа хүүхэд хөл дээрээ баацганан тэнтэр тунтар хийтэл ганц хоёр алхдаг болсондоо онгирон баярлаж буй хүүхэд хоёрт ямар нэгэн гоц гойд ялгаа байна гэж үү!

	Жаахан Долгор үг холбон уншдаг болсноо өгүүлбэр холбон уншдаг болов. Удсангүй тэр «анхныхаа» номыг «уншиж» дуусжээ. Төрөлх сайхан монгол хэл дээр нь хэвлэгдсэн түг түмэн номын сүрэгт түүний уншсан «ном» гэдэг нэгэн ном бий болжээ. Тэр нь «ганц эмгэн» гэдэг ном байв. Сүүлд нь хоёр, гурав, тав арван ном уншлаа. «Манжин», «Чоно ишиг хоёр» «Ном», «Бөжин», «Хэнз хурга», «Арван бяцхан найз» зэрэг зузаан «зузаан ботиудыг» тэр уншиж дууслаа. Энэ мэгээр нэг номыг уншиж дуусгахад дараах номыг уншчихсан гэдэг хүсэл оргилж байдаг болов. Уншсан номын тоо ч нэмэгдэж анги ч дэвшсээр байжээ.

	Жаахан Долгорын аав ээж хоёр сүрхий хэрсүү хүмүүс байж дээ. Тэр хоёр хонгор охиныхоо уншсан номыг эхэн үедээ өөрсдөө бүртгэж дансалдаг байснаа сүүлдээ жаахан Долгор өөрөө дансалдаг болжээ. Усны эх нь тунгалаг бол адаг нь тунгалаг гэдэг. Жаахан Долгорын аав эжий хоёр ч охиныхоо нэг уншсан номыг бүүр сайн ойлгуулж ухааруулж байж дараах номд шилжүүлдэг байж дээ. Тэр хоёр охиндоо:

	— Миний охин номыг уншихдаа яарч болохгүй. Нэг номыг уншсан бол түүний хамаг учрыг туйлын сайн ойлгоод, мэдэхгүй үгээ мэддэг болоод, сургамж зүйлийг тэмдэглэж аваад зүйр үг, цэцэн үг, цэцэг, шувуу, загас, ан амьтан, газар орон, уул усны сонин сайхан нэр... Ер хожим хэрэг болох бүхнийг сайн түүж, тэмдэглэж авч бай. Ном бүрийг тэгж уншихгүй хам хум уншсаар, сүүлд нэг мэдэхэд уншаагүй ч ном байхгүй, уншсан ч ном байхгүй, мэдэх ч юмгүй, мэдэхгүй ч юмгүй болж хоцорвол тэр шиг харамсалтай гэмшил тун байхгүй шүү. Тэр дундаас эрдэм номын оргил өөд эцэлт цуцалтгүй авирах хүн бушуу туулайн үлгэр гаргаж хэзээ ч болохгүй... гэж дахин дахин сургамжилдаг байжээ. Жаахан Долгор ч аав ээж хоёрынхоо үгийг сайн сонсдог байж. Эхний жилүүдэд тэр уншсан номоо аав эжий хоёртоо ярьж өгдөг байж. Заримдаа аав ээж хоёртоо шууд уншиж өгдөг ч байж.

	Номыг ингэж нухацтай сайн уншдаг охиндоо аав ээж хоёр нь хүүхдийн ном гарвал л худалдаж авч өгнө. Тэгсээр жаахан Долгор гэртээ хувийн бяцхан номын сантай болж. Жаахан Долгор хүүхдийн номын санд сууж өөрөөс нь урьд «төрсөн» номуудыг уншдаг болов. Ийнхүү жирийн нэгэн гэрийн идэвхтэй бяцхан уншигч маань багачуудын баян номын сангийн сайн уншигч боллоо.

	Жаахан Долгор бас ангидаа сайн уншигч болов. Пионерын ханын сонин дээр сайн уншигч гэж бичдэг болж. Сүүлд сургуулийн сонин дээр ч бас сайны жишээ болов. Тэгж байтал олон ном уншсан хүүхдийг шалгаруулах ажил үүсэж гэнэ. Олон ном уншсан хүүхдийн тоонд жаахан Долгор аргагүй оржээ. Гэвч Долгорт цаана нь уншууштай ном зөндөө байж. Ангийн ч нэр, өөрийн ч нэрийг бодоод жаахан Долгор «уншаад л» байж гэнэ.

	Сургуулийн нь багачууд дотроос олон ном уншигчдын эгнээнд орох хүүхдүүд бас зөндөө гарч гэнэ. Тэр хүүхдийн зарим нь номын санд сууна. Зарим нь нэгнээсээ авч уншина. Номын дэлгүүрээс худалдаж авч уншина. Гэтэл зарим ном үл олдоно. Тэрхүү үл олдсон номыг уншилгүй орхиж үл болно. Яагаад гэвэл тийм ном заавал унших номын бүртгэлд орсон байна. Бяцхан найзууд нь жаахан Долгор дээр ирнэ. Долгорынд номын бүртгэлд үзвэл тэдний эрсэн ном хэдийн бичээстэй байна. Найзууд нь Долгорын амжилтад тэгээд л атаархана ч, баярлана ч. Яавал Долгор шиг уншдаг болох вэ гэлцэнэ. Гэвч тэгээд л Долгор шиг уншигч болно гэхэд мөн ч хол санагдана. Бяцхан найзууд нь олддоггүй номыг Долгороор яриулах бас нэг арга олж. Нэг өдөр Тулгаа гэдэг жаал Долгорынд ирж «Бууч Жууч хоёр» гэдэг туужийг ярьж өгнө үү гэж гуйсанд Долгор жаахан хулмалзаж байснаа ярих болжээ.

	— Найз аа, чи энэ номыг арай уншаагүй юм биш биз дээ? гэсэнд:

	— Яаж байна, чамд тийм маягтай харагдаж байна уу? гэснээ, номынхоо бүртгэлийг гаргаж чамайг бодвол ихээ эрт уншсан байгаа биз гэжээ. Тулгаа шууд итгээд:

	— За тэгвэл, над тэр номыг уншсан юм шиг ойлгогдохоор сайхан ярьж өгөөрэй. Тэгвэл ч би заавал унших номуудыг бараглаж орхих нь байна шүү гэв.

	Жаахан Долгор «Бууч Жууч хоёр» гэдэг номын утгыг Тулгаад ярьж өгчээ. Тэгэхдээ ээдрээд, бодоод нэг л хачин ярьж гэнэ. Тулгаа ч Долгорын энэ байдалд баахан гайхжээ. Гэвч жаахан Долгорынхоо гарамгай уншигч амжилтад юунд эргэлзэх билээ! Удсангүй олон ном уншигчийг шалгаруулах ажил ангиудаар эхэлжээ. Нэг завсарлагаар Тулгаа, жаахан Долгорын ангид уйлчихсан орж иржээ.

	— Тулгаа юунд уйлаа вэ?

	— Тулгаа «Бууч Жууч хоёр» гэдэг номын тухай ярих гэснээ «Бумба Домбо хоёр» гэдэг өөр номын тухай яриад амжилтгүй байдалд оржээ.

	— Энэ юунаас болов оо?

	— Жаахан Долгороос болжээ. Долгор тэр номыг уншаагүй байсан учраас Тулгаад худлаа хэлээд өгчихжээ. Тэр ч байтугай Тулгааг орж ирэхэд, жаахан Долгор ангидаа бас нэлээд бантчихаад зогсож байжээ. Долгорыг шалгаад үзсэн чинь хэд хэдэн номыг бараг уншаагүй, хэд хэдэн номыг муу уншсан боловч уншсан гэж тэмдэглэсэн байжээ.

	— Долгор яагаад ийм байдалд хүрэв ээ?

	Газар сайгүй, их багагүй л бүгдээрээ жаахан Долгорыг сайн, сайн гэж магтаж мандуулсан байтал Долгор жаахан амжилтдаа сэтгэл ханаж биеэ тоож өөрийгөө бүгдийг мэдэгч, бүгдийг чадагч гэж хэтэрхий өргөмжилсөн учраас ийм байдалд оржээ. Долгор сүүлийн үед номыг тун хайнгадуу уншдаг болжээ. Түүгээр ч барахгүй зарим номыг уншаагүй байтлаа уншсан гэж тэмдэглэчихдэг болжээ.

	— Долгор оо! Чи номыг хэчнээн сайхан уншдаг, ойлгодог байлаа. Тэгтлээ яагаад сүүлийн үед ийм байдалд хүрч өөрийгөө, нөхдийгөө биднийгээ хуурагч болж хувирчхав даа? гэж нэг багш асуухад

	— Түргэн, түргэн за аль вэ, бушуу бушуу... Аа мөн!... гэж хам хум уншуулаад л юу уншиж байгааг ч бодуулахгүй шаардаж шавхуурдаад байхаар чинь яах юм бэ? Юу уншиж байгаагаа ч бодохоо болиод ердөө л олон ном уншсан болох гэсээр ийм болчихлоо. Бидний дунд ингэж олон ном уншсан хүүхдийг шалгаруулах уралдаан гэхийн оронд цөөн боловч уншсан номоо сайхан ойлгодог хүүхдийг шалгаруулна гэсэн бол ёстой сайхан байсан юм... гээд нулимсаа мэлтэлзүүлэн номынхоо тэмдэглэлийн дэвтрийг гүйлгэн харж байтал эцэг эх хоёр нь охиндоо захиж сургаж бичүүлсэн нэг үг гарч ирэв. Тэр дундаас эрдэм номын ноён оргил өөд эцэл цуцалтгүй авирах хүн, бушуу туулайн үлгэр гаргаж хэзээ ч болохгүй... гэж хэлснийг тэмдэглэсэн нь бүүр ч тодорхой харагдахад «Би ёстой бушуу туулайн үлгэрт орж дээ!» гэж санамагц нүдний нулимс цалсхийтэл асгарчээ. Энд байсан багш нар ч гэсэн Долгорын эндэгдлээс их ч юм бодсон нь лавтай...

	1966 он

	 


ДЭЛДЭН ЧИХТ

	 

	Манайх Шадивлан хэмээх уултай модтой сайхан нутагт зусдаг боллоо.

	Наран шингэнэ. Үдшийн цагаан гэгээ татна. Харуй бүрий болно. Шөнийн бүдэг хар дэвсгэр аажмаар өтгөрөн харлана. Тас харанхуй шөнө болно. Зун цагийн зуслан газрын багачууд хүүхдийг орон гэрт нь оруулж унтуулах гэдэг амаргүй ээ.

	Долоодугаар сар гараад байсан цаг сан. Хүүхдүүд маань цаад шөнө байшин тойрон нэгэн хар амьтан нисэж ил гаран, төдхөн хаагуур ч юм бэ далд орчхоод байхыг ажжээ. Тэр амьтныг сонирхон хөөцөлдөх гэтэл унтаж амрах цаг нь болжээ. Маргааш нь нөгөө хар амьтан юу болохыг хөдөө ажлаар яваад дөнгөж ирсэн надаас асуусанд:

	— Сарьсан багваахай л болов уу даа! гэсэнд, хүүхдийн маань зарим нь тийм ямар амьтан байдаг юм бол доо гэж гайхан, тийм амьтан байдаг гэж дуулсан буюу номоос зургийг нь харсан, уншсан нь:

	— Ай-ха, ай-ха, чамайг тэгвэл өнөө орой барина даа! барина даа! гэхэд том охин маань, 

	— Санаа муут яван хатна, сарьсан багваахай наранд хатна гэдэг билүү. Дандаа шөнө гардаг муу золигийг заавал барина даа гэв.

	Хүүхдийн маань хүлээсэн шөнө боллоо. Тэдэнтэй хөөцөлдөж бужигнах гэсэн юм шиг сарьсан багваахай ч жирэлзэж торолзон гараад ирлээ.

	— Тэр нүх рүү орлоо!

	— Энд саравч доогуур орчихлоо!

	— Тэр дээвэр дороос гараад ирлээ!

	— Чулууд! Алчуур шид!

	Хүүхдүүд дэмий л аргал хоргол алчуур малгай нүүлгэж байтал ширүүн бороо ороод бас л цаад оройных шигээ орж ирэв.

	Тэд ор орондоо орлоо.

	— Сарьсан багваахай улаан нүцгэн юм гэсэн байх аа гэж нэг охин минь эхлэн асуув. Ийнхүү тэд баахан асуулт тавьж их охин минь мэдэхийн хирээр хариулаад л байв.

	— Тийм үлгэр ч бий нь бий шүү. Тэгэхдээ ч сарьсан багваахай огт улаан нүцгэн амьтан биш. Сүрхий урт зөөлөн үстэй. Тэр мөртөө үсний нь өнгө ялгаж л чадвал жигтэй олон өнгө туяатай юм гэнэ лээ...

	— Тэгвэл түүнийг яагаад улаан нүцгэн гэсэн юм бол! Тэр үлгэрээ ярьж өгөөч! гэж нөгөө охин минь өгүүлсэнд хоёр бүстэй дүү нь!

	— Тэгээч тэгээч! гэж гуйв.

	Их охин минь үлгэр ярилаа:

	— Сарьсан багваахай уг нь улаан нүцгэн амьтан байжээ. Гэтэл жигүүртний хаан бүргэд, сарьсан багваахайг өрөвдөөд, шувуу бүр нэг нэг ширхэг өд сөдөө сарьсан багваахайд өг гэжээ. Бүх жигүүртэн нэг нэг ширхэг өд сөдөө сарьсан багваахайд өгчээ. Сарьсан багваахай олон янзын өд сөдтэй болсон чинь шувуу шувуунаас этгээд сонин шувуу болжээ. Тэгсэн чинь бусад шувууны ач хүчээр урьд хожид байгаагүй сайхан амьтан болсондоо баярлахгүй, өнөө муу сарьсан багваахай хамаг олон шувууддаа зүсэн зүйлээр сайрхан доромжлох болжээ. Өөдгүй муу сарьсан багваахайн өнгө бүрийн дээрэнгүйлэл доромжлолд бусад олон шувууд нь тэсэж сууж ядаад жигүүртний хаан бүргэдэд аливаа учраа хэлж гэнэ. Бүргэд сарьсан багваахайг дуудаж ирээд:

	— Чи тийм сүрхий сайхан юм бол бусдын өд сөдөөр юугаа хийх юм бэ? Тэр чамд огтхон ч зохил болсонгүй. Шувуу бүхний өөрт чинь бэлэглэсэн өд сөдийг буцааж өг! гэсэнд бүх шувуу сарьсан багваахайгаас өд сөдөө буцаан авчээ.. Ингээд өнөө муу сарьсан багваахай бас л урьдынхаа адил үзэшгүй муухай улаан нүцгэн амьтан болж гэнэ. Үүнээс хойш сарьсан багваахай бусад олон шувуудаас ичээд, өдөр нисэж чадахгүй, харанхуй шөнө болж хамаг шувууд унтсан хойно нисэн гарч ан гөрөө хийдэг болж гэнэ... гэсэнд.

	— Тэгвэл сарьсан багваахай улаан нүцгэн нь үнэн юм шив дээ гэж бага охин минь асуусанд, 

	— Энэ чинь үлгэр байхгүй юу? Сарьсан багваахай үстэй гэж би түрүүн хэлсэн шүү дээ гэж том охин минь өгүүллээ.

	 

	* * *

	 

	Маргааш орой нь бас л сарьсан багваахайтай хөөцөлдлөө. Тэдний ярьж хөөрөхийг сонсоход 

	— Барихаар би сургуульдаа аваачна

	— Анх харснаараа би аваачна!

	— Барьснаараа би аваачна!

	— За за урьдаар барихаа бодъё гэлцэнэ.

	Гэвч тэр оройн сарьсан багваахай барих бас баригдсангүй. Хүүхдүүд минь халууцаж хөлрөн, ангаж цангачихсан орж ирэв.

	Бас л унтахаар хэвтлээ. Дахиад л өнөө баригддаггүй чөтгөр шиг сарьсан багваахайн тухай яриа боллоо.

	— Сарьсан багваахай шөнө юунд нисдэг юм бэ? гэж цулцгар хацарт хар хүү минь асуулаа.

	— Шөнийн амьтан шөнөдөө л ниснэ шүү дээ... Яагаад шөнө, яагаад манай үүгээр нисээд байгаа юм бэ? гэвэл энэ хавиар идэх хоол элбэг байгаа хэрэг ээ... 

	— Сарьсан багваахай тэгээд юу иддэг юм бэ?

	— Зун цагт гардаг эрвээхэй цох, бараг бүх хорхой шавж тэр дундаас хорт ялаа шумуулаар хооллодог юм...

	— Пөөх, тэгвэл ашигтай амьтан юм уу?

	— Чи ашиггүй л гэж бодож байсан уу?

	— Тэгэхгүй яах вэ, багачууд хүүхдийн чих авах айлгах гэж л шөнө гардаг байх гэж бодсон юм...

	— Айх юм байхгүй. Ой мод, ургамал ногоог янз бүрийн хортноос хамгаалдаг манай сайн найз л гэж мэдээрэй!

	— Шөнөжин ниснэ хойно, зөндөө жижиг эрвээхэй мэрвээхэй барьдаг байх даа!

	— Өдөржин хоосон байгаа хойно шөнө ч харин зөндөө иднэ дээ. Бүх биеийнхээ тав хуваасны нэгтэй тэнцэхээр их иддэг юм гэнэ лээ...

	— Шүдтэй юу?

	— Ам дүүрэн арзайсан цагаан шүдтэй гээч. Шөнө язганаж бужигнадаг мөн ч олон амьтан тэр иржгэр цагаан шүдний цаагуур орж байгаа юм даа...

	— Хүн баривал хазах уу?

	— Сээрний нь үснээс барихад агзганан чичрэх шиг болоод амаа ангайн хүн рүү толгойгоо эргүүлж үздэг гэдэг шүү!

	— Чихтэй юу?

	— Дэлдэн том чихтэй. Манай оронд байдаг арваад янзын сарьсан багваахай голдуу л дэлдэн чихтэй байх шүү. Харин манай гадаах сарьсан багваахай тийм том чихт нь мөн үү, бус уу мэдэхгүй ээ.

	— Чих нь илжигнийхээс том уу?

	— Бодоод байх нь ээ том юм.

	— Яагаад?

	— Африк тивийн заан том амьтан томынхоо хирээр хамгийн том чихтэй ч юм гэнэ лээ. Энэ сарьсан багваахай зааны дэргэд юухан байх вэ. Гэвч тэр жаахан биедээ хүн итгэх аргагүй том дэлдэн чихтэйн хувьд дэлхийн бараг хамгийн том дэлдэн чихт амьтан болж байгаа юм шүү дээ!

	— Тэгвэл шөнө яагаад тэр дэлдэн чих нь харагдахгүй байгаа юм бэ?

	— Манай гадаах сарьсан багваахай жинхэнэ дэлдэн том чихт нь мөн бишийг би мэдэхгүй гэж хэлсэн шүү! Ер нь нисэх нь хурдан байна. Өнгө нь харанхуй шөнийн өнгө байна, тэгээд мэдэгдэхгүй байгаа юм. Сайн харж чадвал чихнээс гадна далавч нь гэж бас хачин өргөн тэлмэл юм яваа шүү дээ! Шөнийн агаар бидэнд даанч мэдэгдэхгүй байгаа юм. Сарьсан багваахай шиг хэт соргог амьтанд шөнийн, агаар чинь түг түмэн амьтны бөөн чимээний долгилж давлагаалсан долгио цалгиа байгаа юм. Сарьсан багваахайн хурдан хөдөлгөөнөөр түүний дэлдэн чих том далавч ч жигтэй дуу чимээ үүсгэж байгаа юм.

	— Нүд нь том биш юм уу?

	— Жаахан нүдтэй юм. Нэг хоёр метрээс цааш нь юм харахгүй. Нисэх буух хооллоход нүднээсээ чих нь гол залуур болдог юм...

	— Шувуу шиг өндөглөх үү?

	— Нэг хоёр зулзага гаргадаг юм. Одоо гадаа нисэж явахдаа зулзагаа цээжиндээ наачихсан яваа шүү дээ!

	— Имж шиг үү?.

	— Үгүй! Имж уутандаа хийнэ. Сарьсан багваахай цээжиндээ наачихсан явдаг юм...

	— Өдөр хаана байдаг юм бэ?

	— Модны хонгил, хана туурганы ан цав, харанхуй хавцал, байшингийн дээвэр дор унтаж байдаг юм.

	— Шувуу шиг суугаад л уу?

	— Үгүй дээ! Гадаа нисэж байгаад буух газраа оронгуутаа дороо огцом эргэж хөлөө жийн хурц хумсаараа хүрсэн юмнаасаа зууран толгойгоо унжуулаад үхчихсэн юм шиг унтахгүй юу!

	— Өдөр манай байшингийн дээвэр дор тэгээд л унтаж байх уу?

	— Яг тэгнэ!

	— Тэгээд л унтаж байхад нь бариад авах уу?

	— Тэгж болох л юм. Гэвч газар л буувал буцаад нисэж чадахаа больчихдог амьтан чинь, хүний гарт орвол бас л унтаа чигээрээ үхнэ гэсэн хэрэг болно шүү дээ...

	— Өвөл шувуу шиг буцах уу?

	— Үгүй. Хөлдөж үхэхгүй газар л далавчаараа биеэ ороогоод зуныхаа идэш хоолны шүлт нүнжгээр амь залган мөн дүүжлээстэй өвлийг барна шүү дээ.

	— Сарьсан багваахай чинь тэгээд шувуу юм уу, араатан юм уу?

	— Эгч нь бас л нэг үлгэр ярих уу даа?

	— Тэг тэг, яасан гоё вэ?

	— Мөн л сарьсан багваахайн тухай юу?

	— Тэгэлгүй яах вэ.

	— Чимээгүй! Чимээгүй!

	Эрт урьд цагт энэ дэлхий дээр араатны хаан, жигүүртний хаан хоёр гэж байж гэнэ ээ. Нэг удаа жигүүртний хаан бүх шувуудаасаа албан татвар хураах болж гэнэ. Тусгай татвар хураах шувуу гаргаад л бүх шувуунаас албан татвар хураан цуглуулаад яваад л байж гэнэ, яваад л байж гэнэ. Явсаар явсаар ажил дуусаж за одоо татвар өгөөгүй ямар шувуу үлдэв дээ гээд бүртгээд үзсэн чинь өнөө гайхал сарьсан багваахай үлдчихсэн байна гэнэ. Тэр муу залийн хүүдий хаачив аа гээд эрсэн чинь ер олддоггүй гэнэ. Татвар хурааж явсан шувууд жигүүртний хаанд очиж «тэр муу сарьсан багваахайг эрээд эрээд олсонгүй. Тэр лав манай ертөнцөөс бүрмөсөн халин одсон шиг байна» гэсэнд, жигүүртний хаан «Үгүй, үгүй! Тэр муу сарьсан багваахай хаашаа ч хальж алга болоогүй. Цаадах чинь харахад царай муутай боловч байх биедээ багтамгүй зальтай амьтан шүү. Та нар түүнийг байж л болох газраар нь дахин сайн нэхэн нэгжээд үз» гэжээ.

	Татвар хураах шувууд дахин түүнийг эрээд л сураад л хэчнээн ч юм бэ дээ удаан явж гэнэ. Явсаар... явсаар нэгэн модны ховилд нуугдчихсан байсныг олж гэнэ.. «Айхавтар муу зальтай золиг вэ чи! Аливаа жигүүртний хааны зарлигаар бүх шувуудаас алба татвар хурааж байна... Бушуухан оногдолтой татвараа өгөөд орхи!» гэсэнд мань сарьсан багваахай: «Юу гэсэн үг вэ! Би ямар шувуун жигүүртэн юм уу! Би жигүүртэн биш ээ! Би араатан байхгүй юу! Манай араатан чинь бас өөрийн хаантай шүү дээ. Би алба татвар өгсөн ч өөрийнхөө хаанд өгнө. Та нар намайг юу мэдэж жигүүртэн гэж байгаа юм бэ? Харахгүй байна уу, та нар, миний ам дүүрэн арзгар цагаан шүдийг! Хэрэв та нар одоохон эндээс зайлахгүй бол би та нарыг цөмийг чинь тас тас хазаад хаяна шүү» гэсэнд алба татвар хураах хэргээр явсан шувууд, яах ч аргаа олохгүй буцаж, жигүүртний хаанд очиж энэ учраа гаргасанд, жигүүртний хаан «За муу зальтай тэр гайхал намайг ингэж хуурсан ч араатны хааны атганаас яавч гарахгүй дээ. Чамайг би араатны хааны атгад багтарч үхтэл чинь атгуулж орхиё!» гэжээ.

	Асар удсангүй араатны хаан бүх араатан амьтнаасаа алба татвар хураах болж гэнэ. Бас л татвар хураах хэдэн амьтан гаргаж гэнэ. Тэд татвар хураагаад яваад л байж гэнэ, яваад л байж гэнэ. Явсаар татвараа хурааж дуусаад, за одоо ямар амьтан үлдээ бол доо гээд шүүгээд үзсэн чинь өнөө гайхал сарьсан багваахай бас үлдчихсэн байна гэнэ. Жигүүртний хаан сарьсан багваахайгаас алба татвар заавал аваарай! Би араатан гээд надад татвар өгөөгүй юм гэж хэлүүлсэн ч байжээ. Тэр муу сарьсан багваахай тэгээд хаа орчхов доо гээд хайж гэнэ. Хайгаад хайгаад олохгүй болохоороо араатныхаа хаанд очиж энэ учраа гаргасанд, араатны хаан «Тэр муу сарьсан багваахай очиж очиж намайг залилах гэж үү! Түүнд яасан ч залилуулахгүй! Түүнийг заавал ол! Олоод манай араатан амьтны ёс горимтой албанд ихээхэн түвэг чирэгдэл гаргасны төлөө, түүний татварыг гурав нугалж ав!» гэж тушааж гэнэ.

	Алба татвар хураах амьтад өнөөх муу сарьсан багваахайг эрсээр яваад хадны агуйгаас олжээ. «Татвараа гурав нугалж төлөөрэй» гэсэнд сарьсан багваахай: «Юун татвар! Яасан гурав нугалах вэ! Би ямар араатан юм уу? Би жигүүртэн! Би татвараа өгсөн ч та нарт өгөхгүй ээ! Би өөрийнхөө жигүүртнийхээ хаанд өгнө!» гээд нээрээ шувуу шиг нисээд явчихсанд араатан амьтан юу ч хэлж чадалгүй амаа барин хоцорч гэнэ... гэж том охин минь өгүүлсэнд дүү нар нь:

	— Нээрэн ямар зальтай амьтан бэ?

	— Тийм амьтан болоод баригдахгүй байгаа юм байна.

	— Сарьсан багваахай чинь тэгээд араатан юм уу, жигүүртэн юм уу? гэж дүү нар нь асуусанд:

	— Нисдэгээрээ гар далавчтаны багт багтдаг юм шүү дээ! гэж том охин минь хариулав.

	 

	* * *

	 

	Намар болж манайх Шадивлан хэмээх уултай модтой зуслан сайхан нутгаасаа нүүх боллоо. Сургуульд явдаг хүүхэд бүр маань ч нэг нэг сарьсан багваахай барьж хатааж чадсан юм. Тэд сарьсан багваахайг яаж барьсан бэ? гэж хүүхдүүд та нар надаас асууж болно. Сарьсан багваахайг барихад их амархан юм. Түүнийг байдаг нуувч газар тойрон нисдэг газар хоёрынх нь хооронд марлаар тор татаж орхи. Шөнийн эрвээхэй цох тэр марльд үй олноороо шавна. Сарьсан багваахайн үүсгэдэг дуун чимээ ч тэр марльд саатахгүй нэвтрэн гарна. Нэгэнт дуу чимээ нь саатаагүйгээс хойш надад нэвтрэн гарах саад алга гэж сарьсан багваахай өнөө марль дээр шавсан үй түмэн эрвээхэй цох бусад амьтныг барих гээд бас марльд зууралдан орооцолдоно. Тэгээд л сарьсан багваахай хүний гарт нь орох нь тэр!

	Дэлдэн чихт гэдэг ийм л амьтан даа.

	 

	1967 он 

	Шадивлан


ШАР ШУВУУ

	 

	«Би өөрийнхөө амины, хэн ч мэддэггүй, хэнээс ч асуугаагүй тэгэхдээ хамгийн сайн зам мөн ч юм уу, биш ч юм уу, тийм л жимээр явдаг байв. Би нэг л юм мэддэг Тэр нь миний явдаг зам»

	Э. Сетон-Томпсон

	 

	Тээр жил өвөл Тэрэлжийн амралтад. Ой модонд зураг авч сурахын тулд ой модонд тэнэж сурах хэрэгтэй гэгчээр өдөр бүр, нэг бол ууланд үгүй бол голын бургасан дундуур, зургийн аппарат барьчхаад эцэх цуцахаа мэдэхгүй тэнэдэг байв. Хамгийн сонин сайхан юмтай учрахад зургийнхаа аппаратаа гэртээ орхичихсон байх шиг хорсголонтой учрал байгаль ертөнцийн байнгын нөхөр болсон хүнд байдаггүй юм даа гэж нэгэн ухаантай хүн сануулан бичсэнийг санаж, би гэрэл зургийн аппаратаа зөвхөн хүзүүндээ өлгөх биш буу зэвсэг шиг гартаа барьж явж бүр сурчихжээ. Зураг авах амархан ч авах юмаа олох бэрх гэдэг маш мэргэн үг. Хаана юу үзэгдэх бол гэж нүдээ хөхөртөл модны мөчир шигүү харж, зай завсраар нь шагайж, өндөр лүглэгэр хар мод, нарс, хуш, улиасны орой ширтэж, тэгэхдээ дандаа туулай шиг анир чимээ чагнаж, үгүй бол туулайг барих гэж гэтэж мяраасан үнэг шиг биеэ хураан явахдаа аль унаж тусан, хунгарт шигдэж өргөс мөргөсөнд хатгуулж шөтгүүлж явсан гэх вэ?

	Ингэж тэнэж явсаар би золбин нэр олов. Ийм нэр олсондоо би гомдсонгүй. Ууланд явахад надад зургийн аппаратаас өөр нөхөр олдохгүй бол голоор тэнэж явсаар Бордух гэдэг хөөрхөн найзтай болов.

	Бордух гэдэг маань Тэрэлжийн голд өвөлждөг нэгэн айлын хүүхэд. Нас нь долоо эргэм. Алим шиг минчийсэн улаан хацартай томоо тугал хар нүдтэй хөөрхөн жаал. Байсхийгээд шурхийтэл нусаа татдаг байснаа надад бангадуулсаар сүүлдээ түүнийгээ болив. Миний сонирхож яваа зүйл Бордухад яавч сонин байх ёсгүй шиг санагддаг боловч үнэнийг хэлэхэд Бордух өдөржин надтай тэнэчхээд орой харихдаа ер ядарсан шинжгүйгээр барахгүй, 

	— Ах аа та маргааш үүгээр ирэх үү? гэж асуудаг байв. Түүнд худал хэлбэл түүн шиг аймшигтай зүйл байж таарахгүй санагддаг тул би ирэх ирэхгүйгээ яг хэлдэг яг ирдэг ч байв. Заримдаа ирэхгүй өнжих хэрэг гарахад хүрсэн ч би яаж ийж байж ирдэг байв. Түүгээр ч барахгүй миний амралтын хугацаа нэг хоногийн дараа дуусаж, буцах байснаа мартчихаад, маргааш ирнэ гэж хэлчихсэн байсныгаа «Журамт нөхөртөө» очиж залруулах гэж бөөн явдал болсон удаа ч надад тохиолдсон юм даа. Бордухад хоёр онцгой зүйл байв. Нэг нь түүний даарах бээрэхийг үл мэдэх өлчир зан. Нөгөө нь түүний аливаа юмны учрыг мэдэх гэж дандаа шулганан хүнийг байцаадаг зан билээ.

	Нэгэн өдөр бид хоёр ёстой бөөн олз оллоо. Тэгээд олсон олзныхоо төлөө миний баярлахыг хараад Бордухын баярласныг бас яана аа! Бид хоёр ямар олз олсон бэ? гэвэл шигүү бургасан дунд бэвийн суусан шар шувуу шүү дээ. Хэдэн өдрийн өмнө над бас нэг шар шувуу тааралдсан юм. Гэвч би түүний зургийг авч чадаагүй юм. Анчин хүн ангаа хийсэн хойноо л антай гэдэг. Зурагчин хүн зургаа цаасан дээр буулгасан хойноо л зурагтай гэнэ. Би тэр шар шувууны зургийг авах нь авсан юм. Зургийнхаа хальсыг буулгаад үзэхэд бүтэн хиртсэн нар шиг юм байлаа. Тэгэхэд зургийг нь авсан шар шувуу бол надад их сонин санагдсан юм. Толгой нь их биетэйгээ залгаа юм шиг хөвөлгөр сахлаг үс өд болсон биетэй, том занхгар толгойтой зэрэвгэр хөмсөг тавьсан юм шиг зовхи дор дундаа томоо цэхэр хараатай дугуй цагаан нүд зуур зуурхан анивчиж байлаа. Өвчүү цээж нь бас өд ноолуураас өөр юу ч үгүй юм шиг сагсайсан сууж байлаа. Махир эврэн хошуу нь үсэн дотроос цухуйн ургасан юм шиг биеэ эвхэн суусан тэр шар шувууны зураг гараагүйд би их харамсаж амралтаас буцах хүртэл дахин шар шувуу тааралдахгүй бол яана даа гэж бодож явлаа. Тэхэд хүүхдүүд надаас шар шувуу гэж ямаршуу шувуу байдаг юм бэ гэвэл иймэрхүү амьтан байдаг юм даа гэж хэлнэ дээ гэж боддог байв. Гэтэл тэр өдөр Бордух бид хоёрт тааралдсан шар шувуу бол миний түрүүчийн үзсэнээс арай өөр ч юм шиг байв. Би түүний зургийг дахин хиртээхгүйн тул янз бүрээр авлаа. За тэгээд энэ удаагийн шар шувуу маань ямаршуу янзтай байсан бэ? гэвэл энэ шар шувуу хүн зориуд тавьж өгсөн юм шиг хоёр модны ацан дээр тогтсон хөндлөн модыг эрэлхэг хумсаараа атган суужээ. Эврэн хошууныхаа дундаас хойш хоёр нүднийхээ дээгүүрхэн дарсхийгээд ар уруугаа үелсэн алаг хээтэй бор шар ноосон алчуур хошуулдан тохсон мэт сонин харагдлаа. Ар луу нь цаашлаад далавчны нь үзүүр хүртэл унжсан нөмрөг алчуур нь тийм өнгөтэй байхад захаараа цагаан хальс шиг хүрээтэй том нүдтэй цээж бие нь нарийн мяндас ч гэмээр торгомсог цайвардуу элгэвчтэй юм шиг харагдана. Доошоо унжсан сүүлийг нь харвал нөмрөгийн хормой доогуур хойш нь цухуйлгасан илд мэсний үзүүр шиг санагдана. Шувууны нүд бүх амьтны дотроос хамгийн хурц гэдэг. Хүний нүднээс шувууны нүд олон хувь хурц ч гэдэг. Яагаад шувуу ийм хурц нүдтэй вэ гэвэл хүний нүдэнд нэг хараа байдаг атал шувуунд хоёр, зарим шувуунд гурав ч байдаг учраас шувуу ийм хурц нүдтэй байгаа юм гэж номд ч уншсан шиг хүний хэлэхийг ч сонссон мэт санагдах юм.

	Ингэж ой модонд тэнэж явахад Бордух надаас янз бүрийн юм асуудаг байв, 

	— Нүдгүй амьтан байдаг юм уу? гэж тэр асуухад нь

	— Нүдгүй амьтан бараг байдаггүй байхаа гэж би түүнд хэлсэн юм.

	— Бүргэд тээр дээр нисэж явахдаа харз усан доторх ганц ширхэг хялгас хардаг гэдэг үнэн байх аа? гэж түүний асуухад нь

	— Бараг үнэн байх шүү гэж би хариулсан юм.

	Шар шувуу яагаад шөнө ан гөрөө хийдэг юм бэ? гэхэд нь

	— Шар шувуу урьд мундаг будагчин шувуу байжээ. Бүх шувуудыг тэр өөр өөрийнх нь хүссэн өнгөөр будаж өгдөг байснаа хэрээг хав хар өнгөөр будаж өгөөд чиний энэ өнгө бол ертөнцөд хосгүй өнгө гэхэд нь хэрээ тэрхүү хар өнгөндөө гомдож шар шувууг хаа харсан газар бүрийдээ тоншиж хараан зүхээд байхаар нь шар шувуу өдрийн цагт ой модонд бүгж нуугдаж тэвчээртэй суугаад шөнө хэрээ болон бусад шувуу унтахаар ан гөрөө хийдэг болсон юм гэнэ лээ гэсэн чинь, 

	— Тийм ээ, энэ чинь япон ардын үлгэр байгаа юм. Саяхан энд амарч байхдаа бас тантай адилхан ой модоор явдаг байсан нэг ах манайд очихдоо надад үлгэрийн номоос уншиж өгсөн юм гэдэг байна шүү.

	— Тэр хараа энэ яасан сүрхий эр вэ? Ёстой л хожим ургасан эвэр шиг хатуу эр байна гэж бодон Бордухдаа дотроо баясав.

	Бид хоёр тэгээд шар шувууг хол ойроос хараад байхад шар шувуу ч бид хоёрыг хараад л байх шиг байсан юм. Орой дээрээ эвэр шиг хэдэн өрвөгөр үстэй энэ амьтан толгойгоо гилжилзүүлэн хүзүүгээ бараг бүтэн даялзуулан бид хоёрыг хараад байгаа юм шиг дугуй нүдээ тэр чигээр нь эргэлдүүлээд байхаар нь

	— Энэ шувуу ингэхэд ер нь бид хоёрыг харж байгаа юм уу даа? гэж Бордух маань асуусан юм.

	— Шувууны нүд нь хараа хөдөлгөөнгүй болохоороо дугуй нүд нь бид хоёрыг хараад байгаа юм шиг тэр чигээрээ эргэлдээд байгаа юм. Наадах чинь үнэндээ ч бид хоёрыг хараад ч байгаа нь гайгүй юм шүү дээ. Харин шар шувууны нисэх нь тун анир чимээгүй. Шөнө нисэж явахдаа оготно хулганыг холоос сайн хараад чухам тэрхүү ан олз дээрээ яг бууж барихдаа түүнийгээ хардаггүй гагцхүү сум шиг гавшгай хөдөлгөөн сонорын дээд сонор хурц хүртэхүй гэдэг ид шидтэй чадлаараа л барьдаг юм шүү дээ гэж миний хэлэхийг Бордух маань нэг л итгэлгүйхэн хүлээн авлаа.

	— Тэгвэл шар шувуу ойрд муу хардаг байх нь ээ? гэж тээр хойно Бордух лавлан асуухад нь

	— Тийм ээ, холоос сайн хардаг, ойрд хардаггүй юм гэнэ лээ гэсэнд тэр маань дуугүй болсон юм. Ингээд бид хоёрын тэр өдрийн аялал дуусаж билээ. Би шөнө нь зургийнхаа хальсыг угаав. Өнөө гайхал шар шувууны зураг ёстой л нэг өд сөдний нь үс үе ширхэг тоолонгоороо гарчээ. Баярлахдаа би Бордухдаа нэг ч хувийг буулгаж ард нь хэдэн үг бичээд он сар өдөр нэрээ бичиж өгөв. Тэгсэн чинь Бордух маань шар шувууны зургийг харж байснаа, 

	— Ер нь энэ шар шувуу яагаад гарсан юм бэ?

	Шар шувуу байхгүй байвал яасан юм бэ? гэж асуудаг байна шүү.

	Бордух нээрэн хачин хүүхэд байсан юм. Энэ жаал дандаа ийм хачин юм асуудаг байлаа. Би түүний олон асуултад,

	— Ах нь мэдэхгүй л юм байна гэдэг үгийг хэлж явлаа. Түүний энэ асуултын тухайд гэвэл үүнд хариу болох үлгэр өөр улсад байдгийг сонсоогүй уншаагүй хүнд бол хариулахад бас л яггүй л байв. Шар шувуу яаж бий болсон тухай Филиппин ардын үлгэр байдгийг уншиж байсан минь санаанд орж би түүнд ингэж хариуллаа:

	Уг нь энэ дэлхий дээр шар шувуу байгаагүй юм санжээ. Харин тэр Филиппин нутагт хүн хүнээс гаж этгээд зантай нэг өвгөн байж гэнэ. Тэр өвгөн үр жимснийхээ газар ургах нарнаас унах наран, хүртэл ажилладаг боловч ядуу хоосончуулд ганд ч ширхэг алим өгдөггүй тийм харамч юм санжээ. Тэр өвгөн бас юм бүхнийг мэдэмхийрч, нэг ч хүний зөв үг зөөлөн сэтгэлийг хүлээж авдаггүй байж гэнэ. Хөрш тариачид ирээд «Сүрхий аянга цахилгаантай бороо орох нь ээ?» гэвэл мань өвгөн «Тэгнээ тэгнэ, би мэдэлгүй яана гэж дээ» гэдэг гэнэ. «Танай жимсний мод сайхан цэцэглэж байна даа» гэвэл «Тийм ээ тийм би залхуугүй ажиллах юм чинь дээ» гэдэг гэнэ. «Танай жимсний мод мөн сайхан аа!» гэвэл «Тийм ээ тийм, сайн хүний юм бүхэн сайн сайхан байдаг шүү дээ» гэдэг гэнэ. «Ганц сагс жимс өгнө үү» гэвэл «Ээ харла аа, бүгдийг нь худалдчихсан шүү дээ. За дараа л мэдье» гэдэг гэнэ. «Тэгвэл та мөнгөтэй байгаа юм шив дээ. Хэдэн хүүхэд хөгшчүүл маань өлбөрч үхэх нь мөнгө зээлдээч!» гэвэл «Харин байхгүй гэм, мөнгөө ч бас үрчихсэн л дээ» гэдэг гэнэ. Ингээд хөрш тосгоныхон нь энэ хүнээс нэг ч удаа ач тус хүртэж үзээгүй гэнэ. Ядахдаа юу мэддэг чаддагаа ч хэлж өгсөн удаагүй гэнэ ээ. Тэгж байтал энэ нутагт нэгэн гуйлгачин өвгөн хүрч иржээ. Өмссөн хувцасны нь тамтаг гэж хүн харахын эрхгүй, үс сахал гэдэг нь газар шүүрсэн юм санжээ. Тэр өвгөн тулсан таягийнхаа хүчинд зүтгэсээр яваад нөгөө харамч мэдэмхий этгээд зантай өвгөн дээр очоод, 

	— Ээ өвгөн минь юу ч яах вэ, надад юм хайрлаач! гэж гар сарвайлгасанд, 

	— Чамд өгөх юм даанч байхгүй дээ, өөр л айл амьтнаас явж гуй даа гэжээ.

	— Өчигдөрхөн чамайг алим жимсээ худалдсан, их мөнгөтэй байгаа гэлцэх юм. Ядахдаа хэдэн зоос ч болтугай хайрлаач дээ! гэвэл

	— Миний мөнгөний хэтэвчинд юу байгааг надаас илүү чи мэднэ гэж үү? Дэмий юм буралгүй, бушуухан нүд далд орон тонилж үз! гэжээ, 

	— Чи нээрэн хэлж байна уу? гэж гуйлгачин өвгөн асуусанд, 

	— Юу хэлж байгаагаа би өөрөө мэднэ ээ. Чи хэлээд байхад зайлахгүй бол чам шиг юмыг зайлуулаад өгөх нохой ч болтугай надад бий шүү гэжээ.

	Харамч хэдэр өвгөн тэгээд ам нээн нохойгоо дуудах гэтлээ гэв гэнэтхэн зогсож байсан газраа царцчихаж гэнэ. Тэгснээ хамаг бие нь аажим аажмаар бага бол болсоор, гар нь шувууны далавч болон хувирч, нүүр нь бас шувууных шиг болж нүд нь харин хүнийхээрээ үлдэж хамрынх нь оронд харин томоо махир эврэн хошуу бий болчхож гэнэ. Ингэж шувуу болон хувирсан харамч хэдэр өвгөн яаж ч чадахгүй гагцхүү гуйлгачин өвгөнийг нүд салгалгүй ширтээд байжээ.

	— Харамч, мэдэмхий, хэдэр өвгөн чамайг гэсгээн шийтгэх нь энэ дээ! Үүнээс хойш чи, хүн шувуу болох чинь энэ дээ! Чи одоо өөрийгөө шувуу гэж бусад шувуутай ч нөхөрлөх нүүргүй, хүн гээд хүнтэй ч найзлах эрхгүй болох чинь энэ дээ! Үүнээс хойш чи ердөө харанхуй шөнөөр хар ганцаар өл залгах юмаа эрсэн амьтан болох чинь энэ дээ! гэж гуйлгачин өвгөн өгүүлжээ.

	Гуйлгачин өвгөн ингэж хэлээд гэнэтхэн алга болчихжээ. Нутаг нугын хүмүүс харамч, хэдэр өвгөнийг хааш нь яагаад алга болчих нь энэ вэ! хэмээн ихэд гайхжээ. Алим жимсний нь газрыг бүгдээр хувааж авчээ.

	Харин шөнө бүр алим жимсний газар нэгэн шувуу нисэж ирэх болжээ.

	— Үгүй энэ хүн дүрстэй чинь ямар шувуу гэгч нь байдаг байна аа? Хашаа байшин руу бүү оруул, ёстой муухай, муу ёрын амьтан байна! гэж хүмүүс шуугилджээ.

	Гэхдээ тариачид тэрхүү шар шувуунд бас баярлажээ. Яагаад вэ гэвэл тэрхүү шар шувуу шөнийн цагаар тариа ногооны газар сүйтгэгч оготно хулганыг агнаж устгадаг болжээ.

	Тариачид олуулаа цуглахаараа, 

	— Шар шувуу тийм ч муу ёрын шувуу биш юм. Манай ногоо тарианы дайсныг устгадаг амьтан чинь, манай нөхөр байж таарна биз дээ! гэж шар шувууг сайрхан үзэх болжээ.

	Харамч, хэдэр, мэдэмхий тэр өвгөн ингэж л шар шувуу болжээ. Манай дэлхийд шар шувуу ингэж гарсан түүхтэй юм даа.

	Одоо чамд шар шувууны тухай надаас нэмж асуух юм байна уу? гэсэнд:

	— Одоо надад, шар шувууны тухай асуух юм алга даа... гээд Тэрэлжийн голын хөөрхөн хүү Бордух мушилзан инээмсэглэсэн юм даа.

	 

	1968 он.

	 


ХОЁР НАЙЗ

	 

	Говийн хүү Дансран нийслэл хотын нэгэн сургуулийн сурагч Баттай захиагаар харилцаж анх танилцжээ. Тэр хоёр, эхний үед сургууль сургуулийнхаа байшин барилга, байр байдал, анги танхим, пионерын байгууллага, бүлэг салаа, хамт суралцдаг нөхөд энэ тэрийн тухай харилцан бичилцдэг байв. Сүүл сүүлдээ үзсэн кино уншсан ном, сонссон үлгэр, юу сонирхож цуглуулдаг, ирээдүйд ямар мэргэжил эзэмших дур хүсэлтэйгээ бичилцэх болжээ. Бат нь хотод босож буй барилга байшин, шинээр ирж буй машин, өргөн дэлгэцийн кино театр, зурагт радио тэргүүтнийг бичихээр барахгүй сургуульд нь гадаадын олон зочид гийчид ирдэг. Зөвлөлт Холбоот Улс, Унгар, Болгарын пионеруудтай захиагаар харилцдагаа бичихэд говийн найз Дансран нь гадаадын хүмүүс говь нутгаар нь яваад юу гэж гайхан шагшин бичдэг, ер нь говь нутаг ямар баян, юутай сонин, хэчнээн сайхан нутаг болохыг магтаж Дансрангийн бичсэнээс илүү сонин зүйл бичих гэж өчнөөн олон захидал солилцоод хэн хэн нь бичих зүйлээ дуусах үед, ер нь сайн сайхан юмыг дуулах биш, нүдээр үзэх л сайхан. Тэгэхээр зуныхаа амралтаар нэг нэгэндээ зочлон айлчилъя гэж бичжээ. Бат Дансран найзыгаа чи манайд түрүүлж ир гэсэн боловч Дансран би хот үзэх хүсэл туйлын их байна. Чиний урилгаар яваад очиход болох л байна. Би заавал очно. Гэхдээ чамайг түрүүлж урьсан болохоор, чи манайд түрүүн ирэх ёстой. Дараа нь би танайд очиж болох юм гэж бичжээ. Ингээд Бат эхэлж очих болжээ.

	Бат нисэх онгоцонд суугаад говийн аймгийн төв хүрч тэндээс машинаар нэгдлийн төвд очиход Дансран тэмээ хөтлөн Батыг тосон иржээ. Тэмээ унах байтугай, морин тэргэн дээр ч бараг сууж үзээгүй Батад тэмээгээр очих гэдэг амаргүй байжээ. Нэгэнт ирснээс хойш буцалтай биш, тэмээгээр явжээ. Дансрангийнд арайхийж ирэв.

	Бат тэр шөнөдөө халуурч, дараа өглөө болоход бие нь хэмхрэн үйрсэн мэт өвдөж, хөдөлж явах бүү хэл чанга ханиахад бэрхтэй болжээ. Дансрангийн аав ээж айж сандарсан боловч өвчний байдлыг ажиглаад Батыг унаанд буларчээ гэж мэджээ. Өдөр өнгөрсөөр Бат анх уяагаа тойрсон ботго шиг гэр зуурхан орон гаран байснаа сүүлдээ морь унаж, Дансрантай хамт хонинд явах тэмээ хариулах болов. Говь нутаг Батад захаас аваад замаас үргэлжлээд үлгэрийн ертөнц шиг сайхан санагдах болжээ. Говь нутгийг ангийнхаа нөхдөөс хамгийн түрүүн үзсэний хувьд нөхдийнхөө өмнө үзсэн сурснаа ярихын тулд тэмдэглэлийн дэвтэр хөтлөв. Дансранд ерийн юм болгон Батад ер бусын сонин юм болдог болохоор өдөр бүр бичих зүйл улам нэмэгдсээр байжээ.

	Батад говь үлгэрийн орон болсон болохоор говийн хүмүүс үлгэрийн орныг эзэмдэн захирагч жинхэнэ гайхамшигт баатар хүмүүс болох нь тодорхой болов. Энэ талаар түүний тэмдэглэсэн бүхнийг унших гэвэл нэгэн тууж унших мэт урт түүх болно.

	Батын бичсэн зөвхөн тэмээний тухай тэмдэглэлийн хэсгээс сонирхуулъя! Тэмээ эхлээд Батыг юугаараа гайхуулсан бэ? Тэмээ ер нь бүхнээрээ гайхуулжээ. Тэмээ том усгал сайхан хар нүдээрээ гайхуулжээ. Ер нь аливаа амьтны нүд бол тэр амьтны ааш араншныг илэрхийлдэг. Тэгэхээр тэмээний том усгал зөөлөн нүд нь номхон дөлгөөн, тайван амгалан, хүнд тун их тусархаг ачтайн шинж гэж Бат боджээ. Тэмээний чих яагаад хулгар вэ? гэж өөрөөсөө асуугаад тэмээнд ишигнийх шиг дэлбэгэр далбагар чих тохиромжгүй мэт санагдлаа. Тийм чих ийм сайхан амьтныг гутаахаас өөр нэмэргүй гэж бичжээ. Тэмээний бөх сайхан санагджээ. Тэмээний бөхөөр тэмээний эрүүл эмгэгтэйг, залуу хөгшнийг, эр эм тарган туранхай, нас хүйс номхон догшныг мэдэж болдгийг тэмдэглэжээ. Тэмээ юунд богинохон сүүлтэй вэ? Ийм эрэлхэг сүрлэг амьтанд алаг дааганых шиг урт сүүлийн хэрэг юу байх вэ! Энэ сүүл тун зохижээ... гэж бичжээ. Тэмээ яагаад хавтгай тавагтай байна вэ? Аргагүй шүү дээ. Ийм занхгар том амьтан «хар сүүлт» гэдэг гөрөөс шиг чөргөр нарийхан хөлтэй бол элсэнд шигдээд салхинд хийсчих гээд том биеэ дааж явахад хэцүү юм.

	Тэмээний идэж уухыг Бат гойд бахархжээ. Говийн тэр айхавтар шавалдаж торолдсон арзайж барзайсан зүү, хадаас шиг өргөс шивээстэй тэр мөртөө хамгийн гашуун нясуун, өвс, ногоо харгана уруу шууд дайран ороод, амаа ангайлгаж байгаад зах сэжүүрээс нь эхлэн хамж хумьж ирээд зулар зумар тасчин үмхэлж байгаа нь гагцхүү тэмээнээс өөр нэг ч амьтан тэгж чадахгүй гэж бодоход Батад тун сайхан санагджээ. Бөөн бөөнөөр нь тэвэр тэврээр тэгж огло суга таталж авсан өргөс зүү болсон шаваг шарилж харгана бударгана өвс ногоог халуун хуушуур хайруулын таваг дээрээс нүцгэн гараараа авчхаад тавих газраа олохгүй, яая даа гэж байгаа юм шиг эв говгүй үмхэлж байснаа төдийхөн хэд хивээд хөндий цээж рүүгээ гүд хийлгэчхэж байгаа нь Батад бахдавч ханашгүй харагджээ. Тэмээний тийм эрмэг чадмаг идэж байгааг харахад заримдаа тэмээний төлөө Батын уруул дарвигнаж, шүд нь лугшин өвдөж, ходоод цээж нь арган хорсох шит санагддаг байжээ. Өдөр бүр тэмээг сонирхсоор байгаад тэмээчин болсон ч яадаг юм бэ гэж бодох болжээ.

	Батын сурсан бас нэг ажил нь худгаас ус ховоогоор татах нь нэн зугаатайгаас гадна ангаж цангасан малыг услаад л баймаар санагдаж, би найзтайгаа өдөр болгон тэмээ усалдаг гэж бичжээ.

	— Тэмээнд цүнхрэг гэж усны уут байдаг. Түүн дотроо олон хоногийн ус нөөцөлж хадгалж явдаг гэж би нэг ном билүү сонинд уншсан юм даа. Тэгтэл танайх яагаад бараг өдөр бүр шахам тэмээгээ усалдаг юм бэ? гэж нэгэн өдөр Бат асуусанд:

	— Тэмээ тэр бүрий ус уудаггүй, тэгж байгаад нэг уухаараа шандыг шавхаж, хонхрыг хуурайлж, худгийг ширгээх шахдаг даа. Тэгэхдээ тэмээг ус уудаггүй амьтан гээд услахгүй байна гэдэг залхуу хүний ажил. Ус уухгүй бол амьтан яаж өнгөтэй өөдтэй тарга тэвээрэгтэй байх вэ! Манай тэмээ тарган байгаа нь дандаа л усалж хариулж бэлчээрт нь таргалуулан маллаж байгаагаас шүү дээ. Бид тэмээгээ зун байтугай өвлийн хүйтэнд өнжөөд усалдаг гэж Дансран хариулжээ!

	Бат Дансран найзындаа сар шахам байхдаа малд төсөө байдал арилж, хэзээний малчин шиг ажиллаж сурчээ.

	Бат үзээгүй сонсоогүйн эрхээр Дансран найзынхаа инээд хүргэж явсан удаа ч олон гарчээ. Ирсэн даруйдаа нэг тайлаг асгасан халуун нурам дээр хөрвөөн байхыг хараал:

	— Найзаа нэг тэмээ сүйд боллоо гээд нүд нь орой дээрээ гарчихсан орж ирэхэд гэрийн хүмүүс инээлдэх аядсанаа, Дансрангийн ээж:

	— Зүгээр хүү минь, эжий нь нэг ч их халуун нурам асгаагүй. Тэмээ халуун нурам хүйтэн үнс хоёрын ялгааг сайхан мэддэг юм гэснээ ингэхэд чи тэмээ юунд үнсэн дээр хөрвөөдгийн учрыг мэдэх үү? гэж асуусанд Бат:

	— Мэдэхгүй гэжээ.

	— За тэгвэл Дансран чи мэддэгээрээ хоёр хавчиг аваад ус руу жонжуулаад ир, ээж нь Батад нэг үлгэр ярьж өгье гээд ийн өгүүлрүүн:

	— Арван хоёр жил гэж дуу байдаг. Арван хоёр жилийн ахлагч нь эрдэнийн зүйлээр бөөлжөөд байдаг, эрүү цагаан хулгана жил байдаг... Тийм биз дээ, Батаа?... За тэгвэл хулгана яагаад арван хоёр жилийн ахлагч болсныг мэдэх үү!

	— Мэдэхгүй!

	— За тэгвэл сонсож бай!

	...Эртээ нэгэн цагт арван хоёр жилийн ахлагч нь хэн болох вэ гэдэг маргаан хулгана тэмээ хоёрын дунд гарч, тэмээ болно гэхэд багаараа би болно гэж хулгана зүтгэжээ. Тэгээд тэр хоёрын заргыг нэгэн цэцэн хүн шүүх болж тэр хоёроос ингэж асуужээ.

	— За ингэхэд өглөө наран аль зүгээс гардаг вэ?

	— Урьд зүгээс гэж тэмээ хэлэхэд, хойд зүгээс гэж хулгана хэлжээ.

	Маргааш нь наран хаанаас эхлэн гарахыг үзэхээр тэр хоёр үнсэн дээр хоёр тийш харан хэвтжээ. Тэмээ наран урьд зүгээс урган гарахыг хүлээн хэвттэл нарны туяа урьдаар хойд уулын орой дээр тусаад, тэгээд аажим аажмаар доошлон айсуйг харж байсан өнөө гайхал хулгана, 

	— За би хэлээгүй юү наран хойд зүгээс туссаныг маанаг тэмээ харахгүй байна уу чи! гэж хэлчхээд үнс рүү бултасхийн орчхож гэнэ. Чөтгөрийн бага нь адтай гэж үг байдаг. Тэр үг яг зальт хулганад тэгж таарсан байна. Тэмээ хулганад тэгж залилуулаад арван хоёр жилийн ахлагч болж чадаагүйдээ атаархан, хулганыг дарж нядаах гэж үнсэн дээр дандаа тэгж хөрвөөдөг юм шүү дээ гэсэнд Бат бас нэгэн сонин зүйл мэдэж авах мөртөө тэмээг учиргүй өрөвдөн хайрлажээ.

	Нэгэн өглөө Бат тэмээн зэлэн дээр таваглаагаар хоносон тэмээ тавьж байснаа:

	— Ээж ээ, энэ тэмээ ёр нь эвэртэй байсан бол их гоё байх байсан биш үү? гэж асуусанд:

	— Тэмээ эвэртэй байсан юмаа хүү минь. Харин түүнийгээ бас бугад залилуулчихсан юм шүү дээ! гэсэнд:

	— Яаж яваад бас тэр вэ? гэж Бат уламжлан асуусанд:

	— Хангай газрын халтар халиун буга амьтны хуримд очих гэсэн чинь гоёлол чимэг нь гологдож гэнэ. Тэгээд тэмээнд очиж эврийг нь гуйсанд тэмээ цаана цаана нь ер юу ч санасангүй, за яах вэ гамтай аригтай хэрэглэж яваад бушуухан авчраад өгөөрэй дээ! гээд арван хоёр салаа анхил сайхан эврээ аваад өгчихсөн чинь золигийн муу буга бас бөөн хар залийн тулам байжээ... Хөөрхий тэмээний эврийг тэгж залилж авчхаад буцааж өгөөгүй юм гэдэг шүү хүү минь гэснээ, ингэхэд чи ер нь тэмээ ус ууж байснаа үе үе тэнгэрийн хаяа руу харуулдан баахан зогсдогийг ажсан уу? гэсэнд:

	— Ажилгүй яах вэ! гэж Бат өгүүлсэнд:

	— За тэр чинь л буга хэзээ эврийг минь буцааж өрөх бол доо гээд хараад байгаа нь тэр шүү дээ? гэсэнд:

	— Хөөрхий минь дээ? гэж Бат их л өрөвдөнгүй өгүүлжээ.

	Үүнээс хойш Бат тэмээ рүү харахдаа тэмээний нүдний усгал том байдаг нь аргагүй түүний амгалан сайхан зантайн шинж юм байна. Ийм сайхан амьтан уйлбал ямар том том нулимс унагадаг бол доо. Бараг хоргол шигээ том том нулимс унагадаг байх даа гэж боддог болжээ. Дансрангийн ээжийн ярьсан хоёр үлгэр Батыг тэмээний тухай янз бүрийн дуу домог, үлгэр түүх оньсого тааврыг хүртэл эрж цуглуулахад хүргэсэн нь түүний тэмдэглэлийн дэвтрийг улам ч баян болгожээ. Бат говь нутагт нэг сар байхдаа ийм сонин сайхан юм үзэж сонссон тул түүнд гэр орноо санах, уйдах гомдох мөч ер гарсангүй ажээ. Байсаар сувай тэмээгээ говьдуулж таргалуулахаар явсан Дансрангийн аав ч буцаж ирж, суварга шиг бөхтэй сугсарсан өтгөн зогдортой атан тэмээ уначхаад хаа бол хаа зогдор хөдөлгөн сэгэлзүүлж явдаг болсон Батын буцах цаг иржээ. Нэгэн сар тэмээчин болсон Батад хөгтэй жигтэй юм бас тохиолджээ. Догь сүрхий тэмээчин болох гэж явж, хангал буурт дэвсүүлж, догшин атанд тийрүүлж, ботго тормонд ч болтугай шоглуулж үзээгүй юмаа үзжээ.

	Сайн нөхрийн ачаар шаргал алтан говь нутагтаа очиж, ханашгүй их юм үзэж, билгийн нүд нь ёстой л Цэлгэр их говь нутаг шигээ нээгдсэн Бат буцахаар Дансран найзыгаа хамт явж хог үзээд ир гэж урьжээ. Дансран энэ удаад Бат найзынхаа хамт нийслэл хот орох бололцоогүй байсан боловч ирэх жил заавал очно гэж ам өгчээ. Тэгэхэд Бат ирэх жил бас энд ирж тэмээ маллана гэж хэлжээ.

	Хэд хоногийн дараа Дансран Батыгаа сум-нэгдлийн төв оруулж шуудангийн машинд суулгаж өгөхөөр нэг нэг хүрэн ат унаад уудам талаар жийгүүлэнхэн явжээ.

	 

	1968 он.

	 


СҮҮЛГҮЙ ҮНЭГ

	 

	Түрүүчийн цас унав. Цасны дараа цочмог сүрхий хүйтэн болов. Ойн дундуур хад, модны зай чөлөөгөөр гарсан морин зам, модчин түлээчин гаргасан өргөн хар зам, ан амьтны гүйсэн цоохор жим цөм далд орж, цаас шиг цоо шинэ цавцайсан цагаан цасан дээр араатан амьтан, оготно хулгана ой болон хадны шувууд өөр өөрийн өнгө бүрийн хэвтэй «А», «Э» үсгээ бичиж эхлэв. Түүний дунд шилүүсний аяганы ам шиг зөөж тавьсан том мөр, чонын арай бага шиг өргөж тавьсан хянуур мөр, туулайн морины чөдөр шиг салаатай мөр, үнэг хярсны хөнгөн эрээн мөр цөм үзэгдэнэ. Оготно хулгана буюу шувууны мөр нь ямархан нэгэн нүд шүдтэй хэт уран хээ шиг харагдана.

	«Ангийн түрүү бор халзан туулай» гэдэг. Дэлдэн чихтэй, бүлтгэр хар нүдтэй туулай шөнө гол уруу орж айлын хураасан бэлэн өвсөнд орж цадтал идээд, өглөөгүүр уул дахь хэвтэр өөд харайлган явжээ. Ямар ч айх гайхах юм эс дайралдсан бэ дулаан хэвтэртээ ойртсон тул Туулай явдлаа сааруулж, өвсний үндэс цасан дороос ухаж байтал, нэгэн хүрэн бор өнгийн зүйл байхыг харжээ.

	Туулай тэрхүү хүрэн бор зүйлийг авах гэснээ угаасаа аймхай тул юу ч байж мэднэ гэж сэжиглэв. Туулай ийнхүү олсон олзоо яаж ч чадахгүй байтал Гахай газрын хаанаас гарсан нь мэдэгдэхгүй гүйж ирэв. Туулай тэрхүү гахайг харвал мэгж ч биш, ховс ч биш, торой ч биш, нэн сайхан Бодон байж. Туулан айхдаа бөнжгөнөн.

	— Ээ, Бодонтон сайн явж байна уу? гэсэнд соёо нь хамар дээр нь зөрсөн ихэмсэг хангал Ногтмол хэмээх Бодонтон, 

	— За, чи юу болоод энд миний амар мэндийг асуун дэлдгэнээд байгаа билээ? гэсэнд, 

	— Юу гэсэн үг вэ, эрхэм хүндэт Бодонтон минь! Ах зах амьтныг хүндлэн, тэднийхээ ивээл түшигт нь хоргодож яв гэдэг биш бил үү!

	— Үгүй ер, чи ер нь дэлдгэнүүр долдгонуур зан гаргахгүй, үнэн голоосоо ярьж байх шиг байна. За тэгээд, чи энд юу хийж байгаа юм бэ?

	— Би уг нь цасан дороос идэш малтаж байсан юм. Тэгсэн чинь энэ нэг хачин юм байх юм...

	— Хачин ий?

	— Тийм!

	— Ямар янзын юм бэ?

	— Хүрэн бор л юм байна!

	— Том юм уу?

	— Та хар л даа!

	Бодон тэрхүү хүрэн бор юмыг үнэрлэж үзээд, 

	— Энэ чинь юу вэ?

	— Харин бүү мэд!

	— Малтаж гаргая гээд Гахай зоосон хамраа хэдхэн ятгалзуулаад, тэрхүү хүрэн бор юмны тойрон цасыг арилгаад хаячхав. Тэгээд тэрхүү бумбайсан бор юмаа хөдөлгөн үзэх гэтэл, 

	— Байг, Бодонтон минь! Тэсэрч дэлбэрдэг ч юм байж мэднэ гэж аймхай Туулай өгүүлэв.

	Туулай гахай хоёр тэрхүү олзоо яаж ч чадахгүй байтал, богино сүүлтэй, ногоон нүдтэй, хурц шүдтэй, мууран хумстай Шилүүс мяраасхийн зөөлөн сэмбэгэрдүүхэн алхсаар хүрч иржээ. Анчны араар тавих ч юм уу, мөрөө буруулж, нуугдахдаа овжин тэр шилүүс их л ууртай догшин янзтай:

	— За юун дээр овоороо вэ? гэвэл, 

	— Энэ юу вэ, шилүүс гуай? гэж туулай асуув. Шилүүс цасан дороос гарсан хүрэн бор зүйлийг харав. Тэгснээ холхноос үнэртэв.

	— Ойртоод үз л дээ шилүүс гуай гэж туулай хэлбэл, угийн муу санаатай шилүүс, 

	— Тэгвэл чи үзэх чинь яасан юм бэ? гээд туулай уруу ногоон нүдээ цэхэлзүүлэн харав.

	Бодон:

	— Амьтны үс дотроос нь цухуйж байна гэв. Туулай харж:

	— Нээрээ тийм байна. Амьтны арьсаар хийсэн эдлэл байна гэв: Шилүүс ойртож үнэрлэснээ, 

	— Хүний хөлсний үнэртэй юм гэв. Шилүүс өмнө хөлөөрөө оролдоод эргүүлсэнд, эвхээстэй маягтай таван салаатай томоо бээлий байв. Хөдөлгөөд үзсэнд хүнд ч юм шиг.

	Дотор нь юм байна. Зүгээр ч үгүй их хүнд юм байна гэж шилүүс өгүүлсэнд, 

	— Хэлээгүй юу. Тэсэрдэг, дэлбэрдэг ч юм байж мэднэ гээд туулай ухрав.

	Бодон бээлийний өмсдөг тал уруу нь шантгар хошуугаа шургуулж үзээд, 

	— Хамартаа хийж явбал дулаахан юм санж гэв.

	Энэ хэдийг ийнхүү бужигнаж байтал жартгай нүдтэй, босоо чихтэй, ам дүүрэн арзайсан соёо шүдтэй орог саарал чоно хүрч иржээ.

	— Юун дээр цуглаа вэ? гэж хар сээртэй хөх ноолууртай чоно асуухад, 

	— Хачин сайхан олз олов. Хаанаас нь эхэлж хэн маань түрүүлж идэх билээ гэж зөвлөж байна хэмээн бодон өгүүлэхэд, 

	— Чи хэзээ ийм юм идэж байсан юм бэ? Би иднэ гэж чоно урагш давштал, 

	— Чоно гуай, Чоно гуай, олзыг олуулаа гэдэг юм. Олохыг би олсон юм, хишиг үлдээ гэж туулай өгүүлэв.

	— Ухай, чамд үлдээх нь бүү хэл, чамтай харин хольж хутгууш хийж байгаад идмээр байна. Миний өлссөнийг өгүүлэвч баршгүй. Нутгийн олон малаа маллах нь нягт хянуур болчхоод тарган тахлай байтугай, тарчиг муу ишиг ч олдохоо байжээ.

	Бас тэгээд хаа л бол хавх, хор, буутай анчин, машин унасан хүн... Одоо ч ер нь гишгэх газар, явах замгүй болоод байна... гээд чоно өнөө бээлийг үнэрлэж үзсэнээ, 

	— Хүний хөлсний ч үнэртэй, хөх төмөр хар тугалганы ч танартай энэ яасан гайхалтай эд вэ гэв.

	— Дотор нь осолтой юм байна. Түүнийг л зайлуулбал идчихэж болмоор юм байна гэж шилүүс өгүүлэв. Энэ хэдийг ингэж бужигнаж байтал, хадны халтар үнэг сортон чихээ сэрвэлзүүлэн, урт сүүлээ унжуулсаар хүрч ирэв.

	Үнэгэн эгч ирэв. Энэ ч лав нэг ухаан заана гэж туулай бөнжгөнөн өгүүлэв.

	— Энэ юу вэ? гэж бодон асуув.

	— Түргэн хэл! гэж чоно шаардав.

	— Дотор нь юм байна гэж шилүүс хэлэв.

	— Болгоомжтой гэж туулай сануулав. Үнэг үнэрлэж үзээд, 

	— Аятайхан зууш гээд үнэг түүнийг аваад сэгсрээд орхисонд дотроос нь хэдэн шар юм үсрээд цасанд шигдэв.

	— Хүүе ээ наадах чинь юу вэ? гээд туулай бүлтэлзэн зугтах гэв.

	Тэд цөм ийш тийш гүйн цасан дотор шигдсэн нэг нэг шар юм олж ирэв.

	— Үгүй энэ юу вэ? гэж цөм нэгнээсээ асуув. Гэвч нэг нь ч тийм юм гэж нэрлэж чадсангүй.

	Үнэг тэднийг хууран:

	— Их л амттай юм шиг байна гэтэл

	— Аль вэ гээд Шилүүс нэгийг нь хэлэн дээрээ тавиад үзтэл хэлэнд нь наалдан золтой л хэлний нь арьсыг хуучаад хаячихсангүй. Шилүүс уурлан:

	— Ёо ёо, муу хар зальтай шар үхээр, биднийг цөмийг нь хуурч хэлгүй болгох нь гээд үнэгийг алгадах гэтэл:

	— Би амттай юм гэснээс биш идээд үз гээгүй. Харин миний бодоход, одоо их хүйтэн байна. Би их ч даарч байна. Эднүүдийг энэ бээлийд нь хийгээд, галд хийвэл өсөн өссөөр их том мах болно. Тэгээд бүгдээр хувааж идвэл цадах ч болно, дулаацах ч болно гэж байна шүү дээ гэв.

	— Тэгээд энэ чинь чухам юу юм бэ? гэж туулай асуув.

	— Энэ үү?

	— Тийм.

	— Энэ чинь хөлдөхөөрөө атгын чинээ болдог дэвтэхээрээ адууны чинээ болдог, арьсан дотор нь чихэж агшаасан таван хуруу зузаан өөхтэй тансаг сайхан мах байна гэж үнэг өгүүлэв.

	Мах гэдэг үгийг дуулаад чонын арааны шүлс гоожив. Адууны чинээ гэдгийг сонсоод шилүүс тарган адууны гүрээний судас ханаж гэдсээ цатгах шиг болов.

	— Тэгвэл бушуухан гал түлье гэж туулай өгүүлэв.

	— Түлээтэй ууланд очъё! гэж бодон өгүүлэв. Таван шар юмтай, таван салаатай, ид шидийн бээлийгээ аваад, эд ууланд мод түлээ цуглуулж байгаад лут их гал түлэв. Өрдсөн галынхаа тал талд нь гарч байгаад өнөө бээлий дотор нь хийж эвхсэн таван шар юмаа үнэг гал дунд шидэв. Бээлий гал дунд үрчийж арчийж ирээд хярвас ханхлуулан шатаж байснаа уул доргиож, ой шуугиулсан чимээ болон пижигнэж, их олз горьдсон таван амьтан энд тэндгүй сарвалзан ойчжээ. Хамгийн түрүүнд чоно уурлан:

	— Ёо, ёо, яа яа! гэв.

	— Ээ, чих чих! гэж туулай уйлагнав.

	— Уа, нүд нүд! хэмээн шилүүс цэхэр нүдээ дарав.

	— И-а, ха... ха... хамар хамар! хэмээн гахай ятгар хамраа өргөв.

	— Энэ чинь адууны чинээн мах болдог зүйл биш, ан амьтан биднийг намнадаг анчдын нэг нь хээр хаясан бууны сум байна! гэж чоно өгүүлэв.

	— Энэ муу зальт шар үнэг биднийг нэгмөсөн намнаад, хэдэн өдөр гэдэс цатгалан байх гэж санаатай хуурав шүү! гэж гахай уурлав.

	— Тийм байна, барь наадахыгаа! гэж шилүүс давшлав.

	— Арьсыг нь хуулаад, өөрийг нь энэ гал дээр! гээд чоно амаа ангайв.

	— Яасан мэдэмхий гайхал вэ? гэж туулай дуу нэмэв.

	Үнэг мэдэмхийрхэж байж хэдэн нөхрөө баллах шахсандаа сандран зугтах гэтэл гахай галтай цуцлаар нэг ороолгож, шилүүс сүүлэнд нь хуурагдан хөлөө хугартал хий газар алгадахад, чоно ашгүй зальт шар үнэгний сүүлнээс бариад авсан боловч үнэг айхынхаа эрхэнд хамаг хүчээ хөвчлөн зүтгэв. Сүүл нь угаараа тас үсэрсэн боловч ухаан зулаггүй тэр чигээрээ арилан оджээ. Харин тэгэхэд хөөрхий муу туулай хэнд ч гай болохгүйг бодон хэдийн алга болжээ.

	Үүнээс хойш уул хадны адгуус амьтан цөм мэдэмхий зантай шар үнэгийг барих гэж хөөцөлдсөн боловч огт олоогүй юм гэнэлээ. Харин анчид ярихдаа:

	— Сүүлгүй үнэгийг энд тэнд үзэв гэлцэнэ.

	— Ээ дээ дэндүү хомхой, хэтэрхий мэдэмхий зан гэдэг хэнийг ч юунд ч учруулж мэдэх зүйл тул мэдээтэй болгоомжтой явах чухлын чухал юм шүү.

	 

	1969 он. 

	Тэрэлж

	 


 

	ЭДЕЛЬВЕЙС

	 

	Зуслангийнхны автобус эрт ирэв. Оюун автобус тосох хэрэггүй байв. Учир нь юу вэ? гэвэл аав нь тарваганд, эжий нь мөөгөнд явсан. Тэд маргааш бүтэн сайны оройноос нааш ирэхгүй. Харин Оюуны дүү бяцхан хүүхдүүдтэй цуг автобус тосон гүйгээд, зуслангийн хайсны хаалганы тэнд төмөр утсан дээр суусан бор болжмор шиг зэрэгцэн сууж байв.

	Автобуснаас буусан хүмүүсийн нэг бөгөөд Оюун, Орхон хоёрын аав ээжтэйгээ суудаг байшингийн урьд талын байшинд суудаг Дэндэв өвгөн

	— Эгч нь бий юу? гэж асуусанд:

	— Оюун эгч хоолоо хийж байгаа гэж бяцхан Орхон хариулжээ.

	Дэндэв өвгөн бяцхан Орхоныг гэрт нь хөтлөн ирвэл, эгч Оюун нь бууз жигнэж байж.

	— За Оюун чамд их холоос чухал цахилгаан утас иржээ гэсэнд Оюун гайхжээ. Дэндэв өвгөн Оюунд хэд нугалсан цахилгаан утас өгөв. Оюун түүнийг гүйлгэн уншсанаа:

	— Ээ яана аа, Унгараас Маргита найз маргааш ирэх нь байна шүү дээ гээд баярлан дороо дэвхэцжээ. Оюун цахилгаан утсыг дахин уншив. «Би танай улсын пионерын зусланд амрахаар 7 дугаар сарын 25-ны олон улсын галт тэргээр очно. Баяртай уулзъя. Москва, Иштван Маргита» гэжээ.

	— Найз маань Будапештаас Москвад ирээд утас өгч шүү. Хорин таван гэдэг чинь хэзээ билээ? гээд хананд өлгөөстэй далбагар том календарь харснаа:

	— Хүүе ээ яадаг билээ, маргааш хорин таван байна шүү дээ гээд бүр сандарчээ.

	Эгч дуу хоёр хоолоо иджээ. Оюун захиагаар харилцаж танилцсан Унгар найзынхаа удаа дараа ирүүлсэн захиаг уншив. Зургийнхаа альбом гаргаж, Маргитагийн зургуудыг харлаа. Эхний зураг нь гэртээ хичээл хийж суугаа их төв зураг байв. Дараах зураг нь, олон хүүхэд далайд умбаж буй байдал харуулсан өнгөт зураг байв. Далай нь хөөсрөн давлагаалсан их сүртэй ажээ. Энэ зураг дээр Маргита усанд ороод гарч ирсэн үедээ авхуулсан зураг байв. Усны цэнхэр малгай, цээжний даруулга зэрэг хувцаснаас гадна усны дуслууд түүний нүүр, шанаа, цээжийг нь даган урссан нь хөлс мэт бөнжийн их тодхон гарсан байв.

	«Найз маань ирээд аль зусланд нь амрах юм бол доо! Зарим зусланд маань ийм сайхан далай эс боловч нуур тойром байхгүй шүү дээ. Тэгэхээр усгүй зусланд очвол миний найз цахлай шувуу шиг усаа үгүйлж уйтгарлах байх даа» гэж бодов.

	Маргитагаа яаж угтах вэ гэдэг бодол Оюуныг зовоож эхлэв. Оюун дараах зургийг үзэв. Олон хөх одон хээтэй даашинз өмссөн бөгөөд өргөвтөр хар хөх өнгийн туузаар богино улаан хүрэн үсээ өмнөөс нь хойш нь нэг дарж шилэн дээрээ зангидаад алаг цэцгийн дунд нуруу үүрэн зогсож буй зураг байв.

	Оюунд байгаа Маргитагийн зураг ердөө энэ. Маргитад ч Оюуны гурван зураг бий. Олон хүүхэд ирвэл Маргитаг тэдний дундаас ялгахгүй ичгэвтэр юм болж мэднэ гээд Оюун унгар найзынхаа энэ зургийг авч явахаар альбомоосоо авав. Тэгээд найзынхаа зургийг дахин харав. Түүний зогсож буй өтгөн сахлаг үстэй, алаг цэцэгт газар нүдэнд нь сайхан харагдав. «Усаар манай зуслан чамайг гомдоож магадгүй. Гэвч цэцгийнхээ сайхнаар ч чамайг харин баясуулна вий» гэж бодов. «Цэцгийнхээ сайхнаар...» гэдэг бодол Оюунд нэг сайхан сэтгэгдэл төрүүллээ. «Найзыгаа нутгийнхаа амьд цэцгийн баглаатай угтдаг хэрэг» гэж бодлоо. Оюун бяцхан дүү Орхоноо дагуулаад урд уулын ар өөд цэцэг түүхээр явлаа. Орой болохоос урьтаж цэцэг түүх гэтэл, уул өгсөн явсаар дүү нь «Ядарч байна» гээд явж өгөхөө болив. Сайхан цэцэг түүх гэтэл хөөрхөн дүү нь чангаагаад явж өгдөггүй. «Яах вэ!» гээд гайхан зогстол нэгэн ширхэг том гүзээлзгэнэ харагдав.

	— Орхоон! Энэ хар аа, гүзээлзгэнэ! гэсэнд дүү нь хүрч ирэв. Эгчийнхээ авч өгсөн гүзээлзгэнийг дүү нь идэв.

	— Сайхан байна уу? гэсэнд:

	— Сайхан байна, дахиад олж өг! гэв. Дахин цааш нь явтал бас байв.

	— Энэ хар аа, миний дүү гээд гүзээлзгэнэ заагаад өөрөө аваад ид! гэхэд дүү нь авч идэв. Оюун цааш нь харснаа:

	— Тэр бас байна гэв

	— Та битгий түүж өгөө! Өөрөө түүнэ гэв.

	— Тэгвэл эгч нь цэцгээ түүе ээ, миний дүү жимс түүж ид. Тэгэх үү? гэсэнд. 

	— Тэгье гэж дүү нь зөвшөөрөв. Оюун цэцгээ түүв.

	Орхон дагаж гүзээлзгэнэ түүв. Цэцэг энэ жил их сайхан ургажээ. Гэтэл цэцэг цэцгийн дундаас цагаан түрүү бүр ч элбэг, сайхан ургажээ.

	Оюун найздаа өнгийн цэцэг бэлэглэх үү, цагаан түрүү бэлэглэх үү гэж бодлоо. Бодсоор ер нь цагаан түрүү бэлэглэх нь зүйтэй гэж шийдлээ. Яагаад вэ гэвэл? нэгд европынхон цагаан түрүүнд их дуртай цагаан түрүүг ихэд хүндэлдэг. Гэтэл цагаан түрүү нь европт маш ховор ургадаг юм гэнэлээ гэж ярилцдагийг санажээ. Хоёрт, цагаан түрүүний тухай аав нь нэг сайхан домог мэт зүйл ярьж өгснийг санажээ. Гуравт, ер нь түүний мэдэхийнх цагаан түрүүний өнгө нэг л нүдэнд дулаахан цаанаа даруу болоод сэтгэлд зохистойн дээр хатаж гандаж хэзээ ч өнгө үл алдана. Бас нэг онцгой нь гэвэл ховор эрдэнэс хурж цугласан мэт бүрзийсэн нүдтэй, иш нь ч дороосоо дэмжсэн навчистай байна.

	Оюун цагаан түрүүг нэг тэвэр түүгээд, гүзээлзгэнэ түүж идсээр ханаж цадсан дүүтэйгээ гэртээ ирэв. Гэртээ ирээд хамаг ажил дууссангүй. Маргааш чухам найзыгаа ямар хувцастай угтахаа бодов. Гэтэл өмсөх гэсэн хувцсанд нь индүү хүрэхээс эхлээд янзлах ажил зөндөө. Энэ ажил дууссаны дараа маргааш хөөрхөн дүүгээ яах вэ? гэдэг асуудал гарав. Айлд орхих уу, аваад явах уу? гэж бодсоор авч явах нь зүйтэй гэж санагдав. Яагаад вэ? гэвэл дүүгээ орхино гэдэг хувиа бодсон хэрэг болно. Маргита найз нь дүүгүй, угаасаа аав ээжийн ганц охин гэсэн. Тэгэхээр миний дүүг үзээд давхар баярлана гэж бодлоо. Ингээд ирэхээр дүүдээ хувцас бэлтгэх болов. Дүүгийн хувцас хунар бэлтгэх ажил дуусав. Дүү нь ч унтав.

	Цагаан түрүүний баглааг боож бэлдэв. Цагаан түрүү, цагаан түрүү гэсээр ингэхэд энэ цагаан түрүүг европынхон юу гэж нэрлэдэг бол гэж бодов. Алс холын найзтайгаа анх уулзахдаа л цэцгийнхээ нэрийг сэтгэлд сэрхийтэл нь орохоор хэлээд бэлэглэвэл аятай юу гэж санах тутам нэр нь мэдэгдээд байгаа мэт санагдавч яг хэлэх гэхээр ухаанд нь орж өгөхгүй бүр арга тасран «Аав ядахдаа байхгүй нь ямар хяслантай вэ!» гэж бодов. Тэгснээ, би ер нь юм бүхнийг ааваасаа асууж мэдчихээд л байдаг болохоос биш, өөрөө бодож санаачилж мэдэхийг төдий л хүсэхгүй болсон зантай болж байна шүү гэж өөрийгөө зэмлэв.

	Оюун унтах боллоо. Маргааш өглөө эрт, дүүтэйгээ явах болжээ. Өглөө явах унааныхаа тухай ч тэр сэтгэл зовох зүйлгүй байв. Унтан унтталаа сэтгэл нь юунд зовсон бэ? гэвэл Цагаан түрүүний нэрийг бодоод бодоод олохгүй байгаадаа бухимдан цухалдав.

	Оюун орондоо оров. Цагаан түрүүг юу гэдэг билээ? гэж нойрт дарагдталаа бодсоор нэг мэдэхэд нам унтжээ. Нэг мэдэхэд галт тэрэг түчигнэсээр ойртон айсуй. Оюун дүүгээ хөтлөн цагаан түрүүгээ тэврэн олон хүний урд хойно орон явсаар байв. Галт тэрэг ирээд зогсох ч шиг, зогсолгүй давхиад явчих ч шиг. Маргита Оюун! Оюун! гэж дуудах ч шиг, гүйж ирээд тэврээд ч авах шиг... Тэгэхэд нь Оюун баярлахдаа Эдельвейс! гэж чанга хашхирчээ. Сандран хашхирлаа гээд цочин сэрвэл галт тэрэг ч ирээгүй, үүр ч цайгаагүй байжээ.

	Харин орны өмнөх ширээн дээр буй цагаан түрүү нь инээмсэглэж намайг «Эдельвейс» гэдэг шүү дээ гэх шиг харагдахад Оюун Эдельвейс! Эдельвейс! гэж дахин дахин өгүүлснээ дахин мартахгүйн тул дэвтэртээ тэмдэглэн авахаар ухасхийн босов. Харандаагаа шүүрээд дэлгээстэй байсан дэвтрийнхээ нэг хуудсаар дүүрэн «Эдельвейс, эдельвейс» гэж бичив.

	Тэгснээ Эдельвейс гэдэг маань унгар үг үү, герман үг үү гэж бодсоноо дүүрсэн хэрэг Эдельвейс! Гэхэд ямар ч байсан найз маань ойлгоно гэж итгэв. «Нэг үгийг мянга бичвэл нэг насаараа үл мартана» гэдэг үг үнэн ч байж мэдэх юм шүү!

	 

	1969 он. Шадивлан

	 


АЛТАН ХУРГА

	Хүү Орхонд

	 

	Нэг

	 

	Аравдугаар сарын эхээр Алтайд, зарим нутагт цас унаж, сүрхий хүйтрэн өвлийн шинж орно. Гэтэл энэ үед Алтайн зарим нутаг нь ууландаа шинэ цастай хүйтэвтэр атал тэр уулын нөмөр хормойд дулаа оргиж, тариа ногоо, жимсийг нь хураасан урт хөндийд хар эрээн толбо дүүрсэн далавчтай улаан шар эрвээхэйнүүд хөөцөлдөн бүжиж байхыг би нүдээрээ үзсэн билээ.

	 

	Хоёр

	Тийм нутагтай... гэдэг сум нэгдлийн зоотехникч Насангийн бага сургуульд сурдаг хүү Ядмаа гэнэт алга болжээ. Ядмаа чухам хэдий үед алга болсныг хэн ч үл мэднэ. Түүний алга болсныг хэзээ яаж мэдсэн бэ? гэвэл шөнө орой болж тэнгэр бүрхэн цас хаялж эхлэхэд Насангийн халтар хултар хүүхдүүд гадаа эрхэлж тоглохоо больж гэртээ орж ирээд гар нүүрээ угаахчаа болж хоолоо идэхээр суужээ. Эх нь тус тусын нь аяганд хоол аягалах үед нэг аяга илүү гарчээ. 

	— Энэ хэний аяга вэ?

	Хүүхдүүд гайхаш оргин нэг нэг рүүгээ харж, хэн маань алга байна даа гэж нүд гүйлгэн үгүйлж үзсэнээ, зүг зүгээс;

	— Ядмаа алга!...

	— Ядмаа ахын аяга байна!...

	— Ах ер нь сургуулиас л лав ирсэн. Тэгээд хаачсаныг бүү мэд! хэмээн шуугин, хахаж цацан өгүүлжээ.

	Хоёр намхан ширээ зэрэгцүүлэн тавьж түүнийг тойрон суугаад хоолоо идэж эхэлсэн ах дүү арваад хүүхдийн арай том хэд нь хоолоо орхин Ядмааг эрэн зүг зүг гарч гүйлээ.

	Хурдан хөлтэй хүүхэд цаг сайхан шүү. Гэрээс гарсан хэдэн хүүхэд зүг зүг рүү айлаа хувааж аван гүйгээд Ядмаагийн байж болох айл бүрээр ороод төдхөн цөм.

	— Ядмаа алга!

	— Ядмаа ах алга!

	— Ядмаа ахыг үзсэн хүн ер алга!

	— Айлуудын хүүхдүүд цөм байна хэмээн увж цуван аахилж уухилан орж иржээ.

	— Энэ чинь хаашаа юм болж байна! гээд Насан өөрөө малгайгаа шүүрэн чүдэнз өвөртлөөд гарлаа.

	— Хүүхдүүд ёстой л хоолоо идэхчээн болоод багачуул нь өдрийнхөө тоглоомын ядраа, оройн хоолны халуун хоёрт цохигдон ундуй сундуй ойчиж, томчуул нь тэрхүү хувцастай хувцасгүй унтсан дүү нараа янзлан унтуулаад хичээлээ хийх нь хийж, дэмий гайхаш тасран анир чимээ чагнан суух нэг нь тийнхүү гилэн гилэн хэмээн томоос гом хар нүд гялалзуулан нэг нэгийгээ, заримдаа эжийгээ, үгүй бол үүд рүү, эсвэл тооно өөд харан сууна. Унтахаас бусад цагт саах нийлэхийн, хонь хурга нийлсэн мэт хэзээ ямагт хүүхэд багачуул нь шуугьж байдаг Насангийнх өнөө орой ийм анир чимээгүй байгааг хүмүүс ажсан бол ёстой л «Эднийх өнөө шөнө юу болоо юм бэ?» гэж гайхмаар байлаа.

	Хүүхэд унтчихаж болох нөмөр хорго газар, осолдоод уначиж болох эрэг жалга газар, хагас дутуу барьсан хашаа байшин тэргүүтнээр нэхэл нэгжил хийсэн Насан хэдэн хүн дагуулж цан цас болчихсон

	— Алга шүү! Энэ ямар хачин юм бэ? гэсээр орж ирэв.

	— Эх хүний зүрхний буланд ямар охин хүүхэд нь хэзээ хэдийд, хэнийд байдгийг мэддэг бас нэг зөн совин заавал байна. Нөхөр нь хоосон орж ирэхээр, эхнэр нь нэг охиноо дагуулаад гарчээ.

	— Асар удсангүй тэр нь хоёр хүүхэд дагуулан орж ирэв. Тэр хоёр хүүхэд нь ах дүү хоёр ажээ. Ёстой л нэг янзаганы хоёр чих шиг дэлдгэнэсэн тэр жаал, 

	— Ядмаа алтан хурга алга болсон. Тэжээж тийм хөөрхөн болгож аваад, түүнийг алдана гэдэг даанч тоогүй. Хамт явж түүнийг эрэлцэх нөхөд олдохгүй юм.

	Цас унаж хүйтэн болохоос өмнө ганцаар уул өөд явна. Намайг юу идэх вэ? Эр хүн юу болоо гэж юунаас айх юм бэ? Би явна гээд байсан. Өнөөдөр бямба гариг, маргааш бүтэн сайн өдөр хичээлгүй өдөр гээд тэр уул өөд яваад өгсөн байх гэж уралдан өгүүллээ.

	— Алтан хурга!...

	— Алтан хурга!...

	— Нээрээ тэр хурганы хойноос явснаас зайлсангүй.

	— Энэ харанхуй шөнө, цас орж байдаг. Тэр хүн амьтангүй уул...

	— Ганц нялх хүүхдийг дээрэлхэх юм, энэ ууланд замаас аваад байх бус уу!

	— Аль вэ та минь сум нэгдлийн төвийн бололцоотой, унаатай улсуудыг цуглуулж мордъё.

	Тийнхүү цас орж, нүдгүй хар шөнө ноёлсон цагаар баахан хүмүүс буу үүрч, баруун уул өөд хэдэн хэсэг болон харилцах дохио тэмдэг тогтоогоод мордлоо.

	 

	Гурав

	Өнгөрсөн хавар ууланд хүмүүс хашаа барихаар явлаа. Тэд, сууцтай хоол ундтай унаа хөсөгтэй, олон хоногийн хугацаатай тохитой тухтай явсан юм. Урьд алдартай малчид нутаглаж ямар ч зуд турхан боллоо гэхэд ганц ишигний гарзгүй гарч байсан, тийм өнөтэй өтөг хонго сайтай, цуутай өвөлжөөнүүдээ одоо эргэн «нээн олж» хамгийн үлгэр жишээ хашаа барих гэж явсан улсууд ингэж тухалж хөдөлбөл сая ёстой хашаа барина шүү дээ! Үнэндээ ч сүүлийн үед нутаглахаа байж аажим аажим холдон мартагдсан тэрхүү алдартай өвөлжөөнүүдийг одоо эргэж сэргээн ашиглах нь тус нэгдлийнхэнд аргагүй хэрэгтэй байгаа нь өнгөрсөн өвлийн ужиг урт, цас зудын байдлаас үзэхэд тодорхой болсон ажээ: Хашаачид ууланд хэдэн сайхан хашаа барьжээ. Зарим газар өвөл машин явах зам ч засжээ.

	Тэгж ажлаа дууссаны дараа тэд ууланд хаягдсан аргаль янгирын эвэр цуглуулах ажил хийлээ. Сум-нэгдлийн орон нутгийг судлах музейн үзмэрт зориулж энэхүү эврийг цуглуулахаас гадна янз бүрийн бэлэг чимэглэл элдэв сонин хачин тоног төхөөрөмжид зориулан ашиглахад аргаль янгирын эвэр нь маш үнэт тун сайхан бэлэн материал болжээ. Хашаачид олон зуун сайхан эвэр цуглуулжээ. Тэд ууланд ийм цуглуулга хийж яваад бас амьд сайхан цуглуулга ч олжээ. Өтлөхийн туйлд хүрч хөр цасанд шигдчихээд яаж ч чадахгүй үхэх гэж байсан угалз олжээ. Тийм угалзыг хөр цаснаас гаргаад тавилаа ч гэсэн амьдрах эрхгүй болсон учир арга буюу музейдээ бэлэн чихмэл хийж ашиглахаар шийджээ. Бас хэдэн залуус ирвэс эрж яваад өеөдөж үхсэн янгирын тэх олжээ. Далай далигар сайхан эвэртээ хорин найман булдруутай тийм тэх олно гэдэг маш ховор асар үнэтэй олз билээ. Тэдний олсон амьд үнэт олзны нэг нь аргалын хурга байв. Тэд тэрхүү амьд хургаа лаазтай сүүнээсээ шингэлэн тэжээж байгаад уулнаас буцахдаа авч харилаа. Сум нэгдлийн төв дээр ирсэн тэрхүү амьд эрдэнийг тэжээн тэтгэх үүрэг зоотехникч Насанд оногдлоо. Насангийн олон хүүхдээс тэр хургыг хамгийн их шохоорхож энхрийлэн үзсэн нь Ядмаа байлаа. Аргалын хурга анхандаа чонын бэлтрэг шиг хүүхэд багачуудын анхаарал татсан боловч төдхөн тэдэнд сонирхолгүй боллоо. Тийм учраас тэрхүү хургыг анхаарч тэтгэдэг ганц хүн нь Ядмаа байв. Ядмаа аавтайгаа хамтарч хургандаа хашаа барив. Сааж угждаг ямаатай болов. Тэжээх нарийн өвстэй ч болов. Эхгүй тэжээвэр нялх амьтан бүр, хэн аятайхан харагдсан бүгдээс идэх уух юм горьдон ханаж цадахаа мэдэхгүй зан гарган, цүдгэр гэдэс гаргачхаад л явж байдаг шүү дээ. Аргалын энэ хурга яг тийм байв. Зуны сар шувтарч намар болоход тэрхүү эр хурга аюулын хөөрхөн амьтан боллоо. Үс ноос нь ургаж өнгө зүс орлоо. Хөл нь чийрэгжиж, бие нь өсөж үргэмтгий хургамтгай зантай боллоо. Хонь хургатай нийлүүлэх гэтэл ер ижилдэж дасаж өгдөггүй. Зарим хүн түүнийг хараад, 

	— Өндөр уулын ян хадны амьтан гэдэг аргагүй л дээгүүр зантай, нэг л өөр санаатай их л алс холыг харамтгай байдаг байна шүү. Сайн хашиж харж бай! гэв. Зарим хүн:

	— Ээ дээ үүний нүд санаа хоёр цаанаа л нэг биш дээ гэв.

	Насан, Ядмаа хоёр хүмүүсийн энэ үгэнд төдий л хачирхаж гайхсангүй. Тэр ч байтугай Ядмаа хургаа сүүлийн үед эрх дураар нь байлгах болжээ. Насан сүүлийн үед хүүдээ:

	— Миний хүү хургаа ингэж хамаагүй задгай байлгаж болохгүй. Хичээлдээ явахдаа заавал хашаад ээж, дүү нартаа сайн захиж явж бай! гэвэл Ядмаа:

	— Энэ муу хүний хуруу хөхөж өссөн цүрдээхэй хурга намайг орхиод хаачдаг юм бэ гэхээр барахгүй сүүлийн үед энэ золигийн хурганы ашиг юу вэ? гэж ааваасаа байн байн шалан асуух нь, хурганаасаа баахан уйдсан янзтай байх учир:

	— Их ашигтай шүү миний хүү! Наадах чинь харахад харчгар боловч үнэн чанартаа бол жирийн нэгэн хурга биш. Алтан хурга! мэдэв үү! Ямар ч хольцоогүй шижир алтан хурга! Ээ дээ тун үнэтэй эрдэнэ шүү гэж хэлсэнд Ядмаа эцгийнхээ хэлсэн үгийн цаад утга санааг нь ойлголгүй нэг л их инээжээ. Тэгэхэд эцэг нь:

	— Чи юуны ч тухад хүрээгүй, юуны ч учир мэдээгүй байж, инээхийг урдаа барих хэрэггүй бүү. Эх эцэг хүн үр хүүхдэдээ ямар ч хэрэггүй, дэмий балай юм хэрхэвч ярихгүй шүү! Миний хэлсэн үгийн учрыг одоо чи ойлгоогүй байна. Ойлгоогүй бол дэмий инээх хэрэггүй! Би чамд ямар учир утгатай үг хэлснээ удахгүй үзүүлнэ шүү дээ. Би нэг сонин кино бага залуудаа үзсэн юм. Тэр киногоо одоо аймгийн киноны газраар дамжуулж эрүүлж байгаад оллоо. Аймгаас удахгүй тэр кино ирнэ. Тэр киног бид бүгдээр үзнэ. Тэгсний дараа би яагаад энэ хургыг Алтан хурга гэж нэрлэсний учрыг чи ёстой ойлгох болно. Тэхээр хэдхэн хоногийн дараа тэр киног үзэх хүртэл миний хүү инээхийг урьдаа барихын оронд хургаа сайн харж маллаж байж үзээрэй! гэсэнд Ядмаа аавынхаа өмнө жигтэй эвгүй зан гаргасандаа үнэндээ сэтгэл нь зовжээ.

	 

	Дөрөв

	Удсангүй «Алтан эвэр» гэдэг кино гарна гэсэн зарлал сум нэгдлийн төвийн зарлалын самбарт гарчээ. Насан эхнэр хүүхэдтэйгээ тэр киног үзлээ. Өнөө орой Насангийнх шиг олуулаа кинонд очсон айл ч алга. Насангийн хүү Ядмаагийн сэтгэлийг энэ кино ихэд хөдөлгөлөө. Аав нь аргалын хургыг алтан хурга гэж нэрлэсэн нь аргагүй учир утгатай үг байжээ. Аав минь зоотехникч болохоор миний тэжээж байгаа аргалын эр хургыг том болохоор монгол хоньтой нийлүүлээд энэ киноных шиг шинэ үүлдрийн хонь бий болгох гэж бодож байгаа юм байна. Аав маань ийм алсын юм бодож хэлж байхад, би ёстой дэмий инээж байжээ. Аав эжий хүн үр хүүхдэдээ хэрэг болохгүй үг хэзээ ч хэлдэггүй гэдэг ёстой үнэн юм даа. Аавдаа одоо би буруугаа хүлээх ёстой. Тэгэхдээ чухам яаж хүлээх вэ? Алтан хургаа сайн маллаж том гэгчийн сайхан хуц болтол маллаж өгвөл сая болох юм даа. Энэ өвөлдөө алтан хурга бидний гар дээр өвөлжинө. Ирэх хавраас хоньтой нийлүүлнэ. Хоньтой нийлүүлэх үед нь би хөдөө гарч маллаад намар сургуульдаа ирнэ. Түүний дараачийн хавар дахиад хонь дээр очтол хоньчид түүнийг маллана. Тэг тэгсээр манай нэгдэл гоё сайхан хоньтой болох юм байна гэж боджээ. Ядмаа кино үзэж байхдаа ийм юм бодож байснаа бас «Үгүй ингэхэд алтан хурга маань хашаандаа орсон бил үү? үгүй бил үү?» гэж нэг бодов. Тэгснээ «Энэ харанхуй шөнө тэр бид хоёр хаа холдож байлаа» хэмээн сэтгэлээ тайвшруулав. Түүгээр ч барахгүй аав нь:

	— Алтан хургаа хашсан биз? гэхэд, 

	— Хашсаан хашсан! гэв. Кино төгсөх үед Ядмаагийн сэтгэл эргээд нэг л эвгүй болов. Тэр, хамаг амьтны түрүүнд суга үсрээд алга болов. Аав ээж, ах дүү нар нь ирэхэд Ядмаа хашаагаа түшээд уйлаад зогсож байв.

	— Яав, миний хүү?

	— Алтан хурга алга болжээ.

	— За... Би чамд юу юу гэж хэлдэг байлаа... Тэр одоо гинжнээсээ салсан нохой мэт алга болох нь тэр! Тэр ууландаа гарч ижилдээ нийлж санаа амарч, чи түүнээс салан ясаа амрааж дээ. Ингэж урагшгүй зан гаргахыг нь мэдсэн бол юу ч гэж энэ сонин кино үзүүлэх гэж өчнөөн явдал болов доо! гэжээ.

	Ядмаа тэр шөнө сэтгэл амар унтаж чадсангүй. Алтан хургаа алдаж түүний араас сэтгэл нэг талаар зовно. Аавыгаа хуурч гомдоон, өчнөөн сонин юм бодож сэдэж явахад түүнд нь саад болсондоо сэтгэл нь нөгөө талаар зовно. Алтан хурга нь сүүлийн үед этгээд зан ааштай болсон нь ингэх гээд л байж дээ гэж бодов. Алтан хурга нээрээ хачин ааштай бодсон ажээ. Бүстэй хүүхдүүдийг хайр найргүй мөргөж унагана. Бүсгүй хүүхдээр тохуу тоглоом хийх гэнэ. Хонь хургыг чоно мэт жигшинэ. Ер нь түүний санаанд тайрах юм ховор болжээ. Ямааны сүү ч дэмий, өвс тэжээл ч дэмий... Энэ бүгд «Ядмаа! би ч явна даа! Уул ойрхон харагдаж байна. Ижил минь намайг дуудаж байна, Эжий минь л харин намайг таних болов уу даа! Чи намайг тэжээж тэтгэж өдий хүргэсэнд баярлалаа. Чи надад гомдох хэрэггүй! Чи миний хойноос намайг барих гэж яваад ч дэмий шүү!...» гэж сануулаад байсан хэрэг санжээ.

	 

	Тав

	Ядмаагийн араас эрэлд гарсан хүмүүс байн байн гал гэрэл гаргаж дуудаж хашхиралдан, буудаж чимээ ч өгнө. Тэгснээ зогсож, бууж газрын зүрх судас чагнах мэт хэвтэж ч үзнэ. Гэвч ер таг чиг... Тэд ууланд туллаа. Уулын ам ам өөд өгсөн мөн л дуудаж буудан, гал гэрлээ гарган явлаа. Цаст уулын өндөр цармын онгон зэрлэг амьтад дороос өгсөн айсуй энэ хүмүүсийг харж байгаа бол юутай гайхан хачирхаж байгаа бол доо. Цас лавсан орсоор... Хуучин шинэ холимог цасанд унаа морь халтирч унаж тусах боллоо. Хүмүүс даарч бээрэвч өгсөн зүтгэсээр уулын дунд бүсэнд гарлаа.

	Үүр хаяарч... гэгээрэн... аажмаар үүр цайлаа. Цас зогслоо. Нэгэн аймшигт жалга өгслөө. Унаа морь цуцаж аарцаг тулсан цасан дотор зүтгээд зүтгээд гарахгүй хамар сарталзуулж, чих хулмалзуулан эзнээсээ өршөөл эрсэн гэм буруутай амьтад мэт зогсох боллоо. Жалгын эхэнд гарлаа. Бөгтөр нуруутай хүн мэт, цасанд дарагдан бөхийсөн хайлаас харагдана. Хайлаас хөдлөн чичиргэнэнэ. Тэгснээ цасаа сэгсэрнэ. Нуруугаа өндийлгөх мэт өөдөө эгц болов. Бөөн цас, усны хөөс шиг хөдлөн байснаа нуран унасаар дороос нь хар юм хүгдгэнэн хөдөлсөөр өндийн босож ирсэн нь Ядмаа байв. Тэр энд ирж уулын модыг бөхийлгөн дээрээс нь лавсан орсон цасанд даруулан даарч хөрсөн зүйлгүй унтан хоножээ. Нүхэнд ичсэн амьтны өвөлжин амьсгалсан уур амьсгаа гадагш гарахдаа бумбайсан хөвсгөр цан хүүрэг болдог. Тэр мэт цасанд даруулсан бут модны ёроолд эсэн мэнд хоносон хүүг олж эрэл хайгуулд гарсан хүмүүс баяр хөөр болов. Ядмааг олсон хүмүүс эрэлд яваа нөгөө нөхдөдөө хий буу тавин бид энд байна гэж дохио өгөв. Зэргээр буудсан бууны дуугаар хургаа дагуулсан аргаль угалз тэдний дээрээс бараг тулан орж ирснээ буцаад хажуугийн хад байцас өөд авирахад, 

	— Аав аа алтан хурга тэр явна!... Алтан хурга!... Алтан хурга!... гэж Ядмаа хашхиран гүйгээд таварцаглан ойчив. Хургаа дагуулсан аргаль угалз уул даваад алга боллоо.

	— Санаад явахаар үзэгдэл шиг болно гэгчээр миний хүүд алтан хурганаас нь өөр юм харагдахгүй байна уу? Энэ ууланд түг түмэн аргаль угалз бий. Түүний хурга төл ийм алтан хурга олон бий. Түүний ижил сүрэг яваа нь энэ шүү дээ. Бид энэ жил алтан хургаа олохоо өнгөрсөн. Гэвч ян хадны догшин сүртэй энэ амьтны төрөх газар, үхэх газар хоёр нэг байдаг юм. Бид хойтон жил аргаль хургалах үеэр тийм газар очиход нэг алтан хурга биш хэдэн алтан хурга барьж болно. Алтан хургыг энэ жил барьсан газраа хойтон ирэхэд бидний хэрэг үйлс заавал бүтнэ. Алтан хургаа эрсэн хүүгээ олсон хойно айх зовох ч юм алга. Одоо буцъя. Эрэлд гарсан хүмүүс цуглалаа. Тэд саяын бөөн аргаль угалз давсан хадан байцын оройд ганц ширхэг хурга зогсож байхыг харлаа. Тэр хурга ижлээ харахаасаа тэднийг сониучхан хараад байлаа.

	— Алтан хурга! Алтан хурга!

	— Би энд ирээд байна! гээд Ядмаа өгсөн гүйх гэтэл алтан хурга хад дамжин хэд үсчээд цааш алга боллоо.

	— Тэр хурга эдний алдсан алтан хурга мөн байх аа даа!

	— Ядмаа алтан хурга барихаас нааш санаа нь амрахгүй нь ээ дээ. Гэвч алтан хурга баригдахаа л баригдана шүү дээ. Яагаад вэ гэвэл аргаль угалз янгир ямаа нь зөвхөн энэ уулын эзэн болохоос биш монголын уудам нутгийн эзэн биш шүү дээ. Монгол нутгийн эзэн нь Ядмаа шүү дээ!

ӨМНӨД ВЬЕТНАМЫН БАГАЧУУДЫН БААТАРЛАГ ҮЙЛСИЙН ТУХАЙ ТАВАН ӨГҮҮЛЛЭГ

	 

	НАЙМАН ӨГЛӨӨ

	(Нэгдүгээр өгүүллэг)

	 

	Нэг дэх өглөө

	Хаа нэгтээ, юу ч болоод байгаа нь үл ойлгогдох, жирийн биш, анир чимээгээр жаахан Хоа Шонг сэрж онигор нүдээ анивчин байж, ажин чагнасаар, ганц ханхар том хулсан байшинг гурав хуваасан хоёрдох хулсан хөшгийн цаана буюу үүдний өрөөнд аав ээж хоёр нь дүнгэр дүнгэр яриад байгааг мэджээ.

	Тэнгэр дүнсгэр. Гадаа, хамаг юм даарч бээрэн, дагжин бэмбэгэнээд, бөнжгөнөөд ч байх шиг.

	Яриаг чагнавал, эх нь мэгшин уйлж, эцэг нь гомдсон маягтай, хэдэн үг түргэн түргэн өгүүлээд босоход, өрмөл нарийн хулсан шал нь хяхтнан ёолох шиг хотолзож гүдэлзэн чахарчээ.

	Хоа Шонг хөнжлөөсөө сугаран босож, модон улавчаа углан, хоёр өрөөний хулсан хөшиг өнгөрөн, үүдний өрөөнд хүрч ирвэл эх нь үүд түшин зогсож, эцэг нь ардаа жаахан хүүдийтэй юм үүрч, таяг тулан, хөндий уруудсан өлөн шар зөрөг дагаж, тэртээ дор, торолзон бууж явлаа.

	Хоа Шонг эх рүүгээ харвал, царай нь гунигтай, тэрчлэн ойр тойрны бүх юмыг харвал мөн л цөм гунигтай мэт.

	— Аав хаачих гэж яваа юм бэ?

	— Хойд нутаг орохоор...

	— Мөд эргэж ирэх үү?

	— Миний хүү, энэ тухай хүнд, элдэв шалдав юм ярьж болдоггүй юм шүү!

	— Ээж ээ, аавыг та гомдоогоод явуулчхав уу даа?

	— Хүү минь, би чамд юу гэж хэллээ дээ!

	Өлөн шар зөрөг ногоон ой руу мөлхөн шингэсэн үзүүрт хүрч эцгийн бараа тасрахад, Хоа Шонгийн нүднээс сувдан нулимс бор хацрыг нь даган урсаж ирээд тонгойн суутал навчнаас унасан мөнгөн шүүдэр шиг нүцгэн өвдөг дээр нь унав.

	Дугуй сав дугуй тагтаа гэдэг шиг, эцгийн явалт эхийн гуниг жаахан Хоа Шонг хамрав.

	 

	Хоёр дахь өглөө

	Хоа Шонг өнөө өглөө бас л хаа нэгтэй чухам юу болоод байгаа нь үл ойлгогдох хачин авиа чимээгээр сэржээ. Үүдний өрөөнд мөн л хоёр хүн дүнгэр дүнгэр ярина. Аав эргэж ирээ юу? Нүхнээсээ сугаран гарч ирж байгаа амьтан шиг хөнжлөөсөө сугаран гарч, модон биш, ногтон улавчаа хөлдөө шургуулан, сэмхэн босож очтол ярьж байсан хоёр хүн үргэсэн шувуу шиг босож, нэг нь үүдний шат чахруулан, хөлөө хөнгөн тавин бууж, нөгөө нь үлдэв. Ээж нь бас л үүд түшин зогсоно. Нэг хүн үүднээс арваад алхам зайтай, цаашлан эгнэн ургасан гадил жимсний далбагар ногоон навчис доогуур бөхөлзөн далд орж одов. Хоа Шонг ээж рүүгээ харвал царай нь баяртай, тэр ч байтугай нөгөө хүний араас гар өргөн даллав. Ээж нь юу болоод байгааг Хоа Шонг ойлгоогүйгээр барахгүй, шөнө өглөөний тэнгэрийн байдал ч чухам юу болох гээд байгааг мөн ойлгосонгүй. Ээжид сайн хүн надад бас сайн байх бус уу! Гэтэл энэ хүн надаас үргэхийг бодоход ааваас бүр ч ухаангүй айдаг хүн байж таарна: Тэгвэл энэ муу хүн, Ээж нь, 

	— Миний хүү будаагаа ид!

	— Ээж ээ та саяны хүний тухай надад үнэн хэлэхгүй бол танд өлсгөлөн зарлана шүү!

	Эх нь хүүгийнхээ, чинжүү шиг гашуун, чулуу шиг хатуу үгнээс сэрдхийн цочив.

	 

	Гурав дахь өглөө

	Маргааш өглөө эх нь эртлэн босож, хамгийн сайхан хоол хийв. Өлсгөлөн зарлаад хорин дөрвөн цаг болсон хүүд чухамдаа ийм л хоол таарамжтай... Гэвч Хоа Шонг эхийнхээ хийсэн хоолыг идсэнгүй, хувцас хунараа цуглуулж, сийрсэн савандаа чихэж аваад, зэргэлдээ хошуунд орших өвөг аав, эмэг эх хоёр дээрээ очихоор явжээ. Энэ удаа тэр богино түрийтэй усны гутал өмсөв.

	Хоа Шонг замдаа төөрлөө. Эрвээхэй цэцэг дагахад, мэлхий худаг дагана гэдэг зүйр үг байдаг. Хоа Шонг ирсэн замаа барьж буцан харих боллоо. Замдаа тэр гурил элддэг мод шиг нэгэн мод олжээ. Голдоо нүхтэй ийм модоор хувьсгалчид юу хийдгийг тэр саналаа. Тэгж санах тутам Хоа Шонг баярлав. Өнөөдөр түүнд маргааш ямар өдөр болох нь ойлгомжтой санагдлаа.

	 

	Дөрөв дэх өглөө

	Маргааш өглөө, Хоа Шонгийн сэрэхэд үүдний өрөөнд хоёр биш гурван хүн ярьж байлаа. Тэр гурвын нэг нь эх нь мөн байлаа. Хоа Шонг босож ирэхэд нөгөө хоёр хүн үргэн зайлсангүй, харин инээн угтав. Гэвч үл таних хоёр хүний инээмсэглэсэн царай түүнд дамшигласан шинжтэй харагджээ. Харин эхийн нь царай Хоа Шонгд огт ойлгогдсонгүй.

	Хоа Шонг амьдралдаа анх удаа эхийнхээ царайг чухам яах гээд байгааг ойлгоогүй нь энэ билээ.

	Гурван хүн Хоа Шонг хоол ид гэж гуйв. Гэвч Хоа Шонг одос шиг зөрүүд бар шиг эршүүдээ харуулав. Дөчин найман цаг тэр өлсгөлөн зарласан хэвээр үлдэв.

	Эх нь хоёр хүнтэй цуг балар шугуй дундуур өгсөн одсон өлөн шар замд орон одов.

	Хоа Шонг аавдаа захиа бичив. Захиагаа тэр өнөөх гурил элддэг мод шиг бөөрөнхий модныхоо гол нүхэнд хийж, хэн ч үл ажиглам энгийн бөглөөгөөр бөглөв.

	Намынхаа нууц харилцаагаа хийж дамжуулдаг тэр модны нэгэнд Хоа Шонгийн аавдаа бичсэн захиа нуугдан хойд зүг гараас гар дамжин явлаа. Хоа Шонг энэ захиандаа:

	«...Ээж урваж, хөлснийхний талд орлоо. Ээжийг үүрд март! ээжийн тухай юу ч санаж бодохоо боль! Хаа байгаагаа надад тодорхой яаралтай мэдэгд! Би араас чинь очно...» гэж бичжээ.

	 

	Тав дахь өглөө

	Энэ өглөө Хоа Шонг их эрт сэрэв. Эхийнхээ хажуугаар мөлхсөн сүүдэр шиг чимээгүй гарах гэсэн боловч нарийхан хулсан шал шажигнах, эхний чимээгээр сэрээчихжээ.

	Дүүрсэн хэрэг гээд Хоа Шонг шууд алхан өнгөрөхөд эх нь, 

	— Хүү минь хаачих нь вэ? гэж асуунгуутаа шууд өндийжээ.

	Хоа Шонг нэг ч үг дуугаралгүй шууд гарахдаа эхийнхээ царайг энэ өдрийн бүрсгэр тэнгэр шиг зовлонтой байгааг ажиглажээ. Хоа Шонг бяцхан нөхөд дээрээ очив. Тэд нууц ажлаа зөвлөдөг найдвартай байрыг балар шугуйд хэдийнээ байгуулж амжсанаар барахгүй, үзэн ядаж, өшин занадаг дайсандаа бэлэглэх багаж зэвсэг ч мундахгүй базааж төхөөрсөн юм санжээ.

	Бяцхан тэмцэгчид, өнөөдөр өмнөд Вьетнамын эх орончдын хувьсгалт хөдөлгөөнийг эсэргүүцэх зорилгоор хийх гэж байгаа урвагч хөлснийхний цуглааныг бут ниргэхээр шийджээ. Энэ цуглаан дээр Хоа Шонгийн эх үг хэлэх гэнэ. Гэвч эхийн урвасан явдал Хоа Шонгийн өшөө хорсголыг бамбар мэт дөлөлзүүлсэн учир цуглаанд оролцогсдыг бут ниргэхэд хайрлах эргэлзэх юм Хоа Шонгод юу байх билээ.

	Үд дунд цуглаан болжээ. Бяцхан тэмцэгчид «бэлгээ» базааж аваад бэлхэн иржээ. Урвагч хөлснийхний цэрэг хүрээлж, нутгийн эгэл шударга ард олон түүний гадуур албан хүчээр туугдан ирээд, цуглаан эхэлсэн байжээ. Хоа Шонг эхийгээ хаа байгааг олж цөхсөнгүй.

	Эх нь эсэргүүцлийн цуглаан удирдах үг хэлэх цөөн хүнтэй цуг хүрээлсэн цэрэг Дунд түр индрийн тэнд зогсож байжээ. Хүүхдүүдийг цэрэг дотогш оруулсангүй. Гэвч хүүхдүүд боломжтой газар олжээ. Хоа Шонгийн ээж индэр дээр гарлаа.

	Тэр үгээ эхэллээ. Түүний үг эхлээд бүгдийг эргэлзэлд орууллаа. Тэр эх нэг нутаг дотроо, нэг хотон дотроо, хажуу хавиргадаа байгаа бүх урвагч хөлснийхнийг цөмийг нь бохир бурангуй ажил үйлстэй нь илрүүлсэн хилэнт үгээ хэллээ. Хоа Шонг нүдээ орой дээрээ гартлаа гайхлаа.

	Эх нь дайсны хүрээлэл дотор түүний бэлдсэн тэсэрч дэлбэрэх зүйлээс хүчтэй, ийм хатуу зоригтой үг хэлж, бүх дайсныг бүх бурангуй үйл явдалтай нь цуг бүгдийн өмнө уудлан илрүүлж тавилаа.

	 

	Зургаа дахь өглөө

	Энэ өглөө Хоа Шонг сэрэхэд үүдний өрөөнд ямар ч яриа хөөр болсон зүйлгүй, байшинд ёстой нэг таг чиг байв. Шалны хулс шажигнуулсаар ээж нь Хоа Шонгийн дэргэд хүрч ирэв. Тэр хүүгийнхээ орны хажууд нөхрийнхөө сүлжиж хийсэн хулсан сандал татаж суугаад, нүдээ дөлгөөн дүрлийлгэн харж:

	— Миний хүү бос доо! Ээж нь чамдаа болоод аавд чинь хар буруутай юм өчүүхэн ч хийгээгүй шүү. Чи заан биш болохоор, ийм олон хоног өлөн хоосон байж болохгүй. Энэ чинь тоглоом биш шоглоом болно!...

	Хоа Шонг одоо эхдээ хэлэх үггүй болж дэмий балмагдав.

	Тэгээд мөн л мөчөөгөө өгөхгүй чагтагалах гэсэн бололтой.

	— Гэлээ ч ялгаагүй, би таныг аавд бичсэн гэв.

	— Аавд ий?

	— Тийм!

	— Юу гэж?

	— Урвагч, надаас хамаг юмаа нууж байна. Ээжийг үүрд март! гэж...

	— Үр минь яах чинь энэ вэ! Би түүнийхээ царайг яаж...

	Эх нь тээр хойно сэхээ авч, 

	— Сугаа шувуу барьж эс чадаад, нисэж байгааг нь хөөцөлдөж болохгүй гэдэг шүү дээ. Бид дайсантай тэмцэхийн тулд ингэж ойрхноос нь эхэлж, холоос ирсэн ховдог америкийг газар сайгүй, гар хөлгүй болгохын тулд тэдний хань хамсаатан, урвагч хөлснийхнийг сайн илрүүлж, бут ниргэх хэрэгтэй шүү дээ!

	Аав чинь хойд нутаг уруу явахдаа надад ингэж тэмц гэж захисан юм. Тэгээд би үүргээ гүйцэтгэж байхад чи намайг урвагч гэж бичиж байдаг...

	— Та тэгээд надад тэр тухай яагаад ярихгүй, дандаа нууж...

	— Хүү минь чи «хараацай доогуур нисвэл бороо орно» гэдгийг мэдэхгүй гэж үү! Чиний нас чинь бага!...

	— Би танаас юугаараа ч дутахгүй!

	 

	Долоо дахь өглөө

	Энэ өглөө Хоа Шонг эхийнхээ дэргэд хүрч ирвэл, тэр хэдийн сэрсэн боловч босох гэж яараагүй аятай хэвтэж байв. Хоа Шонг ээжийнхээ ядарсан болоод уйлсан юм шиг царайг хараад, бие нь жигтэй эвгүй болов.

	— Ээж ээ! Би аавд захиа бичсээн!

	— Юу гэж?

	— Хайрт аав минь ээ! Намайгаа түм дахин өршөө! Би ээжийнхээ тухай танд хамгийн худал, хамгийн бузар, гүжир гүтгэлгийн захиа бичжээ. Ээж минь урваагүй, ээж минь тандаа үнэнч хайртай, ариун сайхан сэтгэлтэй хэвээрээ байна. Ээж минь таныг их санаж байна. Эжийд минь бушуухан буцаж ирээч! гэж бичсэн... гэв.

	— Чи захиагаа аавдаа хүрч байгаа гэж боддог уу?

	— Тэгэлгүй яах вэ?

	— Чи захиагаа хэнээр явуулдаг юм бэ?

	— Аавынхаа болон намынхны харилцдаг модонд хийж..

	— Ямар модонд?

	— Нүхтэй модонд!

	— Нүхтэй модонд гэнэ ээ? гээд эх нь өндийн суугаад чи тэр модыг яаж мэдсэн юм бэ!

	— Мэднэ ээ мэднэ. Би нэгэнт л мэдэж байгаа хойно. Ээж та түүнийг мэдэх гээд яах нь вэ! Тэгээд би захиагаа аавынхаа хамгийн итгэл найдвартай нөхдөөр дамжуулдаг юм шүү дээ!

	— Ээж нь чамайг бага балчир, болчимгүй чалчигч гэж бодож байсан юм. Миний хүү ингэж эр бар болсон юм бол чамдаа итгэлээ. Баярлалаа. Одоо аав хүү ээж гурав яг нэг гарын таван хуруу шиг түшилцэн амьдарна шүү дээ.

	 

	Найм дахь өглөө

	Энэ өглөө Хоа Шонг сэрсэн чинь үүдэнд хоёр хүн инээлдэн хөөрөх сонстлоо. Хоа Шонг босон харайгаад гүйн хүрсэн чинь аав ээж хоёр нь үүднийхээ тэнд мөр мөрөө түшилцээд зогсож байжээ. Тэр хоёрын царай их хөгжилтэй харагдлаа.

	Тэнгэр жигтэй сайхан цэлмэжээ. Баглагар ногоон модны оройд Гой Луа шувуу жиргэнэ.

	— Цагаан будааны дуучин энэ шувуу, юу гэж жиргэж байна даа миний хүү? гэж эцэг нь асуусанд

	— Аавынхаа ирсэнд баярлаж байна уу чи? гэж байх шиг байна гээд Хоа Шонг инээхэд эх нь:

	— Зөв дөө. Аав чинь чиний хоёр захиаг хоёулыг нь авч шүү гээд инээмсэглэжээ.

	 

	1969 он

	 


ШОРТОЙ ЦООНОГ

	(Хоёрдугаар өгүүллэг)

	 

	Жаахан Нгуен Киен газар дээр ганцхан эгчтэй. Дүү нь ганцхан эгчтэй гэдэг нь, эгч нь ганцхан дүүтэй гэсэн үг. Тэгвэл эгч дүү хоёр нэг нэгэндээ хайртай байлгүй яах вэ? Ер нь жаахан Киен эгчийгээ сүүдэр шиг дагах дуртай. Гэвч тэр хоёр алийн болгон сайхан зогдортой ухаа ягаан үнээнийхээ хоёр эвэр шиг салахгүй байх билээ. Бас хэдэн жил өнгөртөл эгч Нгуен Тхи Кхаань сайхан хүүхэн болжээ. Нөхөргүй хүүхэн сэлүүргүй завь гэдэг үг байдаг боловч Кхаань нь арай ч тийм ус хаашаа бол тийш нь урссан сэлүүргүй завь шиг хүүхэн болсонгүй.

	Кхаань олноос онцолсон нэгэн залуутай болжээ. Кхаань өөрөө ийнхүү сэтгэл зүрхний хүнтэй болсон авч хөөрхөн дүүгээ бас нутаг усныхан нь Да гэдэг баньян мод шиг лут сайхан эр болоосой гэж мөрөөднө. Асар том баньян мод урт настай, сайхан жимстэй, шувуу цуглах дуртай ард түмэн ч хайрлан хамгаалдгийг хэн эс андах билээ. Баньян модыг нутгийн ард олон сүм суварга, булш бунхан, орд харш мэт ариун нандин газраа тарьж ургуулах дуртай. Намхан шиг хорь гучин хүнийг залгасан мэт өндөр чилгэр баньян модны тухай өчнөөн төчнөөн дуу, магтаал, сонин хачин зүйр цэцэн үг байдгийг Киен, Кхаань хоёр бас андахгүй ажээ.

	Дайны гал хуурай өвсөнд орсон түймэр шиг өргөжин Киен, Кхаань хоёрын нутаг руу орж ирэв. Нутгийн ард олон их тэмцэлд бослоо. Кхаань ус нутаг нэгтэй залуусын нэгэн адил хувийн жаргалыг хойш тавилаа. Кхаань партизаны дайнд мордсон хайрт хүнтэйгээ өдрийн од шиг уулзах боллоо. Эх орончдыг гэр хүрээгээр нь нэхэж нэгжин сэрдэж мөрдсөн хөлснийхний хараанд үзэсгэлэн гоо Кхаань хүүхэн өртлөө.

	Цэцэг мэт ариун, ус мэт тунгалаг Кхаанийг сэтгэл зүрхний хүнтэй гэдгийг дайсан мэдээд: «Нэг бол нөхрөө барьж өг, үгүй бол өөрийг чинь барьж үнгэнэ» гэлээ. Кхаань тэдний өмнө бас л баньян мод шигээ цэх чилгэр зогслоо. Гэвч хөлснийхний цэргийн нэг дэслэгч, хоёр цэрэг Кхааний байдаг тосгоны хот тойрсон цөөвөр чоно шиг нэхэн сахиад, салахыг байжээ. Шөнө унтаагүй хүн шөнийн уртыг мэднэ гэдэг. Дайсны хүрээнд орсоор Киен, Кхаань хоёр хорт дансны хорон санаа бузар заналхийллийг амсаж эхэллээ. Өдөр хоног өнгөрөх тутам дайсан тонож дээрэмдэх, халдах дарангуйлах нь газар авч эрээ цээрээ алдаж эхлэв. Энд ч хүмүүс баригдаж, тэнд ч эх, хүүхнүүд олзлогдон доромжлогдож, гишгэх газрын алхам бүр нь аюултай болов.

	Өнөөх хөлсний дэслэгч, хоёр цэргээ харуул сахиулд гаргаад, өөрөө хөөрхий Кхаанийг янз бүрээр өдөж хатган, улмаар түүнийг доромжлох гэсэн ховдог өнгөлзлөгөө алхам алхмаар ахиуллаа.

	Дайсны энэ авир араншин бяцхан Киений үзэн ядаж, тэмцэн босох зоригийг бадруулав. Дайсныг гаднаас нь аваад дотрыг нь хүртэл таньсан хүнд нэг бол устгах, үгүй бол өөрөө устгуулах хоёрхон тов тодхон чиг гардаг нь зүй. Жаахан Киен хоёр найзтайгаа учирч, хөлсний цэргийн дэслэгч, түүний хоёр цэргийг яаж устгах вэ гэдгийг зөвлөн ярилцлаа.

	Гурван найзад өмнөд нутгийн багачуудын байгуулсан өчнөөн төчнөөн баатар гавьяа сэтгэл санаанд нь сэрхийн орж ирлээ. Сэжигтэй сэвтэй юм болбол гурван дайсан хаана яаж толгой хоргоддогийг мэдэх хэрэгтэй гэж гурван жаал ухаан сийллээ. Нэг өдөр хэн хэлснийг бүү мэд. «Вьетконгийнхон ирлээ!» гэдэг үг гарч, дайсны нөгөө гурав ногоон ширэнгэ рүү гүйснээ дуду модны ёроолд битүү бутан дотор шигэн шингэжээ.

	Гурван жаал тэр газрыг мэдэж авлаа. Тэгээд тэр газарт нь өөрсдийнхөө шийдсэн зүйлийг хийх гэснээ бас жаахан азнахаар болов. Яагаад вэ? гэвэл хүнийг байтугай араатан амьтныг ч гэсэн урьдаар гүйх жимтэй хоргодох оронтой болгож авах нь хамгийн чухал байдаг. Удсангүй хоёр дахь удаагаа «түргэн жагсаал» авхуулсанд өнөө гурав мөн л саях битүү бутан дотроо хоргодов. Гурав дахь удаагаа мөн л «түргэн жагсаал» авхуулсанд тэд бас л өнөөх битүү бутан дотроо нуугдав.

	Гурван жаал шийдлээ. Дайсан амиа хаацайлдаг тэр битүү бутан дор гурван дайсан байтугай гурван бар ч унасан амь гарах мэхгүй цооног нүх малтаад, түүндээ доош харсан шорон зангаа зүүлээ. Ийм занганаас хэн ч гарч байсан удаагүй билээ. Яагаад вэ гэвэл тэрхүү шорны доош харсан олон арван дугуй хүрээ, зүү мэт хурц үзүүр, хөлөө дүрсэн амьтан буцааж хөлөө татахад нь тал бүрээс нь битүү сүлбэчхээд нааш ч үгүй цааш ч үгүй болгон хавхдан ална.

	Цооног нүх ч бэлэн болов. Түүнд зүүсэн дугуй шорон сүлбээр яг таг болов. Гурван жаал цооног нүхнийхээ чулуу шороог зайлуулаад өвс навчаар өнгөлөн далдлав.

	Нэгэн шөнө Кхаань цөс хагартал цочив. Гэгээвчийг дахин тогшив. Кхаань хайртай дүүгээ дуудаж сэрээв. Тэр хоёрын айсан царайг харахад үнэхээр өрөвдөм ажээ. Киен энэ удаа эгчээсээ илүү их айсан царайтай харагдав. Юунд тэр билээ? Түүний бэлдсэн шортой цооногт дайсан хөлөө хийж, энэ хорвоогоос тонилох ёстой. Гэтэл тэд гай дайрч хоёр нь шортой цооногт суух юм гэхэд нэг нь амьд үлдвэл юу болох вэ? Тэгвэл бид цөмөөрөө хоромхон зуур дайсны пулемётын галд сүйрнэ гэж бодохоос түүнд үнэхээр аймшигтай санагджээ.

	Гэгээвч торжигнов. Кхаань босож: «Хэн бэ?» гэж асуухдаа хоолой нь сөөнгөтөн хорсох шиг болжээ. Өнөө л гайтай дэслэгч би гэхийн оронд чи яагаад хаалга үүдээ ханги түгжээв. Бушуу онгойлго, үгүй бол мөндөр буулгалаа шүү! гэх байх даа гэж бодтол чихэнд нь огт өөр тэр мөртөө огт үл итгэм танил дуу сонсжээ. Кхаань дахин «Хэн бэ? гэсэнд «Би!» гэх танил дуу сонстжээ. Кхаань айх баярлах хослон, чичирсэн гараар хаалганыхаа түгжээг мултлав.

	Сайхан учрал болов. Гэвч энэ гурвын баярт учрал тийм удаан үргэлжилсэнгүй. Өндөр шон суурьтай хулсан байшингийн доор амар жимэр байсан гахай, тахиа, галуу, нугас, одос нохой шуугиулсаар өнөө гайхал гурван дайсан бас л хүрээд ирэв. Кхааний хайрт хүн байшингийн нөгөө гэгээвчээр гадагш харайн гарч нуугдав. Дайсны дэслэгч аахилж уухилан орж ирэв. Кхааны царайг харангуутаа тэр: «Аа чи, өнөө орой их цатгалан омголон царайтай байх чинь юу болоов? Танайх уруу гаднаас хүн нэвтрэн оржээ. Бодвол чиний нөхөр ирээ биз? Нөхөр чинь бас амжаад нуугдсан хэрэг үү? За! чи одоо нэг бол нөхрөө хэлэх, үгүй бол... Үгүй бол өөрөө дүүтэйгээ байшинтайгаа, байгаа юухан хээхэнтэйгээ хажуу хавирганыхантайгаа хэдхэн мөчийн дотор үнс нүүрс болох цаг чинь иржээ!» гэсэнд Кхаань огт дуугарсангүй.

	«Чиний дуугүй байгаа чинь, нөхөр минь ирлээ гэсэн үг, түүнийгээ барьж өгөхгүй гэсэн үг. Тийм үү» Кхаань бас дуугарсангүй.

	Дайсны дэслэгч Кхааньд ойртон очиж, шалан дээр тас гэдрэг нь унагатал буу тасхийв. Дахиад буу тасхийв «Вьетконгууд!» гэж бяцхан Киен чарлав. Дайсны дэслэгч буугаа шүүрэн зугтан одов.

	Дуду модны дэргэдэх битүү бутан доторх шортой цооногт дайсны дэслэгч нэг хамгаалагчтайгаа сууж нөгөө нэг харуул нь Кхааний хайрт хүний суманд тонилжээ. Кхаанийн нөхрийн суманд тэр өртөхгүй гарлаа ч гэсэн жаахан Киений нөхдийнхөө хамт бэлдсэн гурав дахь, дөрөв дэх, тав дахь цооногийн аль нэгэнд нөгөө хоёртойгоо цуг үүрд суух байсанд хэн эргэлзэх сэн билээ.

	 

	 


АН, ФУК ХОЁР 

	(Гуравдугаар өгүүллэг)

	 

	Ан Фук хоёр төрсөн ах дүү биш боловч аман хүзүү хатан хүзүү хоёр шиг салахгүй сайн нөхөрлөсөөр хоёр гурван жилийн нүүр үзжээ. Ан нь энэ жил арван гурван нас хүрч, Фук нь арван нэгэн нас хүрэхэд хэдхэн өдөр дутуу байгаа ч гэсэн гаднаас нь халтихан харахад хэн нь ах, хэн нь дүүг ялгахад амаргүй. Хоёул хатсан хулсны тайранхай шиг чөрийсөн туранхай хөх жаал ажээ. Харин энэ хоёрын гандсан чөргөр хөх биеийг, өдөр бүр ээлжгүй хариулдаг одос хэмээх хэдэн хөх үхрээс нь ялгахад амаргүй нь л ёстой үнэн.

	Тутаргын хатсан хар далан дагуу шуудуу юм уу, нуга, цөөрмийн усан дотор идээшлэхээсээ хэвтэх дуртай, томоос том далигар эвэртэй одсын нуруун дээр ус өвсний бялзуухай шиг тогжийн сууж буй үед нь тэр хоёрыг харахад Фукийн хоёр шилбэ даавуун боолттой харагдана. Түүний шилбэ нь яасан юм бэ? гэвэл Америкийн нисэх онгоц тосгон дээгүүр нисэж, химийн хорт бодис цацах үед өвс ногоон дотор гүйж яваад хордон, яршиж шархалсан учир наргил модны тос түрхэн боосон нь энэ юм байжээ. Анын уруул нь цахлайтсан буюу амруутсан тугалынх шиг харагдана.

	Америкийн онгоц хор цацах үед энэ жаал нуугдаж, амь мэнд гарсан боловч, сүүлд нь түүний цагаан лууван идэж хордоод, арай үхэлгүй амь мэнд үлджээ. Гэвч уруул амны нь гэмтэл бүрэн арилаагүй байгаа нь энэ ажээ. Харин Анын нэг ах нь тэр үед гол дээр загас барьж яваад, хорт бодист хордож усанд унаж үхжээ. Ер нь Америкийн нисэх онгоц эдний тосгон дээгүүр модны орой, хүний малгай шүргэм доогуур тийнхүү нисэж, хор цацаж өнгөрөхдөө энэхэн төдий хор учруулсан уу гэвэл огт тиймгүй.

	Онгоц дөнгөж нисэж өнгөрмөгц тоглож байсан жаалууд ханиалгаж огиулан, нийт хүмүүс их багагүй амьсгалж болохгүй, хахаж цацлаа хэмээн тэвдэн шуугьж эхэлжээ. Тэгээд л яарч сандчин сав суулгаа бөглөж таглан, энэ тэр юмаа нойтон алчуур даавуугаар бүтээж гарчээ. Төдхөн эргэн тойрон харвал тэнгэр бүүдгэрдэн булингартаж, ой мод, гэр байшин, харуул манааны байрны орой дээвэр цайвартан харагджээ. Тэр ч байтугай шар, улаан, хар өнгийн юмс ч энд тэнд бий болжээ. Тэгвэл энд ч хүний нүд сохорч, тэнд ч хүүхэд үрэгдэж, гахай шувуу, усны загас одос үхэр ч хорджээ.

	Химийн хорт бодисоос өөрийгөө хамгаалах гэж хүмүүс сонгино саримс ч болтугай түрхэх, балга амттай исгэлэн юмаа ч уух, ер нь хүн бүр юу чаддаг мэддэг бүхнээ хийж, улс ч тэр даруйд нь зохих арга хэмжээ авчээ. Гэвч яаж ч чадалгүй алдсан зүйл гэвэл одоо Ан, Фук хоёр үхэр хариулж яваа тутарга, ногоо, тарианы хордож харлан хатсан талбай мөн билээ. Ид сайхан боловсорч түрүүчийн ургацын нь дээжийг хүртэх гэж бэлтгэж байтал америкийн империалистууд ийнхүү хорлон сүйтгэсэн учир хөөрхий тариачин олон ёстой л поолуу нь байвч будаагүй хоцорчээ.

	Энэ гамшигт тохиолдол бяцхан Ан Фук хоёрт дайсныг улам улмаар үзэн ядах, тэмцэн тулах хүсэл бадруулжээ. Дайсны ямар ч зэр зэвсэг, хорт үйлдлээс тэр хоёр айхаас өнгөрчээ. Дайсныг юугаар ч болов устгах хэрэгтэй гэж тэр хоёр хатуу чанга хатамжлан санажээ.

	Бяцхан Ан хайртай сайхан ахаа дурсан санах тутам дайсныг өшин санаж үзэн ядна. Нутгийн ард түмний тэмцэл улам нарийсаж эхэлжээ. Америкийнхан болон урвагч хөлснийхөн, энэ нутгийн хилэгнэн тэмцэгч олныг Вьетконгчууд гэж нэрлэх боллоо. Вьетконгчууд гэдэг үгийг хоёр жаал анхлан мэдэхгүй байсан авч сүүлд учрыг нь мэджээ. Вьетнамын коммунистуудын үр сад гэгдэх болсондоо тэр хоёр бүр ч зориг оржээ. Голд сэлбэл урсгалыг нь дага гэгчээр тэмцэгч ах зах хүмүүсийн жишээнээс тэр хоёр олон юм сурчээ.

	Нэг удаа тэр хоёр дайсанд хөөгдөж яваа хүнийг харжээ. Хоёр жаалыг хараад тэр хүн бараадан гүйжээ. Хоёр жаал тэр хүнийг тосож өвс ногоон дундуур гүйсээр, тэр хүнийг хүрч ирэхээр, бухал өвс рүү шургуулан нуугаад, хажуу тийш холдон цойлж, хөөж яваа дайсныг хүрч ирэхээр, хоёулаа тэдэнд үнэн голоосоо туслах гэсэн сайн хүн болон, «Ах нар, ах нар яасан их яараа вэ! Юу болоо вэ?» гэхэд цаадуул нь «Энэ лүү зугтсан хүн хаачив?» гэсэнд хоёр жаал, «Тэр хүн чинь тэр ой руу орлоо шүү дээ. Бушуухан явахгүй бол баахан холдчих нь байна даа. Үгүй тэгээд тэр чинь ямар учиртай хүн юм бэ?» гэсэнд цаадуул нь «Аа тэр Вьетконгийн оргодол!» гэжээ. Хоёр жаал тэгэхээр нь бүр цухалдан бачимдсан байдал гарган:

	— Пээ! түүнийг чинь Вьетконг байсныг нь мэдсэн бол дамнуургын модоор ч болтугай тархин дундуур нь татаад авчихдаг байж. Одоо түргэхэн явахгүй бол горьгүй болох нь дээ! Яг л тэр мод уруу орсон доо! гэсэнд дайснууд сандран яваад өгчээ.

	Ан Фук хоёрын анхны гавьяа энэ. Дайсны хорих лагериас зугтсан намын нэг шилдэг гишүүний амь аврах гэдэг хоёр жаалын хувьд тун ч бахтай хэрэг мөн.

	Дараа нь тэр хоёр, гол дээр үхрээ хариулж явжээ. Гол уруу үхрээ хариулах гэдэг жаахан Анд их эвгүй байдаг байв.

	Хайртай сайхан ах минь, энэ голд үхсэн юм шүү дээ гэж санах бүрдээ л асгаруулан уйлдаг байв. Гэвч бусдыг харж өөрийнхөө өө сэвийг засна гэгчээр бяцхан Фукийнхаа үгэнд орсоор сүүлдээ Ан уруу дорой царай гарган урвайж унжихаа больжээ. Тэр дундаа саяхан нэг хувьсгалчийн амь аварснаас хойш тэр хүнийг ахын минь ор гэж санан, одоо тосгоныхоо амь үрэгдсэн бүх хүний өшөөг авна гэж тэр хоёр хатуу шийджээ.

	Нэг өдөр тэр хоёр мөн л гол дээр одсоо хариулж явжээ. Гэтэл бас л нэг зугтаж яваа хүнийг харжээ. Хойноос нь хөөж яваа хүмүүс нэлээд холхон яваа учир байн байн буудаж байжээ. Бууны дуу хоёр жаалыг хирдхийлгэжээ. Гэвч хоёр жаал тэрхүү айсан туулай шиг амь тавин яваа хөөрхий хүнд тусалъя гэж шийджээ. Хоёр жаал амдан гүйсэнд тэр хүн «Та хоёр надаас холд! холд..» гэж хашхирчээ.

	Ингэсээр байтал буудагч дайсан ойрхон айсуй. Ан Фук хоёр хоорондоо зодолдсон хүн болж хэн хэндээ нэлээд сүрхий гар хүрсэн болоод Фукийг цохиж унагасан болоод Ан нь харвал нөгөө зугтаж яваа хүн голд тулж ирээд гүн цүнхэл рүү харайх гэж байхад нь Ан доогуур хүн гарч болдог газраар ус руу харайжээ. Зугтаж яваа хүн Аныг зам зааж байна гэж ойлгон түүний ус руу харайсан газраар ус руу харайжээ. Фук усны эрэг дээр гүйж ирэн гурван удаа ус руу чулуу хаяж, нөгөө зугтагч хүнд ийш нь тийш нь сэл гэж зааж өгсөнд тэрхүү зугтагч хүн нь Фукийн зааснаар сэлэн гараад зугтан оджээ. Хөөгч хүмүүсийг хүрч ирэхэд Фук учиргүй уйлж байв. «Энэ лүү ирсэн хүн яав?» гэхэд айсан Фук «Би яаж мэдэх юм бэ?» гэжээ. «Чи юунд уйлж байгаа юм бэ?» гэхэд «Ах маань намайг зодчихоод өөрөө усанд умбан зугаалаад байх юм!» гээд улам уйлж гарчээ.

	Ан Фук хоёр дээр хожим нь нэг хүн хүрч ирсэн нь нөгөө зам заалгаж ус гарсан хүн мөн байжээ. Тэр хүн мөн л шоронгоос зугтсан эх оронч хүн байжээ. Хоёр жаал «Тэгэхэд таны замыг тосон гүйхэд та яагаад хол бай!... хол бай!... гэсэн бэ?» гэхэд, тэр хүн: «Би баахан дарь авч явсан юм. Дайсанд баригдахад хүрвэл дариа дэлбэлж амиа хорлоё гэж бодож явсан юм. Ах нь та хоёрт их баярласан. Та нарын ачийг үүрд мартахгүй» гэсэнд, хоёр жаал, «Зүгээр ах аа! Бид хоёр ч үүргээ гүйцэтгэж явсан болохоор түүнд ачсаад байх юу байх вэ дээ» гэжээ.

	Бяцхан Ан Фук хоёр одоо ч гэсэн одсоо хариулан олон түмнийхээ ариун үйлсийг дэмжин яваа гэж би бахдан баярлаж байнам.


АРВАН ТАВАН ЛААЗ СҮҮ

	(Дөрөвдүгээр өгүүллэг)

	 

	Төв Вьетнамын өмнөд хэсгийн уулын районы багачууд сонор соргогийн хувьд ой модны жигүүртэн шувуухай, хадан хавцгайн зэрлэг араатан гөрөөснөөс ч илүү болжээ. Америкийн нисэх онгоцны эрэл нэгжлэг хийж, үргэлжлэн тойрч, хаана утаа уугьж, гал гэрэл үзэгдсэн буюу энд л партизан, Вьетконгчууд байж мэднэ гэсэн газар бүр лүү бөмбөг асгаж, хор цацаж, агаараас буудсаар байтал зэрлэг заан, үхэр, ойн гөрөөс, хүдэр, гахай мэт амьтад зэргэлдээ нутаг уруу үргэн дүрвэн зугтан зайлж одлоо. Уулын нутгийн хүүхдүүд эх нутагтаа хаа л бол хадаасаар хадчихсан юм шиг наалдан оршиж, ямар ч байдлын дунд аж төрөн амьдарч сурлаа. Өтгөн лагс манан өвчүүгээрээ даран хэвтсэн юм шиг битүү түнэр ногоон ой хучсан уулынхны дунд дайсантай тэмцэх янз бүрийн байгууллага газар сайгүй сүлжээ сүлбээтэй ажиллаж буйн дотор багачуудын байгууллагууд ч хаа сайгүй тэмцэж байна.

	Багачуудын нэгэн тийм байгууллагыг арван хоёр настай Ву Тхи Тхи толгойлно. Энэ охин эхтэйгээ цуг амьдарна. Тхи Тхи бол хайрт эхдээ ууган бөгөөд отгон охин нь мөн. Хэрэв эцэг нь сөрөг дайны үед эх орныхоо эрх чөлөөний төлөө тэмцэж яваад алтан амиа алдаагүй сэн бол хөөрхий Тхи Тхийд хэдэн ч дүү заяах байсныг хэн мэдэх вэ? Тхи Тхи яагаад эхдээ ууган бөгөөд отгон охин нь болсон юм бэ гэвэл хайрт нөхөр нь амь үрэгдсэн мэдээг авсан даруйдаа Тхи Тхийн эх нь «Тэр бол (нөхрөө хэлж байна) миний анхны бөгөөд эцсийн хань болжээ. Надад одоо, тэр бид хоёрын дундаас заяасан ганц охиноо өсгөж өндийлгөн бид гурвын аз жаргалыг бусниулж хаясан америкчууд, урвагч хөлснийхнийг үнсэн товрог болтол тэмцэн тулах ганцхан зам үлджээ» гэж хэлснээс тэр билээ.

	Тхи Тхийн эх тэмцэгчдийн эгнээнд орж, тэргүүний байлдагч болсоор уджээ. Түүний байгуулалцсан гавьяаг өгүүлэвч баршгүй. Бяцхан Тхи Тхийг харвал цав цагаан эрвээхэй шиг дэрдийсэн нимгэн цагаан охин. Тэр бичиг мэднэ. Хичээлдээ дандаа сайн сурдаг байв. Нөхөд нь түүнд яагаад ч юм бэ жигтэй хайртай. Түүний юу хэлснийг нөхөд нь үг дуугүй дагана. Түүнд бас аав нь авч өгсөн бяцхан транзистор гэдэг хүлээн авагч бий.

	Тхи Тхийн найзууд багачуудын тэмцэх байгууллагыг зохион байгуулахдаа бяцхан найзынхаа хүлээн авагчийг ч бас түшиглэсэн буй заа. Ер нь энэ хүлээн авагч зөвхөн багачуудад ч бус нийт тосгоныхонд ч их тус хүргэнэ. Хойд зүгийн эрх чөлөөт нутгаасаа сэтгэл санааны сайхан дэмжлэгийг энэ хүлээн авагчаар дамжуулан авна. Хойд нутгийн аз жаргалтай багачууд хүүхдийн чин зүрхний баяр хүргэлт, дуу хөгжим, уран зохиол, аман зохиолын нэвтрүүлгийг ч хүлээн авагчаар дамжуулан сонсоно. Дэлхий дахины олон орны хүүхдийн үнэн сэтгэлийн талархал, дэмжлэг тусламжийн тухай ч энэ хүлээн авагч дамжуулна. Тэр ч байтугай өмнөд нутгийнхаа олон зуун баатарлаг хүүхдийн гавьяат сайхан үйл явдлын тухай ч энэ хүлээн авагч дамжуулна.

	Тхи Тхийн найзууд хойд нутгийн бяцхан дүү нарынхаа дуулах дуртай, Зааны тугал гэдэг дууг сонсохоор барахгүй дагаж наргин дуулах их дуртай. Ер нь энэ дуу радиогоор эхэлсэн байвал хүүхдүүд байтугай бавгар сахалт буурлууд ч дагаж дуулан баясна. Дуу нь уртаашаа ганцхан бадаг:

	 

	«Заан минь, заан минь

	Заан минь, заан минь

	Урт хошуу чинь

	Урд нь л явна.

	Өмнө хөл чинь

	Өмнө нь л явна.

	Хойд хөл чинь

	Хойно нь л явна.

	Сүүл чинь яах вэ

	Сүүлд нь явна.

	Миний заан

	Ийм л заан

	Би заанаа

	Ингэж л дуулдаг...»

	 

	Тэгээд дахин давтан дуулна.

	Нэгэн өр намын нууц байгууллагаас хүн ирээд багачуудын нууц байгууллагын удирдагч Ву Тхи Тхийг мөн нууц байдалд хүлээн авчээ.

	Хоёр байгууллагын удирдагчийн уулзалт цаг үеийн ширүүн хүнд байдлаас болоод удаан үргэлжилсэнгүй.

	Товчхон ярилцахдаа тодорхой хугацаатай ноцтой үүрэг Ву Тхи Тхий авчээ. Энэ бол багачуудын байгууллагын удирдагчид өгсөн анхны үүрэг байгаагүй нь мэдээж хэрэг.

	Нууц даалгавар авсны дараа Ву Тхи Тхи арван дөрвөн гишүүдээ газар доорх байрандаа цугла гэж мэдэгдэв. Энэ цуглаанд Нгуен Ван Кун ирсэнгүй. Загас барих даалгавар биелүүлэх гэж яваад Нгуен Ван Кун хорт могойд хатгуулсан боловч эмнэлгийн тусламж авч амжжээ.

	— За хурлаа хийе! Энэ удаагийн бидний гүйцэтгэх үүрэг амаргүй. Балар ширэнгэд ажиллаж яваа намын нөхдөөс хэд хэдэн хүн өвдсөн байна. Тэдэнд сүү хэрэгтэй болжээ.

	— Хэдэн лааз сүү вэ?

	— Арван таван лааз сүү!

	— Арван тав гэдэг чинь, хүн бүр нэг нэг лааз сүү гэсэн үг үү?

	— Яг тийм.

	— Нгуен Ван Кун маань өвчтэй байгаа, түүний хувийг хэн олох вэ?

	— Би!

	— Би!

	— За яах вэ, Нгуен Ван Кун маань удахгүй эдгэрнэ ч биз!

	Хүүхдийн нууц хурал ийм товчхон атлаа, чухал асуудал хэлэлцэв.

	Хүүхдүүд ээлжээр сэм цуван таран одоход Тхи Тхи хурлын тэмдэглэлээ хөтлөөд, хуурай дэнгээ унтраагаад байраа өнгөлж далдлаад хамгийн сүүлд буцлаа.

	Арван таван лааз сүүг арван хүүхэд, нэг дор хоршооноос авах юм бол амаргүй том хардлага сэрдлэг болох нь тэр. Тийм учраас энэ үүргийг гүйцэтгэх гэдэг хөнгөн хялбар хэрэг биш билээ. Хэн сүү, давс, чихэр их хэмжээгээр авах нь вэ гэдгийг дайсан хэзээ ямагт хянаж тагнаж байдаг билээ.

	Нэг өдөр Ву Тхи Тхи нэг хүү, хоёр найз охиноо дагуулан хот орлоо.

	Тэгэхдээ тэд сүү авах гэж яваа бус зөгийн бал хураах, загас барих өөш цуглуулах лааз эрсэн, ер нь лаазтай сүү байдаг гэдгийг огт мэддэг ч үгүй хүмүүс болон явжээ. Тэд хот орж идэш уушны дэлгүүрт хүрчээ. Дэлгүүрт лаазтай сүү ч байжээ.

	— Эгч ээ, эгч ээ, тэр төмөр лаазаа өгөхгүй юу? гэж Тхи Тхи эхлэн гуйсанд, 

	— Ямар лааз, юун лааз вэ? гэж худалдагч эгүүлэн асуужээ.

	— Яагаа вэ, тэр лааз?

	— Чи түүгээр яах нь вэ?

	— Эрдэнэ шиш, зөгийн балтай зуурч идэхэд аятайхан юм уу л гэж бодсон юм.

	— Тэр лааз чинь дотроо сүүтэй юм.

	— Ийм сүү байдаг юм уу. Үүнийг чинь яаж иддэг юм бэ? гэж нэг охин нь асуужээ.

	— Ийм сүү байдаг юм та нар мэдэхгүй бол дэмий юм битгий шалгаагаад бай! гэж худалдагч өгүүлэхэд, 

	— Сайн эгч бол та бидэнд тэр сүүгээ үзүүл л дээ! гэж нөгөө жаал шалгаажээ.

	— Тэг л дээ, тэгвэл бид таныг хэзээ ч мартахгүй гэж гурав дахь охин гуйжээ.

	Энэ мэтээр үг сүггүй шалгаасаар дөрвөн жаал лаазыг онгойлгуулж сүүг амталж үзээд баярлалдан дэвхцэж, тэр худалдагч бүсгүйг өөр өөрийнхөө мэдэх чадах үгээр магтан сайшаажээ. Тэгээд сүүгээ худалдаад лаазаа өгөөч гэж гуйжээ. Худалдагч бүсгүй, эдэнд сүү амттай боловч хэрэггүй, лааз л хэрэгтэй улс юм даа гэж боджээ.

	Та нар дөрөв дөрвүүлээ байж, ганц сүү авах мөнгөгүй улс уу?

	— Бидэнд ямар мөнгө байх вэ гэснээ Тхи Тхи нөхдийгөө хараад та нарт юу ч байхгүй биз ээ? гэв.

	Тэд тус бүрийнхээ халаас уруу гараа хийгээд байгаа мөнгөө цуглуулаад нэг лааз сүүний үнэ арай хүрэхгүй хэдэн мөнгө дутаж байгааг худалдагч бүсгүй мэдээд, 

	— Наад хэдэн мөнгөө нааш нь өгч орхи, энэ сүүгээ та нар ав. Тэгээд сүүгээ асгана уу, ууна уу дураар бол, юу ч л болтугай би та нарын хэрэгцээтэй нэг лааз өглөө, та нар надад гомдохгүй биз гээд нөгөө онгойлгосон лаазтай сүүгээ яг сайхан битүүлж таглаад өгсөнд гурван найз дахин дороо дэвхцэн баярласанд Ву Тхи Тхи дотроо Нэг! гэж тоолжээ.

	Дөрвөн найз буцах гэснээ Ву Тхи Тхи зогтусаж, 

	— Эгч ээ бид танд зөгийн бал авчирч өгвөл та бидэнд лааз өгөх үү? гэв.

	— Надад ийм хоосон лааз олдохгүй, та нар харин балаа авч ирээд ганц нэг сүүтэй лааз авч болно гэв.

	— Эгчид ондоо юу хэрэгтэй вэ? Бидэнд лааз их хэрэгтэй байна гэж гурав дахь охин асуувал, 

	Надад хэрэгтэй юм их байна. Та нар харин олж чадахгүй биз дээ?

	— Бид сонсъё, та нэрэлхэхгүй хэл л дээ! гэж жаал хүү өгүүлэв.

	— Надад шинэ загас хэрэгтэй, өндөг хэрэгтэй, болжморын мах хэрэгтэй гэж худалдагч бүсгүй өгүүлсэнд

	— За за бид бодъё. Та харин бид дөрвийг дахиад ирэхэд мартчихгүй биз ээ? гэж Ву Тхи Тхи асуусанд, 

	— Та нарыг мартахгүй, харин та нар хэзээ ирж чадах вэ? Нөгөөдөр чадах уу? гэсэнд, 

	— Чадахыг бодъё, баяртай эгч ээ! гээд Ву Тхи Тхи гурван найзаа дагуулан буцжээ.

	Маргааш нь Ву Тхи Тхи нөхдөө дахин зарлан хуралдуулж загас, болжмор агнах, бал цуглуулах асуудал хэлэлцэв.

	Нөгөөдөр нь Ву Тхи Тхи түрүүчийн хамт явсан гурван найзаа орхиод өөр нэг охин, нэг жаал хүү дагуулан явлаа. Ингэхийн учир юу вэ гэвэл ямар нэгэн хардлага сэрдлэгт орж нөхдөө таниулахаас болгоомжилсон хэрэг билээ. Тэр гурав хулсан нум, чавх, үрлэн сумтай жижиг буугаар алсан арваад болжмор хэдэн аятайхан загастай нөгөө худалдагч хүүхэнд очсон учир энэ өдөр таван лааз сүү авчээ. Хоёр найз нь энэ олзонд баярлан дэвхцэхэд Ву Тхи Тхи дотроо Зургаа! гэж тоолов.

	Ву Тхи Тхи худалдагч бүсгүйд туйлаас талархаад явах гэж яарсан хүний маяг үзүүлсэнд худалдагч бүсгүй хүүхдүүдэд хандаж:

	— Та нар одоо хэзээ ирэх вэ, дахиад лааз хэрэггүй юу? гэтэл жаал хүү гэнэ алдаж, хариугүй хэрэгтэй хэрэгтэй! гэхийн даваан дээр Ву Тхи Тхи түүний бөгсөн дээр зөгий шиг хорон чимхэн зогсоожээ. Тэгээд Ву Тхи Тхи, 

	— Бидэнд ч одоо лаазны хэрэг юу байх вэ, зөндөө л лаазтай боллоо... Харин биднээс дахиад хүсэх юм байвал хэл л дээ. Бид зүгээр танд тусалъя гэжээ.

	— Та нар надад тусалбал их сайн сан. Надад нугас галууны өндөг хэрэгтэй байна. Болбол шинэ загас ч хэрэгтэй л сэн гэжээ.

	— Бид бодъё гэж Ву Тхи Тхи хайнгадуухан хэлээд тэд дахин уулзах өдрөө тогтоон буцжээ.

	Нөгөөдөр нь Ву Тхи Тхи өөрөө явсангүй. Өнөө хоёр дахь удаад дагуулж явсан туранхай ноомой охинтой цуг бас нэг охиныг явуулжээ. Тэр хоёр багаахан сагс дүүрэн голдуу нугасны өндөг, мөн нэгэн хулсан бортого дүүрэн шинэ загастай явжээ. Түүнээс гадна арван таван лааз сүү бэлэн болгох хугацаа тулгарсан учир хэд хэдэн нөхдийгөө өөр зүйл худалдан авах зорилготой яваа маягаар явуулжээ. Тэгэхдээ тэдний гол зорилго мөн л сүү олох явдал байжээ. Бас ганц хоёр нөхдийгөө зөгийн бал худалдахаар явуулжээ.

	Орой бяцхан тэмцэгчид цугларав. Хорт могойнд хатгуулсан Нгуен Ван Кун ч ирэв. Өндөг загастай явсан хоёр жаал таван лааз сүү, өөр жаал жуул идэх уух юм олж иржээ. Бүх өндөг загасныхаа үнэд сүү авсан бол өчнөөн сүү авчхаж болох байсан боловч, улирлаа дагаж хувцас, ургацаа дагаж хоол гэгчээр цагийн байдалд хавчигдаж тийнхүү олон лааз сүү авахаас ухарчээ. Таван лааз сүүгээ хойш нь тавихдаа Ву Тхи Тхи арван нэг! гэж хэлэв. Нөгөө өөр зүйл авах маягаар явсан нөхөд нь хоёр лааз сүү олж иржээ. Ву Тхи Тхи түүнийг цааш нь тавихдаа Арван гурав гэв. Бал худалдахаар явсан ганц хоёр нөхөд нь мөн нэг лааз сүүтэй иржээ. Ву Тхи Тхи түүнийг хүлээж авахдаа арван дөрөв! гээд инээмсэглэв.

	— Миний л хувь үлдээ шив дээ! гэж Нгуен Ван Кун сэтгэл тавгүйхэн өгүүлсэнд, 

	— Хаанаас даа, бид хамгийн түрүүн таны хувийг олсон гээд анхны нэг лааз сүү олсон түүхээ ярив.

	Дахин хоёр хоног өнгөрөөд тогтоосон цагт намын нууц нөхөр ирэхэд бяцхан тэмцэгчид яг арван таван лааз сүү тушаав.

	Намын нөхөр, бяцхан тэмцэгчдийн анхны ба сүүлчийн арван тав дахь лааз сүү хоёрыг олсон хөгжилтэй түүхийг сонсоод туйлын их баярлан талархав.

	Товчхон хэлэхэд арван тав дахь лааз сүүг авахдаа бяцхан тэмцэгчид тэрхүү идэш уушны худалдагч эмэгтэйг бас өөрсдийнхөө хувьсгалт тэмцлийн нэгэн итгэлтэй туслагч болгон авчээ.

	 

	 


ДОМОГТ ШОНХОР

	(Тавдугаар өгүүллэг)

	 

	1967 оны эхээр Өмнөд Вьетнамаас хойд нутагт маш хүндтэй хүү иржээ.12-13 эргэм настай хүүг зүгээр ч үгүй амруулах, сувилах, улмаар Ханойд болох олон баатруудын хүндэт чуулган цуглаанд оролцуулахаар урьж ирүүлсэн байна. Гаднаас нь харвал бүсгүй хүүхэд шиг нарийхан хуруутай, чөргөр туранхай биетэй дуу шуу цөөтэй, маш дуулгавартай энэ жаал чухам юун тухай ийнхүү уригдаж залагдсаны учрыг анхан үед хэн ч мэдэхгүй байлаа.

	Төдхөн тэр жаалын дайчин алдар цуу, байгуулсан гавьяаг бүх Вьетнам даяар шагшин гайхах болжээ. Ингэж цуунд гарсан энэ домогт шонхрыг Доан Луен гэнэ. Энэ мөрөөс хойш түүнийг Луен гээд явъя.

	Луен чухам яагаад ийм домогт шонхор болсон бэ?

	Луен явар ядуу айлын үр сад ажээ. Эцэг нь хоёр нүд сохор. Эх нь америкийн түрэмгийлэгчид болон тэдний зарц урвагч хөлснийхөнтэй тэмцэгч өмнөд нутгийн эх орончдын эгнээнд аль хэдийнээ элсэн оржээ. Эднийд бас эх орончдын эгнээнд орж тулалдан яваа төрөл садных нь дөрвөн хүүхэд байдаг учир, Луен гэр зуураа нэлээд хөл хөдөлгөөнтэй байжээ. Удсангүй эжий нь охин төрүүлж Луен ийнхүү хөөрхөн дүүтэй болсондоо амьд алтан эрдэнэ олсон мэт баяр баясгалантай байх болжээ. Тэгтэл Луений баяр баясгалан удаан үргэлжилсэнгүй хамаг юм хавиргаараа тавигджээ.

	Луен болоод түүний эхээс төрөөд энэ дэлхий дээр түүний тэр гэгдэх нэрээ ч авч амжаагүй байсан охин дүү хоёрын эх баригдлаа. Эх нь баригдахдаа: «Би хөхөөр байгаа улаан нялх охинтой юм сан түүнийгээ аваад явъя» гэсэнд дайсан зөвшөөрсөнгүй. «Дүүгээ сайн харж хамгаалаарай. Хажуугийнхаа айлаас сүү авч угжиж бай!» гэж жаахан Луендээ захиад нялх охиноо цомцойтол нь боож орон дээр тавиад, халуун нулимсаа унагасаар оджээ. Луен дүүдээ сүү авах гэтэл хажуугийн айл нь дүрвээд зайлчихжээ. Долоон хоногийн дараа Луен амьд эрдэнэ болсон ангир бяцхан дүүгээ алджээ.

	Луен бяцхан найз нартайгаа уулзаж, «Ээж маань дүүгийн тухай асууж лавлуулбал юу гэх вэ?» гэсэнд найз нар нь: «Гайгүй байна. Битгий сэтгэл зов. Биеэ л бод доо гэж хэлье» гэж тогтжээ. Үнэндээ ч энэ үед Луений ээж дайсанд тамлагдаад, хөл дээрээ ч босох чадалгүй байсан болохоор, түүнд «дүү маань үрэгдлээ» гэж хэлчихвэл бүр ч хөөрхий болгох байх гэж Луен хэрсүүрхжээ.

	Атаат дайсны хар гайгаас болж хөөрхий эхийгээ шоронд тамлуулж, хөөрхөн дүүгээсээ хагацсан нь бяцхан Луенийг тэмцлийн хилэнгээр зэвсэглэжээ. Эх нь сүүлийн үед хүүгээ сураглахаа больжээ. Энэ ямар учир ургав аа гээд эхийгээ сурагласан чинь эх нь өөр шоронд шилжиж бүр ч хүндээр тамлуулсныг мэджээ. Дайсны шоронд тарчлан зовж буй эхийн араас гэр бүлийнхэн бас зовлоо. Удсангүй, эхийгээ шоронд нас барлаа гэж сонсжээ. Нүдгүй эцэг тэмцэж яваа төрөл садныхаа үр хүүхдийг тэжээх хамгаалах хоёр хүнд ачааг ганц биедээ үүрсэн Луен төдхөн ууланд яваа үндэсний чөлөөлөх фронтынхон болон ар талд үлдэгсэд хоёрын дунд холбоо барих гурав дахь үүрэг гүйцэтгэх болжээ.

	Дайсны хориглосон байр, нөөсөн хүч, гол гүйдэл зам хаа хаагуур байгааг олж илрүүлэн өөрсдийнхөндөө хэл мэдээ болдог гол үүрэг Луенд оногджээ. Байсаар Луен ердөө л тагнагч биш, дайсантай нүүр тулан тэмцэгч боллоо. Дайсныг устгаж байж зэр зэвсэгтэй болохоос өөр аргагүй тул бяцхан нөхдөө зохион байгуулж америкийн цэргийн нэгэн байр, түүний харуул манааны байц байдлыг туршин тагнажээ.

	Нэгэн өдөр Луен нөхдийн хамт манааны таван цэрэг унтаж байх үеэр байранд нь хүрчээ. Дөрөв нь буугаа дэрлээд, нэг нь миномётоо хажуудаа тавиад унтсан байхад нь Луен могой шиг анир чимээгүй гулган орж, тэрхүү миномётыг аваад, мөн сэдэв авхуулалгүй шурган гарчээ.

	Гартаа барих анхны зэвсэгтэй болсон нь Луенд дайсантай тэмцэх анхны баяр болох нь тэр. Өөрийнх нь зэвсгийн амтыг өөрсдөд нь долоолгож үзнэ дээ гэж санахад таатай ч байж. Дараа нь Луен дайсны байраас зөндөө гранат авчээ. Зэвсэгтэй болох аятайхан хэрэг. Гэвч зэвсгийнхээ ид шидийг дайсанд үзүүлэхэд бас бэрхшээл тохиолдлоо. Тэр нь зэвсгээ эзэмшиж хэрэглэх гэтэл мэдэхгүй чадахгүй байлаа. Хайрт эх хөөрхөн дүү хоёрынхоо өшөөг авах зэр зэвсгийг эзэмшихэд нь үндэсний фронтын тэмцэгчид тус болж, бас дайсны хуягтын довтолгоог тэр зэвсгээр няцаасанд бүр ч их баярлажээ.

	Одоо Луен гарт орсон зэвсгээ хэрэглэж чадах боллоо. Гранатыг дайсны бүгсэн бөөгнөрсөн хүчин дээр яаж хаяхыг мэдэх боллоо. Луен бяцхан нөхдөө бас гранатыг аюулгүй цэнэглэх, хэрэглэхэд сургалаа.

	Нэгэн өдөр тосгон дээгүүр дайсны вертолёт нисэж ирэв. Луен тэрхүү нисдэг тэргийг буусан газар дээр нь бут ниргэх гэж гүйсэн боловч дайсанд сэжиг авхуулаад, золтой л зугтаж гарчээ. Энэ хооронд дайсны хамгаалалттай машинууд давхин ирж, нисдэг тэргээр ирсэн зүйлийг аваад талийжээ. Нисдэг тэрэг буцаад толгой дээгүүр нисэн одоход бяцхан Луен: «Би чамайг эс боловч чиний зөөж ирсэн хар гай гамшгийг заавал устгахгүй бол чухам юу болох бол доо!» гэж нударга зангидан занаж байжээ.

	Тэмцэл эхэллээ. Америк цэргийн цугладаг газар Луен мина дэлбэлж таван дайсан устгалаа. Анхныхаа өөрийн биеэр хийсэн ялалтдаа баярлаж, «Одоо чинь хэддүгээр сар вэ?» гэж нөхдөөсөө асуухад: «9 дүгээр сар!» гэж тэд хариулжээ. «Тэгвэл дайсан ноднин 9 дүгээр сард миний эхийг алсан юм. Би ээжийнхээ өшөөг авчээ. Тэгэхдээ миний ээжийн өшөөг тавхан дайсныг хороосноор авч гүйцэхгүй. Би тэмцлээ үргэлжлүүлнэ» гэж Луен өгүүлжээ.

	Тэмцэл шинэ шатандаа орлоо. Партизанууд давшилтад бэлдэж байх үеэр партизан болон тэмцэгч бүр нэг дайсан устгах шийдвэр иржээ. Луен америк цэргийн хуаранд нэвтэрч мина булжээ. Гэвч цэргүүд хуарандаа ирдэггүй. Луен америк цэргүүд хэзээ байрандаа ирж, мина яаж дэлбэрч, хэчнээн дайсан сөнөхийг нь үзэх сэн гэж хүлээсээр ядарч, өлсжээ. Нарны цоноохоос зугтаж Луен машин дор ч хэвтэж гэнэ, манааны шовгорын сүүдэрт ч нуугдаж гэнэ.

	Өдөржин хүн алах, хүйс тэмтрэх хар нүгэл тарьж явсан америк цэргүүд оройхон оромж хуарандаа буцаж иржээ. Өлссөн ядарсан цэргүүд, унд хоолондоо орох гэж угаалга арчлага хийж үймж шуугьж байх үед анхны мина пан хийж, бөөн орилоон, үймээн болж байтал хоёр дахь мина дэлбэрчээ. Дайсны 9 цэрэг үхэж өч төчнөөн цэрэг хүнд хөнгөн шархтжээ.

	Дөнгөж 13 нас хүрч буй бяцхан Луен ийнхүү америкийн 14 цэргийг устгажээ. Луений байгуулсан гавьяа зөвхөн үүгээр зогсохгүй. Нутгийнхаа өөрийгөө хамгаалах ангийн бүх тэмцэгчдийг хүртэл ганцхан бяцхан Луен зэвсэглэсэн байна.

	Бүх Вьетнамд алдаршсан бяцхан домогт шонхор Луен ийм л баатар түүхтэй хүү дээ.

МЯТАВ ГОТОВ ХОЁР

	 

	Үзэсгэлэнт сайхан хангай нутгийн сум нэгдлийн сүүний нэгэн фермд, улсын аварга саальчны хүндэт алдрыг зургаан жил дараалан хадгалсан Навчаа гэдэг бүсгүй бий. Гаднын хүн харахул Навчаа бүсгүйг нэг л ёозгүй зантай, хахир хатуу сэтгэлтэй хүн гэлтэй. Анх нүүр учирч буй хүнтэй Навчаа бүсгүй олон таван үг ч ярьж хөөрдөггүй. Нэгэнт тийм болохоор түүний бодол нь хэнд ч ойлгогдохгүй мэт. Гэвч нутаг нугынхан нь ялангуяа жил бүрийн сүү саалийн үеэр айлсан амьдардаг бүсгүйчүүд, авгай эмээ нар Навчааг үй зайгүй сайхан сэтгэлтэй, ажил төрөлдөө гэвэл амь хайргүй зүтгэлтэй хүн гэдгийг сайн мэднэ. Навчаа бүсгүйд ах дүүсэж, төрөл садансах хүн нэг ч үгүй. Харин нийслэл Улаанбаатарт юм уу, монголын аль нэгэн аймагт түүний садан төрөл хүмүүс байдаг ч байж болох юм. Байдаггүй ч байж болох юм. Юу ч л гэсэн ийм тийм хүнээс бичиг захиа ч ирдэггүй. Навчаа бүсгүй ч хэн нэгэн хүнд ямар нэгэн бичиг захиа илгээж байхыг энэ фермийнхэн хэн нь ч үл үзжээ. Ер нь шулуухан хэлэхэд Навчаа бүсгүй уг нь сайхан сэтгэлтэй яриа хөөрөөтэй, хүнтэй танилцаж яддаггүй, хүнд итгэмтгий хүн байжээ. Хорь гарсан хонгор сайхан насандаа Навчаа бүсгүй бие шалтагтай болоод хорин нэгэн насныхаа босгон дээр нэгэн охин төрүүлжээ. Тэр охины эцэг нь хэн байсныг энэ саалийн фермийн хорь шахам авгай эмгэчүүдийн дундаас ганцхан хүн буюу Дэжээ эмээ л мэднэ. Дэжээ эмээ, Навчаа бүсгүйн тэр нууцыг түлхүүргүй цоожинд хадгалсан мэт ёстой л цээжнийхээ гүнээс үл гаргана. Дэжээ эмээ үхэх юм аа гэхэд Навчаа бүсгүйн ганц охинтой болсон түүх ямар нэгэн газар огт тэмдэглэгдээгүй арилан одсон түүх шастир шиг мартагдан замхрах болно.

	Навчаа бүсгүйн өнчин сонгино шиг ганц охины нэр Готов. Эхээс төрөөд ухаан мэдээ суухынх нь, эх нь эр нөхөргүй байсан учир Готов өөрийгөө эцэг болох хүнгүй гэдгээ мэджээ. Нэгэнт ийм болохоор өнөө хүртэл миний эцэг болох, хэн гэгч хүн, одоо хаана, ямар газар ажилтай ажилгүй алин боловч байгаа буюу эсвэл үхэж хатсан юм уу гэж эхээсээ ганц ч удаа асуусан зүйлгүй. Готов энэ жил арван дөрвөн настай, ирэх намар зургаадугаар ангид сурна. Сургуулийн хичээлийн жил дуусаж, эжий дээрээ ирээд ялангуяа сүү саалийн ажил эхэлмэгц Готов зөвхөн эхдээ ч биш ер нь сүүний ферм дээр хамгийн их ажилтай хүн болж хувирна.

	Готов саалийн үнээ ч хариулна. Тугал ч хариулна. Аргал түүнэ. Ус барина. Саалийн фермийн хүүхэд багачуудад ээжийнхээ оёдлын машинаар богино өмд, хантааз, хормогч ч оёно. Ер нь тэр эхийнхээ хийдэг, мэддэг эрдэм бүгдийг өвлөх өртэй хүн гэж өөрийгөө үзнэ.

	Ноднин зунаас эхэлж Готов, тоонон эвэрт гэдэг хар хайнагт модон тэрэг хөллөж, фермийнхээ бүл чадал муутай айлд голоос түлээ татах ажилтай болжээ. Тоонон эвэрт гэдэг хайнагийн хар шарын хоёр эвэр нь үнэхээр гэрийн багавтар тооно шиг дугуйрсан бөгөөд танихгүй хүнд хар хайнаг нүдээ улаанаар эргэлдүүлэн хоёр том эврээрээ жад сэлэм мэт өлгөх гэж зэхэж эхлэх мөртөө бяцхан Готовыг ирвэл өнөө хоёр эврээ шилэн хүзүүндээ нуун наачихаа шахна. Хар шар нас хорь гарсан, бие маш том, явдал аажуу ч гэсэн ер эцэж цуцахыг үл мэднэ. Готов хар хайнагтаа хөллөсөн тэргэн дээр суухаасаа унаж явах дуртай. Түүнийг унах гэж байгааг мэдвэл хар хайнаг нь тоонон эвэрт том толгойгоо тонгойлгож өгнө. Тэгэхээр говийн хүүхэд унамгай тэмээнийхээ шилэн дээр дарж хөлөө тавиад дүүлэнгүүтээ бөхнөөс нь тэврээд цааш нь ганцхан годхийгээд хоёр бөхний нь хооронд сурамгай нь аргагүй мордоод тэшүүлээд явчихдаг шиг Готов хар хайнагийнхаа дугуйрсан том эвэр дундуур шурган ар шилэн дээр нь хөлөө зөөлхөн тавиад төдхөн сээрэн дээр нь гар нэг хүрэхийн төдийд нуруун дээр нь мордчихсон байна. Тэгээд л гартаа барьсан ташуур саваа ч үгүйгээр хайнагийнхаа хамрыг зөөлхөн дугтчиж, «чу, чу, чу» хэмээн хөлөөрөө ёврохын төдийд хар хайнаг дуулгавартай нь аргагүй яваад өгнө. Фермийнхний хэн нь ч унасан буюу тэргэнд оруулж хөллөхөд ер нь олигтой явж өгдөггүй атлаа бяцхан Готовыг унах, юм зөөх болохоор л хар хайнаг хачин хурдан шалмаг явдалтай болчихдогийн учрыг гайхаад үл барна. «Мал ч гэсэн хөгширч доройтохоороо хүүхэд багачуудад ингэж сүрхий элэгсэг дуулгавартай болдог байна. Тэгээд ч Готовын маань ая даяг нь хар хайнагт их аятай байдаг. Түүний эрхээр хаа ч алхалж явахад аятайхан байдаг юм байх даа» гэж фермийнхэн яриа хөөр болгон хүүрнэлдэнэ. Хар хайнаг хангайн нуруу шиг ханхар том атал хамраас нь хөтөлсөн Готов гэгч нь чигчий хуруу шиг жижигхэн нь харахад баримхан бор хожуул шиг бол хайнагийнхаа нуруун дээр сууж явахыг нь харвал томоо хар нуруун дээр суулгасан жаахан бор хожуул л гэлтэй үзэгдэнэ.

	Бяцхан Готов ийнхүү хар хайнагаа хөтөлсөөр ажилдаа уйгагүй явсаар байтал нэгэн өдөр түүний найз Мятав хүү хүрч ирэв. Мятав Готовыг бодвол яльгүй өндөр боловч, хачин мах мяраатай балцгар тарган хүү ажээ. Зуны халуунд Готов ангах цангахаа ч мэдэхгүй, халууцах хөлрөх гэж ер байхгүй. Тэгэхэд Мятав савхийвэл хар хөлс нь цутгаж, дандаа уух юм эрж явна. Хар хайнаг Готов Мятав гурав ноднин жилээс эхлэн нөхөрлөжээ. Одоо гурвуулаа гол уруу явж түлээ мод татах тээх болсонд хар хайнаг бүр ч хөнгөн хөлтэй болов.

	Нэгэн өдөр Готов Мятав хоёр үдээс хойш хар хайнаг дээрээ сундалдан суугаад түлээнд явлаа. Газар ч тийм ойрхон биш. Зам ч бас амаргүй билээ. Гол хүрэхэд тэр хоёрын өмнө бэлдсэн бэлэн түлээ байхгүй. Нэг явсных өдөр бүр явахгүйг хичээж түлхүүхэн түлээ мод олж ирэхийг бодно. Ер нь эжий болоод фермийнхэн нь тэднийг их түлээтэй ирэхэд нь баярлана. Гэлдэрсээр яваад голд хүрэв. Энэ үед тэнгэр бүрхэж бороо орох нь илт боллоо. Түлээ түүхгүй харьж үл болно. Бороо орох нь гээд буцлаа ч бороонд норно. Эндээ байсан ч бороонд норох нь гарцаагүй боллоо. Хар хайнагаас тэргээ салгав. Хоёул баахан урт мод цуглуулж оромж босгоод дээгүүр нь холтос далбагар навчаар бүтээн бороо гоожимгүй болгов.

	Оромж дотроо өвс дэвсэв. Бороо шөнөжин орсон ч даарахааргүй болов. Готов Мятав хоёр оромжтой болсноос хойш айх гайхах юмгүй болж гол даган гүйлдэж түлээгээ түүж цуглуулж эхлэв. Үүлс өтгөрөн нар шингэсэн шингээгүй нь мэдэгдэхгүй байсаар харанхуй болов. Бороо ч шивэрч эхлэв. Хоёр жаал оромждоо хоргодон жаал хүнс ундаа хуурайлчхав. Готов үхэр тугал сааль сүүнийхээ тухай, Мятав үзсэн сонссон зүйл, уншсан ном, сонссон үлгэр түүх ярин хоёул инээхдээ инээж, ханиахдаа ханиасаар нэг мэдэхэд цаг оройтож, уван цуван унтжээ.

	Салхи савиргүй учир бороо нэгэн хэв шиврэн орсоор байв. Өдөр сүрхий халуун байсныг бодоход аянга цахилгаан цахиж, тэнгэр нижигнэн хөлтэй ширүүн юм болохоор авч ийнхүү нам гүм байгаа нь эрт намаршиж бороо холдож байгаагийн шинж болов уу гэж мөн ч бодмоор.

	Хоёр жаал хэчнээн ч унтсаныг бүү мэд. Готов ганцаараа гэртээ ямар нэгэн сайхан үлгэр шунамхайран уншиж байтал гэрийнх нь хаяагаар томоо гэгчийн шар алаг үхэр зөгий нисэн орж ирээд хоёр чих рүү нь орчих гэж дүнгэнээд ер амар заяа үзүүлэхээ болив. Готов тэр зөгийг хөөх гэж үзэлцтэл тэр зөгий нисэн одох байтугай бүр ч олон зөгий болон довтолж бүх биеийг нь шивчих гээд айж сандарч тийчилсээр арайхийж сэрэхэд нэг ч зөгий алга. Бяцхан оромжид унтаж байгаагаа мэдэв. Усан хулгана болтлоо хөлөрснөө бодвол хар дарж зүүдлэн, олон зөгий үргээх гэж сарвалзан маш их айж сандарсан ажээ. Өндийн суув. Мятавын ухаангүй хурхиран байгааг сонсоод фермийнхэн нь их хурхирдаг хүнийг «мань хүн ээзгий ганц сайхан буцалгаж байна даа» гэж шоолдгийг санаад инээд нь хүрэв. Тэгтэл ойрхон ямар нэгэн юм дүнгэнэх чимээ сонсогдов. «Энэ юун чимээ байдаг билээ?» хэмээн чагнавал мотоциклын чимээ байх ажээ. Мотоцикл дүнгэнэн явснаа даруй дуу тасрав. «Намайг үхэр зөгий дүнгэнэлдэн айлгасан биш, энэ мотоциклын дуу үхэр зөгий болон дүнгэнэсэн хэрэг байжээ» гэж мэдэв.» Бороо шиврэн орсоор... Өнөө мотоцикл дахин асаад голын эрэг рүү ойртох санаатай зам эрэн эргэлдээд байх шиг. «Яасан хачин юм бэ? Энэ бороотой гүн шөнө мотоциклтой хүн манай энд юу хийж явдаг билээ? Замаа алдаж төөрсөн хүн үү гэхэд огт биш бололтой. Замаа огт мэдэхгүй хүн ч бас биш, яаж ийгээд гол уруу орох гээд байгааг нь бодвол үүгээр урьд нь ирдэг байсан хүн байх нь. Тэгээд ус бороонд урьдын нь замын ул мөр арилж, мод цэцэглэж, өтгөн шигүү болсон зэргээс ганц хоёр удаа ирж очсон замынхаа учрыг олохгүй байна... Үгүй тэгээд бас хачин юм даа. Заавал гол уруу... Тэгэхдээ бүр барагтай бол хүн амьтан нэвтрэн ордоггүй битүү ширэнгэ шахуу модтой ганга эрэг цүнхэл устай газар луу шургах гээд байдаг нь юу билээ?.. Энэ ер нь нэг л учиртай...» гэж бодмогц айдас хүрэх шиг болов. Мотоциклын чимээ дахин тасрав.

	Голын ус нам гүм шөнө их л чимээ орон шуугин шаагих ажээ. Модны мөчир гишүү тас няс хугаран хүний хөлийн чимээ сонсогдох шиг болоход Готов давхийн цочив. Дахин чагнавал хүн яваа чимээ алга. Мятав ээзгийгээ буцалгасаар... Түүнийг сэрээх үү гэхээр энэ явдлын ул мөрийг сайн олмоор санагдав. Аварга том хар хайнагтайгаа гурвуулаа юм чинь хир баргийн юманд дийлдэмгүй мэт болоод төдхөн айх гайхахыг мартан мотоциклын чимээ чагнав. Хар хайнаг овоохойн үүдийг хэрэн хэвтээд хээвнэг хивсээр авай. Эзэд нь дэргэд болохоор хар хайнаг юунаас ч үл айх ажээ. Морь бол дуу чимээгээр үргэж хамраа тас няс хийлгэн, эсвэл би энд байна гэж янцгаан дуу чимээ өгч чадна. Тэгэхэд хар хайнаг огтхон ч авиа чимээ гаргахгүй хивнэ. Мотоциклын чимээ дахин гарав. Чагнаад байтал тэрүүхэндээ мод руу шурган ороод чимээ тасрав. 

	« Тэрүүхэндээ болж байгаагаас хойш бидэнд айх нь ч юу вэ? Өглөө эртээр уулзаж учрыг нь олно доо...» гэсэн шүү бодоод унтах санаатай хэвтэв. Мятав ч яах вэ ээзгийгээ буцалгасаар байв. «Шөнийн цагт ингэж хамраа сэтэртэл хурхирдаг хүн аймхай хүнд нэг бодлын хань бараатай, аятай ч юм уу даа...» гэж бодоход Готовын инээд дахин хүрчээ. Готов толгой тавингуутаа ч унтчихсангүй. Өнөө олон үхэр зөгийнийхөө тухай бодсоор авай...

	Готов унтах гэж хир удаан хэвтсэнийг ч бүү мэд, унтаад хэчнээн удсаныг ч бүү мэд, ямар нэгэн пүн пан хийсэн их чимээгээр тэр цочин сэрэв. Гэтэл хажууханд нь дахин пүн пан хийсэн их тэсрэлт болж, голын ус шар шур хийн шуугьсаар чимээ тасрах үед Мятавыг хашхичин сэрээсэн байв. Хар хайнаг давхийн босоод оромжийн үүд рүү данхар эвэртэй толгойгоо оруулан «Хөөе ээ, та хоёр босоо бос...» гэх аятай сулхан мөөрчээ. «Усан дээр аймшигтай юм болов. Бушуухан бос гаръя, явъя» гэж Готов хэлэв. Бороо зогссон байв. Хоёр жаал хувцаслан гарахад хар хайнаг баруун тийш дөртэй хамраа сунган ямар нэгэн юмны үнэр татах мэт шээсээ гоожуулан сөрвийн зогсож байв. «Энэ баруунтай биднийг унтсан хойно мотоциклтой хүн ирсэн. Тэр хүн л аймаар юм хийгээд байгаа байх...» гэж Готов өгүүлэв. Оромжийн үүдэнд гараад баруун тийшээ харахад мотоциклтой хүн ирсэн битүү модны цаана эргүүлэгтэй усны аяга дээр томоо цалгай гэрэл тусч байхыг хоёр жаал олж харав. «Ямар хүн энэ нүд нүүргүй харанхуй шөнө газрын хаанаас ирж очиж очиж усан дээр ийм пин пан хийсэн юм хийдэг юм бэ?» гэж Готов асуухад «Аа энэ их учиртай хэрэг. Үүнээс айх юм байхгүй. Хоёулаа сэмхэн очиж харъя» гэж Мятав хэлэхэд «Яршиг, муу хар хайнагаа хөтлөөд хоёулаа бушуухан хөдөлье» гэж Готов хэлээд шууд явах гэсэнд «Ердөө ч айх юм байхгүй. Энэ хүн гэрэл доторхоо харахаас биш, харанхуй руу юу ч харахгүй. Газар, ус чийгтэй, бид хоёрын очиход ямар ч анир чимээ гаргахгүй...» гээд Готовыг дагуулан явах гэсэнд хар хайнаг, «Хөөе ээ та хоёр яах гэсэн юм бэ» гэх аятай, зам хэрэх гэсэнд Мятав «Бид хоёр энүүхнээс буцаад ирнэ. Чи эндээ хүлээж бай. Харин орхиод явчхаж болохгүй шүү» гэж хэлсэн үгийг нь мэдэж байгаа юм шиг хэдэн үг шивгэнээд чихний нь уг руу хэд маажсанд хар хайнаг ард нь дурамжхан хоцров. Готов Мятав хоёр ой модон дундуур ойн амьтад шиг мурилзан цувран явсаар нөгөө гэрлийн захад дөхөж очоод харвал нэг хүн эргүүлэг усны аяган дээр том цалгай гэрэл тавиад үзүүртээ дэгээтэй урт нарийхан модоор уснаас том том хар юм сарвалзуулан чирч гаргаад эрэг дээр хаялсаар байв. «Энэ хүн юу хийж байгаа нь энэ вэ?» гэж Готов асуувал «Загас... ус дэлбэлж амьтан сүйтгэж байна. Тул загас» гэж Мятав хэлснээ «Муу хар хулгайч! Хамгийн бузар амьтан!...» гэж нэмж хэлэв. «Пөөх ямар олон загас вэ? Энэ хүн энэ их загасаар яадаг юм бэ? Одоо хоёулаа харлаа, үзлээ, явъя» гэж Готов өгүүлсэнд «Явахгүй! Тэгж ч ярихгүй. Хоёрын хоёр залуу хүн, бас хангай шиг хар хайнагтайгаа гурвуулаа байж ганц муу хулгайчийг дийлэхгүй гэж үү? Үүнийг барьдаг хэрэг!..» гэж Мятав өгүүлсэнд «Барьдаг хэрэг...» гэдэг үгнээс Готов давхийн цочиж «Бүтэхгүй, болохгүй, явъя!» гэв. «Бүтнээ бүтнэ. Чи наанаа байж бай. Би энэ хүний мотоцикл дээр очоод ирье» гээд Мятав, Готовыг юм хэлэхээс өмнө өвсөн дундуур мөлхөн одов. Готов уснаас загас дэгээдэн гаргаж буй тэр хүн, Мятав хоёрыг гилэн гилэн хэмээн харж зүрх шимшрэн суутал Мятав төдхөн буцаж ирээд «Үүнийг хар, ангийн шувууны хоёр буу, нэг хутга, гурван дугуйтын насос... Эдний нь салгаад авчихсан байхад энэ хүн бид хоёрын юу... бид гурвын гараас гарна гэсэн ном байхгүй шүү!» гэв. «Тэгээд энэ буу зэвсгийг нь яах вэ?» гэж Готов асуусанд «Тэргэн дээрээ аваачаад нуудаг хэрэг...» гэж Мятав хэлээд Готовыг дагуулан оромж дээрээ ирвэл хар хайнаг тэр хоёрыг харан хоёр чих солбин зогсож байснаа санаа амарсан мэт тоонон эвэрт толгойгоо данхгануулан эрхлэх аятай нойтон хамраа тэр хоёрын гарт хүргэснээ өргөс шиг ширүүн хэлээрээ хүйтэн хацрыг нь нэг нэг долоов. Готов Мятав хоёр өвс авч тэргэн дээр дэвсээд ангийн буу, насос, хутгыг нуув. Дээгүүр нь бас мөчир гишүү хаялж өнгөлөв. «Энэ буугаа нуухгүй яасан юм бэ?» гэж Готовыг асуухад «Энэ бууг чи барьж хулгайчид тулгана. Би түүнийг энэ нарийн олсоор хүлнэ...» гэсэнд «Паах хэзээ эмэгтэй хүн буу барьж байсан юм бэ?» гэж Готов өгүүлтэл «Хэрэгтэй цагт эрэгтэй эмэгтэй цөм л буу барина шүү дээ. Одоо бол чи над ингэж л туслахаас өөр арга алга...» гэж Мятав өгүүлэв. «Би ерөөсөө буу барьж үзээгүй шүү дээ» гэж Готов өгүүлтэл «Тэгвэл би буу тулгая... Чи түүнийг хайрцаг болтол нь хүлнэ шүү дээ» гэсэнд «Яршиг би түүнийг чинь өрөвдөөд хүлж чадахгүй...» гэтэл «юуг нь өрөвдсөн юм бэ. Улсын баялгийг хууль бусаар ингэж сүйтгэж байгаа дайсан этгээдийг хайрлавал чи түүний л талын хүн болно шүү дээ. Чи тэр харахгүй байна уу? Агнуурын биш цагаар ичээндээ энх тунх амарч байсан өч төчнөөн хөөрхий загасыг ингэж зовоон сүйтгэж байгааг хараад зүрх чинь өвдөхгүй байна гэж үү? Чамайг шөнө унтаж байхад чинь дайсан этгээд ингээд тэсэрч дэлбэлдэг юм хаяад баллавал юу болох вэ? Юмыг тэгж л бодно шүү» гэж Мятав өгүүлсэнд Готов дуугүй болов.

	Тэр хоёр буцаад явав. Түрүүчийнхээ ирсэн газар ирээд «Энэ нөхөр одоо тэсэлж дэлбэлэн ухаан алдуулж хөвүүлсэн загасаа дэгээдэж гаргаад дуусах дөхөж байгаа байх. Тэгэхээр одоо яарах хэрэгтэй. Би одоо гурван дугуйт дээр нь очоод асаадаг түлхүүрийг нь авна. Чадвал дугуйнуудын нь хийг гаргана. Чи эндээ буугаа бариад хүлээж бай!...» гээд Мятав мөн л Готовыг юм хэлэхээс урьд өвсөн дундуур мурилзан гүйн одов. «Аав нь нэгдлийн машин барьдаг юм гэсэндээ мань хүн сүрхий байна. Аль чухал юмнуудыг нь мултлаад...» гэж бодтол гурван дугуйтын хий п-и-йс гэтэл шуугьснаа чимээгүй болох хооронд Готов бас цөс хагартлаа айв. Мятав гэнэдэж дугуйны хийг зад тавьснаа арайхийн таглаж зугуухнаар сийгүүлсээр шалчийлгаж орхив.

	Уснаас тул загас дэгээдэн гаргаж байсан тэр хүн загас гаргах ажлаа дууслаа. Гурван дугуйт руугаа ирж том гэрлээ унтрааж жижиг гэрэл тавиад юм идэж уув. Хоолныхоо сав энэ тэрийг тонгочуулан юм эрсээр нэлээд удав. Эрсэн юмаа олов. Тэр нь жижгэвтэр эвхдэг хутга ажээ. Уснаас гаргасан загаснуудынхаа гэдсийг ярж цэвэрлээд тэрхүү илүүдэл хаягдлаа ус руу байсхийн шал палхийлгэн шидэж байв.

	Энэ бүхнийг Мятав Готов хоёр харан суув. «Чи намайг сая ёстой ухаан алдтал айлгав» гэж Готов өгүүлтэл «Яаж?» гэж Мятав асуув. «Яагаа вэ, дугуйны хийг гэнэт пис хийлгээд ямар их чимээ гарсан гэж бодно оо. Энэ хүн мэдсэн бол юу болох байв аа...» гэж Готов өгүүлэхэд «Айхаар л тийм их чимээтэй сонсогдож байгаа юм. Миний бодоход нэг ч сүртэй чимээ гараагүй шүү дээ. Харин энэ нөхөр бол бүр ч сонсохгүй шүү дээ...» гэж Мятав өгүүлтэл «Яагаад?» гэж Готов асуув: «Яах вэ, нэгд энэ хүн олз омгийнхоо ихэд, сэтгэл нь ханачхаад байгаа... хоёрт, шөнө хэдийгээр ийм нам гүм сайхан байгаа боловч голын ус шуугиантай байна шүү дээ. Би гурван дугуйтынх нь зөвхөн урд дугуйны хийг гаргав. Өмнө талын дугуй нь хийгүй бол яах ч үгүй шүү дээ...» гэж Мятав өгүүлэв. «Энэ хүн ард нь ингэж сүйд болж байгааг мэдэхгүй, мөн аягүй айв тайван ажиллаж байна даа?...» гэж Готов өгүүлбэл «Тэгэхгүй яах вэ. Ингэж хулгай хийж сурсан байна шүү дээ» гэж Мятав өгүүлэв. Хоёр жаал нэг хэсэг ар гэрийнхэн маань бид хоёрын төлөө айж сандарч байгаа болов уу гэлцсэндээ юунд айж сандрах аж. Нэгд гэвэл хоёулаа яваа... хоёрт гэвэл дуу цахилгаантай, мөндөртэй бороо орсон биш... гуравт гэвэл бид хоёр заримдаа мал эрээд ийм сайхан цагт байтугай намрын сэрүүнд ч дажгүй хээр хоночхоод л ирдэг шүү дээ...» гэх мэтээр ярилцжээ.

	Шөнө өнгөрч гэгээ орлоо. Загас дэлбэлэгч ажлаа дууслаа. Мотоцикл дээрээ ирж брезент дэлгэн загасаа зөөж ачиж эхлэв. «Энэ хэрэг бишидлээ» гээд Мятав босов. «Одоо яах вэ?» гэж Готов асуув. «Буу, олс...» гээд хоёулаа гүйв. Оромжийнхоо буурин дээр ирвэл хар хайнаг тэр хоёрыг хүлээсээр байв. Хоёр жаал буу олсоо аваад: «Бид хоёрын араас...» гэж хар хайнагтаа «өгүүлээд» хамраас нь жаахан хөтөлж хөдөлгөн явснаа орхичхоод нөгөө л нуугддаг газраа гүйн ирсэнд, загас дэлбэлэгч юмаа ачиж дуусаад, бусдад сэжиг төрүүлэх юм орхичих бий гэсэн аятай газраа эргэн явж харагдав. Төдхөн тэр буу зэвсгээ үгүйлэв бололтой, явдал нь түргэсэн голын эрэг рүү очив. Тэнд эргэн тойрон эрэл хийснээ буцаж ирэв. Мотоциклоо асаах гэснээ түлхүүрээ эрж, өвөр халаасаа нэгжиж эхлэв. Төдхөн мотоциклын өмнө талын дугуйн хий гарсныг мэдэв. Хэрэг явдал нэгэн зэрэг буруугаар эргэснийг мэдээд ачсан их ачаагаа задлан эхлэх үед «Босоорой Готов оо! Одоо үзэлцэнэ шүү? Ердөө ч айж гайхсан янз гаргаж болохгүй шүү» гэж Мятав захирангуй хэлээд өөрөө босов. Готов ч даган босов.

	Газрын хаанаас гарч ирснийг бүү мэд гэнэт «Зогс!» «Битгий хөдлөөрэй!» гэсэн захирангуй дуу сонсогдож бууны замаг тачигнасанд загас дэлбэлэгч давхийн цочиж муухай орилон зогтусав. Хуруун чинээн хоёр жаал, тэгэхдээ бүстэй бүсгүй хоёр жаал зогсож байхыг хараад загас дэлбэлэгч «Уа муу хар турсагууд...» гэж бодоод дайран орох гэсэн боловч бүстэй хүү бууг нь барьчхаад гох дарахад бэлхэн зогсох тул яах ч аргагүйдэж, «хоёр дүүдий минь...» гээд уйлагнаж аргадах гээд нэг үзэв. «Ердөө ч хөдөлж болохгүй шүү. Бид хоёр анчин хүний хүүхэд... Ийм буутай багаасаа нөхөрлөсөн... Энэ буу сумтайг та өөрөө сайн мэдэж байгаа...» гэж Мятав өгүүлтэл «...хоёр дүүдий минь ахыгаа өршөө... ах нь яагаа ч үгүй. Би зүгээр л загасчин, жирийн хүн...» гээд уйлагнав. «Чиний юу хийснийг бид хоёр нэгд нэгэнгүй үзсээн... Элдэв юм битгий ярь. Битгий хөдөл! Хоёр гараа сайн өргө! Готов оо нааш ир! Би үүнийг хүлнэ» Загас дэлбэлэгч гараа өргөв. Тэгэхдээ хоёр хүүг буугаа шилжүүлэлцэх үед догшин барс мэт ганцхан давхийн үсрээд буунд нь хүрч болно гэж тэр боджээ. Мятав яльгүй ухрах зуураа «аминдаа хайртай бол битгий хөдлөөрэй!» гээд буугаа Готовт шилжүүлтэл загас дэлбэлэгч гэнэт хажуу тийшээ холив үсрээд, буцаад нөгөө тийшээ бас буцаад өөр тийшээ байраа хэдэнтээ сольсноо ямар нэгэн араатан хоёр жаал дээр гялсхийн буух адил үсрэн иртэл өөдөөс нь нэгэн том хар амьтан пирхийтэл дайран ороод газарт наалдтал нь мөргөн унагахыг харвал хар хайнаг нь ажээ.

	Загас дэлбэлэгч одоо ямар ч хүчин чадалгүй болсноо мэдэв. Яг энэ мөчийг хүртэл тэр их хүчтэй, аягүй муухай арга зальтай амьтан явжээ. Түүний хүчин чадал бузар арга залийн эцэс нь сая хар хайнагт нам мөргүүлэхэд гарч дуусжээ.

	Хоёр жаал түүнийг хайрцаг болтол нь хүлээд тэргэн дээрээ аваачив. 

	Өглөөний сүү саалийн ажил шувтрах дөхөж байтал хар хайнагийнхаа чирсэн тэрэгтэй их түлээн дээр ер бусын хачин ачаа тээсээр хоёр жаал нь хүрч ирсэнд сүүний фермийнхэн гайхахын ихээр гайхан шуугин шавлаа.

	Хийсэн бузар нүглээсээ болж хүлүүлсэн бие нь чинэрч шархиран өвдсөн ба хар хайнагийн хахир хатуу явдалд явширгадан сугсрагдсан загас дэлбэлэгчийн зэгэл саарал царайг хүмүүс хараад янз бүрээр жигшиж зэвүүцэн атал Готовын эжий тээр хойно нь ирж харснаа... «Аа чи юу? Чамайг ийм амьтан болсон гэдгийг чинь би дуулсаан...» гэж өгүүлээд бушуухан эргэн одтол Дэжээ эмээ энэхүү нүгэлт амьтныг хараад: «Ээ заяа нь орхи гэж... Чи юу? Нүгэл чинь нүдээрээ гарах нь энэ дээ... Үүнийг бушуухан эндээс зайлуул та минь...» гэж эрсхэн өгүүлээд бас эргэн оджээ.

	Навчаа бүсгүйн ганц охинтой болсон түүхийг энэ дэлхий дээр ганцхан Дэжээ эмээ л мэддэг... Хэрэв Дэжээ эмээ хөөрхий насан хутаг болбол Навчаа бүсгүйн тэрхүү ганц охинтой болсон түүх ямар нэгэн газар огт тэмдэглэгдээгүй арилан одсон түүх шастир мэт мартагдан замхрах юм гэсэн нь чухам ийм уг учиртай байсан юм биш байгаа даа...

	Готов ээж болон Дэжээ эмээ хоёрынхоо хэлсэн үг, тэдний байр байдал хачин болсон, тийнхүү гэнэт гэнэт эргэн одсоны нь нарийн учрыг нь огт ойлгосонгүй.

	Тийм ээ! Готов түүнийг ойлгох гэж оролдоогүй нь дээр! Ийм юмыг мэдэхийн ч хэрэггүй байдаг л даа.

	 

	1971 он

	 


АЗАРГАН БОРООНООР

	 

	Баасандулам цаад шөнө ёстой л хар нүд хамхилгүй хоножээ. Жаахан унтахчаа аядах гэхээр л, мэдрэлийн ядаргаатай болчихсон хүн шиг элдэв хангай юм зүүдлээд, дав дув хэмээн айж цочин сэрээд, нэг л амар заяа үзсэнгүй ажээ. Заримдаа хүү нь пүнзээр чоно барих биш, харин хүүг нь чоно барьж байна гэж зүүдлээд, тэгэх тусмаа айж эмээн сэтгэл шимшрээд огтхон ч амарч чадсангүй.

	Хоёр дахь шөнө Баасандулам түрүүчийн шөнийн нойргүй хоносон ядаргаандаа автаж овоо нойр авсан боловч мөн л хүүгийнхээ төлөө сэтгэл түгшээд үе үе өнөө муухай зүүдээ бас зүүдэлсээр байжээ. Үнэндээ ч тийм зүүдийг ямар олигтой зүүд гэх билээ. Тэгж зүүдлэх атугай бодсон ч гэсэн хүний санаанд багтах уу даа?

	Баасандулам эх яагаад ингэж зүүдлэн, харанхуй шөнө нойроо гээж гэгээн өдөр хоол ундаа ч олигтой идэж ууж үл чадна вэ? Энэ балагтан зүүд хаанаас яагаад гарчхав аа.

	Баасандулам, Сүрэн хоёр, хоёр хоногийн өмнө, хүүгээсээ захиа авчээ.

	Тэр захианд хүү нь ингэж бичжээ.

	...Улс даяар чоно авлах хоёр өдөр байдаг. Түүний нэг нь жил бүрийн 1 дүгээр сарын 2 дугаар долоо хоногийн ням гариг тоолдог юм байна. Ийм өдөрлөг зохиогддогийг би урьд мэддэггүй байв. Энэ ч яах вэ, аав та ан гөрөө сонирхдоггүйгээс л тэр шүү дээ. Аав анчин байсан бол аягүй бол намайг ав гөрөөнд дагуулж явдаг ч байсан байж болох юм. Аав машинтай. Машинаараа амралтын ????аараа???? ийш тийш нь яваад л байдаг шүү дээ. За энэ яах вэ.

	Юу... аа тийм, манай хангай нутагт чоно байдаг юм байна. Байх байхдаа, тал говь, намхан, нүцгэн уул хадтай нутгийг бодвол чоноор элбэг бололтой юм. Гэхдээ урьдын элбэгийг бодвол чоно ч одоо байхгүйтэй адилхан болсон юм даа гэж эндэхийн хүмүүс хэлэлцэх юм. Тэгээд манай энд өнгөрөгч оны 12 дугаар сар гарснаас хойш өвлийн чонын авд бэлтгэх тухай яриа дэгдлээ. Чонын авд гарах өдөр болохоор сум нэгдэл суурь бригадын бүх л зай завтай хүн унаа морио унаад гардаг юм байна. Чонын үргээлэгт бололцоотой эмэгтэйчүүд ч явдаг гэнэ. Анчид буу зэвсгээс гадна чоно хөөдөг сайн морио уяж зэхдэг, чоно цохидог яргай чаргай ташуураа ч болтугай бэлддэг юм байна.

	Би энэ жилийн чонын авд яаж оролцох вэ? гэж бодож байтал Өндэлгэр маань надад нэгэн хуучин сонин олж ирэв. Тэр сониныг уншиж байтал «сэргээн дэлгэрүүлүүштэй хоёр арга» гэсэн гарчигтай зүйл байлаа. Уншиж үзэхүл, урьдын анчид чоныг пүнзээр барьдаг бас ямаа уяж майлуулан барьдаг байсан хоёр сонин аргын тухай өгүүлжээ

	Чоно авлах өдөрт зориулж би анчдаар заалгаж чоно гүйдэг газар олж, тэр пүнзийг аль 12 дугаар сард, сонин дээрх зааврын дагуу барьсан юм. 1 дүгээр сар гармагц цас орлоо. Манай энд цас их орой орлоо. Пүнз барьсан газраараа цас орсны дараахан яваад үзсэн чинь чоно гүйсэн мөр гарсан байна. Анчин хүн дагуулж очоод пүнз, чонын гүйсэн мөрийг үзүүлсэн чинь «Чи пүнзээ эрт барьсан болохоор чиний пүнзийг чоно аль язгуурын «сонирхож» өөрсдийнхөө аминд хал балгүй гэж «мэдсэн» байна. Саяхан цас орсноос болж чоно үүгээр ойрмог гүйдэг болсон юм шиг санагдаж байгаа болохоос биш, чухам үнэнийг хэлбэл чоно үүгээр чиний пүнз барихаас өмнө ч гүйдгээрээ гүйж л байж. Пүнз барьж байх үед чинь «энэ нөхөр юу хийгээд байна даа» гэж сонирхон гүйж л байж. Пүнзээ барьснаас чинь хойш «энэ ер нь ямар учиртай юм болоо!» гэж «сонирхон» гүйсэн л байна. Одоо ч гүйж л байгаа юм байна. Гүйх гүйхдээ чиний пүнзийг «аа энэ нэг ийм юм байдаг л юм гээд бүүр тоохоо ч больсон байна. Одоо тэгэхлээр чоно авлах өдөр ч ойртлоо. Чи тэр өдрийг хүлээх хэрэггүй. Харин угтах хэрэгтэй» гэхээр нь би пүнзээ зэхэж чоно барих гэж байна.

	Чоно авлах өдрийг тохиолдуулаад нэг мундаг эс боловч ер нь чоно барьчихвал мөн гоёо. Би чоно баривал та хоёрт заавал захиа бичнэ...» гэх зэргээр хүүгийнхээ бичсэнийг үзээд Баасандулам эх ганц хүүдээ сэтгэл зовж эхэлжээ. Чухам сэтгэл зовох тутам элдэв хангайн муу муухай юм дээр дээрээс нь нэмэн «баяжин» овоордог юм байна. Тэгсээр шөнө орой болбол бүүр ч сэтгэл зовсоор хүү нь чоно барих биш, хүүгээ чононд бариулж байна гэж зүүдлэхэд хүргэсэн санжээ. Ингээд балчир бага хүүхэд гэнэн томоогүй зан гаргаж яваад яаж ч мэдэшгүй гэхдээ эцэг эх хоёр зөвлөн ярьсаар байгаад ер нь хүүгийнхээ араас явах нь зүйтэй гээд өнөөдөр нөхөр нь нисэх онгоцоор явжээ.

	Баасандулам гурав дахь өдөр мөн л нойр муутай хонов. Гэвч Баасандулам энэ шөнийн шилийг хазаад, ирэх өдрийн гэрэл гэгээтэй золгоход хүү минь аавтайгаа лав хүрээд ирнэ гэж санахад түрүүчийн зовлонт шөнүүдийг бодвол энэхүү сүүлчийн шөнө бүр ч яршигтай шөнө болж өнгөрчээ. Яагаад вэ? гэвэл энэ шөнө өнгөрвөл хүү минь аавтайгаа цуг нисэх онгоцоор дүнгэнүүлээд хүрээд ирнэ. Бушуухан шөнө өнгөрмөгц хүүдээ сайхан цай, амттай хоол, өөр бусад ийм ч юм тийм ч зүйл төхөөрнө, бэлдэнэ гэж сэтгэл яарах тутам, хасын хар шөнө Баасандуламын яарсан сэтгэлийг тэгэхээс тэгэх гэж хяхаж боон сунжраад байх шиг санагджээ. Гэвч чин үнэнийг хэлбэл хорвоогийн цаг хугацаатай шөнө, жирийн нэгэн эхийн догдлон яарсан сэтгэлийн тэмүүллийг боож хаах гэж яахин цаг хугацаагаа сунжраан хясах билээ. Чухам л яарахад даарах гэдэг нь болж байгаа нь энэ шүү дээ.

	Маргааш нь болов. Нөхөр нь хүүгээ аваад ирнэ гэсэн товлосон өдөр өнгөр өнгөрсөөр ёстой л өнгөрөөд явчхав аа. Нөхөр ч ирдэггүй. Хүү ч ирдэггүй ээ! Энэ чинь л харин өнөө муухай зүүднээс доргүй бодолд оруулах нь тэр.

	Баасандулам ёстой барагддаггүй бартаатай, бодогдохгүй ч юмгүй бараан цоохор нэгэн зовлонт шөнөтэй учрав. Цаг агаар муудаад онгод саатсан уу? Аймгаас сум-нэгдэл рүү явах унаа олдсонгүй юу? Сум нэгдлийн төвөөс хүүгийн нь байгаа суурь бригад өвөл болохоор өвөлжөө энэ тэр лүүгээ нүүгээд холдож орхидог болоод нөхөр нь эгж амжсангүй юм болов уу? гэдгийн тухай Баасандулам ер ийм ээ тийм ээ юм бодсонгүй. Гагцхүү дөнгөж 9 дүгээр анги төгссөн эрхийн чинээ (чухамдаа л эхдээ эрхийн чинээн юм шиг санагддаг даа үр хүүхэд нь) хүүхэд очиж очиж пүнзэнд чоно хашиж барина гэдэг ерөөсөө барахгүй давахгүй хэрэг. Чоно гэдэг хэчнээн эрэлхэг сүрлэг араатан билээ? Гэтэл миний хүү чонын дэргэд ямар вэ? Ёстой л эрхийн чинээн амьтан шүү дээ. Пүнзээр чоно барина гэдэг пүнзэнд хурга ишиг хашиж барихтай адилгүй шүү дээ гэхчлэн бодохуй тутам энэ шөнө ч Баасандулам чухам яаж хоносон гэж санана даа. Юу үнэн вэ? Үхэх төрөх гэдэг ердөө л хоёрхон үнэн байдаг уу? Үгүй! Үнэн юм ихээ! Өдөр шөнө ээлжлэн болдог хамгийн наад захын үнэнээс эхлээд үнэн юм зөндөө. Сүрэнгээ хүүтэйгээ цуг одоо өнөөдөр ч лав ирнэ дээ гэж Баасандулам бодон угтав. Бас ирсэнгүй.

	Тээр шөнө орой болсон хойно нь Архангай аймаг руу ярих бодол төрөв. Хэрэгтэй цагт аймаг байтугай, сум нэгдэлтэй ч ярьж болдог байтал юунд ингэж дэмий цаг алдан өөрийгөө зовоов доо гэж Баасандулам бодмогцоо холбоон дээр очив. Удаж түдсэнгүй Архангайн холбоотой ярьж нөхрөө сураглав. Нөхрийг нь ирсэн, нэгдэл рүү явсныг тэд мэдэж байв. Харин нэгдлээс буцаж ирсэн эсэх нь мэдэгдэж өгөхгүй байв. Аймгийн холбоо Баасандуламыг хүлээлгэж байгаад нэгдэлтэй холбоо барих гээд үзжээ. Гэвч шугам засвартай учраас холбоо барьж чадсангүй гэдгээ аймгийн холбоо Баасандуламд мэдэгджээ.

	Нөхөр нь хүүгийнхээ араас явсан гурав дахь шөнө Баасандулам элдэв муу юм бодохгүйг хичээж нөхөр нь саатаж болох ямар ажил байж болох вэ? энэ ээ тэр ээ гэж бодов. Гэвч хайртай хар хүүгийнхээ хойноос сэтгэл тавихгүй, элдэв юм бодохгүй яаж хонох билээ.

	Хүүгээ хүрээд ирнэ гэж хүлээсэн гурав дахь өдөр болов. Дахин цай чанаж, дахин хоол базааж, дахиад л идээ тавгаа сэргээв.

	Баасандулам эхийн, сэтгэл зүрхээ өвтгөн өнжин хонон хүлээгээд байгаа хүүгийн нэр Одхүү Сэргэлэн сайхан хар нүдтэй, өтгөн хар хөмсөгтэй, өндөр нуруутай цайвар цагаан царайтай хүү ажээ. Харсан хүний хайр булааж, үзсэн хүний сэтгэл өеглөсөн, зан ааш хөөрхөн, үг яриа зөөлөн дөлгөөн, инээж хөөрөх нь хүртэл под подхийгээд цаанаа нэг өхөөрдөм. Одхүүд сургуулийн нь бүстэй хүүхдүүд ч хайртай, хамт сурдаг охид нь гэвэл цөм найзлах хүсэлтэй. Одхүү гэдэг нэрдээ дүйж, ёстой одтой сөрсөн Одхүүг багш нар, найз нөхдийнх нь хэн нь ч гэсэн яваандаа нэг их цуутай эрдэмтэн буюу алдартай жүжигчин ч болж мэдэх бий гэдэг байв. Одхүүгийн бас нэг онцлог гэвэл өсөж өндийх тусмаа хачин хүүхэд зан гаргадаг болсон явдал байв. Хөдөлгөөн маш хурдан гавшгай, юмыг харж хачирхаж байгаа нь нэг л сонин этгээд янзтай энэхүү Одхүү найзаа нөхөд нь нэг гөжвөл харин яагаад ч уяраа авдаггүй зарим нэг металл мэт гүдэс зантай гэж огтхон ч мэддэггүй байв. За тэр тухай үл өгүүлэн өгүүллэгээ цааш нь үргэлжлүүлж байтал учир нь олдох байгаа.

	Сүрэн гурав дахь өдрийнхөө орой буцаж ирлээ. Ганцаараа эгж ирсэн атлаа нүүр царай нь ямар ч айсан зовсон шинжгүй байлаа ч гэсэн Баасандуламын сэтгэл эмзэглэхгүй, юм бодохгүй байж чадсангүй...

	— Байг! Чи яагаад ганцаараа буцаж ирээ вэ? Хүү минь яав? гэж Баасандуламын хоолой зангиран нэг л этгээд өнгийн дуутай асуусанд Сүрэн өөдөөс нь тайвуу инээмсэглээд:

	— Хүүдээ зовох хэрэггүй өвгөн минь. Хүү маань сайн байна. Энэ удаа харьж чадахгүй гэнэ...

	— Яагаад? Чи аваад ирж чадахгүй байсан юм бол яах гэж явсан юм бэ?

	— Хүү маань одоо ч тэгж чи бид хоёрын дурыг дагахгүй өөрийнхөө сэтгэл зүрхэндээ шийдсэн ажил амьдралтай болчихжээ хө.

	— Ямар ажил?

	— Мэдсээр байж дэмий юм асуух гэж яагаа вэ, малын ажил!

	— Тэгээд цаадах чинь бүр малчин болохоор шийдээ юу?

	— Бараг шийджээ.

	— Өнөө чоно барина гэдгээ ашгүй больж уу?

	— Яалаа гэж болих вэ?

	— Тэгээд яаж вэ?

	— Яах вэ. Нэг том чоно барьчихсан байна.

	— Бүү үзэгд!

	— Одоо дахиад барина гэж байна.

	— Ээ бүү үзэгд!

	— Хүү минь малчин ч болох анчин ч болох нь дээ.

	— Одоо яана аа?

	— Яах вэ, эр хүн гэдэг чинь эр хүн шүү дээ. Зоригтой зорилготой явах гэдэг сайхан...

	— Хүү минь тэгээд ээжийгээ бүр санахаа байсан хэрэг үү?

	— Ээжийгээ их санаж байна гэнэ.

	— Тийм бол ирэх нь яасан юм бэ?

	— Одоо мал төллөх цаг болчихлоо. Малчин хүний ид шидээ гаргадаг цаг ирлээ. Хавар төл хир зэрэг хүлээж авснаар л би малчин болж чадах эсэхээ шалгуулна шүү дээ. Тэгээд би улсын хамгийн чухал шалгалт өгөх гээд тун ч завгүй байна. Төл хүлээн авах ажлаа дуусгаад, төлөө бойжуулаад, улсын баяр наадмын дараа, ноднин энд гурвуулаа ирээд та хоёр буцаж, би үлдсэн яг тэр үед л гэртээ нэг харина даа. Нэгэнт зорьж зүтгэсэн ажлынхаа нэг жилийн үр дүнг үзье гэж хүү чинь зориод байна гэнэ ээ гэж Сүрэн өгүүлэхэд, 

	— Шал дэмий ноднин хөдөө гарч амарсан юм даа. Ийм юм болохыг нь мэдсэн бол хөдөө явдаггүй л байсан юм гэж Баасандулам өгүүлээд жаахан сууснаа муу хүү минь... гээд дуугүй болжээ.

	Тийм ээ ноднин жил улсын баяр наадмын дараа Сүрэн, Баасандулам Одхүү гурав хөдөө байдаг Сүрэнгийн эгч дээр очиж, чадвал амралтынхаа ихэнхийг, ядвал хоёр долоо хоног ч болтугай амрахаар явжээ. Тэднийг очсон эхний хэдэн өдөр үнэхээр намрын алтан шар өдрүүд болжээ. Тэнгэр цэлмэг, хааяа бороо оровч түр зуурын ёстой дулаан бороо ордог байв. Ээ хөөрхий намар цагийн хангай нутаг гэгч юутай сайхан юутай гайхамшигтай байв даа.

	Сүрэн Баасандулам хоёр морь унаж таних айл хунараар орж золгож зайгүй цайлуулж дайлуулж байхад Одхүү аавынхаа эгчийн охин Өндэлгэрийг дагаж мал маллах гэж хөл цаг болж байв. Сүрэн Баасандуламыгаа дагуулж нутагтаа ирэхгүй арваад жил болсон байхад Одхүү энэ нутагт анх удаагаа ирж байгаа нь энэ. Тэр жил Сүрэн Баасандулам хоёр, энд ирэхдээ Одхүүгээ пионерын зусланд явуулчхаад иржээ. Одхүү хөдөө нутгийн зуны байдал сайхан гэдгийг мэддэг байсан авч аавынхаа өссөн төрсөн нутгийг ийм сайхан гэж яахин мэдэх билээ. Хангай нутгийн дэлгэр зун, үзэсгэлэнт байгаль, хаяагаараа гарахаа шахсан идээ цагаа, хөдөөгийн хүмүүсийн хэтэрхий зочломтгой зан, энэ бүхэн Одхүүд тун сайхан санагджээ. Одхүүд энэ бүхнээс бүр сайхан санагдсан гол зүйл гэвэл түүний сонирхлыг хэт татсан хөдөөгийн хүмүүсийн хөдөлмөрч сайхан зан төрх байлаа. Тэр дундаа өөртэй нь адил бүстэй хүүхдийн адуу маллаж, унага даагатай ноцолдож, эмнэг сургаж, түлээ модны ажил хийж, тарвага зурам агнаж, уул уулыг даван давхилдаж, ус голыг гатлан довтолгож, уужим урт хөндийнүүдийг өгсөж уруудан уянгалан дуулалдах нь үнэхээр сэтгэл санааг нь соронзон мэт татжээ. Тэгэхэд хөдөөгийн хөөрхөн бор охидыг яана аа. Өглөө эртээр ч үдэш орой ч үнээ мал саагаад л, сааль сүүний ажил хийгээд л тасаг фермд сүү ч хүргэнэ. Шар, морин тэргээр түлээ усанд ч явна. Тэр завсраа бас үйл оёдол хийн, ном хэвлэлээ ч үзнэ. Шөнө орой цуглан цагаан мод хаяна. Бөөнөөр кино үзнэ, хол ойрын урлагийн бригадын тоглолт үзнэ ч гэх шиг ер зай завгүй ажилтай харагдана.

	Эдний ажил, эдний амьдрал хот орныхоос хоцорсон нь юу байгаа юм бэ? Хөдөө нутгийн энэ их хөл цаггүй ажлыг нугалалцаж байгаа тэрхүү охид хөвүүд гэвэл Одхүүгээс өч төчнөөн насаар дүү нь ч байх, ах эгч нь ч байх ажээ. Энэ жилээс эхлээд өөрийн санал хүсэлтээр өч төчнөөн охид хөвүүд хөдөө аж ахуй дээр, үйлдвэр барилга дээр гарах гэнэ. Тэгж ажил амьдрал тээр гарах хүүхдүүд байвал санал хүсэлтээ гагцхүү өөрсдийнхөө бодож санаснаараа чөлөөтэй гарга! гэж байхад Одхүү тэгж гаргах байтугай харин ч хачирхан гайхаж байсныгаа одоо ёстой гайхаж ёстой хачирхах сэтгэл төржээ. Гэвч Одхүү одоо ч шийдэхэд хожигдсон нь юу байх билээ.

	Сүрэн Баасандулам Одхүү гурав ая тавтай амарсаар арав гаруй хоног нэгэнт ард өнгөрчээ.

	Тэр гурав ер нь хоёрын хооронд арван хэд хоног энд амраад тэгснээ буцаж хот ороод, бас эргээд улсын амралтад явах гэж явдал түвэг болж байснаас эндээ нэг мөсөн амарчихъя гэж шийджээ. Тийн байтал намрын уст бороо цогцлон орж эхэллээ.

	Сүрэнгийн эгч дан брезент бүрээстэй гэрт сууна. Гэрийнхээ хамаг эсгий бүрээсийг өвлийн эд агуурстай цуг гэрийнхээ ард хөнгөн пинэрхүү юманд хураажээ. Сүрэн Баасандулам, Одхүү гурав том майхан шаагаад хивс энэ тэр дэвсчихсэн тун ч тохитой байлаа. Сүрэнгийн эгч гэртээ арван тав зургаа эргэм настай, ганц бүлтгэр хар охин Өндэлгэрийнхээ хамт суудаг ажээ. Энэ хоёр саалийн хэдэн үнээтэй, нэгдлийн олон хоньтой, хэдэн адуутай бас хувийн хүмүүсийн нийлсэн арваад тэмээтэй учраас хур бороотой юм уу салхи шуургатай үед баахан сандарч түүртдэг, бусад цагт бол яг л олны жишээгээр байгаад байдаг юм санжээ.

	Хангай нутгийн намрын бороо орон орсоор зүсэрч, энд тэнд гол савнаасаа хальж, үер ус болж амьтан хүн сандарч тэвдэж байгаа тухай яриа сонсогдох болов. Сүрэнгийн эгчийн байгаа газар үер усны хөлөөс хол боловч ер нь газар дэлхий тэр чигээрээ усан шалхнаг болж хуурай дулаан хувцас ч ховор, бэлэн зэлэн аргал түлээ ч барагдаж юм юмаар тух алдаж эхлэв.

	Сүрэн, Баасандулам, Одхүү гурав эгчийнхээ гэрт орж, голдуу нойтон аргалтай хүйтэн ундтай байх боллоо. Сүү саалийн ажил татарч нүцгэн шалдан мал хэвтэх хоргодох газаргүй болж, уулын нөмөр ой мод руу уруудах гүйх гэх боллоо. Хэрэв уул ой руу мал алдахад хүрвэл чоно нохойд орох аюул гарна. Ийм учраас Сүрэнгийн эгч түүний бүлтгэр хар охин Өндэлгэр хоёр ч биш, Сүрэн өөрөө, тэр ч байтугай Баасандулам Одхүү хоёр ч зүс бороон дундуур үнээ малын сүүлнээс уячихсан юм шиг байх боллоо. Сүүлдээ Баасандулам бие хямрав гээд тавгүйрхэж эхлэв. Зүс бороо нэг татарч дахин орж, заримдаа хүйтэрч мөндөрлөх боллоо. Хонины хорголын төдий биш тэмээний хоргол шиг ч мөндөр унадаг болов. Ногоон дэлхий заримдаа цавцайсан цагаан дэлхий болдог байв. Тэгснээ бороо зогсож, үүлс сэмэрч тэнгэр онгоймоор аядсанаа буцаад л уул модны оройгоор шүүрсэн аймшигтай хар үүлс лаглайн сунаад, байсхийн чигээ сольсон азарган бороо цутгадаг боллоо. Энэ бороо малчин ард мал сүргийг цөмийг нь сандаргааж түйвээж хаялаа. Сүрэнгийн эгчийнх хэдэн үнээгээ алдаж хэдэн тугалтай үлдэв, Тэмээ унааны хэлэн морьд аль хэдийнээ алга боллоо. Одоо хонио алдахад хүрчээ. Хонины дэргэдээс өчүүхэн зуур ч салах эрхгүй боллоо. Түр намжин, хүн амьтны юу ярьж хөөрхийг чагнаж байгаа юм шиг аятай байснаа дахиад л хувин саваар асгах мэт орсоор буй энэ аймшигтай азарган бороо Сүрэн Баасандулам хоёрын өмнө яггүй асуудал тулгалаа.

	«Эндээс юу ч болж мэдэшгүй нь байна. Эхнэрийн бие ч муудлаа. Ер нь буцах уу даа» гэж жолоочдоо Сүрэн хэлбэл: «Яасан ч яах вэ» гэж жолооч нь өгүүлжээ. Сүрэн энэ бодлоо Баасандуламд хэлсэнд:

	— Буцъя, буцъя, нэгд өөрсдөө ч тав дух алдаад, хоёрт энэ авгайд ч чирэгдэл болж байгаа болохоос биш тус болсон юм юу ч алга. Эгч охин хоёр одоо бүр гэрийн ч бараа харахаа байлаа. Малтай ажилтай улс яаж ч бидний аяыг хараад суух вэ? Бид эдэнд дэм тус болж гялайлгаж гийгүүлсэн юмгүйгээс хойш, бушуухан л яваад өгвөл энэ айлынхан ядахдаа хоёр тийш сэтгэл зовохгүй, аятай байх бус уу... гээд өөрийнхөө хирд их л ухаантай үг хэлж байна гэж бодсон Баасандулам бороо усыг ч хайхарсан зүйлгүй, шууд машиндаа нойтон ноорхой хувцас хунар, хөнгөн хоосон болсон сав санхаа зөөж чихэж гарах нь тэр. Буцах гэдэг их амархан юм байна. Бороо түр зогсчихсон тэрхэн хооронд нь бүх юм бэлэн болчих нь тэр. Ингээд ердөө л хөдлөх гэсэн чинь Одхүү байдаггүй. Сүрэн, Баасандулам хоёр танихгүй айлын гадаа зогсож байгаа юм шиг машин дотроо сууж байтал бороо дахин оров. Энэ бороон дундуур эгч нь усан хулгана болчихсон хэдэн үнээгээ хөөж ирэв. Эгч нь лүү бэр хоёроо гэрт гал хөстэй, халуун цайтай байгаа ч болов уу гэж горьдон ортол гэрт хэн ч алга, тэр ч байтугай тэдний гэх юм ч харагдахгүй, гэр нь хэзээний л байдаг хан хоосон янзаараа ханхайж байв.

	— Машин нь байхад, өөрсдөө яадаг улс вэ? хэмээн эгч нь сандран гарч иртэл жолооч толгой цухуйлган, 

	— Хөөе бид энд байна. Наашаа наашаа гэж дуудав. Эгч нь хэдий голдоо хүртэл норж даарсан боловч ер нь ажирсан шинжгүй, машины дэргэд ирээд, 

	— Ө-ө-ө та нар машиндаа орж авсан уу? Тэгээд багтацгааж байна уу? Уг нь ч манай энэ муу гэр шиг дусаал мусаал гэхгүй амар байгаа биз дээ гэтэл, 

	— Эгч ээ бид бүр буцах юм уу гэж шийдээд байна аа!

	— Юу-у-у!

	— Тийм ээ яаралтай буцахгүй бол горьгүй нь ээ! Энэ муугийн маань гээд эхнэрээ заагаад бие нь ч хариугүй байна...

	— Ө-өө зайлуул өнөө амралтаа эндээ дуусгана гэсэн улс маань ердөө л ингээд буцах болчихсон байдаг хэрэг үү? Юун ч амархан юм бэ дээ!

	— Тэгэхээс өөр арга алга даа эгч минь! Уг нь амралтаа нэг мөр дуусгаж орхисон бол... гээд Баасандулам духаа базалснаа, хүү минь ирдэггүй яах нь энэ вэ? гэв.

	— Бороо бас зогслоо. Та нар гэрт ор! Би гал түлье. Цай хоол идэж уугаад... машинтай улс юундаа яарсан юм бэ...

	— Зүгээр эгч минь ердөө л явахыг бодъё гэж Баасандулам хэлэв.

	— Явах гэж юу ярьж байна аа. Хүүхдээ орхихгүй юм байгаа биз дээ? Цаадах чинь охинтой маань хонинд явсан. Хавьд харагдах бараа алга. Мөд ирэхгүй. Тэднийг ирэхийг нь хооронд самбаатай эр үхэр унагаад эд бад хийчих цаг байна. Бууцгаа, гэрт ор! гээд эгч нь эргэхэд, тэр гурав жаахан эвгүй зан гаргаснаа шивэр авир ярилцсаар гэрт орлоо.

	Гал аслаа, төдхөн гэрт дулаа оргилоо. Эгч нь гал дээр цай үйгээд, үнээгээ саахаар гарлаа. Эхний нэг үнээ саагаад сүү болсон цай бэлэн. Тогоо угаагаад дахин ус хийхэд жолооч мах эвдэн чаналаа. Эгч нь үлдсэн үнээгээ саахаар гарлаа. Эгчийнх нь оройн ажил бараг шувтрав. Хонь айсуй, хоёр хүүхэд айсуй гэх яриа болов. Хүүхэд айсуй сургаар Баасандулам эргээд машин руу зүтгэв.

	— Бороо маргааш арилна. Дүү нар минь явахаа болино байгаа... эгч нь бяслаг, өрөм... Бас жаал шимийн юм нэрж өгье. Хөдөө явснаа хотынхон нь хардаг, хотынхноо хөдөөгийнх нь хардаг. Юм гэдэг нарийн учиртай шүү. Та нар ингээд сав хоосон буцахад сүүлд нь хэний нэр гарах вэ? гэвэл явсаар муу эгчийн чинь нэр гарна. Миний нэр гэдэг манай хангайнхан, манай нутгийн нэр гэсэн үг. Бид зочид гийчдээ ингэж ч явуулдаг улс биш шүү гэсэнд Сүрэн эгчийнхээ аяыг татав. Баасандулам явснаараа явна гэв. Жолооч дунд нь мэл гайхаж хоцров.

	Гэрт иймэрхүү яриа хөөр болж байтал хонио туусаар Одхүү Өндэлгэр хоёр ирэв. Эгч дүү хоёрын охин хүү хоёр даарч бээрсэнгүй гайгүй иржээ. Одхүү цай уун дулаацаж байснаа:

	— Аав аа манай юм яасан бэ?

	— Буцахаар болоод машиндаа...

	— Юу-у?

	— Тийм ээ, буцъя!

	— Аль вэ, өнөө сар амарна гэсэн чинь?

	— Ээжийн чинь бие муудаад байна аа!

	— Нэг хэлэхдээ амарна гэчхээд нэг мэдэхэд л буцах болчихдог яасан ч буцамхай... Би Өндэлгэр дүүдээ овоо хань болж, мал маллах жаал арга дүйтэй болох гэсэн маань энэ үү?

	Үнэхээр эдний буцах болсонд Өндэлгэрийн урам хугарав. Бороо дахин орлоо.

	Сүрэн Баасандулам нар явна гэснээрээ шийдэж явах боллоо. Эгч нь хадгалсан шимийн юм, жаал ааруул, бэлэг зэлгээ ч өгөв. Ингэсээр байтал орой боллоо. Тэнгэрийн байдлыг харвал нар шингэжээ.

	Азарган бороон дундуур давхин ирсэн хүн

	— Аргамжсан морь чинь тасдуулаад уруудсан адуу дагаад хөлөө сүйд хийж явна гэж хэлэв.

	— Эжий нь явах уу? Муу морь минь сүйд болох байгаа гэтэл

	— Би явъя даа ээж ээ гээд Өндэлгэр гэр лүү год харайн орж, мориныхоо чийгэрсэн аргамж чөдрийг нь тайлах гэж гөрөөсний эвэр согоогоо аван гарч ирээд явах гэж буй ах эгчдээ «Сайн яваарай» гэснээ Одхүүд «Ах аа баяртай! Очоод захиа бичиж байгаарай» гээд азарган бороон дундуур мориныхоо араас гүйн одов.

	Ирсэн зочид явах боллоо. Одхүү машиндаа орж суухын оронд торолзон гүйн одсон Өндэлгэр дүүгийнхээ араас харан зогсож байснаа:

	— Хөөрхий дээ, муу дүү минь гүйж явааг нь хар даа...

	— Зүгээр хүү минь ийм ажил хөдөөгийн бидэнд жаргал байдаг юм. Та нар хэд хоносон нь муу охинд минь их жийрэг боллоо. Цаадах чинь одоо нэг хэсэгтээ л та нарыг ярина даа...

	Одхүү гэнэт машины хаалга онгойлгон, 

	— Аав аа би явахгүй!

	— Юу-у!

	— Би зуныхаа амралтыг эгч дүү хоёр дээрээ өнгөрөөе. Та нар яв!

	— Юу гэсэн үг вэ? Дуугүй суу, бушуу явъя! гэж эх нь өгүүлтэл, 

	— Миний чемоданыг оруулаад тавьчих. Би Өндэлгэрийнхээ араас явлаа. Аав аа, ээж ээ, баяртай! гээд Одхүү Өндэлгэр дүүгийнхээ араас гүйн одсонд аав нь яахаа ч мэдэхгүй алмайттал

	— Аль вэ хөдөлье! гэж Баасандулам өгүүлснээр хамаг асуудал шийдвэрлэгдэв.

	— Өнөө шөнөдөө л тэнгэр онгойно доо... Та нар жаахан азнах байсан юм. За яах вэ, замдаа сайн явцгаа... Хойтон жил энэ жилийнхээсээ арай эртхэн ирээрэй л дээ! гэж хэлээд эгч нь хоцрохдоо Одхүүгийн чемоданыг барьсаар авай.

	Одхүү анх ингэж аавынхаа эгч дээр үлджээ. Зунжин тэр хоёртой байж хөдөө нутгийн сайхан байдалд бие сэтгэлээрээ дасаж, намар болоход хөдөөгийн нэгэн өндөр туранхай бов бор хүү болох нь тэр!

	Улсын баяр наадмын дараа Монголын Хувьсгалт Залуучуудын Эвлэлийн Төв Хорооны анхны илгээлт өвөртөлсөн охид хөвүүдийн түрүүч нь хөдөө гарч ирэхэд тэднийг харсан Одхүүгийн сэтгэл хөдөлж сургуулийнхаа захиргаа түүний дэргэдэх Эвлэлийн байгууллагад хөдөө зун ажилласан ажлынхаа дүн, улмаар хөдөө аж ахуй дээр гарахаар шийдсэн хүсэлтээ илэрхийлсэн өргөдлөө бичиж явуулсанд хариу нь ирсэн байна.

	Энэ учраа Одхүү аав эжийдээ бичсэнд удсангүй аав эжийн захиа ч ирж, өвөл хаврын нь хувцас хунар ч ирсэн байна.

	Намар, өвөл, хавар, зуны дөрвөн улирлыг Одхүү хөдөө өнгөрөөв. Өвөл 1 дүгээр сард аав нь авах гэж очиход Одхүү хөдөө ажилласан нэгэн жилийнхээ ажлын үр дүнг үзээд очно гэсэн.

	Саяхан би Одхүүгийн аавтай уулзаад, 

	— Хүү чинь ирсэн үү? гэж асуухад

	— Хүү ч ирэхгүйгээр шийдсэн. Хангай нутгийн шимтэй сайхан хөрсөнд үндсээ гүн бат суулгасан нэгэн цагаан хус шиг ургав бололтой... Эжий нь хүүгээ санаад горьгүй гээд байх боллоо. Тэгээд бид хүүгээ бараадаж хөдөөлцгөөдөг ч юм билүү гэсгэцгээгээд л байзнаж байна. Тэгээд нүүн очих бол хангай нутгийн намрын азарган борооны хөлөөс урьдхан л очих болно доо гэж ярьж билээ.

ЛААЗАТ ХАР

	 

	Дүйнхэр өвгөнийг дуг нойрон дундаа дугжирч байтал хашааны нь хаалгыг хүн балбаж, нохой хашаан дотроос тэр хүнийг учиргүй хоргоох чимээ гарчээ. Өвгөн нохойн дуугаар сэрж гадаа юу болж байгааг чагнатал нохой, хаалга балбасан хүнийг таньсан бололтой учир начиргүй хоргоохоо болиод гийнан эрхлэх сонсогджээ. Энэ бол таних хүн, эрхбиш ямар нэгэн чухал яаруу хэргээр ирсний тэмдэг.

	— Дүн ажаа! гэж бүсгүй хүн дуудах сонстов.

	Энэ бүсгүй бол төмөр замын гармын сахиул Магмэдийнхтэй айл байдаг Цэндийн их охины дуу мөн гэж Дүйнхэр өвгөн танив. Цэндийнхээр нар унахын алдад ороод гарсан даа. Тэднийхний өнөөдөр байвал зохих хүүхэд шуухад, томчуул цөм байсан. Бүгдээр эрүүл саруул байсан. Харин Магмэдийнхээр ороогүй дээ. Магмэд өөрөө байхгүй... Өнөө гарам дээрээ сахиултай...

	— Дүн ажаа! хэмээн түрүүчийн хүн дахин дуудах мөртөө, хаалга балбав. Нохой хоргоон хуцахын оронд хаалган дээрх хүний яаруу сандруу хэрэгтэйг мэдэн, эзнээ «бушуухан гараад ирээч» гэх аятай гэрийнхээ хаалган дээр ирж гийнан гэр дотор юу болж байна гэх аятай чих сортолзуулж толгой гилжилзүүлэн чагнаж буйг Дүйнхэр өвгөн харж байгаа аятай яг мэдэн, босож байгаагаа мэдэгдэн ханиахад нохой хашааны хаалга дээр гүйн одож «Эзэн босож байна. Одоохон ирнэ» гэх мэт цоройж харайн тоглов. Дүйнхэр өвгөн нас дээр гарч, бие нэлээд ядарсан болохоор босох, гарах гэж их түгдгэнэдэг болжээ. Өвгөн гарах гэж хувцаслах зуураа «Магмэдийнхээр хоёр гурав хоног ороогүй сэн дээ. Гэхдээ тэднийхэн сайн л гэж өдөр хэн нь билээ хэлсэн сэн. Тэгэхээр өөр юм болмооргүй сэн дээ. Цэндийн их охин явааг бодвол тэдний л хоёр айлын нэгэнд юм болсон баймаар. Энэ хавьд, тэдний хоёр айлаас өөр шөнө орой болсон хойно ирж хаалга балбах хүн байхгүй дээ. Үгүй мөн хачин юм даа» гэсээр Дүйнхэр өвгөн гарч маачганан алхсаар хаалган дээрээ очиж:

	— Чи одоо хэн байна аа? гэхэд:

	— А-а би Цэндийн Энхтуяа байна. Дүн ажаа таг унтаж хоцроо юу?

	— Нойр намайг голоогүй байхад би ямар нойр гололтой биш. Унтаж л байхгүй, юу хийж байх вэ гэж өгүүлэн хаалганыхаа оньсыг торхийтэл мулталж хар хонхоо хангинуулан хаалгаа онгойлгосон нь Энхтуяаг лав л хэн нэг хүний өвдөж хавдсан яаруу хэргээр ирээгүй өөр хэргээр иржээ гэдгийг дууны өнгөөр мэдэж санаа уужирсны тэмдэг ажээ. Хаалга онгойв.

	— За тэгээд ямар яаруу сандруу... гээд өвгөнийг борголжин сахлаа имрэн шувтартал, 

	— Үнээ тугалаа гаргаж чадахгүй... Малын эмч байдаггүй газар гэдэг мөн хэцүү еэ... Хөөрхий муу үнээ үхлээ... Ажаа минь арга чарга юу байна гэнэ ээ цаадуул чинь...

	Дүйнхэр өвгөн энэ үгийг сонсоод урам алдав бололтой:

	— Бүр байчхаад хөгшин ахыгаа үнээ тугалын хэргээр дууддаг болсон уу? Таарч дээ. Би та нарт хэзээ ийм юман дээр тус болж байлаа. Гар хуруу гэмтсэн, толгой тархи эвгүй болсон, ойр зуурын илэх барих юманд тус болдог байсан. Одоо болохоор тугалаа  гаргаж чадахгүй байгаа үнээ илүүлэх гэнэ. Их доогтой харламарууд вэ! гээд хаалгаа хаатал:

	— Дүн ажаа эрхгүй тус болох бий л гэцгээхдээ намайг явуулсан юм даа...

	— Ямар ч тус хүргэж чадахгүй. Хөгшин ахаараа шөнө орой болсон хойно, ингэж тоглоом тохуу хийдгээ больцгоовол дээр байх шүү!.. гээд хаалгаа торхийтэл түгжив.

	— Одоо би хаашаа явна аа!... Хөөрхий муу Лаазат... гээд Энхтуяа цааш эргэтэл өвгөн лаазат гэдэг үгийг сонсоод оньсоо дахин яаран торхийтэл мулталж хаалгаа онгойлгон:

	— Энхээ! гэвэл:

	— Ө-өв гээд хаалганаас холдон одсон Энхтуяа эргэн зогтусав.

	— Үгүй чи, ямар үнээ гэв ээ?

	— Ямар үнээ байх вэ дээ, муу Лаазат хар л биз дээ! гэв.

	— Юун лаазат хар! Магмэдийн өнөө муу хөөтэй лаазат хар уу?

	— Өө ямар Лаазат хар байдаг билээ дээ, Дүн ажаа минь. Хөөрхий дээ. Одоо ч бараг үхэж дуусаа биз ээ. Өдөржингөө үйлээ үзэж байгаа амьтан шүү дээ.

	— Э-ээ... насаа нэм гэж. Өнөө муу Лаазат хар маань нээрээ хээлтэй байсан сан бил үү!

	— Тэгэлгүй яах вэ, Дүн ажаа минь...

	— Үгүй одоо яана аа! Та нар ч гэж мөн хачин улс аа! Өдөр... гэрэлт нартай, гэгээн өдөр хэлчхэж болсонгүй юу?

	— Гайгүй болов уу ч гэцгээсээр энэ боллоо. Дүн ажаа минь! Та тэгээд очих уу?

	— Юун очих уу гэж. Очихгүй яах юм бэ. Муу Лаазат хардаа тус болохгүй бол... Аль вэ ор. Миний бүс, малгай хоёрыг аваад ир. Бушуулж үз!

	Энхтуяа гэр лүү гүйн ороод Дүйнхэр өвгөний бүс малгайг авч ирэв. Хашаан дотор нохой үлдэх тул Дүйнхэр өвгөн хаалганы гадна талаас түгжээний сурыг гуд татан хаалгаа түгжээд алхлав.

	— Үгүй ер, цаг бас хачин болсон юм шүү. Лаазат хар... өөдгүй муу Лаазат хар хүртэл тугаллах болчихсон байх юм даа. Юу билээ дээ, энэ чинь! Тэр муу золиг чинь ноднин бяруу байхдаа лаазлагдчихаад биднийг мөн сандаргасан сан. Одоо энэ чинь ноднин биз дээ, Энхээ?

	— Тэгэлгүй яах вэ. Ноднин шүү дээ. Дүн ажаа минь!

	— Муу Лаазат хар жилд л нэг удаа, биднийг сандаргах юм даа. Ямар янзын амьтан бэ! Эрх болохоор тийм байдаг юм уу. Ийм их үнэтэй туньтай амьтан, том болохоороо барагдахгүй их сүүн далай болсон амьтан байх юм байлгүй. Уржнан тугал байхдаа, урт хорхойнд хатгуулчхаад бас биднийг яаж сандаргалаа даа... Э-э муу Лаазат хар, э-э муу Лаазат хар. Би одоо чамдаа тус болж чадах л юм байх даа. Хөөрхийгөө нэрмэсэлчих юм биш байгаа даа... гэж үглэн Дүйнхэр өвгөний алхаж байгааг харахад малд хайртай, тэр дундаа Лаазат хар гэдэг тэр нэгэн хөөрхөн эрх үнээнд аргагүй хайртай нь илхэн байв.

	Дүйнхэр өвгөнд хүмүүс итгэсэн нь оножээ. Тугалаа гаргаж чадахгүй үхэх шахаж байсан Лаазат хард тус болж тугалыг нь эх барьж авчээ. Дүйнхэр өвгөнд хүүхэд багачууд, хөгшин хөвөөгүй дөм баярлав. Магмэдийн том хүү, охин хоёр аавдаа, «Лаазат хар тугалаа гаргачихлаа. Нүүрс шиг хар тугал гарлаа. Зүгээр ч үгүй охин тугал. Дүн ажаа тугалыг нь эх барьж авлаа...» гэж хэл хүргэхээр гүйн одов. Хоёр гурав хоногийн дараа Лаазат хар тэнхэрч, зүгээр болов. Хөөрхөн хар тугал нь ч гэсэн эхийнхээ хэвлийд, үхэх гэж байснаа мартчихсан хүүхэд багачуудын дуу шуунд хөөрч оодгонон гүйх гээд ойчиж, тэгснээ орилон босож дахин гүйх гэж годгонож байв.

	Уншигч та төмөр замын гармын сахиул Магмэдийн бяцхан хар үнээг хүмүүс юунд Лаазат хар гэж нэрлэдгийн учрыг мэдэх гээд л байгаа биз дээ. Лаазат хар бол Магмэдийн ганц халзан үнээний тугал. Тэднийх олон хүүхэдтэй. Олон хүүхэдтэй айлын ганц гөлөг, ганц унага тугалын аль нь ч эрх байдаг нь зүй. Тэр тугал эхдээ эрхлэхээсээ эзнийхээ хүүхдэд илүү эрх болжээ. Хүүхдүүд хаа явна, хар тугал тэнд явна. Хүүхдийн хэн нь байна, хар тугал түүнтэй л цуг байна. Хүүхдүүд юу идэж ууна, хар тугал түүнийг л идэж ууна. Хүүхдүүд юу өгнө, хар тугал түүнийг идэж ууна. Хар тугал уржнан могойнд хатгуулж үхэх шахжээ. Энэ нь мөн л хар тугалын хэтэрхий эрхээс болсон гэж болно. Хүүхдүүд юу барина, юугаар тоглоно, юунд хүрнэ, тэр бүгдэд хар тугал хүрч явдаг байв. Нэг өдөр хүүхдүүд могой олж түүгээр тохуу тоглоом хийсээр хар тугалаа огт мартчихсан байна. Хар тугал гэнэтхэн гүйж ирээд хүүхдийн тоглож байсан могойг сонирхон түүнийг яах ч гэсэн юм бэ бүү мэд, хүүхдүүд дундуур дайран орж могойг мөргөх, үнэрлэх дээр нь тоглох гэж элдэвлэхэд хүүхдүүд хориг тавилгүй, могой тугал хоёрын яахыг харж байтал могой гэнэт гялсхийн үсэрч хөөрхий хар тугалыг орь дуу болтол хатгачихжээ. Удсангүй хар тугалын хүзүү хавдаж үсэртлээ чичрэн дагжиж үхэхийн даваанд хүртэл азаар малын эмч дайралдаж аминд нь оржээ.

	Ноднин хар тугал маань хар бяруу болов. Бяруу болсноос нь хойш хүүхдүүд түүнийг тугал үеийнх нь шиг тийм ч их эрхлүүлэхээ больжээ. Гэвч хар бяруунд хүүхэд л бол хүүхэд болохоор мөн л тэднээс юм горьдон хүүхдүүд хаа явбал тэнд дагаж бараадан явсаар байв. Нэг өдөр хүүхдүүд гол дээр очиж усанд оров. Гол, төмөр замд ойрхон байв. Хар бяруу усанд орж тоглож буй хүүхдийг бараадан замын хажууд идэшлэж байснаа нэг харахад алга болсон байв. Хүүхдүүд түүнийг харьжээ гэж бодов. Орой болж хүүхдүүд гэртээ харив. Хар бяруу гэртээ ирээгүй байв. Халзан үнээ бэлчээрээс ирэв. Хар бяруу алга л байв. Нар хэвийсээр шингэх дөхлөө. Хар бяруу алга болсон нь хүмүүсийн анхаарал татлаа. Тэд юуны урьд ноднингийнх шиг могойнд хатгуулаад хаа нэгтээ үхчхээгүй байгаа гэж эмээв. Хүүхдүүд бярууны эрэлд гарч тэнд л байж мэднэ гэсэн газар бүрийд хүрэв. Олсонгүй. Нар шингэлээ. Харанхуй боллоо. Халзан үнээ «Бярууг минь олж ир. Бярууг минь хаана хийчхээд гаргаж ирэхгүй байна» гэх аятай хангинатал мөөрөөд болохоо байлаа. Сүүлдээ айлын хүмүүс бүгд эрэлд гарлаа. Олсонгүй. Шөнө орой боллоо. Явах газар ч үгүй болж хүмүүс унтаж амарлаа. Хар бярууны тухай элдэв л юм ярилаа. Халзан үнээ мөөрсөөр цөхрөнгөө бараад хэвтэв. Гэвч хүн явах, нохой гүйх, энд тэнд үнээ тугал мөөрөх шуугих чимээгээр мөн л хангинатал мөөрсөөр байв. Хүмүүс хар бяруундаа зовж нойр муутайхан хоноход, хар үнээ ч бараг шөнөжин «уйлж» хонов бололтой.

	Маргааш нь дахиад зүг бүр лүү хар бярууны эрэлд гарав. «Бярууг минь олоогүй байвал орой ирээд, ольж сүлбэж хаяна шүү. Сайхан мэдээрэй та нар!» гэх аятай халзан үнээ хэдэн удаа хангинатал мөөрчхөөд бэлчээр лүүгээ явав. Өдөр хүүхдүүд хар бярууг олж ирэв. Замын хажууд вагоноос буулгаж хаясан их түлээн дотроос хар бярууг олжээ. Тэгэхдээ хар бяруу зүгээр байсангүй, харин нэлээн амаргүй зовлонд учирсан байв. Яасан бэ гэвэл дотроо сүүний шавхруутай лааз долоох гэж байж доод эрүүгээ лаазанд зуулгаад лаазаа сугалж чадахгүй, эрүү нь чинэрч өвдөн дэмий тэнэсээр их түлээн дотор ороод түүн дотроос гарч чадахгүй зовж хоносон ажээ. Тэгээд эрүү нь хавдаж лааз дүүрэн шүлс цус болсон байж. Эрүүний нь лаазыг салгах гэж Магмэдийнхэн бөөн явдал болж эцэст мөг л Дүйнхэр өвгөн ирж байж хоёр яс салгаж өгчээ. Амьтныг учир утгагүй эрхлүүлж элдэвт эрээ цээргүй сургавал сайн тал байдаг авч, муу явдал бас гардгийн нэг жишээ энэ болжээ. Хар бяруу сүүний шавхруутай лаазыг хаанаас олж, эрүүгээ углан зовлонд учирсан бэ? гэвэл төмөр замын хажуугаас билээ. Төмөр зам дагуу яагаад ийм лааз хэвтдэг билээ гэвэл энэ нь гагцхүү зарим нэг зорчигчдын ухамсаргүй явдлаас болжээ. Тэд яадаг вэ? гэвэл саяхан вагонд суугаад газрын хол, усны уртыг зорьж явахдаа идэж уусан хоосон хоолтой элдэв лааз, шил, сав санх, цаас хайрцаг мэт хэрэггүй болсон бүхнээ галт тэрэгний цонхоор хаа хамаагүй шидсээр нэгэн талаар зам гудас, байгаль орчныг бохирлож, нөгөө талаар хүн малд санамсаргүйгээр ч болтугай хор нөлөө болох зохихгүй явдал үйлдэх болсон байна. Төмөр замын гармын сахиул Магмэдийн хар бярууг Лаазат хар гэж нэрлэх болсон нь ийм учиртай юмаа.

	Харин далимд нэг зүйл тэмдэглэхэд Лаазат хард тохиолдсон энэ явдлаас сургамж авч Магмэдийнхэн болон тэр хавийн айлын бүх хүүхэд багачууд өөрсдийнхөө байгаа газраас аваад хоёр тийш нь төмөр замын дагуух газрыг дараагийнхаа зангилгааг хүртэл цэвэрлэн ариутгаж, байгаль орчин, зам гудсыг хамгаалах үйлст маш сайшаалтай үйлс бүтээсэн байна лээ.

ГАНЦ СОНГИНО

	 

	Зуслангаас айлууд нүүж эхлэв. «Муугийн ёс биш монголын маань ёс нүүхээсээ өмнө Дондог, Цэнд хоёрыгоо урьж цай уулгая» гэж Сандаг Ханд хоёр хэлэлцэж тохироод, орой ажлаасаа ирэхдээ хэн нь юу авч ирэхээ ярьж хуваарилахад, Хандын авч ирэх зүйлд сонгино оржээ. Тэр хоёр, ажлаасаа ирүүтээ, сайхан хоол хийх юм болоод мах татах, гурил зуурах, сонгино хальслах... Энэ ээ тэр ээ болсон чинь Ханд сонгино авч ирэхээ мартжээ. «Сонгиногүй хоол хийлтэй биш. Хэнийхээс сонгино гуйдаг билээ» гэлцсэнээ «Хэнийсэх юу байх вэ. Цай уулгах гэж байгаа айлаас өөр сайн танилцсан айлгүй тул Дондог Цэнд хоёроос гуйя» гэснээ, хоёр биеэ «Чи ороод ир. Би яаж орох вэ? Харин чи яв!» гэсээр шаварт унасан шарын эзэн гэв гэх шиг урьд таньдаг улаан нүүр Сандаг явжээ. Сандагийг сонгино гуйхаар явахад «Орсных, аяар ирж цай уу» гэж урьчих гэж Ханд хэлжээ. Сандаг удсангүй нударга шиг том, ганц ширхэг сонгино барьсаар иржээ. «Ирж цай уугаарай» гэж хэлсэн биз дээ? гэж Ханд асуувал, «Золтой л орж. Дондог Цэнд хоёр аль хэдийн хоолоо идчихээд, хүүхдүүдээ дагуулан ой руу орж мөөг түүх гээд гарах гэж байна» гэж Сандаг өгүүлэв. «Тэр хоёр тэгээд мөөгөндөө явах нь уу?» гэвэл «Явлаа... Бид хоёр тэгвэл даруйхан буцаад ирье. Хүүхдүүд ойд үлдээд бүрий болтол мөөг түүнэ биз!» гэж байна гэж Сандаг өгүүлжээ.

	Сандагийн энэ үгийг сонсоод Ханд уртаар санаа алджээ. «Чи юунд санаа алдав даа?» гэж Сандаг асуувал «Дондог Цэнд хоёр долоон хүүхэдтэй. Бага хүү нь дөнгөж хөлд орж тэнтэр тунтар гээд унаж тусан явж байхад, том охин нь гараас гараад, дээд сургуульд орчихсон. Дараах хүү нь цэрэгт. Нэг охин нь үргэлж хээр гадаа суун зураг зурж, бас нэг охин нь толгой өөд татахгүй ном уншиж, хамгийн багын дээд талын хоёр бүсгүй жаал шувууны ангаахай, хэрмийн зулзага тэжээчихсэн... Одоо тэр зулзага хэчнээн хөөрхөн болоо вэ? Хоёр хүүгийн мөр дамжиж дүүлээд, эсвэл өвс ногоон дотор үсчиж дэгдэн, эрх хав шиг дагаад... Тэр хамгийн том эгч охин мөн ажилтай, томоотой, сайхан охин юм. Нэг харахад дүү нараа хооллож, дахиад харахад дүү нарынхаа юм угаагаад, тэгснээ ном барьчихсан... Үгүй тэр мөн гайхалтай охин. Хоёр бүсгүй дүүгийнхээ үс самнаж, эрэгтэй дүү нараа угааж, юмыг нь оёж ч байх шиг. Орой ирэхэд аав ээжийнхээ хоол цайг бэлдээд тавьчихсан. Олон хүүхэд төрүүлээд тэднийг ингэж хүмүүжүүлэх гэдэг ёстой гайхамшиг... Тэгэхэд бид, газар дээр ганц хүүхэдтэй. Ёстой л Дондогийнхоос чиний авч ирсэн сонгино шиг ганц бондойсон бор хүүтэй. Гэтэл түүнийгээ... гээд цааш юм ярьтал нулимс нь цайран иржээ. Сандаг Хандынхаа үгийг сонсон суусаар бас юм бодон сэтгэл хямарчээ. «Чи уйлж байна уу? Уйлах уруу доройн шинж гэдэг юм. Хоёулаа одоо, хүүгээ хүн шиг хүн болгоно оо хө...» гэхэд «Би муу юм бодоод уйлсан хэрэг биш ээ. Энэ сонгино ганцдахгүй аагтай юм» гэж Ханд өгүүлэхэд Сандаг, Хандынхаа тэр үгийн Цаад утгыг гүйцэд ойлгосонгүй. Хэсэг чимээгүй байтал «Азаар чи бид хоёр, энэ жил Дондог Цэнд хоёртой айлсжээ» гэж Ханд өгүүлэхэд «Тэгж яривал, чи минь зусланд нүүж ирэн, Дондог Цэнд хоёртой айл буухад, тэдний хүүхдүүдийг харчхаад юу гэж байлаа. Пээ бүү үзэгд, энэ олон шоргоолж шиг хүүхэд, ганц хүүг минь яачих болоо... гэж байл уу. Чи тэр үгээ огт хэлээгүй юм шиг ор тас мартчихсан чинь яамай...» гэж дотроо боджээ.

	Сандаг Ханд хоёрын, ганц хүүгийн нэр Төмөр. Тэр хоёр өглөө хүүгээ гэрт орхин ажилдаа явахдаа идэж уухыг зэхэн, эрхэлж тоглох элдэв тоглоом бэлдэн «Ийш тийш тэнэж болохгүй. Айлын хүүхэдтэй нийлж болохгүй. Ажлаас ирэхдээ ийм тийм тоглоом, захисан боов чихрийг авч ирнэ» гэж ам өгөөд явна. Дондог Цэнд хоёрын хүүхдүүдийг Төмөр харахад, үргэлж л зай завгүй юм хийж, ном уншиж, наадаж тоглон харагдана. Тэд хааяа юм хүмээ булаацалдаж, уйлж шуугин харагдавч төдхөн эв найртай болчихсон байна. Тэд олуулаа боловч дандаа өөр хоорондоо наадан шуугих нь заримдаа уйтгартай байдаг бололтой Төмөрийг «нааш ир. Хамт тоглоё» гэхэд Төмөр тоглоомоо хармалдаг юм уу, ер яадаг юм бэ, тэдэн дээр очихыг үл хүснэ. Үнэнийг хэлэхэд Төмөрийн янз бүрийн сонин сайхан тоглоом, иддэг амттан тэргүүтэн заримдаа Дондог, Цэнд хоёрын бага балчир гурван хүүхдийн хорхойг хүргэдэг байж. Төмөр өглөөхөн хирдээ байшингаа тойрон овоо идэвхтэй тоглож харагдавч асар удахгүй тоглоомоо энд тэнд хаяж цацлан, хийх юмаа олж ядахдаа хүний санаанд оршгүй юм хийж эхэлдэг болжээ. Сандаг, Ханд хоёрыг нэг удаа ажлаасаа ирэхэд, Төмөр сав саяхан авч өгсөн хамгийн үнэтэй тоглоомоо алга хийсэн байв. «Тоглоомоо яасан бэ» гэвэл «Энэ айлын хүүхдүүд миний тоглоомд их шохоорхдог юм. Тэд авсан байх» гэжээ. Ханд, хүүхдийнхээ тоглоомыг тэднийхээс очиж нэхэх гэхэд Сандаг «Хэрэггүй ээ, тэдний хүүхдүүд аваагүй байж мэднэ. Тэд, сүрхий дэгтэй хүүхдүүд шүү. Хүний юм авах байтугай, энд тэнд хэвтсэнийг эзэнд нь авч ирэх хүүхдүүд, өөр хүүхдүүд аваа биз ээ» гэхэд Ханд, Чи айлын хүүхдийг магтаж, өөрийн ганц сонгино шиг хүүг дэггүй гэх чинь үү. Тэгж яривал хүү маань дэгтэй шүү...» гэх мэтээр хүүгээ өмөөрч, Төмөрийг хөршийнхөө хүүхдээс улам хөндий байлгах алхам хийжээ. Хэд хоногийн дараа Сандаг Ханд хоёр ажлаас ирэхэд, өглөө хөөрүүлээд тавьсан төмпөнтэй сүүнээс балга ч үлдсэнгүй байжээ. Сүү хэрхсэнийг Төмөрөөс асуусанд «мэдэхгүй» гэхээс өөр үг хэлсэнгүй. «Энэ олон хүүхэдтэй айлтай хаяа хатгаж байхад төмпөн дүүрэн сүү байтугай поошиг дүүрэн ус үлдэхэд бэрх. Ямар гайгаар ийм айлтай айлсав даа. Төмөр чи, эдэнтэй нийлж өөдтэй амттайгаа өгөөд өөрөө чи эдний шаг шавхруунаас иддэг байх. Дахиад иймэрхүү юм болбол хотод чамайг авч орж, өдөржин эзгүй байшинд цоожилж байгаад орой авч ирж байна шүү» гэж Ханд хангинажээ. Ханд ийнхүү хүүхдээ улам ганцаардуулах, улам зай завтай байлгах бас нэг алхам хийжээ. Асар удсангүй Төмөр, ойрхон байсан айлын байшингийн саравчинд үүр барьж өндөглөсөн хараацайн ангаахайг үүрнээс нь унагаж сүйтгэсэн тухай нэг оройг эзэлсэн яриа боллоо. Ханд бас «Дондог Цэнд хоёрын шувууны ангаахай, хэрмийн зулзага тэжээж гайхуулсан хүүхдүүдийн гай» гэж үглэв. Хэд хоног өнгөрөөд байтал дуу цахилгаантай ширүүн бороо орлоо. Дондогийн том охин харвал Төмөр байшингийнхаа үүдэнд чармай нүцгэн шахам аадар бороонд усан хулгана болтол нэвт цохиулан уйлж харагджээ. Дондогийн охин цув нөмрөн очно. Төмөр түлхүүрээ хаячхаад байшиндаа орж чадахгүй осгож үхэхэд хүрч байжээ. Төмөрийг манайд оч гэсэнд очихгүй, цуваа өгөхөд нөмрөхгүй болохоор, дүү нартайгаа адилхан санаж, хүчээр чарлуулан гэртээ аваачаад арайхийн тогтоон байтал Сандаг Ханд хоёр ирж «Байшин цоожтой, хүүхэд эзгүйд хирдхийн үймтэл Төмөр Дондогийнхоос уйлан хайлан иржээ. Төмөр түлхүүрээ хаяжээ. Тэд цоож цуургаа эвдэн байшиндаа орлоо. «Дондог Цэнд хоёрын охин туслаагүй бол хүү маань сүйд болох дөхөж. Тэдний хүүхдүүд ийм тусч сайныг мэдсэн бол эртхэн гээд», Ханд үгээ дутуу орхижээ. Үүнээс хойш Сандаг Ханд хоёр, хүүхдээ Дондогийн охинд захиж явдаг болов. Гэвч Төмөр айлынхаа хүүхдүүд болон хүн амьтанд мэдэгдэхгүй хэрэг түвэг тарьсаар байжээ. Их халуун өдөр. Төмөр наранд цохиулж сүйд болоход, Дондогийн хээр гадаа сууж үргэлж зураг зурдаг охин, нойтон ширэг духан дээр нь тавьж тус болжээ. Чухам үүнээс хойш, Хандын сэтгэлд хөршийнхөө хүүхдүүдийг ажилтай, томоотой, тусч хүүхэд гэж аргагүй ойлгож, Дондог Цэнд хоёрын хүүхдүүдтэй анхнаасаа Төмөрийгөө нөхөрлүүлдэг байж. Одоо тэднээс хүүгээ ганц өдөр салгахгүй гэж бодтол, зуслангийн хугацаа зургаан сар биш учир айлууд нүүж эхлэн, Сандаг Ханд хоёр сайн хөрш Дондог Цэнд хоёрыгоо ийнхүү цайлахаар шийдсэн байжээ.

	Тэр орой Сандаг, Ханд, Дондог, Цэнд дөрөв хэзээний дотно сайн хөршүүд шиг яриа хөөр болон идэж ууж суутал Төмөр зусланд гарсаар эхлээд алга хийсэн үнэтэй цайтай тоглоомынхоо оронцгийг барин иржээ. «Хаанаас олов?» гэж асуухад «Модны хаяанд тоглож байсан жаалууд дотор нэг хүү барьж явна» гэжээ. «Хөршийн маань хүүхдүүд авсан» гэж би муухай юм санажээ гэж Ханд бодмогц дотор харлах шиг болжээ. Тэгтэл «хүүе ээ төмпөнтэй сүүг чинь тугал ууж байна» гэж хөршийн хүү гүйн иржээ. Байшингийн доогуур хөргөхөөр тавьсан сүүг алаг тугал ховх уучхаад амаа долоон гэдсээ цүзэлзүүлэн одов. Тэр тугалыг хараад «Энэ олон хүүхэдтэй айлтай хаяа хатгаж байхад төмпөн дүүрэн сүү байтугай поошиг дүүрэн ус үлдэхэд бэрх» гэж би хөршийнхөө хүүхдүүдэд хар буруу санасан минь ямар шившиг вэ» гэж бодоход Хандын нүүр бүүр халуу оргиод Сандагийгаа ч харж чадахгүй газар шагайжээ. Тэгтэл Дондогийн хоёр бага хүү хэрмийнхээ зулзагыг торон савтай авчран Төмөрт бэлэг болгон өгчээ. «Ийш миний хүү ёстой уйдахгүй юмтайгаа ч боллоо доо. Ийм хөөрхөн найзтай болсон Хойно хараацайн ангаахай хөндөх байтугай харсан бүгдээ хайрлан хөөрхийлдөг бололгүй яах вэ» гэж Ханд дотроо боджээ.

	Тэр дөрөв орой болтол идэж уун, хөөрч хуучлаад Дондог Цэнд хоёр дөнгөж гэртээ ортол, Төмөр хойноос нь томоо гэгчийн цаасан хайрцагтай юм өргөн орж иржээ. «Үгүй хүү минь чи юугаа бариад ирэх чинь энэ вэ?» гэж Цэнд асуувал «Миний хамаг тоглоом. Одоо над хэрэг байхгүй. Гурван бага дүүдээ бэлэг болголоо. Би сургуульд орно шүү дээ. Над хэрмийн зулзага байна, гүйцээ...» гээд Төмөр гүйн оджээ. Төмөрийг гэртээ ороход хэрмийн зулзага оосортой юм Хүзүүндээ өлгөчихсөн, түүнээсээ салж ядан дэгдэж явав. Зулзагыг барьж чирсэн юмыг салган үзвэл Төмөрийн алга хийсэн түлхүүр байв, «Энэ муу зулзага алга болсон түлхүүр хаанаас олдог байна» Тэжээсэн эзэдтэйгээ адил яасан тусархаг амьтан бэ?» гэж Ханд өгүүлэхэд «Хүү маань түлхүүрээ хаяагүй, гэртээ юмны араар унагасан юм байна даа. Түүнийг нь зулзага олоод ирлээ» гэж Сандаг өгүүлжээ. Ханд, орондоо орохдоо айлын хүүхдийг хийх юмгүй, хий дэмий байлгах гэдэг аймшигтай гай гамшгийн юу ч хийж болох эх үүсвэр байдаг юм байна даа. Тэр дундаа, хүүхдийг ганц юм, эрх танхил юм гэж юм бүхнээс болгоомжлон ганцаардуулах уу! Дондогийн охид ганц сонгино шиг хүүд маань хэчнээн ч тус болов доо... Хойтон жил болж өгвөл Дондог Цэнд хоёрынхтойгоо цуг зусланд гарах арга бодох юм шүү!» гэж өгүүлэхэд «Дондог, Цэнд хоёрын охин туслаагүй бол хүү маань сүйд болж дөхөж... Тэдний хүүхдүүд ийм тусч сайныг мэдсэн сэн бол эртхэн... гээд Чиний хэлээгүй, үнэндээ хэлэх зүрх хүрээгүй үг, чухам энэ үг байсан юм даа» гэж Сандаг бодон сэтгэл хангалуун байжээ. «Хойтон жил Дондог Цэнд гуайнхтай хамт зусланд гарвал ёстой гоё оо!

	Би тэдний хүүхдүүдэд хайртай. Тэд нар хөөрхөөн... Бондойсон бов бор. Тэр хамгийн жижиг бацаан их эгдүүтэй. Хамар нь алим шиг монцойгоод, бүр хазаад авмаар байдаг юм байхгүй юу! Намайг тэд, нааш ир хамт тоглоё гэж дандаа дууддаг юм шүү дээ. Тэгэхэд эжий л... Дүүгүй ганцаар ч хэцүү юм...» гээд Төмөр бушуухан хөнжилдөө шургажээ.

	Ханд хүүгээ хараад «хөөрхий дөө ганц сонгино шиг хүү минь...» гээд уртаар санаа алджээ.

	 

	1976. VI. Улаанбаатар

	 


ХӨХ УХНАДАЙ

	 

	Зуны дунд сар гарлаа. Манайх түрүүлж зусланд нүүв. Зуслан хүний сэтгэл сэргээж, хүүхдүүд даль жигүүр ургасан мэт хөл хөөрцөг болов. Сүүлийн хоёр жил манай зуслангийн хүүхдийн «Байгаль хамгаалах хэсгийн» ахлагч байсан Төмөр даргын хүү Бат манайхантай цуг зусланд очсон юм. Бат зуслангийн цай уучхаад, манай хоёр хүүг дагуулан хойд уулын ой руу явлаа. Гурван хүү ой руу ороод нэлээд удав.

	Оройхон гурван хүү, бавгар хөх ухна майлуулан хөтөлж ирэв.

	— Энэ ухныг таньж байна уу? гэж хүүхдүүд асуув.

	Би тэр хөх ухнын хүзүү дэх тэмээнээс тэмдэгтэй хоёр цагаан унжлага молцгийг хараад, 

	— Энэ чинь ойн сахиул Пунцаг өвгөний ноднингийн хөх ишиг байна шүү дээ. Ээ харла даа гэж, ядахдаа өрөөсөн эврээ яагаа вэ гэв.

	— Үгүй энэ чинь ноднин өдийд хөөрхөн хөх ишиг байсан. Зунжингаа манай зуслангийн хүүхдүүдийн эрхлүүлж хайрласан энхрий амьтан байсаар намар зуслангаас нүүхэд бавайсан сахалтай, тал сар шиг хоёр лут эвэртэй, бие томтой, цангинасан сайхан дуутай амьтан болсон сон. Гэтэл энэ маань одоо яахаараа ингэж үзлийн амьтан болчхов доо...

	— Жигтэй сайхан ухна болмоор байсан. Өсөж том болох байтугай улам жижиг ч болчихоо юу?

	— Хэлбэр галбир гэдэг нь шатрын тэмээ шиг тэвхийсэн дөв дөрвөлжин хэчнээн хөөрхөн амьтан байлаа...

	— Тэгэхэд одоо нуруу нь хотойж, хамар нь харчийн, үс ноос нь барилдаж ширэлдээд өнгөрсөн өвөл, саяхан шувтарсан хаврыг яаж даваа юм бол гэх мэтээр манайхан шуугьж гарлаа.

	— Пунцаг өвгөн охин ишиг биш болохоор нь хөөрхий амьтныг гаргуунд нь хаяж дээ. Ноднин манайхан зуслангаас нүүхэд энэ маань энд майлаад хоцорсон сон. Өвөл хавар энэ хэлэн байшин нөмөрдөж, айлуудын үнээ малын өвс тэжээлийн хог шаг гоочилж байгаад, ногоо цухуйж яргуй дэлгэрэхээр хөдөөлсөөр ой руу орж дээ гэж би хэлэв.

	— За одоо яах вэ. Айлууд нүүгээд ирэхээр наадах чинь хүүхдүүдийн талх боовтой залгаад дороо сэргээд явчихна. Харин энэ маань өрөөсөн эврээ яахаараа хуга дэлсүүлчихсэн байдаг билээ гэж манай хүүхдүүдийн эх асуулаа. 

	Бидэнд хөх ухнадайн өрөөсөн эврээ гээсэн шалтгаан оньсого мэт таагдахгүй үлдэв. Хөх ухнадай зусланд манайхыг нүүж ирсэнд гялайв бололтой. Хүүхдүүдийн илүүчилсэн талх боов амтархан идэж, ёотонг яс тачигнуулан идэх нохой мэт амтархан идэж байв. Шөнө орой болтол хөх ухнатай байшингийн үүднээс холдсонгүй. Биднийг унтахад, хөх ухнадай гэр орондоо ирж, сэтгэл амарсан юм шиг гадаа довжоон дээр хөлөө жийн унтаад өгөв. Хоёр хүү маань баттай хамт унтахаар хэвтсэн авч хөх ухнадайн өрөөсөн эврээ гээсэн шалтгааныг тайлах гэж янз бүрээр ярьж байв.

	Тэдний яриаг чагнавал:

	— Хөх ухнадай ноднин хэчнээн мундаг амьтан байлаа даа....

	— Харин тийм ээ. Манай хашаа руу гаднын хүүхдүүд орох гэхээр мөргөх гэнэ.

	— Нохойг бүр ч үздэггүй сэн...

	— Тийм. Нохой хашаа руу орох гэвэл майлж, бидэнд дохио өгөөд хүүхдүүдтэй уралдаад хүрдэг сэн...

	— Сүүлдээ нохой байтугай айлын нэг том хар бухыг мөргөх гэж маяглаж бидний инээд бараа биз дээ?

	— Тэгсэн чинь одоо ийм хөөрхий амьтан болох гэж...

	— Одоо ч бараг тагтаа жунгаанаас айх байх даа...

	— Олон бор болжмороос ч айх байхаа даа...

	— Элээнээс лав айна даа...

	— Үгүй өнөө Паалаан маань яагаа болоо?

	— Бас нэг газар, хөх ухнадай шиг ядарчихсан яваа юм биш биз дээ?

	— Магадгүй нэг хөлөө хуга цохиулсан ч юм уу, аягүй бол сүүлгүй болчихсон ч явж мэдэх юм.

	Сүүлгүй болчихсон ч явж мэдэх юм гэж Бат өгүүлснээс болоод гурван хүүхэд баахан инээд ханиад болов.

	— Паалаан том, хачин сэгсгэр үстэй харахад ер нь сүртэй нохой боловч хөх ухнадайгаас ухаангүй айдаг сан...

	— Анх харангуутаа Паалааныг ёстой яйртал мөргөснөөс хойш...

	— Тийм ээ. Паалаан даанч санамсаргүй байж байгаад хөх ухнадайд ёстой нэг гэнэгүй мөргүүлсэн юм даа...

	— Тийм ээ. Нохой нэг л айлгасан амьтнаасаа бараг дандаа айж явдаг байхаа...

	— Паалаан бидэнтэй хамт байх дуртай боловч хөх ухнадайг харвал сүүлээ хавчаад л алга болдог сон...

	Сүүлээ хавчаад гэж... Одоо сүүлгүй болчихсон байвал яах вэ? гэж Бат өгүүлснээс болоод хүүхдүүд дахиад инээлдэв.

	Тэгснээ гурван хүүхэд, зусланд ямаа, нохой, муур зарим нь туулай хэрэм хүртэл тэжээж хүүхэд шуухдаа саатуулж байгаад, зуслангаас нүүх болохоороо хөөрхий амьтдыг эзэнгүй хаячхаад нүүчихдэг нь ёстой тусгүй юм. Хөх ухнадайг Пунцаг өвгөн охин мал биш болохоор нь хаяа шүү дээ. Зунжин эхийг нь сааж сүүг нь уусан мөртөө муухай ч юм даа гэх зэргээр өөр хоорондоо шүүмжлэн ярилцав.

	Хүүхдүүдийн яриа хөөр цөөр цөөрсөөр төдхөн нам унтав.

	Үүр цайж байх үед хөх ухнадай майлав. Их буугаар буудсан ч сэрэмгүй бөх унтаж байсан бага хүү минь хөх ухнадайн майлах дуугаар сэрхийн, өндийж нүд нь аниастай чигээр «хөөш, Баадай ах аа! хөх ухнадай майлж байна... майлж... Паалаан... ирсэн паа паа... гэснээ буцаад унтаад өгөв.

	Маргааш өглөө нь бид ёстой сонин юм үзлээ. Хүүхдүүдийнхээ шөнө орондоо яриад байсан өнөөх Паалаан гэдэг сэгсгэр том нохой, хөх ухнадай хоёр байшингийн нөмөрт, өвөлжин хунгарласан цасны чийгээр ургасан сахлаг ногоон дээр нуруугаа нийлүүлчихсэн унтаж байхыг харлаа.

	Хөх ухнадай өрөөсөн эврээ хуга цохиулсны учир олдоогүй байтал өнгөрсөн зун хонь чоно хоёр шиг дайсагналцаж байсан нохой ухна хоёр маань энэ хооронд бас яагаад ийнхүү дотно анд бололцсоны учир ойлгогдохгүй хоёр дэх шинэ оньсого нэмэгдлээ. Ямар ч болтугай үүр цайж байх үеэр хөх ухнадай майлсан нь нэгд, тэр хоёр бие биесийг «дуудалцаж» олсон хэрэг байж. Хоёрт, манайхыг нүүж ирсэн гэдгийг нэгэндээ «хэлжээ» гэж бид ухаарсан юм.

	Манайхан увж цуван нүүж ирсээр хэд хоногийн дараа бүх айл зусланд гарч гүйцлээ. Хүүхдүүд маань хөх ухнадай, сэгсгэр Паалаан хоёртойгоо цуг харьяа газрынхаа байгаль орчныг харж хандахаар явдаг боллоо.

	Нэг өдөр ойн сахиул Пунцаг өвгөн манайд орж ирэв. Өвгөн бидэнд өнгөрсөн өвөл, хавар ямар сонин хачин явдал тохиолдсоныг хуучилж суутал хүүхдүүд ойгоос буцаж ирэв. Мэдээжийн хэрэг тэдэнтэй цуг хөх ухнадай, сэгсгэр Паалаан хоёр орж ирэв. Өвгөнийг хараад хөх ухнадай хэдэн удаа майлав. Түүний майлахыг харвал өвгөнд нэг л гомдсон маягтай.

	— Өвөө хөх ухнадай яаж байж өрөөсөн эвэргүй болоо вэ? гэж манайхан их багагүй сонирхон асуув.

	— У-а-а, энэ муу өөрөө л овилгогүйтэж явж тэр гээд өвгөн юм ярих дургүй янзтай болтол, 

	— Өвөө тэгээд чухам яасан хэрэг вэ? гэж Бат асуув.

	— Э-э дээ хүүхэд минь бяраа ч гэх үү, хир хэмжээгээ ч гэх үү, мэдэхгүй байж саваагүйтэх тун тусгүй шүү. Энэ муу чухам тэгж явж сайхан эврээсээ салсан юм. Аюултгүй сайхан ухна болох байсан юм сан. Одоо энэ мууг хэн тоох вэ дээ гээд өвгөн дуугүй болов.

	— Тэгээд чухам юу болсон юм бэ? гэж бид дахин шалав.

	— А-а шал дэмий юм... хөгийн юм л очиж очиж ухнаас гарах юм. Хүн ер хачин юм үзэх юм хуна даа...энэ тэр гэж цааргалж байж өвгөн доорх сонин явдлыг бидэнд ярьж өглөө.

	Нэг орой Пунцаг өвгөний үнээ дагаж байсан том хүрэн бух, усгүй хөх жалгын өндөр эргийг шөргөөж, шороо цацлан байтал хөх ухнадай эрэг дээр хүрч очжээ. Хөх ухнадай, хүрэн бухыг харж, өндөр эрэг дээрээс мөн л сүр бадруулан үзэлцэх янзтай болон тал сар шиг эврээрээ гайхуулан, оо-оо! хэмээн хамраа сарталзуулан газар цавчлан ухасхийтэл, эгдүү нь хүрсэн омголон хүрэн бух, эрэг өөд ганцхан ухасхийгээд, хөх ухнадайг эвэртээ өлөн гэдрэгээ шидсэнд эргийн нөгөө талын ирмэг дээр муухай орилон ив буужээ. Хөх ухнадай эргийн ирмэг рүү амьтай амьгүйн хооронд гулдайн унатал хүрэн бух дахин дайрчээ. Агшин зуурын дотор болсон энэ явдалд, малын хотонд байсан хэн ч амжиж хориг хийж чадсангүй аж. Гэтэл азаар хөх ухнадайн шидүүлсэн эргийн тэнд хэвтэж байсан сэгсгэр Паалаан цочихдоо омголон хүрэн бух руу хар хур хэмээн хоргоон дайрч, хүрэн бухыг зайлуулж, хөх ухнадайг аварчээ. Сэгсгэр Паалаан энд байгаагүй бол хөх ухнадай хүрэн бухын хурц эвэр, хүнд хөлд дахин өртөх байжээ.

	Хүмүүс гүйлдэн ирж, хөх ухныг үзвэл тэр нь өрөөсөн эврээ хуга шидүүлэхээр барахгүй хөдөлж чадахгүй болтлоо бэртсэн байжээ. Хөх ухнадай зул тал хүртэл бараг хэвтээр тэжээлгэжээ. Ингээд бид хөх ухнадайн өрөөсөн эврээсээ салсан гунигтай түүхийг мэдэж, ийнхүү нэг дэх оньсогын учир олдоод байтал хоёр дахь оньсого болох хөх ухнадай, сэгсгэр Паалаан хоёрын түүхийг Пунцаг өвгөн аандаа яриандаа халж өгүүлсэн нь:

	— Тэгээд яах вэ дээ. Ядарсан амьтанд дээрэлхэх дуртай амьтан бас мунддаггүй хойно доо. Хөх ухнадайг хөдөлж ядан хэвтэж байхад муу сайн ишигнүүд ч дээр нь гарч тоглох гэнэ. Тугал бяруу ч очиж өдөх шөдөх гэнэ. Хүүхдүүд ч оролдох гэнэ. Тэр бүрийд энэ муу уурлаж унтууцдаг юм уу, бие нь шархиран өвддөг юм уу, муухай орилно. Тэгэхээр хэн түүнийг очиж хамгаалдаг бэ? гэхээр энэ муу сэгсгэр Паалаан. Паалаан маань сүүлдээ бүр хөх ухнадайг хамгаалж дэргэд нь хэвтдэг боллоо. Нохой гэдэг ер их ухаантай амьтан юм даа. Хөх ухнадайд идэх уух юм ч зөөж явах юм даа. Тэвштэй ус зууж, чирч явахыг харлаа. Боодолтой, шуудайтай өвс ч аваачихыг үзлээ... Хөх ухнадай босож ойр зуур яваад ирдэг болохоор сүүдэр нь шиг дагаж явахыг ч харлаа. Хөх ухнадай хэвтэртээ эгж ирж чадахгүй, хаа нэгтээ хэвтчихвэл дэргэд нь сахиад суучихна. Хүйтэн салхи хөдлөх, цас орох үед нөмөрлөөд хэвтчихсэн байна. Тэг тэгсээр сүүлдээ нэг үүрийн хоёр шувуу шиг нэгнийхээ илч нөмөрт нуруугаа нийлүүлэн хэвтчихсэн байдаг боллоо. Өвөл өнгөрч цагаан сар гарах үед хөх ухнадай овоо тэнхэрлээ цаг сайжирч ногоо цухуйх үед энэ маань бүүр дээрдэж хүний гар харахгүй болж гэрээс холдлоо. Яргуй гарлаа. Ямаа яргуй хоёр золгохоор тэгээд юмны учир олддог хойно хөх ухнадай айдаггүйгээ авдартаа хийх нь тэр. Өдөр энэ хоёр маань нэг нэгнийгээ үгүйлэх нь гайгүй. Харин шөнийн хоногт хөх ухнадай хаа хонох бол Паалаан тэнд очиж бараа болно. Паалаан байгаагүй бол хөх ухнадайг эзгүй ноход аль хэдийн шамшчих байсан л даа. Хөх ухнадайг хэд хэдэн удаа эзгүй нохдын аюулаас Паалаан хамгаалахыг бид үзэв. Үүнийгээ хамгаалах гэж байж нэг удаа хэдэн сүрхий нохдод Паалаан маань бариулах дөхөж байхад нь бид бүр буу дуугаргаж явж Паалааныг салгаж авсан юм. Юмны учир гэдэг их сонин байх юм хүүхдүүд минь. Паалааныг маань эзгүй ноход барих дөхөхөд хөх ухнадай учиргүй майлж бархиран бидэнд «хэл мэдээ» болсон юм. Ингээд л энэ хоёр маань нэгнийхээ аминд ээлжээр орсон юм. Хүнтэй хамт амьдардаг мал араатан хоёр хүртэл аюултай цагт нэгнийгээ тэгж аварна гэдэг хүний санаанд оромгүй л зүйл байлтай. Гэтэл ийм явдал барин тавин тохиолдох юм. За тэгээд та нар зуслангаас нүүж яваад эргээд нүүгээд иртэлх хугацаанд бидний үзсэн гол сонин юм гэвэл бараг энэ шив дээ гэж Пунцаг өвгөн яриагаа дуусгав.

	Ийнхүү бид, ноднин жил хонь чоно хоёр шиг өштөн байсан хөх ухнадай, сэгсгэр Паалаан хоёр энэ хугацаанд хэрхэн хагацашгүй хоёр анд болсны үүх түүхийг мэдэж авсан юм даа.

	Ойн сахиул өвгөн Пунцаг энэ түүхийг ярьж өгөөгүй бол бид хөх ухнадай, сэгсгэр Паалаан хоёрын энэ явдлыг мэдэхгүй л өнгөрөх байсан даа!

	 

	1980. Х Улаанбаатар

	 


СҮҮЛЧИЙН ХУЛАН

	Эгч Т. Нацагсүрэнд

	 

	Зурагтаар «Амьтдын ертөнцөд» нэвтрүүлэг эхэлбэл, манай гэрт өөр зүйл, юу болж байсан ч түүнийг анхаардаг ухаантай хүн нэг байхгүй болдог. Саяхан хулангийн тухай нэвтрүүлэг явав. Өргөн их говь нутаг... Жигдхэн цагаан тоос татуулсаар хэд хэдэн сүрэг хулан хөөцөлдөж давхилдан гарч ирэв. Дүрс солигдож, бидний танил сэтгүүлч Василий Михайлович Песков, миний багш Андрей Григорьевич Банников хоёр, үзэгчдэд хулангийн тухай сонирхолтой харилцан яриа хийх болов. Василий Михайловичийг харах бүрийдээ баярлаж, багшийгаа харахдаа: «хөөрхий дээ, багшийн минь нас ахиад л байна» гэж би боддог юм. Дахиад хулан... Өөртөө томдсон юм шиг толгойтой, зассан юм шиг дэлтэй, урт хөлтэй, гонзгойдуу биетэй, тонтгор бөгстэй, цүрдгэр гэдэстэй сонин амьтан шүү. Шоволзсон соргог чих хулангийн гол аврал бололтой. Давхихад унжсан сүүлний үзүүр хэсэг хойш хийсэх аж. Давхиутаа хоёр тийш мурьж, эргэн эргэн харахыг ажвал хөөн мөрдөгчийг яавал орхих вэ гэж яаран түйрэн яваа болов уу гэх бодол төрнө. Энэ бол хулан хурдан боловч холч биш, амархан цуцдагийг гэрчлэх мэт. Хулан хэдийд ч толгой хаялж явна. Яагаад ингэдэг юм бэ? гэвэл, бурхан багш, хулангийн толгойд хазаар ногт зүүгээд, жолоо цулбуурыг нь эвхэлгүй тавьсан учраас хөөрхий хулан чирсэн жолоо цулбуураа гишгэчих бий гэхдээ ийнхүү толгойгоо хаялж явдаг гэсэн домог байдаг... Зураг солигдож, багш, Песков хоёр дахин гарав.

	— Одоо манайд хэчнээн газар хулан байна вэ?

	— Дөрөв дэх газраа цөөн хулан саяхан тавиад байна.

	— Яагаад ингэж газар газар хулан тавьж байгаа юм бэ?

	— Юмыг яаж мэдэх вэ гэх дээ... Гай газар дороос гэж үг бий. Нэг газар байгаа хуланд гай түй тохиолдох юмаа гэхэд нөгөө газрынх үлдэнэ шүү дээ.

	— Манай улс одоо хэчнээн хулантай болоод байна вэ?

	— 2500 гаруй

	— Улаан номоос хуланг хасвал яасан юм бэ?

	— Түүнд яарах хэрэггүй. Тэгж хэзээ ч амжина шүү дээ.

	Дахиад хулан... Эхээ даган яваа унагануудыг харахад илжигний унага санаанд орно. Хулангийн гүү голдуу үүрээр унагалдаг. Хулангийн гүү унагалах болоход сүрэг нь түүнийг битүү хүрээлэн зогсдог. Энэ бол нэгд, гүү унагалж буйг нууж, хоёрт, нялх унагыг хамгаалж буй нь тэр гэдэг... Дэлгэц дүүрсэн олон хулан дотор зөндөө нялх унага харагдана. Эдний дотор өнөө өглөө үүрээр гарсан унага хэд хэд байна гэх бодол төрлөө. Дахиад багш, Песков хоёр, хулангийн тухай сонин нэвтрүүлэг биднийг ёстой эзэмджээ. Хэдэн минут энэ нэвтрүүлэг явсныг бид мэдсэнгүй.

	Нэвтрүүлэг шувтарч, бид, нэг нэгийгээ сая харж байгаа юм шиг яриа хөөр болтол ар талд минь хүн шуухитнах сонстов. Эргэн харвал эгч минь сууж байна. Ёстой овоо хэдэн сар барааг нь хараагүй эгч, ар талд сууж байна. «Амьтдын ертөнцөд» нэвтрүүлэг эхэлбэл манайд ухаантай хүн байдаггүй болдог гэж дээр өгүүлсний бэлэн жишээ энэ. Эгчийг орж ирэхийг хэн ч ажсангүй. Бодвол нисэх суух хоёртоо сүр сар хийсэн чимээ гаргадаг шувуу шиг эс орж ирсэн ч, муур юм уу сүүдэр шиг анир чимээгүй орж ирээгүй баймаар юм даа... ёстой хачин юм даа...

	— Эгч ээ!... Та уйлаа юу даа? Бие тань зүгээр биз дээ?

	— Би зүгээр дүү минь..

	— Хоёр охин!

	— Зүгээр...

	— Хонгор ач?..

	— Зүгээр...

	— Та хэзээ орж ирээ вэ?

	— Кино дөнгөж эхэлж байхад...

	Эгчийгээ ажваас бараг «Амьтдын ертөнцөд» нэвтрүүлгийн турш уйлсан бололтой. «Уйлснаас бүү асуу» гэдэг. Хоёр охин, хонгор ач зүгээр гэхийг бодоход эгчийн уйлсан явдал өөр зүйлтэй холбоотой боллоо. Хулангийн амьдрал эгчийн минь сэтгэлд юм хийгээ юу гэвэл огтхон байж болмооргүй зүйл гэвэл тэр билээ. Эгчийнхээ уйлсан шалтгааныг эс мэдвэл миний санаа амрах янзгүй болов. Юманд учир суманд гичир гэж байдаг. Зугуухан ярьж хөөрсөөр эгчийнхээ уйлсан шалтгааныг олж мэдлээ. Тэгээд чухам юу олж мэдсэнээ өгүүлье.

	...Яг хэлж мэдэхгүй байна. Юу боловч 1936-37 оны үе юм сан. Зургаадугаар сарын эх хавьд нар хиртэв. Урьд өмнө нар хиртэх гэдэг юу болдгийг үзээгүй болохоор тэр зуны нар хиртэлт үнэхээр аймшигтай санагдаж билээ. Нар бараг мандуутаа хиртэж эхэлсэн юм. Тэр өдөр тэнгэр арчсан толь мэт тунгалаг байв. Бага үд болоход нар битүү хар юм болж, газар дэлхий хар сааралтаж, хүүхэд багачуудыг төөрөөд алга болчихно гээд гэр, томчуул хоёроос холтгохгүй байв. Их үдийн үед нарны хиртэлт дуусаж, тэнгэр онгойв. Нарыг харваас, манай нутагт байсан Шаргай гэдэг эмэгтэй бөө санаанд орж билээ. Өвлийн урт шөнийн турш бөөлөөд үүр цүүрээр сая больсон өндөр настай, бүдүүн лагс биетэй Шаргай бөөг харахад ядарч туйлдсан гэдэг үнэхээр бэрх байдаг сан. Хиртэлтээс дөнгөж салсан, нар тэр үед яагаад юм бэ дээ, яг тэрхүү Шаргай хэмээх бөө шиг өрөвдөлтэй харагдсан юм.

	Тэр зун манай нутагт өөр нэг аймшигтай явдал болов. Зун, манай нутгийнхан нүүгээд зусландаа гарсан байв. Нэгэн орой... Нар шингээд бүүр тас харанхуй болсон үе юм сан. Гэнэт газар хөдлөв. Ёстой нар хиртэхээс аймшигтай юм болов. Гэр маань өнөөх Шаргай бөө шиг навсгалзан ганхаж, унь хана харшин тогоотой савтай сүү ус цалгин асгаж, мал нохой шуугиад, юу гээч болох гэж байгааг төсөөлөх хүн үгүй болов. Аав ээж маань хүүхэд багачуудыг гэрийн зүүн талд эргэнэгийн өмнө, үгүй бол яг босгоны тэнд гэдрэг харуулан дарж хэвтүүлээд гарыг хойш мөрийг нь давуулж, газраас шороо самардуулан атгуулах гэж ноцолдож байв. Тэгсээр байтал ашгүй газар хөдлөлт зогсож, уйлсан айсан, орилсон муужирсан зүрх муутай настнууд эхчүүд гайгүй болов. «Хүүхдүүдийг яагаад тийнхүү дарж, шороо атгуулж байгаа юм бэ?» гэхэд «хүүхэд шиг хүчтэй амьтан байдаггүй юм. Тэд уурлаж догширсон газрын хүйсээс атгаж, газар дэлхийг номготгож байгаа юм. Чухам тийм учраас газар дэлхий хөдлөхөө больж тайвшрав шүү дээ» гэж аав ээж хэлсэн сэн. Ардын их ухааны цаад учир утгыг хэн мэдэх вэ дээ...

	Яг тэр жил манай нутагт үзэгдсээр арваадхан жил болоод байсан цагаан зээр бүрмөсөн алга болов. Бодвол газар хөдлөлтөөс дайжаад нутаг буруулсан байх. Мөн тэр жил манай нутагт хулангийн ганц гүү даагатайгаа байснаа бас бүрмөсөн алга боллоо. Зүгээр ч үгүй тэр хулангийн гүү, даага хоёр надаас болж энэ ертөнцөөс алга болсон юм. Яг саяын зурагтаар гардаг олон хулан дотор надаас болж манай нутгийн газрын хөрснөөс арилсан хулангийн гүү даагатайгаа цайвалзан давхиж явах шиг санагдлаа. Хавар цаг учир тэр хоёр бөөрөндөө даахирсан үс ноостой байсан болохоор бөөр гэдэс хавиараа бор юм шиг байж билээ.

	Тийм ээ! ямар ч гэм зэмгүй хорвоо ертөнцийн хоёр хөөрхий сайхан амьтан, өөр хүнээс болоогүй, ердөө надаас болж үхэж үрэгдсэн юм даа.

	— Тэгээд чухам юу болсон хэрэг бэ?

	— Цагаан сар өнгөрөв. Би Хааны худаг гэдэг газар өвөлжиж байсан аавынхаа ээж дээр байж байгаад нэгэн өглөө аав ээж дээрээ очихоор явлаа. Аавын гэр Ховдын голд Хотон хар гэдэг газар байлаа. Би тэгэхэд 16—17 настай байж. Газар хол боловч морь сайтай учир айх гайхах юм даанч байсангүй. Замд айл, хүн мал ер тохиолдохгүй. Газар хад чулуу ихтэй, бартаатай. Тэсэгтийн зааг гэж овоо дэлгэр хөндийг гатална. Тэсэгтийн заагийн хойд дээд талд хэсэг адарган дотор Өртөөний хар гэдэг нэртэй хар толгод байх. Өртөөний хар хэмээх хар толгодыг өнгөрөөд явж байтал манай цөөн адуу, наад адарган дунд харагдав. Адуу маань надаас зайтайхан байлаа. Ая тааваараа байгаа мал руу зам хадуурч очих хэрэг юу байх вэ. Нэлээн яваад нэг харсан чинь хэдэн адуу маань хуйлран давхиж харагдана. Хөөж тууж яваа хүн үзэгдсэнгүй. Ажаад байвал адуу маань жирийн хуйларч давхиад байгаа биш бололтой. Хоёр жижигхэн цайвар амьтныг эргүүлж тойруулан хөөж, хазаж өшигчиж тонгочоод байх шиг. Хөх өвс, овьёос идэж, хур таргаараа байгаа омголон морьдын хөөж тонгочин тохуу хийгээд байгаа жижгэвтэр биетэй хоёр цайвар амьтад анхаарал татлаа. Чоно болов уу даа гэх бодол төрлөө. Чоно гэхэд айх гайхах юм над байсангүй. Оодорч сэхүүрхэж байж хээрийн араатанд аль нэг нь хага татуулах бий гэж малаа хайрлах сэтгэл төрлөө. Унасан морь сайн. Чоныг ямар үзээгүй биш. Замаа орхин адуу руу давхилаа. Ойрхон очтол хоёр цайвар амьтнаа хөөгөөд адуу маань цаашлан Өртөөний хар хэмээх толгод тийш далд орлоо. Толгодын наадах айхавтар адармаатай адарган дундуур давхин явтал адуу маань өнөө хоёр цайвар амьтнаа эгүүлж хөөсөөр урьдаас гарч ирэв. Дэлдгэр чихтэй, бөөрөөрөө даахирсан үстэй тэр хоёр амьтныг хараад чоно биш болохыг мэдсэн боловч өөр чухам ямар амьтан болохыг мэдсэнгүй. Арай жижиг биетэй болохоос биш, байдаг бүх шинжээрээ осолгүй адуу шиг хоёр цайвар амьтан над руу нэлээн дөхөж ирснээ гэнэтхэн холив үсрэн, буцаад өртөөний хар өөд шуугин одов. Адуу маань намайг хараад, бас хай хуй гэх дууг минь сонсоод хоёр цайвар амьтнаа нэхэж хөөхөө болин уур цан савсуулан, баас шээс алдаж, хамар сарталзуулан зогсов. Хоёр цайвар амьтан цогьсон эрчээрээ талд, оров. Ямар гээч адуу ийм байдгийг бүү мэд, юутай ч болтугай даагатай гүү юм гэдгийг ойлгов. Аав мэдэж магадгүй. Аавдаа хэлэх нэг сонин юм үзлээ гэж бодоод адуугаа гэрийн зүг ойртуулж баахан тууснаа, төдхөн орхиод гэртээ ирэв. Аав ээж хоёр гэртээ байсангүй. Нутаг, нугын хөгшчүүдтэй золгох гээд явжээ. Шөнө орой болсон хойно аав ээж хоёр ирэв. Би тэдний унаж явсан моринд өвс тэжээл өгөх зэрэг гэрт гадаа ажилтай байтал аав ээж хоёр унтаад өгөв, Ажил гэж яваад өнөө хоёр саарал амьтныхаа тухай ярихаа мартжээ. Маргааш өглөө болов. Эрт босож, цайгаа чанав. Гэрээ цэвэрлэв. Аав сэрэв. Ээж, аавын цаана, цааш харан унтсан хэвээр. Аав өндийж орныхоо өмнөх явган ширээн дээрээс гаанс тамхиа авав. Тамхиныхаа уутыг авахад цул мөнгөн цохилуур сэтгүүр харшин дуугарав. Аавын гаансыг тамхи татдаггүй боловч харж ханашгүй, Төө илүү цасан цагаан зуулт, нарийхан, хүрэн алаг соруул, тэгээд гаансны толгой хүртэл цаанаа чамин. Тамхины ногоон хоргой уутыг ээж, цагаан сарын өмнөхөн оёжээ. Уутны амыг лав зуулгаж хадсан цэцгэн хээтэй мөнгөн даруулга, тэр даруулгын сэнжнээс унжсан иржгэр урт мөнгөн оосор, оосрын үзүүр дэх дэндүү уран цохилуур сэтгүүр цөм шив шинийг бодоход, аав цагаан сарын өмнө хүнээс авсан ажээ. Миний аав панз наймаа үсэргэдэг хүн байгаагүй. Харин эр хүний унууштай хурдан жороо морь, сайн эмээл, сайхан хазаар ногт, дэгжин тэнзэн ташуур, шар алаг бугуйл, мөнгөн аяга, үнэтэй хөөрөг, нарийн хурган дотор, чамин хийцийн монгол гутал зэрэг аль өнгөтэй, өөдтэй юмыг олж эдэлдэг хүн байсан юм. Ээжийг сайхан хувцаслана. Аав ээж хоёр хоорондоо ам мурийх гэж нэг байхгүй. Намайг газар дээр ганц юм гээд бишгүй дээ гоёж гооддог сон. Аав ээж хоёрын унадаг морь жороо бол хоёулаа жороо, цоохор буюу бор, шарга бол мөн тийм ижил зүстэй байв. Өвөл зун, хавар намрын хувцас өнгө материал адилхан байна. Гэрийн доторх тавилга төхөөрөмж тэр цагийнхаа сонин содон гэсэн ховор живэр, нарийн нандин зүйл байна. Аав тамхиа аажуухан уугиулан татна. Байдал тайван бөгөөд хоймроор дэвссэн улаан цоохор хивсний хээг нэвт ширтэх мэт хөдөлгөөнгүй гөлийнө. Би, аавынхаа том мөнгөн аяганд шар тос хөвсөн сүүтэй цай хийж, намхан ширээн дээр тавив. Аав, тамхи татчихаад цайгаа оочиж эхлэв. Аавдаа, цай аягалж өгөх зуураа, чухам тэрхүү сүү болсон цайн дотроос өнөө хоёр цайвар амьтнаа олох мэт гэнэт санаж, түүнийгээ сонирхуулан ярив. Аав миний ярихыг туйлын анхааралтай сонсов. Аавынхаа анхаарал ингэж татсан өөр ямар сонин үг урьд хэлж байснаа ер санахгүй юм даа. Аав, миний ярихыг чагнан чагнасаар сүүлдээ өндийгөөд ирэв. «Өчигдөр орой хэлэхгүй чи...» гэснээ өчигдөр орой, бидний хооронд ийм үг хэлэлцэх зав зай ер гараагүйг санав бололтой.

	— Морь эмээллэ! гэв.

	— Ямар морь?

	— Харин... ямар морь дээр юм бэ дээ! Хөл хөнгөнтэй юм ховордуухан айл даа. Цөм цөмөөрөө хөх өвс, сагасан овьёосонд цатгалдаж арьсаа язлах шахсан адгуус даа. Хөлөө чирч унгас алдаад урагш гишгэхгүй дээ...

	— Миний хар морийг унана уу даа!

	— За тэгье. Ер жаал хөнгөн хөлтэй шиг нь охины минь хар морь доо...

	Миний өмчтэй морь унана гэсэнд аавдаа, яагаад юм бэ дээ их баярлаж билээ.

	Морио эмээллэхээр баруун хаяанаас аавын эмээл, ташуур, цахнаас хазаар, ногт аван гарч одов.

	Тэжээлийн хашаанаас морио гаргаж, дөнгөж эмээллээд гүйцтэл аав ч хүрч ирэв.

	Аав заримдаа, ямар нэгэн юманд яарч хөөрвөл түргэн зантай. Гэхдээ өнөө өглөөнийх шиг ийм хурдан шалмаг хөдөлж байсныг би бас санахгүй юм. Аав буу үүрсэнгүй. Бугуйл давшуурласангүй. Мориндоо мордож, хотны захаас гармагцаа ухасхийн давхиулан одов. Их үдийн өмнөхөн аав хүрч ирэв. Хар морийг минь усан хулгана болгожээ. Морио харвал бараг уйлж байх шиг санагдав. Хамраас шар ус гоожсон байх шиг. Дөрвөн хөлөө ээлжлэн өргөж тавина. Хөх мах нь татганаж чичрэн харагдана. Морь минь тун их ядарчээ. Аав морио ийм хайр гамгүй эдэлж байсныг би ер санахгүй юм. Гайтай түйтэй юм хэлчхэж дээ гэж морио харуусахдаа өөртөө гомдов. Гэрт орвол аав орныхоо өмнө гаансаа сэтгүүрдэн суув. Ээж, намхан ширээ татаж ойртуулан цай аягалж өгөв. Аавын ярихыг сонсвол, миний үзсэн өнөөх хоёр цайвар амьтан маань хулангийн гүү, даагатайгаа явсан юм байжээ. Аав тэр хоёрыг гэр хотондоо ойртуулж ирэх санаатай явжээ. Байсан газраас наашлуулж туусанд эргэж зугтаад ер болсонгүй. Гэвч уйгагүй хөөцөлдөж, үйлээ үзсээр байгаад, сүүлдээ тэр хоёрыгоо баахан сульдааж, эздэж дийлэн Ховдын гол руу ойртуулж иржээ. Тэгсэн чинь Баяан гэдэг айлын ноход урьд хожид үзээгүй хоёр хуланг ум хумгүй хуцаж боргосонд тэр хоёр үргэж цочихдоо сүүлийнхээ хүчийг шавхан аавд яах ийхийн зав өгөлгүй дайрч гараад хээр хөдөө өөдөө алга болжээ. Унасан морио цуцааж, учирсан биеэ ядрааж, уур унтуй болсон аав минь ийнхүү харьж ирсэн ажээ.

	«Салхинаас өөр юм нуруундаа хүргэж үзээгүй, хээрийн зэрлэг догшин адгуусыг хэн дуртай хүн яаж тэгж гэр хотондоо туугаад оруулж ирж болох юм бэ. Дэмий юмаар оролдож, морь болоод биеэ зовоох ямар хэрэг байна?» гэх аятай юм ээж өгүүлсэнд «Болгоно... яагаад болдоггүй юм бэ!» гэж аав өгүүлээд, морио солин, хамжаа дэмжээ болох хүн олохоор мордов.

	Аав маань нэг юмыг болгоно бүтээнэ гэсэн бол тэрхүү санасан зорьсондоо хүрэхээс нааш санаа амардаггүй зоримог зантай хүн болохоор ээж бид хоёр юм хэлэлгүй үлдлээ.

	Маргааш нь аав, ээж, би, тарган Мөөг, түүний хүү Дүгэр тавуулаа мордлоо. Аав бугуйл давшуурлав. Хулангийн гүү даагатайгаа Өртөөний харын наадах хар адаргад байж байв.

	— Энэ хоёр заавал ийм сүрхий хад асгатай хар адаргад байдгийн учир юу вэ? гэж Тарган Мөөг асуухад, 

	— Нэг бол азаргаа энэ хавьд үхүүлсэн буюу чоно нохойд идүүлсэн байх. Ижил ханийнхаа үхсэн газар эргэлддэг нь аливаа амьтны зан. Үгүй бол энэ адарга хур өвстэй, бас чоно нохойноос бие хамгаалах халх болдог байх гэж аав өгүүлэв.

	— Манай энд ер үзэгддэггүй, дуулддаггүй энэ амьтан газрын хаанаас хүрч ирэв ээ?

	— Бид гэрийн хаяа, малын бэлчээр хоёроос холдох биш дээ. Яваад, хэсээд байвал энэ газар хулан байтугай сонин юм бий шүү дээ. Дэлхий уужим, дэндүү баян биш үү гэж аав өгүүлэв.

	Хулангийн гүү биднийг хараад «За энэ морьтон хүмүүс, бас бид хоёроор оролдох гэж ирлээ. Энэ газар сэтгэл түвшин байх заяагүй болох дог шүү» гэж сэжиг авав бололтой. Өртөөний хар луу даагаа дагуулан эргэв.

	— Хоёр салж, холуур тойрч, цаад талд гаръя. Цааш булаалгаж алдвал бидний морьд гүйцэхгүй. Энэ хоёр дахиад олдохгүй гэж аав хэрсүүрхэв.

	Бид, хоёр хэсэг болж, холуур тойрон хуланг, уул өөд хулжааж алдахгүй боллоо. Хүрээгээ аажуухан хумьсаар Өртөөний хар түүний цаадах хахир хар адаргаас хулангаа гаргаж, Тэсэгтийн Заагт оруулж авлаа.

	Газрын цагаанд орвол хүн, чоно хоёрын олз, зууш болно гэдгийг ямар ч амьтан мэдэлгүй яах вэ! Хэчнээн удаа буцаан алдаж эгүүлж ирснийг тоолоод барахгүй. Сүүлдээ аав, ээж, Тарган Мөөг.... байсаар түүний хүү Дүгэрийн морь хүртэл цуцаж эхлэв. Ганц хол хөнгөнтэй үлдсэн морь гэвэл миний хурдан хар морь байв. «Тэжээлийн тарган морь, хээлтэй үнээ хоёр адилхан юм шив дээ» гэж уурлагнан, аав маань морио тас няс ташуурдаж харагдах болов. Миний хурдан хар морь цуцахгүй байгаагийн учир гэвэл, би бие багатай, түүний дээр өчигдөр аав, энэ хоёр хулантай хөөцөлдөж, амьсгааг нэлээн задалсны ач билээ. Газар цагаан авч цастай болохоор морьдын тамир тэнхээг элстэй газар шиг мэрж байгаа бололтой. Аавын уурлах тутам миний айдас хүрэх болов. Хэрэггүй энэ хоёр хуланг үзсэнээ хэлж дээ гэж бодох болов. Сүүлдээ энэ хоёр хуланг бариулах зөв үү, болиулах зөв үү гэж дотроо бодов. Унах хурдан жороо морьгүй биш, энэ хоёрыг бариад ямар хэрэг байна гэж бодсоор, бариулахгүй орхих зөв болов уу гэж бодлоо. Байсаар хоёр хулан, миний санааг мэдсэн юм шиг буцаж зугтах болохоороо заавал миний дэргэдүүр дайран цойлон гарах болов. Тэгэх тусам аав надад уурлаж, «Чи ямар ч эмнэг догшин, ороо омголон морийг дэргэдүүрээ гаргадаггүй байж, энэ хоёрыг юунд хажуугаараа гаргаад байна вэ! Нохой унасан золиг, сайхан дээлийн гол! морь чинь сульдаагүй байна. Явж эргүүлж ир!!» гэх болов. Аавын энэ үг, намайг бүр айлгачхав. Энэ хоёрыг гарт нь оруулж өгөхгүй бол тэнзэн ташуур толгой дээр бууж мэдэшгүй болов. Сүүлдээ хоёр хуланг гүйцэж эргүүлж ирдэг хүн ганц би болов. Нэг удаа хоёулыг гүйцэж эргүүлж ирэв. Дундаа хийгээд овоо явж байтал эх хулан буцаад дайраад гарчихлаа. Даагыг дундаа хашаад аяархан явуутаа, аав бугуйлаа авч бэлдлээ. «Бугуйлдаж, хоолойг шахаж болохгүй. Хүнд бугуйл шидэж, толгойг нь цохиж болохгүй. Толгой нь хавдаад үхчхэж мэднэ. Зүгээр гогцоо оосор хүзүүнд оруулж, хөтлөх туух арга бодъё гэв. Харваас хөөрхий даага нэлээд ядарчээ. Нүд нь булт үсрэх шахан тормолзоно. Морь малын бараа хараагүй нялх амьтан болохоор бидний морьдоос айж, зүрх хагарчих шахан явах шиг харагдав. Бидний морьд мөн «илжиг шиг энэ золигоос болж, үйлээ үзлээ» гэх аятай, лав ойртвол түүнийг хэмх хазаж мэдэх аятай цэвхэлзэн явна. Аав бугуйлын нарийн үзүүрт гогцоо зангидаад, дааганы толгойд хүргэлгүй, хүзүүнд хийчхэв. Гогцооноос болж үргэж бусган, баахан тонгочив. Энэ завсраа энд тэнд бидний морьдод хүрч, гялс манасхийтэл хэд хэд сүрхий тангарав. Гэвч аавын гараас алдарч чадсангүй. Эх хулан дайран цойлон гарсан тэр чигээрээ алга болсон билээ.

	Бид, үйлээ үзэж явж, хулангийн даагыг гэрт ойрхон адууны хашаанд авч ирэв. Адууны цалгай хашааны нэг буланд тусгай хашаа хийгээд даагаа хашиж авав. Хүнд шар суран бугуйлын оронд урт нарийн эр хар суран бугуйл хүзүүнд зүүж чиргүүлэв. Хашаан дотор орсон хойноо, хүзүүнээс зүүсэн бугуйлаас жигшиж баахан тонгочиж цовхчив. Хашаагаа өшигчиж нураах шахав. Түүний унгалдаж муухай орилох чимээгээр адуу мал, үхэр нохой хүртэл шуугив. Эхний нэг шөнийг тун явдалтайхан өнгөрөөв. Онгон талын нялх амьтныг урьд хожид үзээгүй нөхцөлд оруулж дасгах гэдэг яаж тийм амархан бүтэх билээ. Хөөрхий дааганы байдлыг хараад, ээж бидний сэтгэл санаа хэдий тавгүй болсон боловч зорьсондоо хүрсэн аавын бах ханаж, царай зүс эрэлхэг сүрлэг юм шиг харагдахад бидний санаа сэтгэл аавын тэрхүү эрэлхэг сүрлэг байдалд аандаа дарагдаж билээ.

	Аав, хулангийн даага барьсан сураг, хаврын, салхитай өдрийн түймэр шиг хурдан тарав. Холоос ойроос, хөгшин залуу дөрвөд, урианхай янз бүрийн хүмүүс хэрэг болгон ирж хулангийн даагыг үзэх болов. Хулангийн даагыг хашаанаас ер гаргахгүй, хадны завсраас түүсэн, сэнгэнэм сайхан үнэр танар ханхалсан ногоон өвс хаяж өгч, том цалгай саванд ус дүүргэн тавьж байв. Эхний хоёр гурван өдөр өвс, усанд хошуу хүргэх байтугай, яаж хашаа хэмээх энэ торноос мултрах тухай «боддог» байсан байх. Даагандаа Халиун гэдэг нэр өгөв. «Өнөө гайхал чинь өвс идэмшээ болж байна. Уснаас ууж шүү» гэж манайхан ярих болов. «Өлсөхөд өөх гурван эрдэнэ, үхэхэд ус гурван эрдэнэ гэдэг. Өлсөх цангахаа мэдэхээр дуртай дургүй ч идэж уулгүй яах вэ» гэж аав өгүүлэв. Халиун маань хашаандаа дасаж, эргэн тойрон анир чимээгүй бол хэвтэж амардаг болов. Түүний хамгийн их сортолзож сэртэлзэж байж яддаг зүйл хүн. Хүний бараа түүнд чоноос өөрцгүй. Халиун амьдралдаа чонын бараа хараагүй явсаар хүний гарт орсон байж болох юм. Халиунд ихэд атаархан жөтөөрхөн, түүнийг үнэнхүү үзэн ядагч гэвэл манай тэжээлийн морьд байлаа. Манай морьд, савхийвэл Халиуны хашааны дээр оччихсон, хамраа тас нясхийлгэн уухирдаж, хашааны модыг цавчлан, бүүр шээс алдаж, Халиуныг ойртвол шууд ухасхийн хазаж хэмхчих гэнэ. Ийнхүү Халиуны гол дайсан хүн биш морьд болов. Морьдын заналхийлэлд Халиуны байж ядаж байгааг аав мэдлээ. Энэ морьд аягүй бол Халиуны хашаа хүрээг эвдэж алдуурах юм уу, хашааны дээгүүр харайлгаж зугтаалгах бий гэхдээ аав, морьдоо ажиж байгаад, Халиуныг гоц заналхийлэгч хэдэн морьдыг ёстой нэг хашрааж өгөв. Аавын хэлснээр ээж, тэмээний эр ноос томж ногт зангидав. Ногтоо час улаан даавуугаар бүрж оёв. Халиун толгойдоо ногттой болсон хойноо, олон унаган доторх бүдүүн даага шиг хэвлүүн давилуун харагдах болов. Халиун байсаар манайханд дасаж, хашааны тэнд очихоор болгоомжтойхон ойрт ойртсоор ирж сарвайсан өвснөөс иддэг болов. Харин урьд хожид хараагүй хүнээс хардаж сэрдсэн хэвээр байв.

	Ийнхүү Халиун гэдэг хөөрхөн даагатай болоод хорь гаруй хоноод байтал манайхыг гай дайрлаа. Нэгэн өглөө босоод харвал Халиуны хашааны хаалга онгорхой харагдав. «Юу болов. Яагаад, Халиуны хашааны хаалга онгорхой байдаг билээ?» гээд цөм цөмөөрөө яаран очиж үзвэл Халиун алга болжээ.

	Аав, морио эмээллээд яаран мордов. Гэр хотноосоо холдон, армаг тармаг цастай газар хүрч, Халиуныг хаашаа явсныг мэдэх гэж мөр огтолж их удаан явлаа. Тээр хойно аав хүрч ирэв.

	— Халиун уул өөд эхийнхээ араас явсангүй, гол руу явжээ. Холоос морьтой хүн ирж, хашааны хаалгыг онгойлгож, гарган хөөжээ. Хэний морины мөр болохыг мэдлээ. Хэн, түүнийг гаргаж хөөснийг мэдлээ. Хорсохдоо, хор цацаж байгаа санаатай юм байх даа. Халиун хаа нэгтээ осол аюулд орсон байвал муу цоохор могойтой, нэгийгээ үзэж, нэхий дээлээ тайлна даа. Нялх амьтан эхээ хаана байгааг яаж мэдэх вэ. Толгой хандсан зүг рүүгээ явна шүү дээ. Торноос мултарсан шувуу шиг, тэр одоо зогсох гэж байхгүй. Хаа хүртэл явж мэднэ. Юуны ч аманд орж, амь алдаж мэднэ. Аргамж юманд тээгэлдэж, түүнээс болоод орооцолдож үхвэл яана... гээд дулаалж, дуран өвөрлөж, буу үүрэн яваад өглөө.

	Аавын амнаас цоохор могой гэдэг үг цухуймагц, тэр хүн, чухам хэн болохыг ээж бид хоёр мэдэх болохоор хоёулын маань бие арзасхийх шиг болов.

	— Яадаг билээ, та минь! Халиун, нээрээ хаа нэгтээ, чоно нохойн хоол болно уу, аргамжиндаа орооцолдож үхсэн барьсан байна уу тэгвэл аав чинь нээрээ цоохор Дэнзэний толгойг заавал хага цохиж таарна. Түүнээс болоод барахгүй, салахгүй муу юм манайд үүрлэнэ дээ гээд ээж минь байж сууж чадахаа болив.

	Цоохор Дэнзэн, аавын занал хорсол, ээжийн айхдаа хэлсэн үг гурав намайг үзэгдэж харагдахгүй хар сураар хүлээд хаячхав.

	Цоохор Дэнзэн гэгч хэн бэ? Манай нутгийн зартай баяны нэг. Таван хошуу малтай. Бүх малыг нэг удаа тоолоод үзсэнд арван мянга давж байсан гэдэг. Зөвхөн адуу хоёр мянга хүрч байсан гэдэг. Тэдний малыг хэчнээн ядуу хоосон айл өрх маллаж, хэдэн хүн амь зууж байсныг хэн мэдэж. Цоохор Дэнзэн адуу олонтой гэхэд алдар гарсан хурдан жороо цөөтэй байжээ. Аав адуу цөөтэй гэхэд голдуу олны мэдэх сайн хурдан жороотой байжээ. Найр наадам болоход манай хурдан жороо түрүүлэхээс цоохор Дэнзэний хурдан жороо бараг түрүүлж байсангүй. Дэнзэн, аавын хурдан морийг давах гэж Дөрвөдийн нутгаас нэг алдартай хурдан морь, өч төчнөөн бодоор худалдан авчээ. Дэнзэний тэр хурдан морийг тэрхэн үедээ сугандаа гуурстай, ид шидийн хурдтай гэлцэв. Гэтэл аав хулангийн даага барьжээ. «Хунгийн жигүүр, хулангийн даагыг» аав барьсан явдал Дэнзэний цуутай морь авсанд бас дарамт болж түүний хорыг улам хөдөлгөжээ. Аавыг, хулангийн даага нутгийн адуу хоёр нийлүүлж бүүр шувуу шиг хурдантай болох дог шүү гэж Дэнзэн муу санаархжээ. Дэнзэн аав хоёрын дунд өөр бас нэг хор шараа маажилцсан зүйл байлаа. Тэр бас надтай холбоотой. Дэнзэн, царай зүс барагтай, бие цогц томтой, маанагдуу ганц хүүтэй. Тэр хүүдээ, намайг эхнэр болгох санаатай хэд дахин гуйжээ. «Ховд голын ус намар мөстөж эхэлсэн бол түүнийг буцааж хайлуулж болохгүй, хавар хайлж эхэлсэн бол эргүүлж, царцааж болохгүй. Энэ гуйлт тэр шиг бүтэл муутай юмаа. Бид хоёр зөвшөөрөхөд охин маань тал өгөхгүй. Охиноо тэгж зовоосноос бид хоёр юугаа үзэх бол түүнээ үзвэл баржээ» гэдэг байжээ. Дэнзэний хүү, намайг хээр хөдөө нэг биш удаа ээрч, гуйж, баярхаж, сүрдүүлж үзсэн юм. Би түүнээс юу боллоо гэж эмээх билээ... Ингээд Цоохор Дэнзэн, хүүтэйгээ хоёул аав болоод манайханд хоёр давхар хорсох, атаархах юмтай болжээ.

	Ийнхүү Халиуныг миний байтугай аймаг хошууны хурдан морь үл гүйцэх урхаг тарих адгуус гэхдээ Дэнзэн хордон тавьж хөөжээ. Аав түүнийг яг мэджээ. Аав алдагдсан Халиуны араас явлаа. Халиун, Ховд голын толигор мөсөн дээгүүр тахтай морь шиг гаран оджээ. Хулангийн даага ийнхүү гулгаж гулсахгүй мөсөн дээгүүр гарсанд аав машид биширчээ. Халиуныг Дөрвөдийн нутаг болох Шивэрийн гол гэдэг газар хүргэж барьжээ. Халиуныг хөөж гүйцэхээсээ, буцааж ирэх гэж аав ёстой тамаа эдэлжээ. Ирээд хашаагаа тэлж томсгон, хаалга үүдийг айхавтар бөхлөв.

	Халиуныг барьж ирснээр аавын санаа сэтгэл сайхан болох учиртай сан. Гэтэл ер тэгсэнгүй. Аав маань үргэлж юм бодсон, заримдаа санаа алдаж байх шиг хачин харагдана. Үүний учрыг ээж бид хоёр яг мэдлээ.

	«Энэ нялх амьтныг дэмий эхээс салгалаа. Эхийг нь эрээд олдохгүй байх даа. Халиун өсөж гаршиж, гэршээд монгол адуутай нийлж тэгээд би эрлийз сайхан хурдантай болохыг үзнэ гэдэг энэ насанд лав бүтэхгүй. Ингэж байж, хээр талын энэ сонин ховор амьтны үр үндэс таслахаа больсон минь дээр боллоо... Цоохор савдаг бас (Дэнзэнийг хэлж байна) бузар юм бодоод эхлэв. Энэ нялх амьтныг одоо яана даа... Ямар ч байсан эхийг нь эрье!..» гэж аав нэг удаа өгүүллээ.

	Аав, Халиуны эхийн эрэлд хэд хэдэн удаа яваад, тэр бүрийдээ түүнийг олсон зүйлгүй, зөвхөн унаа морио зовоож өөрөө ядарч, гундаж ирсэн юм. Олон тийш зар тавьж, үзэж харсан хүн хэл чимээ болохыг гуйв. Аав минь сумын олонд нүүрийн буянтай хүн байж. Хэлсэн, хүссэнд нь хүмүүс тус болох дуртай сан. Гэнэт Халиуны эх байна гэсэн сураг гарав. Ганцаараа газрын мухарт тэнэж хүрчээ. Аав, зарим хүнд, морьдоосоо унуулж, хоол, хүнс төхөөрөөд явав. Халиуны эхийг байгаа газраас олж, арайхийж Өртөөний хард буцааж иржээ.

	«Эхийг нь ч оллоо. Энэ хоёр одоо харин нийлж өгдөг болов уу, яадаг бол...» гэж аав өгүүлэв.

	Аав, нэг өдөр, хоёр гурван хүнтэй хавсарч, Халиуныг хөтлөх, туух хослон аваад явлаа. Халиунд бид дассан гэхэд, Халиун бидэнд мөн дассан ажээ.

	Халиуныг чөрөлзүүлэн аваад явахад ээж, бид хоёр өрөвдөж уйлав. Аливаа нялх, өнчин амьтан шиг хөөрхийлөлтэй зүйл ховор юм даа. Гэтэл Халиун гэр хотондоо хоргодож хургах маягтай, хоёр тийш эргэн хөндөлсөж хойш харж бүлтэлзэн байн байн «янцгаасаар» одов.

	Нар унахын өмнөхөн аав тэднүүс Халиуныг «дагасаар» эгж ирэв. Халиун тэдний өмнө, аргамжаа чирэн «янцгаасаар» цогьж айсуй. Сүүлээ годгонуулан айсуй. Халиуныг хараад би баярлав. Гэтэл ээжийн царай эвгүйрэн, үг хэлэх гэхэд хоолойд юм торон «За... энэ бас юу гээч болоо юм бол» гэдэг байна. Тийм ээ. Би дэмий баярлаж, ээжийн сэтгэл зүрх сэрхийсэн зөв боллоо. Халиун маань буцаж ирэхээс өөр аргагүй болжээ. Түүний эхийг хэн нэгэн хүн буудан алжээ.

	«Цоохор Дэнзэн түүний маанаг хүү хоёрт оготнын хамраас цус гаргах шид байхгүй дээ. Халиуны эхийг хүнд хахууль өгч буудуулснаас яавч зайлсангүй. Хэн хүнд хоргүй, цорын ганцаараа үлдсэн, тэр мөртөө эм хүйстэй амьтныг ингэж хороолгох гэдэг мөн лут зүрхээ! Ёстой Өртөөний харын, хар адаргын чулуу шиг зүрхтэй хүн олоод буудуулчхаж чаддаг байна шүү. Ганц эх амьтан руу буу шагайдаг хүн баймааргүй юм даа. Одоо ингээд, Хулангийн гүүг намайг алсан гэж нутаг хошуугаар цуу зар тарна. Хүн бүрий, намайг харахаараа могой үзсэн мэт нүүр буруулна. Алсын бодолгүй дэмий юм хийж, хагацсан эх үр хоёрыг эргээж нийлүүлэх гэсэн маань ингээд бүтэхгүй болдог байжээ. За яах вэ. Юм хар цагаанаараа ялгагдах цагт төрсөн заяа байна. Хар санасан сайн санасан хоёрын хэн нэг нь зөвдөх өдөр ирэх биз. Халиуны эхийг буудсан, хар эрлэгийн улаан нүүрийг харах өдөр байж болох юм» гэж аав гүн бодолд дарагдан өгүүлж билээ.

	Халиуны эхийг хүн алснаас хойш аавын зан ааш бүүр тэгш биш боллоо.

	Байсаар тавдугаар сар гарлаа. Халиун тэр бүрий хүнээс цочиж цэрвэхээ болив. Гагцхүү урьд өмнө үзээгүй хүнээс сэжиглэж сортолзоно. Аргамж чирэн адуу дагаж бэлчээрт явна. Аргамж түүнээс салгадаггүйд хоёр учир бий. Нэг, Халиуныг барихад хэрэгтэй. Хоёрт, аргамжаас үргэж морьд Халиунд тэр бүрий үл ойртоно. Шөнө орой болохоор Халиун хашаандаа ирэвч, хашаа халуудаж гадаа хононо. Өдөр хоног өнгөрөх тутам Халиун хүн бүхний хайр татсан хөөрхөн адгуус боллоо. Гэхдээ Халиуныг өнчин болсноос хойш миний санаа сэтгэл аавтай адилхан зовдог болсон юм. Үүний өнчирсөн явдал надаас болсон учир би зовохгүй яах вэ. Аливаа нялх амьтан эхээсээ хагацсанаар хамгийн хүнд байдалд ордог шүү дээ. Халиун, хоёр чихээ сортолзуулан, хоёр хар нүдээ бүлтэлзүүлэн харахад, хөөрхий амьтан надаас эхээ нэхэж байна. «Чамаас болж, би эхээсээ хагацаад элдэв зовлон үзэж явна гэж «хэлж» байна даа» гэж бодоход нүдний нулимс цайрдаг байв. Би Халиунд, буруугаа мэдүүлэх санаатай түүнийг хүн хүнээс илүү эрхлүүлж, аль болохоор эвтэй байдаг болов. Миний тэгж байгааг Халиун юунд «ойлгох» аж. Гэвч хөөрхий минь надад бүүр эрхлэх янзтай байх болов.

	Зургаадугаар сар гарлаа. Аймшигт хорт шумуул тэнгэр харанхуйлан язганах цаг ойртлоо. Айлууд увж цуван зуслан өөд нүүж эхлэв. Манайх бас нүүхэд бэлдэв. Халиун ногоонд цадлаа. Угаасаа онгон хээрийн амьтан гэсэндээ амархан өнгө зүс оров. Өвс ногоо бэлчээр алсдах тутам шим шүүстэй ургана. Халиун өвс ногооны шим шүүсэнд татагдсан юм уу, угийн зэлүүд хээр нутаг бэлчээр нь «дуудсан» юм уу, хээр хөдөө рүү хулжиж дайжих янзтай болов. Хашаандаа ойртохыг болив. Адууны зах барьж, Өртөөний хар луу хараа тавин зогсоно. Алс холын анир чимээг сонсох мэт хоёр чих байнга солбин сортолзоно. Халиуны энэ байдлыг ажаад, аавд бас нэг юм бодогджээ. «Гарын мал хотоо, гаднын хүн нутгаа» гэдэг. Энэ маань өөрийнхөө эрх дураар явъя гэж шийдэж байгаа бол ердөө явуулчихъя. Үнэндээ, хөх тэнгэрээр хөнжил хийж, хөрст дэлхийгээр дэвсгэр хийж явдаг ийм амьтан хүний гарт хүний эрхээр амьдрах ямар жаргал болох вэ! Тэгэхдээ энд биш зусланд нүүж гараад тавья. Энд тавьчихвал «хорт шумуулын хоол болно» гэж ярьдаг юм байна. Шөнө Халиуныг холхон аргамжиж хонодог болов. Маргааш үүрээр сэрүү сэнгэнэсэн шил зуслан өөдөө нүүнэ гэсэн шөнөө Халиуныг нэлээн холхон аргамжив. Өглөө босоод харвал Халиун алга болжээ. Аргамжсан газар дээр очоод ирсэн аавыг ажвал дахин уур хараал болон шатаж байна. «Цоохор Дэнзэний маанаг ирэн тавьж хөөжээ. Тэмээний тавхай шиг палигар гутлынх нь мөр элс шороон дээр дурайж байна. Халиун түүнээс үргэж, зугтах гээд гадсандаа татагдан унажээ. Бяр чадалтай тэр гайхал унасан газар дээр дарж, ногтыг мултлан тавьжээ. За яах вэ. Түүнтэй одоо данс бодох цаг алга. Шумуул юу юугүй язганах боллоо. Бушуухан нүүе ээ» гэв. Манайх ачаалан нүүв. Би малаа хариулан туув. Мал яах вэ. Хавар намрын жаргалтай нүүдэлд сурсан болохоороо замаараа бэлчин идэшлээд шуударчхав. Аав ачаагаа хөдөлгөчхөөд Халиуны эрэлд мордов. Нүүдлийн замд хонож өнждөг анхны газраа хүрч, гэрээ хөнгөн маягаар барилаа. Шөнө дөл болтол аав ирдэггүй. Бид аавынхаа төлөө сэтгэл түгшлээ. Шөнө би хонио манаж, хотны захад гадаа унтав. Унтах юу байх вэ. Аав Халиун хоёрын төлөө сэтгэл зовж шөнөжин уйлж хонов. Аав үүрээр хүрч ирэв. Аав барагтай бол амьтны ул мөр олчихдог сон. Гэтэл энэ удаа Халиуны ул мөрийг гаргаж чадсангүй гэнэ. Ёстой газрын гав руу орсон мэт алга болжээ. Дахин гурван өдөр нүүгээд зусланд гарсан өдөр ёозгүй мэдээ хүрч ирэв. Адуу малаа алдаж, эрэл хайгуул болж байж аймшигт шумуулд өртөн, баахан малаа үхүүлсэн хүн ирж Халиуныг шумуулд бариулж үхсэнийг үзсэнээ аавд хэлэв.

	Аав энэ үгийг сонсоод нүднийхээ нулимс цалсхийтэл асгаруулаад, 

	— Цоохор Дэнзэнийг маанаг хүүтэй нь нам цохиж, хоёр хулангийн өшөөг авна гээд ташуураа шүүрэн мордох гэтэл бид гэртээ олуулаа байсныхаа хүчээр аавыг хорьж тогтоолоо.

	Манай нутгийнхан баян зусландаа гармагц олон уул овоо тахиж, зунжин үргэлжилсэн найр наадам хийнэ. Ганц нэг насны хурдан морь уралдуулж бага шиг наадам хийх бий. Гэтэл олон насны морь уралдуулж, хэдэн өдөр үргэлжилсэн найр наадам хийх нь бас бий.

	Аав энэ зун найр наадамд ер морь уях янзгүй болов.

	Эхний овооны тахилга болох гэж найр наадам хөллөж эхэлтэл аав ээж хоёр гэнэтхэн өөр сум руу шилжин нүүнэ гээд нутаг нугын дотно сайн хэдэн айлынхандаа ээлжээр цай уулгав.

	Хэд хонотол эхний овооны тахилга эхлэв. Тэр өдөр манайх нүүв. Нутгийн маань зуншлагын гол газрууд харагддаг сүүлчийн хөтөл дээр гарч, ачаалсан, туусан малаа сэвхийлгэв. Тахиж байгаа овооны үйл явдал нүдэнд ил харагдаж байв. Хурдан морь уралдаж буй өмнө олон нуурын хөвөө бүүр илхэн үзэгдэнэ. Манайхан нутгийн зүг, Цаст цагаан Цамбагаравынхаа зүг айраг сүүнийхээ дээж өргөж бэлэн унднаасаа уугаад цааш хөдлөв. Аавын царай хүрлэгэр, ээжийн нүд нулимстай харагдана. Хариулан тууж яваа мал сүрэг хүртэл «хаашаа, юуны учир урьд өмнө хөл тавьж үзээгүй газар нутаг руу нүүнэ вэ? Нүүж очих тэр нутаг, бидний идээшсэн нутгаас сайхан гэж үү?» хэмээн асуух мэт жигтэй майлаан шуугиантай байлаа.

	Зорьсон сум-нутагт тав хоноод хүрлээ. Тэр өдөр нутаг нугын сайн танил өвгөн бидний араас хүрч ирэв. Түүний өгүүлэхийг сонсвол «Дэнзэний их үнэтэй авсан алдарт хурдан морь, овоо тахилгын уралдаанд давхиж гавьсангүй. Ер, манай нутагт өөр газраас ирсэн ямар нэр цуутай хурдан морь түрүүлж байхыг үзээгүй. Наадмын тэр орой Дэнзэний цуутай хурдан алдагдаж, нутаг руугаа гүйсэн сурагтай. Харахад нүд дүүрэн сайхан адгуус билээ. Нутагтаа хүрэхээс наана Цагаан Түнгэд юм уу, хавцлын голын шумуулд тамаа үзэж үхнэ дээ. Тэгвэл ямар сайн байх вэ... Хайран морь» гэж ярив.

	Аав, нутгийн өвгөний үгийг сонсоод: «Энэ хар Шумуулын аюулаас салаагүй цагт хүн ард их хохирол үзэхээс, ер сайныг үзэхгүй» гэж хэлэв.

	Тэр жилийн намар манай нутгийн хүрээний Гаанжуур жасын найр болжээ. Жил бүрий болдог Гаанжуур жасын энэ жилийн найр түүний сүүлчийн найр байжээ. Дараа жил болоход манай нутгийн хүрээ, эзэгнэх ламгүй болон буусан юм. Гаанжуур жасын сүүлчийн найр их явдалтай болсныг бид тээр сүүлд дуулсан юм. Юу гээч болсон бэ гэвэл найр дээр хэмжээ хэтэртэл ууж согтсон нэг залуу, Цоохор Дэнзэний хүүд агсан тавьжээ. Юуны учир агсан тавьсан бэ? гэвэл цоохор Дэнзэн, яагаад юм бэ, зэрлэг адууны халуун элэг авчирч өг. Аргагүй хэрэг болж байна. Тэгж тус болбол унагатай, даагатай, залуу гүү өгье гэж ам алджээ. Ядуу, гахай явган анчин тэр залуу, Хулангийн гүүг элдэв юм бодсонгүй хороожээ. Тэр мөртөө элгийг Дэнзэнд авчирч өгөхөд Дэнзэн «элэг царцжээ. Нэгэнт хэлсэн ам, хийлгэсэн нүгэл» гээд зөвхөн даагатай хөгшин гүү өгчээ. Гэтэл сүүлд Дэнзэний хүү, Халиуныг тавьж хөөн хорт шумуулд бариулсан билээ. Энэ хоёр шалтгаанаас болоод нутаг нугынхандаа тэр анчин залуу ч тэр, Дэнзэн, түүний хүү хоёр ч тэр нүгэлт муухай хүмүүс хэмээн жигшигджээ. Дэнзэнийхэнд хэлэх гэж явсан цээжний үгээ найр дээр уусны халуунаар хүүд нь хэлж үүнээс болоод зодоон цохион үүсжээ. Зодоон болоход Дэнзэний хүүг хэн барих вэ! Агсан тавьсан анчин залууг хүмүүс зугтаалгажээ. Дэнзэний хүү, анчин залууг хөөж яваад морио бүдэрч унахад, унасан мориндоо даруулан ойчиж, ясаа эргүүлж эвлүүлэхийн аргагүй болтол үйрч гэнэ ээ гэж дуулж билээ.

	Манай нутагт байсан хулангийн сүүлч иймэрхүү түүхтэй үр үндэс тасарсан юм даа.

	Арван хурууг хазахад адилхан өвддөг юм. Түүнтэй адилхан кино, зурагт, ном дээр хулан хулангийн зураг харвал өр зүрхийг минь Халиун, түүний эх хоёрын гунигт хувь заяа холгож, би тэр бүрийд усан нүдэлдэг юм даа... гэж эгч минь хүүрнэсэн билээ.

	 

	1981. Улаанбаатар

	 


ЦООХОНДОЙ

	 

	Бат, Дулмаа хоёр Ново-Афоны агуй хэмээх саяар тоологдох настай, газар доорх гайхамшигт «орд харш», бараг дэргэд нь орших уран барилгын эрхэм сайхан ололт болсон сүм, усан хүрхрээг үзээд оройхон Пицунда дэх түр суугаа байрандаа буцаж иржээ. Мөнх цаст Кавказын бэл дэх үлгэрийн ногоон орон дотор гэнэт умбасан тэр хоёрт нэр цохон хэлэх мод цэцэг энд даанч цөөн байж. Лууван шиг дүрс бүхий хэт өндөр эрдэнийн мод үл мэдэг салхины аясаар ганхах нь зааж нийлүүлсэн эвээр салж нийлэх мэт нэн сүртэй гэхэд намрын тарган хөх тэмээ шиг дурсаа гээсэн олон зууны настай платан хэмээх аварга модны дор сүүдэрлэн суухад үнэхээр таатай байж. Тосолсон мэт гялалзан харагдах хар ногоон навчтай магноли мод таваг шиг том цагаан цэцгээ дэлгэсэн нь энд зуны ид халуун эхэлж буйг илтгэжээ. Өч төчнөөн дүрс ургадаг мөнгөн хуайс бас ид цэцэглэж байх аж. Энд тэр хоёр, тогорууны нүд шиг нуурт жаргасан олон зүйл шувуу, тусгай бүрдэд үржүүлсэн улаан загас, нэн сонин аршийн нударга, дэвүүрэн дал мод, эмийн болон үнэртэн бэлддэг олон төрөл мод цэцэг үзжээ.

	Өдрийн энгээр үзсэн сонин сайхан зүйлдээ сэтгэл жигүүрлэсэн тэр хоёр чухамхүү өрөөндөө орж ирсэн хойноо, хэчнээн ядарч хөлөрсөн, ангаж цангаснаа мэдэв. Бат хаалга нээж тагтан дээр гарав. Хоёрхон зуун метрийн зайнаас цааш хөхрөн дуниартаж, төдхөн хярхаг хязгаар нь тэнгэрийн хаяанд ууссан хар тэнгис, түүнийг урин даллах мэт давлагаалан шуугьж харагдав. Хэвийж үүлэн цаагуур орсон нарны бүдэг гэгээнд хар хөхрөн атираатах тэнгис Батын сэтгэлийг гижигдэж, 

	— Явъя! Тэнгис хоёр баллын давлагаатай байна гэхэд мөн сүртэйхэн долгио цалгиатай байх чинь вэ. Хөвөө рүүгээ шидэлж байгаа хөөстэй хаялга нь тэнгис захаасаа хэдэн метр хөлдөж царцсан мэт цайраад байна. Тэнгисийн намжуу сайхан байхыг үзсэн. Одоо давлагаа хаялгатай байдлыг нь харъя. Нутаг нугын хүмүүс шиг загас жараахай адил эс сэлж умбасан чиг буурал долгионд нь цохиулъя гэж царгиа яруу дуугаар өгүүлсэнд Дулмаа хэдий ядарсан ч түүнийг даган явахаар шийдэв.

	Тэр хоёр хөргөгчөөс хүйтэн зууш гаргаж идэн жимсний сэнгэнэсэн шүүс уугаад, усны хувцастай цүнхээ шүүрэн гарав. Бат Дулмаа хоёрыг тэнгис рүү яаран явж байхад, тэнгист орж наранд шарсаар гялалзсан хүрэл хүрэн биетэй болсон хүмүүс уван цуван буцаж байв.

	Хар тэнгисийн хөвөөнд ирсээр чиг зүгээ алдсан Батад жаргах шахсан нар, ургаж хөөрч буй нар мэт санагдах агаад тэнгис рүү намдан шургасан модтой хошуун дундах ганц гоц өндөр модны харалдаа үүлэн цаана улааран харагдав. Бат тэнгисийн хөвөөнд ирэх бүрийдээ тэрхүү ганц өндөр модыг ажиглана. Өтгөн модны дунд гав ганцаараа сондгойрч өндөрлөн ургах мөртөө тэнгис рүү үл мэдэг мэхийсэн нь нэг бодлын хязгааргүй цэлгэр тэнгист ёсолж, нөгөө бодлын өдрийн цагаар тэнгис дээр янз бүрийн хөлгөөр хөвөгчдөд гэрэлт хөшөө болдог «ухаантай» мод хэмээн баярлана.

	Бат Дулмаа хоёр замдаа бөөн хулсны зах дах хүмүүс хувцсаа сольдог халхавчинд орж усны хувцсаа өмсөв. Хоёулаа тэнгисийн хөвөөнд очив. Хоёр баллын давлагаа гэдэг тэр хоёрт сүртэй харагдавч сэлж сурсан хүмүүстээ тийм ч аймшигтай биш аж. Арваадхан настай бяцхан охин, чихээ дарсан усны малгай өмсөөд аав ээж хоёртойгоо цуг байсхийн гүвэлзэн ирж, цагаан хөөстэй усаар тургих буурал давлагааны цаана ер айж цочсон шинжгүй дээш харан хөвөх нь ямар нэгэн, таван салаа том шар навч шиг харагдана. Аав ээж нь охины хоёр талд сэлэх нь үр зулзагаа осол эндлээс хамгаалсан хоёр том хүрэн амьтан гэлтэй. Охин, уснаас гарч элсэн дээр хөрвөөн хэвтэв. Охины эцэг Батыг, эх нь Дулмааг хөтөлж ус руу орж гүвэлзэх долгионы цаана аваачив. Ус тэр хоёрын хүзүүнд тулж иртэл Дулмаа буцаж усны гүехэн рүү зүтгэв. Бат сэлэх гэж оролдовч биеэ бариад, усан дээр хэвтмэгц доош нь чулуу шиг живэх шахан сандарна. Бат нохой, могой, ус гурваас айдгийг нөхөд нь мэднэ. Гэвч тэр, энэ удаад журамт нөхрийн зааснаар сэлж сурах гэж үргэлжлэн оролдоно.

	Охины эх, Дулмаа хоёр усан дотор үе үе сууж босон инээд хөөр болно. Тэр хоёрыг байсхийн хөөцөлдөж гүвэлзэн ирэх их давлагаа уснаас шидлэн гаргах шахна. Тэнгис салхи хоёр түг түмэн жил өрсөлдөж тэмцэлдсэн авч, хэн нь хэнийгээ ч ялсан гэх арга байхгүй. Олон баллын хүчтэй байхад тэнгисээс машид содон үнэртдэг давс, загас, лаг лайны хэтэрхий эхүүн хахуун үнэр тэнгис хэчнээн урт насалсны нь шинж мөн. Ново-Афоны агуй, тэнгис, хүн гурвын хэн нь түрүүн төрснийг Бат мэдэх арга алга. Алсын алсаас эрч хүч аван эвхэрч хуйларч ирсэн их давлагаагаа хөвөө рүүгээ шидэн гаргаж байж санаа амрах мэт гадагшаа шидлэгдсэн цагаан хөөстэй шорвог бор ус, элс чулуутайгаа шаргин буцаж ортол дараах их давлагаа ааг амьсгаа нь чинээндээ тулсан сүрлэг цээж дороо хумин авна. Их салхийг тэнгис үүсгэнэ. Тэнгис үүсгэсэн тэрхүү асар хүчит салхиндаа өөрөө эрсдэх мэт их агаад олон янзын давтагдашгүй давлагаанаар хэдэн өдөр ч хамаагүй хүрхэрч шуугина.

	Бат, Дулмаа хоёр усанд ороод дараа нь биеэ эгшээх гэж тэнгисийн хөвөө даган хоёр тийш явав. Буурал тэнгисийн түмэн жилийн бүтээл болсон өнгө бүрийн чулуу тэр хоёрын сонирхол татав. «Чулууг чулуу нь дийлдэггүй, чулууг ус нь дийлдэг» гэж үг байдаг. Голдуу өндөг шиг бөөрөнхий, тэр мөртөө янз бүрийн хэмжээтэй чулуун дотор үхсэн хавч, улаан тоосго, нялцгай замаг, хясаа, мөлийсөн шил, яс, мод ер байхгүй ч юм алга гэлтэй. Янз бүрийн хэлбэр дүрстэй чулуу түүв. Гутал, зүрх, домбо, хөөрөг, өндөг, сэлэм, далайн гахай хүний халзан толгой хэлбэртэй чулуу түүв. Хүчит долгион далайн ёроолын эрдэнийн чулууг эрэг хөвөөн дээр гаргаж хаядаг гэдэг. Бат, 

	— Дулмаа, нааш ир! Цоо-хон-дой, Цоохондой! Хаанаас нь ч харсан Цоохондой мөн байгаа биз дээ? гэсээр баяр хөөр болон хүрч ирэв. Дулмаа, Батын өгсөн чулууг үзүүтээ:

	— Еэ хөөрхий! Муу Цоохондой яг мөн байна. Ямар сонин юм бэ. Яаж чи үүнийг олоо вэ! Аваачиж танилууддаа үзүүлье. Явъя! гэв. Далайн хөвөөгөөс «Эрдэнийн чулуу түүгч» Бат, Дулмаа хоёр буцав. Нар шингэх шахжээ. Ганц гоц өндөр модноос нэлээн баруунтаагуур шингэж буйг нь харахад гал улаан бөмбөг шиг өнгөтэй болсон байв.

	— Маргааш бас л халуу шатах нь гэж Бат өгүүлэв. Далайн давстай усанд бие нь хорсохоос халуунд гандаж гундах аюулгүй санагдсан байж магадгүй.

	Оройн хоолонд орж ирсэн Бат, Дулмаа хоёр энд танилцсан Радович, Татьяна хоёрт оройн мэнд хүргэж, тавтай хооллоорой! гээд Цоохондойгоо ширээн дээр нь тавив. Тэр хоёр өөр юу ч хэлсэнгүй шууд хоолныхоо ширээ рүү одов. Цоохондойг юу вэ? гэж эргүүлж тойруулсаар сая ямар амьтан болохыг нь мэдсэн Радович, Татьяна хоёр гар гар дамжуулан харж инээд хөөр болсноо Цоохондойг Бат, Дулмаа хоёрын өөр танилын ширээн дээр тавив. Цоохондой оройн хоолон дээр Бат, Дулмаа хоёрын хэдэн танилын ширээг дамжиж амжив.

	Киноны дараа Бат, Дулмаа хоёр найзуудаа байрандаа урив. Цоохондойн түүхийг сонсох гэж тэд Батын ярихыг хүлээв.

	— Миний садан өвгөн хотод ойрхон, уулын нэг аманд ойн сахиул хийж байдаг юм. Тэр өвгөн хоёр сүрхий нохой, уул хаданд сайн унааны номхон морь, цай сүлэх хэдэн ямаатай юм. Өнгөрсөн хавар өвгөний хэдэн ямаа ишиглэсэн чинь өндөг шиг ив ижилхэн ийм цоохор ишиг гарчээ. Зуны сар эхэлж, манайх зусландаа нүүж очив. Садан өвгөн маань бидэнд сүү залгаж байх гэж манайх руу ойртож буув. Өвгөний хэдэн цоохор ишиг, манай хүүхдийн эрхэлж тоглодог амьд тоглоом болов. Гэтэл манай зуслангийн ямаатай айлуудаар Кихот ноён шиг өндөр зэгзгэр биетэй, урт ямаан сахалтай, туйлын гоё алаг таягаа тулахаасаа голдуу сэлэм шиг эргүүлж явдаг өвгөн эргэлдэх болов. Тэр өвгөн анхандаа садан өвгөний маань цоохор ишигнүүдийн ижилхэн болоод голдуу охиныг нь сонирхдог байв. Тэр өвгөн ишигнүүдийг эрхлүүлж сонирхож байхдаа тэднийг нэг л хачин ажиж, ямар нэгэн гоц гойд шинж тэмдэг эрээд байх шиг санагддаг байв. Тэгснээ өвгөн нэг хэсэгтээ үзэгдэхгүй болов.

	— Кихот ноён яагаад үзэгдэхээ болив оо? гэж хүүхдүүдийнхээ өгүүлэхийг сонсоод, одоо цагийн юм их үздэг, ном сайхан уншдаг болсон хүүхдүүд гэдэг хэчнээн ажигч гярхай болсонд баярлаж билээ.

	— Тэр зэгзгэр өвгөн бүр ч алга болоогүй байх аа! Ямаа таргалж ухнасах дөхөөд ирэхийн үед тэр өвгөн бид хоёрын дунд яльгүй орон нутгийн чанартай будилаан болж мэдэх бий гэж садан өвгөн нэгэн өдөр өгүүллээ. Садан өвгөний энэ үгийн учрыг сайн ойлгохгүй өнгөрөв.

	Зуны сар зургаа биш гэдэг үнэн дээ. Өвс ногоонд хагдрах янз оров. Үртэй үндэстэй бүхэн боловсорч эхлэв. Усны эм аль хэдийн орлоо. Хүмүүс өвс, хадлан гээд өөд уруу сүлжилдэнэ. Хотын бид ч гэсэн сүү уудаг, мах иддэг болохоор малтай хүмүүстээ дэм сэлбэг болох ёстой. Садан өвгөн маань уулын нэг аманд, хэдэн хоногоор хадланд явна гэхээр би хамт явж өвс хадалцаж, хамжаа дэмжээ больё гэв. Бид майхан тогоо, хоол хош, ор дэвсгэр, хадуур алх, дөш энэ тэр юмаа төхөөрч маргааш нөгөөдрөөс хөдөлье гэж байтал өнөө Кихот ноён шиг зэгзгэр өвгөн алаг таягаа тулсаар хүрч ирэв. Өвгөн, энэ удаад нэлээн шийдмэг, тас түс ярьж хөөрөх янзтай иржээ.

	— Чиний ухна гэж ямар ухна хаа байна? гэж зэгзгэр өвгөн асуув.

	— Ухна шиг л ухна байсан даа гэж садан өвгөн хариу өчив.

	— Байсан даа гэнэ ээ?

	— Тийм ээ.

	— Тэгээд, одоо байхгүй болчихсон юм уу?

	— Бараг тийм.

	— Бараг тийм гэдэг чинь юу гэсэн үг вэ?

	— Үгүй чи, миний ухнаар яах гээ вэ?

	— Үзэх гэсэн юм.

	— Чи одоо хүртэл ухна үзээгүй хаа явсан золиг вэ?

	— Би ч бишгүйдээ ухна үзсэн хүн...

	— Тэгээд?

	— Одоо чиний ухныг үзчихвэл хамаг хэрэг гүйцэх гээд байна.

	— Би ухнаа хүнд үзүүлдэггүй юм... Хүн үзэхээр үнс тоос болчих гээд байдаг юм гэж садан өвгөн өгүүлэв.

	Энэ мэтээр хоёр өвгөн баахан тас түс үг солилцов. Хоёр өвгөн нэгийгээ чи чи гээд байхад хүн гайхах юм алга. Өндөр нам, зэгзгэр балхгар, мариатай туранхай болохоос биш насны хувьд зөрүү нь барагтай юм даа.

	— Ингэхэд чи яахаараа айлуудын ухна сонирхох ажилтай болчихсон хүн бэ? гэж садан өвгөн асуусанд зэгзгэр өвгөн, ингээд гэж шууд хариу хэлэхийн оронд жаахан ээрэгнэснээ, 

	— Чиний ухна гэж нэлээн шаггүй ухна байх шиг байна. Би ер нь малын төлийг хараад, эцэг мал нь ямаршуухан амьтан байж вэ гэдгийг хэлнэ шүү. 

	Чиний хэдэн цоохор ишгийг харсан хүн, мал мэддэг л юм бол ухныг нь үзэх сэн гэж заавал хорхойтно доо гэв.

	— Мөн. Чи ер нь тэгж байгаад хачин зальтай шийр толгой юмаа даа. Ухныг нь магтаад орхивол намайг эг маггүй буугаад өгнө гэж сана аа юу. Гай нь таараагүй бол гайгүй байлгүй...

	— Түмэн төгрөгийн үнэтэй хурдан юм уу жороог чинь үзье гээгүй. Ердөө ухныг чинь барааг харъя гэж байна. Чи яасан хүний үг мэддэггүй толгой вэ?

	— Чамд заавал миний ухна үзэх ямар хэрэг байна? Ухна шиг ухна байгаа биз. Миний ухна хол яваа. Энэ урд аманд нэг догь ухнатай айл байгаа. Миний ухнатай эгээ адилхан, чамтай гэвэл бүүр ч төстэй. Түүнийг очоод харчих...

	— Над, чиний ухныг заавал үзэх шаардлага байна..

	— Тэр амжихгүй...

	— Яагаад?

	— Би маргааш энэ хүүхэдтэй цуг атга чимх өвсөө маажих санаатай явах гэж байна.

	— Чиний ухныг хаа байгаа газарт нь би очоод үзэж орхиход, өвс тоосны чинь ажилд саад болохгүй шүү дээ.

	— Манайхны ухна хариулдаг айл их хол оторт яваа. Өдийд түүний хаа явааг чамд хэлэх байтугай бид өөрсдөө ч мэдэхгүй. Ухна хариулдаг манай тэр айл бог малын нийлүүлэг дөхөхөөр гэнэтхэн газар дороос гарах шиг хүрээд ирсэн байдаг юм...

	— Чиний ухныг хариулдаг хүн ч байхгүй. Чамд өөрийн ухна ч байхгүй. Чи хүний ухна дэлсчихсэн хүн юм даа. Тэгээд нуугаад... хүүхэд хуурч байгаа юм шиг намайг хуурчих санаатай чадлаараа булзааруулж байна аа даа!

	— Мөн мөн. Сайн хулгайч хийсэн хэргээ өөрөө хэлж ирдэг удаа байдаг гэдэг. Миний өвгөн ингэхэд өөрийн ухнатай байсан. Тэгээд зуд болохоор хуц ухнад гэв гэх шиг. Ухна нийлүүлгээс бусад цагт улсаар маллуулж тэжээлгэж байгаад, нэг мэдэхэд сахил ч үгүй, туулай ч үгүй болов гэгчээр ухнаа алдчихаад айлуудад ухнаа байж магад гэж дэмий эрэл хийж яваа юм уу даа гэж садан өвгөн өгүүлсэнд зэгзгэр өвгөн баахан юм бодмоглох янзтай болжээ.

	— За найз минь дэмий яриагаа ахарлая. Чин үнэнээр ярилцъя. Би эхийн сүү хөхөөгүй, ямааны сүүгээр хүн болсон юм. Насан туршдаа ямааны сүү ууж яваа хүн. Нэг насаараа малласан мал минь ямаа. Юутай явсан бэ гэвэл сүүтэй ямаа сайн ухна хоёртой явсан хүн. Юу мэддэг бэ гэвэл ямаа, ухна хоёрыг мэднэ. Би сайхан ухнатай байсан хүн. Тэгээд ухнаа алдсан юм. Чиний хэдэн цоохор ишиг миний ухнын үрс гарцаагүй мөн байна. Чи, яаж явж миний ухныг авсан хүн бэ? Миний цоохор ухна яасан бэ? Чи арай түүний толгойг залгичихсан юм биш биз дээ? гэж зэгзгэр өвгөн нэгэн амьсгаагаар урсган өгүүлжээ.

	«Тэр зэгзгэр өвгөн бүр алга болоогүй байхаа! Ямаа таргалж, ухнасах дөхөөд ирэхийн цагт, тэр бид хоёрын дунд ялихгүй, орон нутгийн чанартай будилаан болж мэдэх бий» гэж садан өвгөний өгүүлсэн нь ийнхүү үнэн боллоо.

	— Чи бас л үнэнээ хэлэхгүй байна. Чи цоохор ухнаа алдсан юм уу, ер нь ухнаа орооноос нь бусад үед гаргуунд нь гаргаж улсаар, олноор маллуулж сурсан ч хүн юм уу, түүнийг би яаж мэдэх вэ! Би чиний ухныг хулгайлж аваагүй. Чиний ухнын толгойг залгиа ч үгүй. Цоохор ухныг би улсаас үнийг нь өгч, баталгаатай авсан. Над албан ёсны баримт баталгаа нь байна. Чи одоо түүний эзэн биш! Цоохор ухнын эзэн нь би!

	— Тэгээд зэгзгэр өвгөн цоохор ухнаа чухам яаж байгаад танай садан өвгөний гарт оруулсан хэрэг болж байна? гэж армян залуу яруу найрагч Павлик яаран асуув.

	— Павлик аа чи битгий яар! Энэ ер нь их сонин яриа болох гэж байна. Малчин хүмүүсийн дунд хүний санаанд оромгүй сонин явдал болдог юм шүү гэж казах зохиолч бүдүүн Хамза өгүүлэв.

	Энэ хооронд Цоохондойн чулуун дүрс өрөөнд суусан хүмүүсийн гар дамжиж жиг жуг яриа болсоор байсныг мартаж болохгүй ээ.

	— Садан өвгөн яаж цоохор ухнын эзэн болсон бэ? гэвэл ийм учиртай.

	— Одоо л жинхэнэ сонин юм гарна даа гээд азербайжан зохиолч Султанов хундагатайгаа сэмхэн шимэхэд, 

	— Нөхөд өө, сонин яриаг тэсвэртэй чагначихъя л даа гээд украйн яруу найрагч өвгөн Радович дэвүүрээ эвлэгхэн дэлгээд эхнэрийнхээ нүүр, цээжийг дэвүүрдэв.

	— Цоохор ухна уг нь зэгзгэр өвгөнийх мөн үү гэвэл мөн. Тийм цоохор ухна тэр хавьд байхгүй нь бас үнэн. Цоохор ухныг таньдаг хүн түүний ишгийг ч андахгүй гэдэг мөн ортой үг.

	Садан өвгөн, ноднин намар хотынхон зуслангаас нүүсний дараахан манайханд жаахан өрөм ч оруулаад өгчихье, цалин хөлсөө ч авъя гэж бодоод хот оржээ. Хот орж ажлаа амжуулчхаад буцах санаатай автобусны буудал руу дөхөж явтал ямаа майлах сонсогджээ. Хот дотор юун ямаа майлдаг билээ гээд зогтусан, уг ямаа хаа майлж буйг чагнавал районы сэргийлэхийн хашааны дотор майлж байх аж. Сэргийлэхийн хашаанд ямаа майлах сайн зүйл биш. Хотод орж ирж «дэг журам зөрчсөн» мал л тэнд «баригдаж хоригдсон» байдаг даа. Энэ ямаа «ямар хэрэг өдүүлсэн» юм бол доо гэж садан өвгөн бодсоноо уг ямааны майлах дуугаар хоёр зүйл ажжээ. Нэгд, энэ ямаа «баригдаад» лав хоёр хоножээ. Эзэн нь ирж авах бий гэж «хүлээлгэсээр» байтал өлсөж цангаж байгаа юм байна. Хоёрт, энэ ямаа жирийн нэгэн ямаа биш нэлээн ланжгар сайн ухна бололтой юм. Ёстой «унзад дуутай ухна» байна гэж боджээ. Тэгтэл ухна гэдэг бодол садан өвгөнд бас нэг чухал зүйл сануулжээ. Энэ жил цаг сайхан болж, мал сүрхий таргалж ямаа эрт ухнасах янзтай боллоо. Манайх гэдэг айл ухна байхгүй. Жилийн жилд ухнатай айл царайчилдаг. Сэргийлэхэд «баригдсан» энэ ямаа үнэхээр ухна байгаад, эзэн нь ирж авахгүй байгаа бол түүнийг гуйж авдаг хэрэг гэж бодоод орхитол хөл нь хөнгөрөөд явчихжээ. Тийнхүү, сэргийлэхийн хашаа хүрч, завсраар нь харсан чинь сайхан цоохор ухна уяатай байжээ. Морины хорхойтон сайн морь хармагц байж сууж ядахын адил сайхан цоохор ухна, садан өвгөний хорхойг аргагүй хөдөлгөжээ. Садан өвгөн, наана цаана олон юм бодсонгүй, цоохор ухнын хэргийг мэдэх хүнийг сураглан уулзаж, учраа гарган ухныг өгөхийг гуйжээ. Гэтэл садан өвгөнд, амар байна уу гэсэн чинь гай болов гэгчийн үлгэр тохиолдох шахжээ. Яасан бэ гэвэл садан өвгөнийг ухна гуйж яваа хүн биш цоохор ухнын эзэн, арга заль зохиож ухнаа авах гэж явна хэмээн түүнийг торгох, арга хэмжээ авах шахуу юм болжээ. Гэвч үнэн бол үнэн байдаг хойно садан өвгөн цоохор ухнын эзэн биш учраас түүнийг яасан ч үгүй. Харин цоохор ухныг садан өвгөнд өгсөнгүй. Эзэн нь тэдний дотор ирж ухнаа ав гэж сонинд зарлуулсан. Тэр хугацааг дуустал хүлээнэ. Тэгээд ирэхгүй бол барааны зах тийш аваачиж бас хэд хоног тэжээж эзнийг нь хүлээзнэнэ гэжээ. Садан өвгөн, цоохор ухнад шохоорхож түүнийг яаж байгаад салгаж авах вэ гэхдээ бас нэг арга олжээ.

	— Хүүхээд, би цоохор ухныг шинжлээ. Та нар малд төсөө байгаа чинь аргагүй. Энэ ухна «баригдаад» хэд хоносон байна. Өдий үеийн эцэг малыг ийм газар удаан байлгаж болдоггүй юм. Та нар бүр, ёстой болохгүй юм хийж байна. Ингээд байвал энэ чинь хэнд ч хэрэггүй мал болчихдог юм шүү дээ. За даа бараг болох шахаж байна. Дороо шээмэглээд хачин болчхож дээ... гэхэд, 

	— Тэгвэл муу золигийг засаад хаячихгүй юу гэж цаадуул нь өгүүлжээ. Энэ үгийг сонсоод өвгөн бүр сандарч, 

	— Хүүе ээ яадаг билээ хүүхэд, дүү нар минь ийм сайхан малыг яаж тэгж болох вэ? Өдий үед өт хорхой гэж нэг сүрхий гайхал байдаг шүү дээ. Тэр чинь сэв согогтой малыг тамыг нь цайлгадаг юм. Энэ ухна жирийн нэг ухна биш. Тун янзтай сайхан мал юм. Үүнийг энд удаан байлгаж болохгүй. Одоо ямаатай хүнд ухна шиг хэрэгтэй өөр юу байх вэ! Та нар миний хаа байгааг мэдлээ хойно, цоохор ухнын эзэн ирвэл торгууль энэ тэрийгээ аваад цоохор ухнаа надаас очиж ав гэнэ биз. Би үүнийг аваад харьж байя. Тэгэхгүй бол энэ мал сүйд боллоо... гэсэнд тэд дээрх үгээ давтаад ухныг өгсөнгүй.

	— За яах вэ. Би хэд хоногийн дараа барааны захын түүгээр очиж дээ. Эзэн нь ирэхгүй болоод цоохор ухныг барааны захын тэндээс бас өөр газар луу шилжүүлэхэд хүрвэл тэгж түвэг удаад яах вэ. Над үнээр нь өгнө биз. Малчин хүнд мал хэрэгтэй. Тэр дундаа ийм хишигтэй мал бүр ч хэрэгтэй. Би цалин цуух багатай тэтгэврийн хөгшин шүү. Гэхдээ ийм малын төлөө юугаа ч хайрлахгүй шүү. Тийм нэг өвгөн ирвэл үнээр нь өгчих гэж заавал захина шүү та нар гээд садан өвгөн, цоохор ухнад хоргодсоор буцжээ.

	Садан өвгөн хэд хоногийн дараа сэргийлэхийнхний хэлсэн барааны захын тэндэх газар хүрч очжээ. Сураглавал «цоохор ухнын эзэн ирэхгүй болохоор түүнийг тун сая хотын бүүр баруун зах дахь мал эмнэлэг рүү хүргүүлчихлээ. Эзнээс нь гадна ийм ээ тийм ээ хүн ирнэ гэж юу ч хэлээгүй шүү дээ» гэжээ. Мал эмнэлэг рүү хүргүүлсэн эцэг мал яахыг садан өвгөн мэдэх болохоор цоохор ухнын араас яаран явжээ.

	Садан өвгөн хэд дахин унаа сольж, асар урт аян хийж явж цоохор ухнын хүрсэн газар хүрчээ. Садан өвгөн, цоохор ухна хоёулаа азтай юм. Цоохор ухныг үнийг нь өгөөд садан өвгөн худалдан авчээ. Сайхан ухнатай болж баярласандаа, хөлсний машинд үнэ хайргүй өгч байгаад цоохор ухнаа авч харьжээ. Ийнхүү садан өвгөн, цоохор ухнадаа «Цоохондой» нэр өгчээ гэсэнд найзууд нь баярлан, 

	— Танай малд хэт хайртай сайхан сэтгэлт садан өвгөн, домогт Цоохондой түүний үр төл сайхан ямаа түг түмээр үржтүгэй! гэж ерөөн хундага өргөжээ.

	— Газрын холоос ирсэн малчин ардын үр сад бид Хар тэнгисийнхээ хөвөөнөөс Цоохондойн дүр төрхийг илэрхийлсэн ийм сонин чулуу олсондоо бас баярлаж байна гэж Дулмаа өгүүлэв.

	— Танай садан өвгөн, зэгзгэр өвгөн хоёр яаж учраа олсон бэ? гэж туркмен зохиолч Эминов асуутал тэд Бат, Дулмаа хоёрт ярих зав өгөлгүй өөр өөрийнхөөрөө, 

	— Зэгзгэр өвгөн ер нь лут зальтай эр. Ухнаа алдаж хотод зүлэг мод, цэцэг ногоо сүйтгүүлсэн хэр нь торгууль төлбөргүй аятайхан мултраад л...

	— Зэгзгэр өвгөн ухнаа эрж, сэргийлэх хавиар лав яваа даа.

	— Явахаар барах уу... Цоохондой эзнээ харчхаад «Би чинь энд баригдчихаад баларч байна шүү дээ!» гэж майлан сандаргасан ч юм билүү хэн мэдэж...

	— Цоохондой хотод өөр бус хэрэг бас тарьж таараа... Тэгээд ч баригдаж... гэтэл Бат, 

	— Цоохондой бэрх мөргөмхий ухна. Хотод хэд хэдэн хүүхэд мөргөсөн. Жирэмсэн бүсгүйг ээрч дамшиглаж сандаргасан, машин зам дээр зогсчхоод жолооч нар дохио дуугаргахад «хуцаж бай» гэх шиг майлаад, бууж хөөх гэхээр мөргөөд хөгийн хангайн хэрэг «үйлдсэн» юм гэж сэргийлэхийнхэн өгүүлсэн гэнэлээ гэхэд тэд, 

	— Заавал тэгж таарна... хэмээн дахин шуугьжээ.

	— Цоохондой, чухам тэгж янз бүрийн хөгтэй жигтэй хэрэг дам дамаа тарьсныг нь зэгзгэр өвгөн мэдээд, очиж авах зүрх бүр ч хүрэхгүй битүү эргэж тойрч байгаад сүүлд юу болсныг нь мэдэлгүй хоцроо л доо. Тэгээд эрж сурч явсаар эдний садан өвгөнийхөөс олоод авах гээ шүү дээ...

	— Авах гэх юу байх вэ. Эзэн нь олдохоо болихоор эдний садан өвгөн үнээр нь авсан юм чинь түүний л мал болоо шүү дээ...

	— Зэгзгэр өвгөн дахиад ухна эрж байгаа байх даа гэх зэргээр нөхөд нь ам амандаа ярьтал Бат, 

	— Манай садан өвгөн, зэгзгэр өвгөн хоёр одоо нүгэлтэй бат түншүүд болсон. Яг л Цоохондойн хоёр сэлмэн эвэр гэсэн үг. Хээлтүүлгийн цаг болохоор хоёр өвгөн ямаагаа нийлүүлэх юм гэнэлээ гэв.

	— Танайхан мал ихтэй. Нэг хүнд оногдох малын тоогоор манайх чинь дэлхийн тэргүүн баян улсын тоонд ордог биз дээ? Хоёр өвгөн мэдээжээр олон ямаатай байгаа. Тэгэхээр тэр олон ямааг ганц цоохондой хээлтүүлж дөнгөх үү? гэж Хамза асуухад нөхөд нь дахин инээн шуугив.

	— Хоёр өвгөний ямаа нийлээд ч тийм олонгүй. Цоохондой баралгүй яах вэ гэж Бат өгүүлэв.

	— Бат чи Цоохондойнхоо тухай ямар нэг юм бичихгүй юм уу? гэж Татьяна, Зумагул хоёр бараг зэрэг өгүүлэв. Нөхөд нь: 

	— Алтны дэргэдэх гууль шарлана гэгчээр зохиолч нарын авгай гэсэндээ, сонин юм бодсон байна. Энэ үнэхээр сонин өгүүллэг болно. Бэлэн сэдэв. Энд өөр юм нэмэх чимэх ч хэрэг алга гэлцтэл Бат, 

	— Нээрээ тийм юм даа. Ямар нэг юм болгохыг бодъё гэжээ.

	Бат Хар тэнгисийн хөвөөнд амарч байхдаа өгүүллэгээ эхлээд, нутагтаа ирж дуусгажээ. Түүний ширээн дээр байсан «Цоохондой» чулууг садан өвгөн нь гуйж авчээ. Харин Батын сууцын хананд Цоохондойн дүрийг Хар тэнгисийн чулуугаар товойлгон урлажээ.

	Цоохондой хэмээх цуутай ухныг мэддэг, мэддэггүй хэн ч байсан тэрхүү чулуун урлагийг харахдаа өөрийн эрхгүй Цоохондой хэмээн өгүүлнэ. Хэн энэхүү чулуун Цоохондойг урласан бэ гэвэл Батын барилгад ажилладаг охин нь бүтээжээ.

	Үүгээр үзвэл Цоохондойн үр төл үнэхээр түг түм болон өссөөр байх нь дамжиггүйн адил Цоохондойн тухай сонин үлгэр түүх ч шинээр нэмэгдэж бичигдсээр байх нь ч эргэлзээгүй билээ.

ЭЛДЭВ УЧРАЛ (туужийн хүүхдийн хэсэг)

	 

	ТОГОРУУ

	 

	«Загасанд ус, шувуунд агаар, амьтанд он, тал уул хэрэгтэй. Харин хүнд бол эх орон хэрэгтэй. Тэгэхээр байгалийг хамгаалах гэдэг үнэндээ эх орноо хамгаалж байгаа хэрэг юм»

	М. Пришвин

	 

	«Тогосын сүүл

	Тогоруунд зохихгүй»

	(Ардын цэцэн үг)

	 

	Зун. Нар баруунаа хэвийв. Удахгүй үнээ саах цаг болно. Дулмаа хоёр хувин бариад гол руу явтал гадаа тоглож байсан Хадхүү, Батхүү хоёр ээжийгээ дагав. Хувин дотор байсан шанагыг Хадхүү барьж Батхүү барих юм олдохгүй болохоор өнхрүүлж тоглодог дугуй төмрийнхөө махир тээглүүрийг барив. Гурвуулаа гол дээр хүрэв. Саяхан их бороо орсон учир гол ус элбэгтэй бөгөөд усны өнгө тунгалаг биш байв. Дулмаа намхан эрэг рүү бууж, элс сайртай газраар усанд хүрэв. Хадхүү шанагаа өгөв. Эх нь хувиндаа ус дүүргэв. Батхүү гараа угаах гэж хөнгөн шаахайтайгаа ус руу зэтгэн ортол, 

	— Миний хүү чи...гээд Дулмаа түүнийг барин уснаас гаргаж гараа угаах хүн гуталтайгаа ус руу орох нь юу вэ! Энэ ус цааш явах тутам гүнзгий болоод миний хүүг... Харав уу! Тэр урсаж яваа модыг! Тэр мод шиг урсгаад явчихдаг юм, мэдэв үү?

	— Тэгвэл усны зах дээр суугаад...гэх мөртөө Батхүү, урсан холдож яваа нарийвтар модыг далд ортол бодлогошронгуй харав.

	— Ээж ээ, би бас гараа угаах уу? гэж Хадхүү асуув.

	— Тээр. Энэ Хадхүү намайг дуурайгаад л...

	— Та хоёр хоёулаа гараа угаа л даа. Харин тэгэхдээ гол дээр биш. Тээр тэнд, уснаас хол очиж, ширгэн дээр угаа л даа...

	— Ээж ээ, ширгэн дээр ус байхгүй шүү дээ.

	— Хадхүү чи, шанагандаа ус утгаад бариад яв.

	— Ээж ээ, усан дээр яагаад гар угааж болохгүй гэж? хэмээн Хадхүү асуув.

	— Энэ уснаас хүн авч хоол, ундаа хийнэ. Бид гурав шиг ингээд л явна. Хиртэй усаар хоол хийвэл та хоёр идэх үү?

	Хоёр хүүхэд дуугарсангүй. Хадхүү төдхөн мушилзан инээмсэглэв. Тэр гурав ширгэн дээр ирэв. Эх нь тэр хоёрын болцгор бор гар дээр ус жоохон жоохноор хийж өгөв. Хоёр хүү гараа, тэгснээ нүүрээ угаах гэж бөөн инээд хөөр болов. Батхүүгийн нүүрийг ээж нь арчиж байтал:

	— Хүүш тэр! Тогоруу! Тогоруу! Тогоруу! гээд Батхүү гар нүүрээ олигтой арчуулахгүй, ус руу гүйх гэж байж ядав.

	— Хаана тогоруу байгаа юм бэ! гээд эх, Хадхүү хоёр харвал голын цаана ширгэн дээр хоёр тогоруу, хоёр дэгдээхэйтэйгээ нисэн ирж буужээ.

	 

	«Тогоруу сайхан

	Тоодог муухай

	Цамаа харай

	Цамаа харай...»

	 

	гээд Хадхүү дуулан алгаа ташив. Батхүү усны хөвөө дээр гүйж хүрээд яг л ээжийнхээ ус авсан газрын тэндээс чулуу авч тогоруу руу шидэв. Түүний шидсэн чулуу тогоруунд хүрэх байтугай усны цаад талд хүрсэнгүй. Хадхүү усны хөвөө дээр ирчихсэн.

	гэж алга ташин дуулсаар байв. Хонгор хөөрхөн дэгдээхэйгээ дагуулсан хоёр тогоруу, Батхүүг чулуудаж байгаа биш, харин хоёр жаал хүүг баярлан дуулж байна, бүжгээ хий гэж байна хэмээн баяссан бололтой өргөн сайхан далавчаа дэлгэн ганагар урт хүзүүгээ сунган, зэрэгцэж эргэцэн, үгүй бол нэг нэгэндээ мэхийн ёслох мэт тонголзон, мөн алиалан эрхлэх мэт их л олон янз эелэг бүжиглэн наадав. «Тогорууны бүжиг наадмын хөдөлгөөн маш нарийн, туйлын олон янз бөгөөд тэр бүхнийг бүрэн гүйцэд ухаарах амаргүй гэдэг. Хоёр тогоруу, хоёр хөөрхөн дэгдээхэйтэй, Бор бид хоёр, хоёр хөөрхөн хүүтэй. Хоёр хүү минь ноднин өдийгөөс арай эртхэн хот орж, хоёр гурван ихэр хүүхдийн наадамд оролцсон. Энэ жил дахин тийм наадам болсонгүй. Хэрэв болсон бол би хоёр хүүгээ авч явна гэж Бортойгоо тохирсон юм. Би явахад миний сүү саалийн ажлыг Чинбаагийн минь гэргий Юмдүүжин эднүүд аргалах байсан юм. За яах вэ, тэр наадам намар есдүгээр сарын нэгэнд олон сургуулийн хичээл эхлэх үеэр ч болж мэдэх юм. Тэр наадам болбол хоёр хүүгээ хэрхэвч хоцроохгүй» гэж бодон суув. Хадхүү:

	гэж дуулан алгаа ташиж, хоёр тогоруу улам хөгжилтэй, улам сонин сайхан, уран гоё хөдөлгөөнтэй бүжиг, тэр ч байтугай хоёр дэгдээхэй нь бас бүжих гэж жигүүр далиа дэлгэн, эрх унага шит шууд шууд гүйх мөртөө эгц эгц эргэн мөн л хэрдээ таарсан маяг даяг үзүүлж байв.

	Батхүү чулуудаад юм болохгүйгээ мэдсэн бололтой ээжийнхээ дэргэд ирээд, 

	— Ээж ээ, би аавын буугаар тогоруунуудыг пүн хийтэл буудах уу? гэв.

	— Миний хүү! Чам шиг жаахан хүүхэд буудах, цохих, нүдэх гэх мэт муу үг хэлж болдоггүй юм.

	— Яагаад?

	— Тогоруу гэдэг чинь хүнд, тэр дундаа хүүхдэд их хайртай шувуу! Бусад шувуу үүгээр харагдахгүй байхад, хоёр тогоруу, та хоёр шиг хоёр хөөрхөн дэгдээхийгээ дагуулан ирээд, бид гуравт баярлан, бүжиг наадам хийж байна шүү дээ гэв.

	Хадхүү голын хөвөөгөөр өөд уруу яван, алгаа ташсаар

	хэмээн дуулж, тогоруунууд гайхамшигтай бүжгээ хийсээр байв. Тогоруу шувуу ер эцэж цуцахгүй байгааг бодоход тогорууны хүч далавчиндаа байдаг гэдэг үнэн үг бололтой.

	— Ээж ээ, энэ тогоруу чинь бидэнд хайртай юм бол яагаад бидний дэргэд ирэхгүй байгаа юм бэ?

	— Ирнэ ээ ирнэ.

	— Хэзээ?

	— Хүн л шувуунд, ер нь амьтанд муу юм хийж болохгүй. Тэгвэл тэр чинь цом хүнд хүрч ирнэ. Би та хоёрт Найгалай гэдэг тогорууны тухай жижигхэн үлгэр уншиж өгсөн шүү дээ. Тэр бол хүн барьж тэжээсэн тогоруу байсан шүү дээ. Найгалай тэр айлын хүмүүс дотроос олон хүүхдийн эжийд нь илүү хайртай байсан...

	— Яагаад?

	— Тэр тогоруунд гай зовлон учраад байхад тэр олон хүүхдийн ээж олж ирж, эмчид үзүүлж, эмчлүүлсэн. Тэгээд эдгэрсэн. Эдгэрээд тэр тогоруу анхлан ач болсон тэр ээжид илүү хайртай болсон.

	— Тийм ээ. Тэгээд хүүхдүүд нь тэр тогоруунд мэлхий түүж өгдөг байсан...

	— Яг тийм. Хамгийн сүүлд тэр тогоруу хэдэн ширхэг мэлхий идлээ?

	— Хоёр малгай дүүрэн мэлхий идсэн.

	— Үгүй, хэдэн мэлхий идсэний тоо нь байсан шүү дээ!

	— А-а тийм. Гучин есөн мэлхий идсэн.

	— Тийм ээ. Миний хүү зөв хэлж байна.

	— Ээж ээ, бид тогоруу барьж тэжээж болохгүй юу?

	— Манайд унага, тугал, ишиг, хурга, гөлөг, нохой байна. Тогоруу гэрт тохиромжгүй. Гэр болгон хүн, шувууг тэжээж чадахгүй. Ээж, хүү хоёр ингэж хөөрч байхад Хадхүү:

	хэмээн алга ташин дуулж, тогоруунууд улам хөгжилтэй, улам цовоо сэргэлэн бүжиглэж байв. Батхүү, аав гэрийн гадаа ирээд мориноосоо бууж байна гээд гүйн одов. Батхүүг гүйн одсоны дараахан тогоруунууд голын эрэг рүү ойртон ирж, Дулмаа, Хадхүү хоёрт чин сэтгэлийн гүн баяр талархал илэрхийлэх мэт хяруу, хяруу хэмээн чахарч хяхран дуугарч, тонголзон ёсолж, гүнээ мэхэлзэн, бас ч зүрхэн тушаа даран ихэд хүндэтгэл илэрхийлэх мэт далавчаа хумьж ирэн хэд хэдэн удаа толгой тонгойлгон мөргөснөө төдхөн нисэн оджээ. Хадхүү, 

	хэмээн алгаа ташин дуулсаар байв.

	Хоёр тогоруу юуны учир ээж, хүү хоёрт баяр хүргэх мэт сүйд майд болоод нисэн одов оо!

	Хаврын урийн ус өнгөрч шувууд модонд, хаданд, нүхэнд, өлөн өвсөн дотор, хонхор хотгорт үүр засан өндөглөж эхэлжээ. Тогоруу шувуу, элс, голын сайр дунд эгэлхэн үүр засан өндөглөнө. Тогоруу бор бааз амьдралтай шувуу. Элс хонхойлоод, эсвэл сайрын чулууг хөндөн, элсээр доторлоод өндөглөж орхино. Гэвч тогоруу тэнэг шувуу биш. Нэг өдөр Дулмаа, Хадхүү хоёр хургаа бэлчээн гол руу явжээ. Голын ус дээхнээс урсаж ирээд хоёр салаалан хагарч, дундаа хэсэг сайр үлдээгээд төдөн тээр дор очоод дахин нийсэн яг тэр салаа урсгалтай сайраар хургаа тууж гаргатал хоёр тогоруу голын эрэг дээр хяруу хяруу хэмээн дуугарч, хурга нэг бүрд далавч дэлгэн баяр хүргэх мэт бөхөлзөн тонголзон авай. Энэ учрыг Дулмаа, Хадхүү хоёр ойлгосонгүй. Энд сонирхолтой нь гэвэл хурга ч тогоруунаас үргэхгүй, тогоруу ч хурганаас айхгүй, хэзээний нэг хотны амьтан мэт байсан нь гайхалтай. Болжмор, алагтуу, шаазгайнаас хальт булт үргэж байдаг цатгалан олон хурга болон хоёр тогорууны дунд ямар нандин учир байсныг хэн ч ойлгосонгүй.

	Хоёр хагарч, сайрыг хүрээлэн, эргийнхээ ёроолоор урссан усыг хурганууд харайн гараад яг сайран дундуур өнгөрсөн. Энд тийм цөөн хурга байгаагүй. Зуу шахам хурга байв. Хурганы сүүл барин, хүүгээ тэврэн, сайран дундуур гарч явсан Дулмаа гэнэтхэн «ээ эвий минь!» гээд халив үсэрчээ. Цочихдоо тэр, хүүгээ золтой сайран дээр шидчихсэнгүй. Тэнд сайран дээр юу байв? Сайрын голд элсэн дотортой чулуун хонхор дотор тогорууны хоёр бор саарал өндөг байв. Дулмаа золтой л бяц, гишгэчээгүй хоёр өндгийг, нээрээ өндөг гэж үү хэмээн эргэн харваас яах аргагүй хоёр өндөг байв. Хүүдээ үзүүлэх үү? гэж эргэлзсэнээ, Хадхүүг буулган «Энэ хар аа! Тогорууны өндөг!» гэтэл Хадхүү, хоёр өндгийг сая чулуунаас ялган харж, тоглоом гэж бодсон бололтой авах гэв. Дулмаа авах байтугай, сүүдрээ ч хүргэж болохгүй учрыг хэлэв. Хүүгээ аваад бушуухан холдов. Хадхүү ингэж тогорууны өндөг үзэв. Гэвч өндөг гэгч тэр зүйлийн учрыг тийм нарийн яахин ойлгох вэ? Хоёр тогоруу, өндгөнд нь гай түй болоогүй эх, хүү хоёрт хязгааргүй баярлан хяруу, хяруу дуугаран бараг дээлийнх нь хормойд хошуу хүргэн баярлан бүжив. Хоёр тогоруу хурганд ч баярлажээ. Тэр олон хурга энэ өндгийг гишгэхгүй өнгөрдөг нь мөн учиртай. «Хаврын шувуу ирэхэд л энэ хоёр тогоруу энд ирж буусан. Түүнээс хойш эндээс ер холдоогүй. Энэ жил ингэж манайхыг бараадахаар шийдсэн нь ийм учиртай юм байжээ» гэж Дулмаа бодов.

	Дулмаа, Борд хоёр тогорууны тухай, өндөгний тухай, хүүдээ үзүүлснээ хэлэв. Бас «голын сайр дунд өндөглөжээ. Ус ирвэл сүйд болно доо» гэжээ.

	Урийн ус өнгөрсөн. Тогоруу энэ жилийн усны байдлыг мэдээд тэнд өндөглөжээ. Өндөг нь хагарч дэгдээхэй болтол бороо орж, ус ихдэхгүй. Тэдэнд энэ талаар айх аюул байхгүй. Харин хоёр тогоруу манайхыг бараадсан нь учиртай. Өндгөө биднээр хамгаалуулахыг хүсжээ. Тогоруу хүнд ойрхон, хүний хараа бараанд, тэр дундаа хэнд ойрхон байхаа мэддэг шувуу. Бид, тэр хоёр өндгийг сайн хамгаалах хэрэгтэй болжээ. Тогорууг нарийн ажвал зун хоёр өндөг өндөглөх авч намар болоход голдуу нэг л дэгдээхэйтэй болж, нэгийг нь ямар нэгэн гай гамшигт өртүүлсэн байдаг. Энэ хоёр өндгийг нь хоёр хүү шигээ хамгаална шүү. Чи хоёр өндгийг Хадхүүд үзүүлсэн чинь сайн! Батхүүд үзүүлэх гэх хэрэггүй болов уу! Батхүү маань баахан зоримог зантай шүү гэжээ.

	Борын энэ үгийг сонсоод Дулмаа, тийм ээ тогорууны хоёр өндгийг хайрлаж хамгаалах хэрэгтэй гэж өөртөө өгүүлэв. Чухам тэгээд ч хамгаалсаар өдий хүрчээ.

	Сая Дулмаа, Хадхүү хоёрт хоёр тогоруу, хоёр дэгдээхэйтэйгээ цуг голын эрэг дээр ойртон ирж, чин сэтгэлийн гүн баяр талархал илэрхийлэх мэт хяруу хяруу хэмээн чахарч хяхран дуугарч, мэхэлзэж тонголзон ёсолж, бас зүрхэн тушаагаа дарах мэт далавчаа хумьж ирээд хэд хэдэн удаа толгой тонголзон мөргөөд нисэн одсон нь чухам эдний энэ зуны турших ачлал хамгаалалд баярлаж гялайсны тэмдэг ч байж үү дээ!!!

	Хадхүү шөнө унтаж байхдаа, Тогоруу сайхан, Тоодог... бас сайхаан гэж шулганав.

	Тийм ээ! Тогоруу ч сайхан. Тоодог ч сайхан. Бүх шувуу ч сайхан. Хүн, шувуу хоёрын дунд нэгэндээ ойр дөт аж төрөхийн учир, үзэгдэхгүй атлаа туйлын нарийн эмзэг утсан хэлхээ байдаг юм. Түүнийг хөндөж таслах бус улам нандигнаж эрхэмлэн бэхжүүлж байх учиртай.

	 

	 


ТОНШУУЛ

	 

	Тон тон гэхээр

	Толгой минь өвдөнө

	Тун хоосон суухаар

	Гол минь харлана»

	(Тоншуулын үг)

	 

	«Тоншуул цохисон мод

	Чоно идсэн зэм адил»

	(Ардын цэцэн үг)

	 

	Чинбаа нэг өдөр ууланд гарчээ. Цас багавтар авч сүрхий хүйтэн авай. Их цастай дулаавтраас бага шиг цастай хүйтэвтэр нь дээр гэж Бор, Чинбаа хоёр үзнэ. Учир юу вэ? гэвэл их цас унавал ууланд ан амьтан өл хоол тасарч, тав дохь алдан, ийш тийш нутаг сэлгэн шилжих гэж цасан дотуур зүтгэсээр гэдэс цавиараа хайрагдах, шилбэний үс нь хунгарлаж хатуурсан цасанд идэгдсээр цусаа асгаруулж, эцэст хөлгүй болох нь ч бий. Эсвэл ядарч зүдэрч явж, чоно, зэрлэг нохой, шилүүсний бэлэн зууш болох нь бий. Бас замд ямар ч нигүүлсэх сэтгэлгүй, хар амиа хичээсэн, ховдог хомхой хүмүүсийн бууны суманд амь алдах ч бий. Өч төчнөөн холд зүтгэж мацсаар яваад хүрсэн газраа идээшиж дасахгүй, үргэлж, эрвэлзэж сөрвөлзөн амь алдах аюулд ч ордог. Харин энэ өвлийг эгээ тийм их цастай, хахир хатуу өвөл болохгүй гэж Бор Чинбаа хоёр итгэж байв. Бор, Чинбаа хоёр хэд гурав хоноод л уул өөд ээлжээр явдаг нь ямар учиртай вэ!

	— Тийм ээ! Нэгдлийнх нь нутаг дэвсгэр болсон Булган буурал Хангайн уултай, ойтой, ан гөрөө, шувуу жигүүртэн элбэгтэй энэхэн хэсэг нутгийг харж хамгаалах ариун үүрэг тэр хоёрт ээлжгүй оногджээ. Тэр хоёр энэ нутгийнхаа газар орны байдлыг нэн сайн мэднэ. Энд ойролцоогоор хэчнээн тооны болон хэчнээн зүйл ан амьтан, жигүүртэн шувуу байдгийг ч мэднэ. Хур сойр хаа хонодог, баавгайн ичээ хаа байдгийг ч үл андана. Доргоны сүүлч хэзээ ичиж хавар хэдийд гардгийг мэднэ. Модны хонгилд, эрэг жалганы нүхэнд ширэлдсэн их өлөн өвсөн доогуур буюу цасан дор ямар шувуу, оготно хулгана, цагаан шар үе, өмхий хүрэн хоноглодог буюу байдгийг ч яг мэднэ.

	Чинбаа, уул ойгоор явсан тэр өдрөө эртхэн эргэж ирэх байв. Гэтэл нар хэвийтэл ирсэнгүй. Нар шингэхэд бас ирсэнгүй. Эхнэр Юмдүүжин нь буу зэвсэггүй явсан нөхрийнхөө хойноос сэтгэл зовж эхлэв. Борд учрыг хэлбэл «Ирэх байлгүй, харзная!» гэнэ.

	Чинбаа тэр өдөр ууланд хөлдөө цана хийсэн хоёр хүн өглөөнөөс эхлэн явсан мөр олжээ. «Энэ юун хүмүүс вэ? Эрүүл агаарт гарч, эх орон юугаан хэрэн хэсэж, сонирхон баясаж яваа хүмүүс үү? Ойд ан гөрөө хийж, ашиг завшаан эрэгчид явж байна уу!» гээд тэрхүү хоёр хүнийг мөрдөн мөшгөвөл нэгд, тэдгээр хүмүүс цана сайтар эзэмшсэн бөгөөд барагтай саад, бэрхшээлд ер торж тогтохгүй явдаг болох нь мэдэгдэв. Хоёрт, энэ хоёр хүн буу зэвсэгтэй болох нь мэдэгдэв. Цасан дээр ямар ч гэм зэмгүй хэд хэдэн зүйл болжмор бялзуухай буудан хаяжээ. Хэрэм, туулай, жирх ер дайралдсан бүгдийг буудаж, авахыг нь авч, авахгүйгээ хаяад явжээ. Цана бол морь биш учраас мориор тэднийг мөрдөхөд бэрхшээл учирчээ. Ер нь тэдний явсан байдлыг ажвал ой дундуур элдэв ан гөрөө хөөж их явжээ. Үдийн амралт хийж, идэж уун шилтэй архи султгаж, олон лааз онгойлгон хагас хугас идээд, гялгар хүүдий, цаас, тамхины иш, чүдэнз, талх давс, хольц ногоо, өндөг хаясан нь зөндөө. Эрүүл агаарт гарсан хүн идэмхий байдаг. Ан гөрөөнд ингэж явсан хүмүүс нарийн нандин юм ихтэй, элбэгжүү цамаан зантай ч байдаг. Гэвч ингэж идэж уух нь нэг их ухаантай ч улсын зан биш. Ёстой л ухаан мөчид хүмүүсийн хийдэг ажил...

	Чинбаа, тэр хоёр хүнийг хөөсөөр яваад нар шингэх үед гүйцжээ. Биеийн тамирын ноосон дулаан хувцастай, үүргэвч тээштэй тэр үл таних хоёр эрийн нэгэнд гай учирчээ. Шархтуулсан туулайгаа хөөх гэж явж, намхан цохио хадны шил дээр ирээд, хийсэж үхэх аюул тулахаар хажуу тийшээ суун унах гээд эвгүй ойчиж, хөлөө хүнд гэмтээжээ. Цанаар байтугай явганаар ч явах эрхгүй болжээ. Гэмтсэн хөлийн хавдсан, цус алдсан нь тоймгүй. Тэр хүн халуурч байгаа юм уу, даарч байгаа юм уу, бүү мэд! Чичрэх дагжих нь үсрэх гэж байх мэт.

	Чинбаад үнэн учраа хэлж, ач тус болохыг гуйжээ. Чинбаа юуны өмнө тус болохыг хичээв. Их хотоос гарч, ойрын сангийн аж ахуй дээр танил нөхөд дээрээ ирээд, тэднээс ан гөрөө хийх гэж өглөө эртээр ууланд ирсэн хүмүүс юм. Чинбаа хөл гэмтсэн хүнийг мориндоо мордуулж гэрийн зүг явав. Түүнийг сангийн аж ахуйд хүргэх гэвэл хол учраас замд даарч хөрөх, өвчин нь улам газар авч мэдэшгүй байлаа. Уул руу морьтой, явган, цанатай гурван хүн ийнхүү бууж явтал нэгэн том хар тоншуул хүглэгэр бүдүүн нарс модыг хүчтэй ч, ууртай ч тоншиж байв. Холын хоёр «анчин» тоншуул хэмээх шувуу, модыг ийм хүчтэй тоншихыг урд хожид ер үзээгүй учраас түр саатан, ойртож үзье гэв. «Яаж ингэж модон дээр тогтож, яахаараа ийм сүрхий эртэй чадалтай тоншино вэ?» гэж хөлөө гэмтээсэн нөхөр асууваас «Хай золиг» гэж эрүүл нь хэлэв. «Тоншуул гэдэг жигүүртэн модонд авирч тогтох хөл хумс зохицсон, ямар ч модыг цоо тонших хошуу хэмээгч нь ган цүүц шиг бөгөөд модыг сүйтгэгч идээ бээр болсон хорт өт хорхойг олох нь хүний биеийн зүрх судас чагнаж, өвчнийг илрүүлэгч ямар ч эрдэм чадалтай эмч доктороос үл дутна» гэж Чинбаа өгүүлэв. «Энэ тоншуул юуны учир ийм ууртай, орилж чарлан тоншино вэ?» гэж хөлөө гэмтээсэн хүн асууваас «Хай золиг» гэж эрүүл нь «хариу» өчив. «Энэ тоншуул нэгд өлссөн байна. Нар шингэхээс өмнө сүүлчийн аятайхан нүнжигтэй зууш идэх гэж мэрийж байна. Хоёрт уг тоншиж буй мод нь бүдүүн учраас бугласан өт хорхойг авахын тулд олон газар өрөмдөн тоншиж, ихээхэн ажил удсан байна. Гуравт гэвэл өндөр модонд биш, намхан газар унасан том модны хонгилд нууц нүх сүвээр орж хонодог байтал, тэрхүү нууц орц гарцыг нь үен, өмхий хүрэн, үнэг мэт амьтад мэдээд отож гэтэн орох «гэр» оронгүй болгосонд уурлаж ч байж мэднэ» гэж Чинбаа өгүүлэв. «Жаахан ойртвол яана?» гэж гэмтсэн хөлт асууваас «Хай золиг яана ч гэж» хэмээн эрүүл нь өгүүлтэл «Ойртож болохгүй. Гэр орныг нь үнэг отож байгаад аргаа барж, үүнийг өөр хаа хонох нь вэ? гэж зальт шар дагаж явж мэднэ. Зальт шарыг тэгж дагуулж гэр орноосоо холтгох гэхдээ энэ тоншуул зориуд их чимээ шуугиан гаргаж, уур унтуу болж, модоо хүчтэй сүртэй чанга балбаж ч байж мэднэ» гэж Чинбаа өгүүлэв. Гэмтсэн хөлт Чинбаагийн энэ үгэнд итгэх нь бүү хэл, яасан их залдаг эр вэ! гэх аятай зэвүүрхсэн царайтай харав. Тэгснээ «Буудчих, явъя!» гэтэл эрүүл нөхөр нь буугаа мөрнөөсөө авав. Чинбаа түүний мөрөнд зөөлөн цохиж, «Тоншуулыг буудаж болохгүй. Хуулиар хориглосон юм. Ийм сайхан эрдэм номтой хүмүүс хууль яагаад мэдэхгүй байна...» гэж өгүүлсэнд төр хоёр хэлэх ч үггүй, хөдлөх ч чадалгүй болов. «Модны өт хорхой түүх биш, энэ модыг ёстой баллаж байх шив дээ. Доош нь яасан их залтас унагаж байна вэ?» гэж гэмтсэн хөлт асуувал: «Хай золиг» гэж эрүүл нь өчив. «Та хоёр бүү хөдөл, бүү дуугар! Цаанаас нь үнэг ирж явна» гэж Чинбаа өгүүлэв. Удсангүй бүдүүн улаан үнэг ирж, тоншуулын яг дор суув. Тоншуул үнэгийг хараад хөөрхий үнэгний өлссөн ходоодны нь хорхойг хөдөлгөн улам чангаар чарлан, маш сайхан амт шимттэй зүйл идэж буй маяг үзүүлэв. Тэгснээ модны нүхнээс хэдэн метр урт хорхой өрөмдөн татан гаргаад идэж байгаа юм шиг дохилзон залгилж, тэр ч байтугай бүр хахаж цацаж байгаа байдал үзүүлэв. Энэ байдлыг хараад өлсгөлөн үнэг дороо шээс алдах шахан байж ядав. Төдхөн том нарс өөд цоройж авирч үзэв. Бүр аргаа бараад хөрвөөж шарван, дээш харан гийнаж гасалж үзэв. Эцэст босоод хуцаж үзэв. «Бууд!» гэж гэмтсэн хөлт өгүүлэв. «Хай золиг!» гээд эрүүл нь буугаа дахин мөрнөөс автал «Сумны гарз» гэж Чинбаа өгүүлэв. «Яагаад?» гэж эрүүл эр асуутал «Дуугүй харж бай!» гэж Чинбаа өгүүлэв. Энэ үед үнэг тоншуулын яг дор оцойн суугаад хар хамраа дээш нь шөнтийлгөн харж байтал шилээ дарсан улаан малгайт хар тоншуул нэгэн том залтас унагасанд тэр нь хөөрхий үнэгний сарьсан хамар дундуур нь татав. Өндөр дээрээс унасан хөлдүү хүнд залтсаар хамар дундуураа татуулсан хөөрхий үнэг хэд сарвалзаад хөдөлгөөнгүй ойчив. Хар тоншуул гэдэс цадаж аваад нисэн одов. Чинбаа тэр гурав үнэгэн дээр очвол үнэг нэгэнт мажийсан байлаа. «Хар буруу санавал амьтан хүртэл нэгийгээ дөнгөх «ухаан» байх юм. Тэгэхэд бүхнээс ухаантай, бүгдээс хүчтэй хүний үрс бид, энэ сайхан эх орончдоо зөвхөн өөрийнхөө нэгэн, хоёр өдрийн жаргал цэнгэл бодон, хүсэл шуналаа хангах төдий хар буруу юм өчүүхэн ч хийж болохгүй л ёстой юм байгаа юм даа. Тэгвэл хөөрхий энэ үнэгэнд тохиолдсон гунигт явдлаас ч илүү юм учирч мэдэх юм шүү» гэж Чинбаа өгүүллээ.

	 


ШААЗГАЙ

	 

	«Тэн тээг алхаатай

	Тэнхийн сайран гуталтай

	Алаг булган дахтай

	Алтан уурга чирээстэй»

	(Шаазгайн тухай оньсого)

	«Шаазгай шахтнахад сэрдхийх

	Хэрээ гаагалахад хиртхийх»

	(Ардын цэцэн үг) 

	 

	«Байгаль гэдэг ном бол хүний танин мэдэхүйд зориулагдсан шавхагдашгүй булаг юм».

	Ф. Вольтер

	 

	Хавар орой болсон цаг. Гүү унагалж бараг гүйцэв. Бор, Чинбаа хоёр адууны сүүлнээс уяулчихсан юм шиг ээлжээр өдөр шөнөгүй адуу дагах нь жаал зай заагтай болов. Тийнхүү нэгэн өдөр Чинбаагийн гэрт Бор, Дулмаа, Чинбаа, Юмдүүжин дөрөв цуглаж, цай ууж, их л сонин яриа дэлгэж байв. Хадхүү, Батхүү хоёр аяганд хийхэд хагарч, хагарсан газраараа шар ус тунасан элгэн тараг идээд гадаа тоглохоор гарчээ.

	Гадаа шаазгай шахтнав.

	— Шаазгай шахтнавал хов хэлдэг, үнэг шарвавал нохой хууртдаг. Энэ муу дааринд дуртай алаг юу гэх гээ юм болоо гэж Бор өгүүлтэл:

	— Юмдүүжин минь ээ, зүү олоод хийх газраа олохгүй байна. Гарч ирээд аятайхан газар заагаад өгөөч гэж байна шүү дээ гэж Дулмаа өгүүлэв.

	— Дулмаа эгч шиг шувууны хэл мэддэг бол ч шаазгай шиг шахтнах байтугай болжмортой ч гэсэн дужганаж л баймаар санж дээ гээд Юмдүүжин тас тасхийтэл инээд алдав.

	— Нээрээ энэ муу алаг шаазгай гэр тойрч шахтнаад байх чинь өвлийн өнөө уран зураач, гэрэл зурагчин хоёр шиг сонин сайхан гийчин ирэх юм болов уу гэж Чинбаа өгүүлэв.

	— Тэр уран зураач нь ой модны тухай их сонин сайхан юм мэддэг, ёстой нэг дэлхий шиг дэлгэр эр билээ. Одоо ирвэл шаазгай ер нь ашигтай шувуу юу, ашиггүй шувуу юу? гэж асуух сан гэж Бор өгүүлэв.

	— Морины дайр иддэг энэ муу юуны л ашигтай аж гэж Дулмаа өгүүлтэл:

	— Хортой нь гэх үү, хортонтой нь бүр мэдэгдээд байгаа юм. Би та нарт нэг юм ярья гээд Юмдүүжин ийн өгүүлрүүн:

	— Нэлээд эртээр дээ! Түлээ түүж явсан чинь нэг шаазгай нисэж ирээд, өндөр бургасны орой дээр суув даа. Шаазгайн үүрээр салхины аяыг мэдэж болно гэгчээр энэ муу алаг энэ хавьд үүртэй юм байх аа гээд харсан чинь мань гайхал өндөр мод руу бууж яваа юм шиг хэдэн мөчир дамжин шилжих мөртөө яаруухан хэд дуржигнаад орхитол нэг шаазгай нисэж ирэв. Бодвол эм нь бололтой. Хоёулаа их яаралтай нэг юм «зөвлөөд» өнөө түрүүн ирсэн алаг бас л модныхоо мөчрөөс мөчирт шилжин доошилсоор бүр газар буув. Сүүлд ирсэн алаг нь мөн тэр мэт буув. Тэгэхдээ их аажуухан бууж байв. Түрүүн буусан алаг нь далавчаа далбайлган дэлгээд өвсөн дундуур нэг юм руу гэтэн, сэмхэн сэмхэн давшиж гарав. Энэ золиг яах гээ юм болдоо гээд хараад байсан чинь нэг муу шороогоо түлхэж буй сохор номины нүх рүү явж байна. Үргээх үү, яах вэ гэснээ хармаар санагдлаа. Хөгийн зальтай, хар гайхал юм. Яг л тарвагачин хүн гэсэн үг. Инээд ч хүрэх шиг. Муу сохор номинд ойртох тусмаа далавчаа чирээд газраар наалдчихсан явж байгаа нь ёстой нэг гайхалтай гээч... Тэгсэн хоёр дахь алаг гайхал нөгөө талаас нь нэлээд ойртчихоод, болжмор гэтсэн муур шиг биеэ хураасхийгээд яг бэлэн болчихсон байж байна. Тэгж байтал сохор номинд ойртож очоод, анаж байсан алаг, муу сохор номин бөөн шороог нэлээн лавхан гадагш түлхээд орхитол ганцхан гялсхийсэн чинь юу байх вэ. Сохор номины шилэн дээр нэг тоншоод, хөөрхий амьтныг тэр хол чарлуулаад шидчих нь тэр. Гэтэл нөгөө биеэ хураачхаад яг бэлэн байсан алаг, яаж ирэхээрээ тэгж ирснийг бүү мэд. Мөн нисэн ирээд сохор номиныг чарлуулан тоншоод чулуудав. Хоёр шаазгай нэг нэг рүүгээ бөмбөг өгч тоглож буй хүүхэд шиг сохор номиныг тоншиж шидэлцсээр байгаад муужруулж авлаа. Салгах санаатай мод хад шидсэн чинь юу байх вэ. Зуугаад алга болох нь тэр! Ёстой бузар муухай аргатай гайхал байна лээ. Тийм амьтан яаж хоргүй байх вэ. Их хортой золиг гэв.

	Ингэтэл Чинбаа эвт шаазгай буга барина гэгчээр олон шаазгай нийлж туулай барихыг үзсэнээ ярив.

	— Ардын дуу, үлгэр, оньсого, таавар, зүйр цэцэн үгэнд шаазгай шиг гардаг өөр ямар шувуу байдгийг мэдэхгүй юм. Ингэхлээр шаазгай ер нь явдалтай шувуу болох нь үнэн шүү. Харин хортой, хоргүйн тухайд даан ч мэдэх юм алга. Ёр нь түүний хортой хоргүйг мэдэж ядаад байхдаа яадаг юм бэ! Өнөөх байгаль дэлхийд хайртай зурагчин нөхөрт л захиа бичиж орхиход хариу нь хоёр гурван хоногийн дараа хүрээд ирнэ шүү дээ гэж Бор өгүүлэв.

	— Яршиг даа. Ганц ирэхээр нь зургаа зуруулж, өч төчнөөн өнгөтэй гоё зураг авхуулж аваад, түүнээс хойш баярлаж гялайснаа ганц удаа ч болтугай бичээгүй байж, одоо болохоор шаазгайн ашигтай ашиггүйг асуугаад байхдаа яадаг юм бэ гэж Дулмаа хэлэв. Дулмаагийн санааг Юмдүүжин дэмжиж:

	— Ёстой ёстой. Энэ ч харин хийх юмаа олж ядсан хүний ажил байна гэв.

	— Яадаг юм, бичнэ ээ хө гэж Чинбаа хэлэв.

	— Больж үз гэж Дулмаа хэлэв.

	— Болихгүй гэж Бор хэлтэл

	— Чамд цаас харандаа өгөхгүй гэж Дулмаа хэлтэл

	— Би шаазгай шиг хулгай хийж аваад, адуунд явахдаа бичиж орхих юм чинь гэж Бор хэлэв.

	Үүнээс хойш хэд хоноод байтал Юмдүүжин бугуйнхаа цагийг алдав. Хаана алдсан бэ гэвэл гол, гэр хоёрынхоо хооронд ширгэн дээр юм угааж байхдаа бугуйнаасаа авч, гадсан дээр тавиад байснаа мартаад харьжээ. Хариад төдий л удалгүй санаад буцаж ирэхэд цаг нь тавьсан газраа байсангүй. Энэ хооронд эднийхээр хүн ирсэн үү? Үгүй. Нохой, тугал, ишиг хурга, ер нь амьтай голтой юм явсан уу? Огтхон яваагүй. Шувуун жигүүртэн юу байсан бэ. Нэг л шаазгай өндөр бургасны оройд сууж байсан. Тэгээд л тэр! Үүнээс хойш арваад хоног өнгөртөл Бор, уран зураачаас их сонирхолтой захиа авчээ. Тэрхүү захиаг мөн л дөрвүүл нэг гэртээ цуглаж байгаад уншвал... Шаазгайн тухай янз бүрийн явган яриа их эрт цагаас нааш байсныг дурдаад үнэн зүйл бас олон байдгийг уран зураач бичжээ. Жишээлбэл бусад шувууны өндөг хулгайлдгийг дурджээ. Заримдаа өндөг байтугай ангаахай, дэгдээхэйг ч булаан дээрэмддэг гэнэ. Шаазгай үүрээ маш эгзэгтэй газар барьдаг. Зарим шаазгай битүү улаан харгана дотор барьдаг. Тийм үүрнээс шаазгайн өндгийг ямар ч амьтан хулгайлж үл чадна. Ер нь эр, эм хоёр шаазгай өндгөө орхиж зэрэг явах гэж хэзээ ч байхгүй. Заавал нэг нь сахина. Шаазгай бас тарвас, хулуу мэт жимсний үрийг хавар суулгасан газраас нь малтаж иддэг.... Гэвч шаазгай бас тустай жигүүртэн. Бэлчээр өвс ногооны элдэв мэрэгчид, хорт ялаа шумуулыг жилийн турш барьж иддэг. Шаазгай зүсэн зүйлийн цох, ой мод ургамал тарианы дайсан эрвээхийн авгалдай, өт хорхойг ч иднэ. Ер нь ой мод, тариалан талбай, цэцэрлэг, жимсний хортонтой байнга тэмцэл хийдэг эрхэм тусархаг нөхөр гэвэл шаазгайг нэрлэх хэрэгтэй. Шаазгай хөдөлмөрч «уран барилгач» шувуу. Хуучин үүрээ орхиж шинэ «орон сууцад» дандаа шилжиж байдаг. Өөрөөр хэлбэл шинэ «сууц» өөрсдөө барьж хуучныгаа орхидог. Гэтэл хуучин «сууцад» нь шар шувуу, ууль, жижиг шонхор, оготно, хулгана устгагч бусад шувууд их л дуртай «орж» суудаг. Энэ бүхнээс үзэхэд шаазгай хортой биш, харин ашигтай шувуу. Савхийвэл шаазгай руу буу шагайдаг ухвар муутай хүмүүс үзэгддэг. Үүнээс хойш тийм хүмүүст эл учрыг сайтар сэнхрүүлэн хэлж, уураас балтгар, уулнаас өндөр, хөөнөөс хар, хөвөнгөөс цагаан хөөрхий тэр найзыгаа сайн хамгаалж байхыг хүсье. Миний энэ өчүүхэн бүдэг бадаг хариунаас болж та дөрвийн дунд машид ноцтой «ангийн тэмцэл» үүсэхгүй байх гэж хатуу итгэж байна... гэж Бор уншсанд бусад гурав нь элдэв нэгэн маргаан үүсгэх бус харин ч алаг шаазгайг магтах хайрлах талд нэгэн самаатай «элссэн» бололтой байв.

	Бор:

	— Цааш нь сонсож байгаарай. Харин шаазгайн бас нэг онцлог гэвэл энэ шувуу маш сониуч шувуу шүү. Элдэв гялгар, толигор, хурц өнгөтэй юманд их дуртай. Тийм юм нэг л харсан байвал номд хорхойтой юм уу, сайн моринд хорхойтой хүн шиг салгахаас нааш салдаггүй зантай шувуу шүү. Зөвлөлт Холбоот Улсад нэг шаазгайн үүрнээс 300 зүйл юм олджээ. Түүний дотор хармааны толь, ханцуйны янз бүрийн гоё ганган товч, өнгө бүрийн шил шаазангийн хэлтэрхий, будгийн хугархай харандаа, үзгийн хошуувч, бөгж, ээмэг, шүр элдэв шигтгээ, цайны халбага, загасны дэгээ, тэр ч байтугай эмэгтэй хүний «Заря» гэдэг цаг хоёр байжээ... гэтэл Юмдүүжин:

	— За эс хэл лүү! Эртээр миний цагийг өндөр бургасны орой дээр бөвийчхөөд суугаад байсан тэр шаазгайнаас өөр үзэж харсан амьтан байхгүй. Тэгэхээр тэр алаг гайхал авч таарлаа гэх нь тэр. Үүнээс болж тэр хэд Юмдүүжний цагийг шаазгай авсан, аваагүй гэж ёстой маргажээ. Үнээ тугал нийлэх шахаж гадаа ажил гараагүй бол энэ дөрөв магад «гурван өдөр, гурван шөнө» маргах байсан буй заа.

	Тэр маргаанаас хойш энэ дөрөв хөдөө гадаа явахдаа шаазгайн үүр хаа байгаа бол гэж байнга харж хянаж явсаар олон үүр олжээ. Гэвч тэр бүхэнд юу ч байсангүй. Саяхан ердөө гэрийнхээ тэрүүхэнд байсан шаазгайн үүр Юмдүүжин олж, түүн дотроос өөрийнхөө цаг, цагаан халбаганы хугархай, хүүхдийн хуванцар тоглоомын хэсэг, сумны хонгио, тэргүүтнийг олжээ. Тэр олон шаазгай дотроос ганцхан шаазгай юунд ингэж юм цуглуулаа вэ? гэж тэд ярьсаар «Шаазгай бүрий ер нь сониуч жигүүртэн юм. Тэд цөм гайхамшигт цуглуулагч юм. Тэгэхдээ цуглуулсан юмаа тус тусдаа өмчирхдөггүй. Аль аятай тохитой, байртай нэгнийдээ бүх олсон юмаа авчирч, дундаа нэг л үзмэр «байгуулдаг» ихээхэн нийтэч шувуу юм байна» гэсэн ойлголт авчээ.

	— За энэ шаазгайн тухай уран зураачид одоо би захиа бичиж болох уу гэж Бор өгүүлбээс:

	— Болохоор барах уу даа. Энэ бүх болсон явдлыг нэгд нэгэнгүй бич! Түүгээр ч барахгүй алаг шаазгайг бид алаг нүднийхээ цөцгий мэт хайрлан хамгаална гэж бич! гэж Дулмаа хэлжээ.

	 


ХӨХӨӨ

	 

	«Хөхөөнөөс аятай дуутай нь цөөн

	Цэцгээс сайхан чимэгтэй нь цөөн»

	(Ардын цэцэн үг) 

	 

	«Байгаль тохуу тоглоом мэддэггүй юм шүү. Тэгээд ч ямагт шулуун шударга, ямагт төв төвшин, ямагт нягт хичээнгүй, бас ямагт ариун үнэнийг эрхэмлэдэг юм. Алдаа эндүүрэл, будилаан төөрөгдөл гаргадгаа хүмүүс цэглэж дуусах ёстой».

	(И. Гёте)

	 

	Хөх манан татвал бороо орохын тэмдэг, хүйтэн салхи салхилбал хяруу унахын тэмдэг гэж ард түмэн хэлжээ.

	Хөх манан татаж, хөх ногоо ургав. Хөвчийн мод ногоорч, хөхөө шувуу донгодлоо. Хөхөөн дуу сонсоод хүний сэтгэл тэнийхэд, хөхөөн дуугаар бас хөлгийн нуруу тэнийх шиг болно.

	Хөхөө донгодоод эхлэхээр л хүмүүс тэр шувууны тухай янз бүрээр хөөрч хүүрнэж эхэлнэ. Эрдэм номтой хүмүүсийн хэвлэлд бичсэнийг уншвал хөхөө биеийн байдлын хувьд тагтаатай тэнцэнэ. Хөхөө янз бүрийн өнгөтэй өндөг гаргах нь бий. Европын жирийн хөхөөний өндөг, америкийн хөхөөний өндөгнөөс бага. Биеийн хувьд

	Европын хөхөө америкийнхаас том. Английн хөхөө цагаан өндөг, францынх бор, финландын хөхөө хөх (цэнхэр) өндөг гаргадаг гэж бичсэн байх юм.

	Манай ард түмэн бас хөгшин хүн онгоддог, хөхөө шувуу донгоддог гэж өгүүлжээ. Зарим хүн, хөхөөг яруу сайхан донгодох авч ёозгүй зантай шувуу гэнэ. Яагаад вэ? гэвэл амьтан бүрий үр зулзагаа бөөцийлөх атал гагцхүү хөхөө өөрийн өндгийг бусад жижиг шувуудын үүрэнд хийж, тэднээр даруулж, тэжээлгэж, эрийн цээнд хүргүүлдэг тэнэ. Үнэхээр номд бичсэнийг үзвэл хөхөө өндөр модны оройд сууж, бусад жижиг шувуудын аль нь нисэж одсон болон аль нь өндгөө дарж, үүрэндээ буйг харж, анаж агаад өл хоолонд явсан жижиг шувуудын үүрэнд эзгүйчлэн одож өндөглөх буюу аль нэгэн нууц газар өндөглөчхөөд өндгөө хамгаалж байсан бол түүнийгээ бушуухан зууж ирээд эзгүй шувууны өндгөнд нийлүүлдэг гэжээ. Хөхөө энд тэнд өндөглөхдөө өндгөө хэрээ, үнэг, зараа, дорго, могой болон бусад идэмхий амьтад яаж эрэвч олшгүй тийм газрыг олж өндөглөдөг аж. Хөхөөний өндөг хамгийн түрүүн хагарч, ангаахай болно. Хамгийн хурдан ч өснө. Тэгээд нэгэн үүрэнд, нэгэн ээжийн халуун цээжинд хамт өссөн бусад нярай нялзрай өндөг ангаахайдаа дайсан болдог нь гайхалтай. Жижиг шувууд үүрэндээ хэдэн өндөг байгааг ч мэдэхгүй, өөрийнх нь өндөг дотор бусдын өндөг шургасныг ч үл ялгах учир сүүлдээ идэмхий хомхой хөхөөн ангаахай тэжээх өөрийгөө хооллох өөрийнхөө ангаахайг хооллох гэж өдөржин, заримдаа үүр цүүрээс аваад үдэш орой болтол унаж тустлаа «хөдөлмөрлөдөг» санжээ. Өөрөөс нь бараг арваад хувь том хөхөөн шунахай үрийг тэжээх гэж үйлээ үзэж, явдаг жижиг шувуудыг харахад өрөвдөм шүү. Болдог сон бол хүүхэд багачууд ийм л цагт тийм л ядуу жижиг шувуудад тусалмаар байдаг гэнэ.

	Мэргэдийн дуу эрдэмдээ байдаг, хөхөөн дуу яруухандаа байдаг гэж ард түмэн хэлжээ. Яруухан дуутай энэ хөхөө шувуу хүнд, байгаль эхдээ ямар ач тус хүргэдгийг тэр бүрий ойлгодоггүй хүн бас байх бололтой. Номд өгүүлснээс үзвэл хөхөө, хүний анхааралд их дээр цагаас орсон атлаа одоо хүртэл төдий л бүрэн төгс судлагдаагүй байгаа аж. Хөхөө шувуу зарим шувуудыг бодвол илүү ашигтай. Манай ойд ихээхэн хохирол учруулагч сибирийн торгоны эрвээхийн төөлүүрийг идэж чаддагаараа хөхөө шувуу туйлын ач тустай шувуу ажээ. Тэгэхэд энэхүү төөлүүрийг идэж чаддаггүй шувууд манай ойд зөндөө бий гэнэ.

	Зуны сар гарч, хөвчийн ойд хөхөө шувуу ид шуугьж байх цагаар Дулмаа хоёр хүүтэйгээ цуг Чинбаа, Юмдүүжин хоёрынхоор очжээ. Юмдүүжин өнөөдөр сэтгэл нь их л хөгжчихсөн суужээ. Инээснээс асуу гэдэг.

	— За яасан их хөгжилтэй суух юм бэ! Хөвчийн хөхөөн дуу сонсоод, хөхөө шиг хөвч тайгыг уяртал дуулах гээ юу? гэж Дулмаа асуувал:

	— Бараг л тэгмээр байна. Аймгийн хүнсний комбинатад ажилладаг өнөө муу дүү маань сайн дурын уран сайханчдын аймгийн үзлэгт шалгарч, улсын баярын өмнө Улаанбаатар орох болсон гэнэ. Энэ захиа ирээд... гэж Юмдүүжин захиа үзүүлжээ.

	— А-а нээрээ дүү чинь дуулдаг гэдэг бил үү?

	— Яриа юу байх вэ. Ардын уртын дууг аюулгүй аятайхан дуулчихдаг юм. Ер нь намайг бодвол сэргэлэн охин шүү.

	— Багаасаа дуу хуурт дуртай байж л дээ. Тийм үү?

	— Үгүй одоо сайн санахгүй юм. Дуулагнуур нь ч дуулагнуур шүү. Ээжийг л дуурайсан хүн шиг байдаг юм.

	— Ээж чинь дуулдаг хүн байсан уу?

	— Тийм ээ. Миний ээж ч нутаг нугадаа эхний л гуравт ордог тийм л дуучин хүн байлаа шүү дээ.

	— Ээж чинь яагаад тийм сүрхий дуучин болчихсон юм бэ? Ээжийн чинь ээж бас сүрхий дуулдаг хүн байгаа юу?

	— Үгүй! Миний ээжийг хөхөө шувууны шүлс долоосон хүн гэдэг байсан юм...

	— Хөхөө шувууны шүлс долоосон хүн яадаг юм бэ?

	— Сайн дуучин болохгүй юу?

	— Тэгээд түүнийг чинь яаж олж долоосон байх вэ?

	— Хөхөө шувуу модон дотор донгодохдоо навч, шилмүүсгүй нүцгэн хуурай мөчир салаан дээр сууж донгоддог юм гэнэ ээ...

	— За-а...

	— Тэгээд донгодох бүрийдээ урагшаа тонгос тонгосхийж, тэгэх болгондоо шүлс унагаж байдаг юм гэнэ.

	— За-а...

	— Хөхөөг тэгж донгодож байхад нь аль модон дээр удаан сууж байна. Хаашаа харж байна вэ гэдгийг нь сайн ажиглах хэрэгтэй гэдэг юм. Хөхөө тэр болгон мод, хадан дээр суудаггүй. Бас суусан бүрий дээрээ ч удаан донгоддоггүй гэнэ. Зарим модон дээр хэсэг суугаад хэд донгодоод алга болдог. Зарим модон дээр тохитой ч суудаг, туйлын удаан ч донгоддог гэнэ.

	— Хаашаа харж байн вэ гэдгийг нь сайн ажигла гэдэг нь ямар учиртай байх нь вэ?

	— Тэр бас их учиртай гээд Юмдүүжин ийн өгүүлрүүн: Зарим хүнийг өөрөөс нь илүү сайн дуучин болчих бий гэхдээ хөхөө, донгодохын тоолонгоор зүг зүг рүү харж, эргэж донгоддог гэнэ. Энэ яаж байгаа юм бэ? гэвэл шүлсээ бөөн унагахгүй гэж ийш тийш цацаж байгаа нь тэр гэнэ. Гэтэл зарим хөхөө нэг л зүг харж, шүлсээ нэг л газар унагаж байдаг. Тэгэхээр тийм шүлсийг нь олж долоохын тул ямар модон дээр удаан сууж, олон донгодож буйг мэдэх хэрэгтэй гэнэ. Амаргүй төвөгтэй хэрэг байгаа биз гэв.

	— Тэгээд ээж чинь хөхөөн шүлс долоосон хүн байж уу? 

	— Домог л биз дээ! гээд Юмдүүжин ярайсан сайхан цагаан шүд гарган тас тасхийтэл инээд алдав.

	— Тийм ээ! Энэ, бол домог нь ч домог. Гэхдээ домгийг төрүүлсэн үр үндэс заавал байдаг шүү!

	 

	 


САР

	 

	«Шувуу саруул газар өөд ниснэ.

	Хүн амьдрах зам өөд явна.

	Шувуу шиг эрт босож

	Адуу шиг орой унтах»

	(Ардын цэцэн үг)

	 

	«Манай монголын байгалийн нөхцөлд тас, бүргэд сар зэрэг махчин шувууд бэлчээрийн хортон мэрэгчдийн өсөлтийг хязгаарлаж, элдэв сэг хаягдлыг идэж устгадаг учир хамгаалбал зохих шувуу юм.»

	Профессор Дондогийн Цэвэгмид

	 

	Чинбаа, Юмдүүжин хоёрт туйлын гунигтай явдал тохиолдох шахжээ. Тэднийх зусланд байж. Чинбаа, Юмдүүжин хоёрын амьдралын нар сар, инээд хөөр, баяр баясгалан болсон бяцхан хонгор үр нь бүлээрээд хэд хоножээ. Газар холоос эмч дуудаж явдал удахгүй гайгүй болчих болов уу гээд харзнатал хүүхдийн халуун дарагдаж, өвчин илаарьших янзгүй болохоор Чинбаа эмч залахаар явах гэж морио эмээллэж байжээ. Гэтэл баруун хойд хамар хадан дээгүүр томоо гэгчийн бор шувуу сандруу нь аргагүй салбагалзан ниссээр шууд Чинбаагийн тэрүүхнээр элээрхүү дуугаран хэд эргээд буцаад хамар хад даван оджээ. Асар удсангүй өнөө шувуу урьдынхаасаа улам сандруу аятай мөн л «үглэж» гиншсэн янзтай хачин дуугаран ирж хэд эргээд ирсэн зүг рүүгээ нисэн далд оржээ. Чинбаа, анхандаа тэр шувууг гэр дээрх тавьцтай ааруул эргүүлсэн савдаг элээ гэж бодоод наана цаана юм бодсонгүй. Хоёр дахь удаагаа урьдынхаасаа улам сандруу улам гиншгэнэж гомдсон янзтай нисэн ирээд буцан одоход нь цагаан цайвар элгийг нь ажаад «Сар уу даа? Сар манай энд ховорхондуу... Түүнээс гадна сар ер нь ингэж элээ шиг айл гэр, хүн рүү явахгүй дээ. Хүнээс аймхай, ер нь болгоомжтой, ихээхэн аг чиг байдалд дуртай даа...» гэсэн шүү юм бодон гэртээ орох гээд үүдэн дээрээ очоод байтал өнөө шувуу дахиад л далавчаараа даллан дуудах мэт дэвэн дэвэн айсуйг ажихад Чинбааг ямар нэгэн юм руу дуудаад байх шиг. Түүний дууны бачимдуу үглээг сонсоход «Цаана чинь бид сүйд боллоо. Сайхан санаат ариун сэтгэлт хүн минь туслаач дээ!...» гээд байх шиг. Энэ сар түрүүн Чинбааг морины уяан дээр байхад хоёр дахин ойртож ирсэн. Одоо гэрийнхээ үүдэнд ирэхээр бас даган ойртож ирэв. Тэгээд буцан одож байхыг нь харахад цаанаа л нэг юманд туйлаас яаран сандарч буй нь илт аж. Шувуу гачигдвал шугуйгаа барааддаг гэж үг байдаг. «Энэ муу сар баруун хойд энгэрийн ганц хайлаасанд өндөглөсөн хоёр сарын нэг мөн л шиг байх юм. Үүр оромжид нь хүн халдаж, өндгийг нь сүйтгэж байгаа юм болов уу!» гээд гэр лүүгээ яаран орж дурангаа аваад гарахдаа «нэг муу сар эргэлдээд байна. Яавч зүгээр биш бололтой. Баруун хойд хамар дээр гарч ганц хайлаас руу дуранддаг юм уу даа» гэжээ.

	Чинбаа мордоод баруун хамар дээр гартал цаанаас нь нисэн айсуй явсан өнөө сар Чинбааг хармагц «Ээ яасан сайн юм бэ. Бушуухан миний араас яваарай. Цаана чинь сүйд боллоо. Хэдэн муу өндгийг маань!....» гэх аятай жон жон дуугаран буцаад л нисэж гэнэ.

	Чинбаа хамар дээр гараад мориноос буулгүй, хоёр сар үүрлэсэн өнчин хайлаас руу дурандвал ганц хайлаас өөд авирсан хэдэн хүүхэд харагджээ. «Гэрт хүүхэд өвдөөд яая гэж байхад, тэнд бас нэг хэлгүй жигүүртэн чи л тус болбол болно гэж улаан цайм ирж гуйж байх. Үгүй мөн таарав аа. Яаж үгүй гэх юм бэ!.. Очихоос доо!» гээд Чинбаа мориндоо ташуур өгөн ухасхийв.

	Эндэх газрын замыг мэдэхгүй гэх биш. Чинбаа яаран явахдаа тэрхүү дүрсгүй жаалуудад сэдэв сэжиг авхуулж, таньж барилгүй цаад уул өөд авируулж алдахгүйн тул газрын далд бартааг барьсхийгээд нууцгайдуу явав. Чинбаа ийнхүү явсаар өнчин хайлаасан дээр гэнэт буухад, хайлаас өөд авирсан хэдэн жаал яаж ч чадсангүй баригдав. Тэнзэн ташуур толгой дээгүүр нь шуугьтал эргүүлж, сүр далайлгасанд цөс хагартал айсан заримынх нь нүднээс нулимс цалсхийтэл асгарав. Тэднийг тэргүүлсэн бух нохой шиг бүдүүн улаан жаал өөрийнх нь төрөл садан хүний хүүхэд учир үнэхээр уурласан ба бусад хэдийг нь хашраах гэсэндээ Чинбаа ташуураа дал дундуур нь хоёр ч удаа ороолгож орхив. «Үүнээс хойш дахин ингэж амьтны оромж нүх, шувууны үүр, өндөг, ангаахай дэгдээхэйг сүйтгэх юм бол улмаар хатуухан юм үзнэ гэдгийг мэдээрэй» гэв.

	Аз болоход энэ хэдэн жаал хайлаасан дээр үүр засаж өндөглөсөн хоёр сарын зургаан цагаан өндгийг хагалж сүйтгэсэнгүй байв. «Шувууны өндөг ангаахай, дэгдээхэйг сүйтгэх байтугай хайрлаж хамгаал гэж ном сонин дээр бичиж, ухуулга яриагаар тайлбарлаж, радио, зурагтаар уншаад, үзүүлээд байхад та нар түүнийг яагаад анхааралдаа авдаггүй хүүхдүүд вэ! Та нар сар шувууны өндгийг арай сүйтгээгүй байна. Тэгэхдээ сүүдрээ тусгасан байна. Шувууны өндгөнд хүн сүүдрээ тусгавал тэр шувуу өндгөө голоод орхичихдог. Тэгээд эх эцэгтээ гологдсон тэр өндөг үхэж үрэгддэг. Би харж байна аа гайгүй... Энэ хоёр сар хэдэн өндгөө голж хаяад, тэр хөөрхий нялх амьтад үхэж үрэгдэх юм бол та хэдийг суурь бригадын хамт олны хурлаар хэлэлцэнэ шүү» гэж Чинбаа өгүүлэв. Чинбаа хүүхдүүдтэй явсаар уур нь аандаа гарч, өвчтэй байгаа хүүхдэдээ сэтгэл зовж, эмчид явах гэж яаран «Сар гэдэг чинь хүнд их ашигтай шувуу. Үүр цүүрээс аваад үдэш орой хүртэл үлийн цагаан оготно мэт өвс ургамал, ногоо тарианы хортныг барьж идэж устгаж байна. Нэг сар дөчин найман цагт хоёр зуу гаруй оготно, хулгана устгаж байна. Тэгвэл, тэр үүрний зургаан өндөг өсөж том болоод хэчнээн оготно хулгана устгах вэ! Та нар бод л доо...

	За ийм байна. Хамгийн гол нь зургаан өндгийг эх эцэг нь голоод тэд үхэж үрэгдвэл ихээхэн яриа болно гэдгийг л мэдээрэй!» гээд Чинбаа давхин оджээ. Чинбааг ингэж давхиж явахад өнөө гэр лүү нь дахин дахин нисэж ирээд байсан хөөрхий сар, Чинбаад баяр хүргэж байгаа юм шиг түүнийг дагаж нисэж яваад гэртээ дөхөж очихоор нь орхичхоод үүр өөдөө санаа амарсан янзтай аажуухан дэвэн дэвсээр одохыг Чинбаа ажаад «Газар бүрий амьтай голтой бүхэн үхтэл үр гэж явах юм даа» гээд уртаар санаа алджээ.

	Чинбаа энэ хэдэн дүрсгүй хүүхдүүдтэй хөөцөлдөн явж, эмч залахаа оройтуулж, хүүхдийнхээ өвчнийг хүндрүүлж, үнэхээр сүйд болох шахсан байжээ. Аз болж сайн эмч шаргуу оролдож, эрдэм чадвараа гаргасны ачаар бяцхан хонгор хүү нь эдгэрчээ.

	Чинбаа хүүгийнхээ хойноос хамаг санаа сэтгэлээ тавьж байгаад хоёр сар шувууны зургаан цагаан өндөгний хувь заяаг ор тас мартжээ. Харин энэ хооронд өнөө хэдэн жаал хоёр сар шувуу, зургаан цагаан өндгөө голж, хөөрхий тэр хэд нь үхэж үрэгдэх бий гэж үнэхээр сэтгэл зовж, айж эмээн, хоёр сар шувуу, зургаан өндгөө яах нь вэ гэж битүү ажиглаад л байж. Тэдний аз болоход хоёр сар шувуу, зургаан өндгөө орхисонгүй. Өндөгнүүд нь өсөж хагаран ангаахай болсон байхыг хараад хэдэн жаал магнай хагартлаа баярлажээ. Гэвч тэр хэдэн жаалын тухай асуудал сүүлд суурь бригадын хамт олны хуралд хэлэлцэгдэж, уг хурлаас байгаль хамгаалах багачуудын «Сар» гэдэг байгууллага байгуулж, даргаар нь Чинбаад ташуураар хоёр татуулсан бүдүүн улаан жаалыг тавьжээ.

	 

	 


СОГТУУ ХУЛГАР

	 

	«Гөрөөчин гөрөөс ихтэйд баярладаг

	Гөрөөс идэш ихтэд баярладаг»

	 

	«Байгальд нүдээ нээж, чихээ онгойлгож хандаж сурах хэрэгтэй»

	П. И. Чайковский

	 

	Цас ороод л хүйтрээд л... Дахин цас орон, хүйтний эрч чангараад л... Сүүлдээ ч цас, хүйтэн хоёрт уул, ойн ан амьтан шувуу жигүүртэн байтугай хүн эрхшээгдэж, нухлагдахад хүрлээ. Өвөлжөө бууцандаа бууж, өвс тэжээл, түлээ усаа бэлтгэж авсан хүмүүс цас орсны дараа худаг юм уу, гол руу явах зам гаргах, хот хашаа цэвэрлэх, ойр зуур мал билчих зам гудас гаргах гэж үргэлж ноцолдож байсан болохоор арай ч их цасанд даруулж юм уу, боогдож суухад хүрсэнгүй. Бэлтгэл муутайхан байсан болон түрүү түрүүчийн орсон цастай, тухайн үед нь «тэмцэл» явуулаагүй тийм малчид энэ цас хүйтэнд нэлээд барьц алдсан явдал энд тэнд дуулдаж эхлэв. Хангай нутагт их цас орсны дараа салхи хөдөлж, цас шуурч гавьдаггүй учир цас сууж хатууран, мал бэлчээрт гарч, өл хоол залгахад нэлээд яггүй боллоо. Мал ийм болохоор ан амьтан шувуу жигүүртэн яах вэ! Туулай, ятуу шувуу, шөнө оройн цагаар байтугай гэгээн цагаан өдрөөр дулаан хот бууц, ааг ханхалсан хөх өвс рүү гүйж эхлэв. Уулын гөрөөс их цасан дундуур зүд алдан гол руу гүйх янз орж, энд тэнд зөндөө л доошилж ирж гэж ярилцах нь дуулдах болов. Бор, Чинбаа хоёрт энэ үг нэлээд амаргүй ажил удах янзтай. Яагаад вэ? гэвэл цас, хүйтэнд ядарч туйлдсан хэлгүй ан гөрөөс хүнээс тусламж гуйн, айл хот өвөлжөө хороо руу гүйхэд, зарим хувийн ашиг хичээсэн хэсэг нь тэгж ядаж зүдэж яваа хөөрхий амьтанд туслахын оронд хүйтэн бууны ам чиглүүлэх явдал гардаг. Тэгэхээр буга, бор гөрөөс бусад амьтад, шувууд гүйж хүрч ирвэл битгий тэгээрэй. Цас онгойлгож, зам гудас гаргаж өг, цасан дороос өвс гаргах болон бололцоогоороо өвс хужир тэжээл хаяж өг. Нохой энэ тэрнээс сэрэмжил. Хамгийн гол нь хулгай зэлгийгээр алах шоглох явдал гаргаж хэрхэвч болохгүй. Тийм этгээдүүдтэй хайр найргүй тэмцэл хий! Үүний тул бэлтгэлтэй, сонор соргог байгтун! гэж нутаг усныхандаа болон хол ойроос ажил амь хэргээр яваа хүмүүст учрыг хэлэх, дуулгах, ухуулж таниулах ажил яаралтай хийх хэрэгтэй боллоо. Ийнхүү Бор, Чинбаа хоёр нутаг нугын олондоо ярьж захих, ухуулах, бэлтгүүлэх улмаар сонор сэрэмжтэй бай! гэж хэлэхээр хоёр тийш морджээ. Тэр хоёр өдөржин явж, ойрын хэдэн айлд хэл хүргэжээ. Тэднийгээ нааш цааш нь бусад айлууд, хүмүүст хэл хүргэж, учрыг сонсгохыг хүсжээ. Ялангуяа дайны хажуугаар дажин гэж ийм цагт ан гөрөөс шоглох гэдэг ганц хоёр этгээд тэднийхний хоёр талд мэр сэр байдаг болсон учраас тэдэнд л хатуу захиж мэдэгдэх гэж Бор, Чинбаа хоёр өнөөдөр хоёр тийш мордсон бололтой. Хэдэн жилийн өмнө хүртэл Борынх энэ нутагт ялангуяа энэ хөндийд хамгийн эхний айл байв. Эднийхээс дээш уулын мухар өөд гарч айл амьтан нэг ч зусаж, өвөлждөггүй байснаа сүүлийн хоёр гурван жилээс дээр дооргүй айлуудтай болжээ. Эдгээр айлуудыг ажвал нэгдэл олон мал маллах, тариа ногооны ажил хийхээс гар татаж, нутаг нугын зах барьж, эзгүйхэн байх, тэр мөртөө ой, байгаль дэлхийн баян хишгээр янз бүрийн олз олох арга хийх хүсэлтэй хүмүүс байгааг Бор, Чинбаа хоёр ажиж мэджээ. Ингээд Бор, Чинбаа хоёрт эдгээр хүмүүсийг ажиглах, хянах, уул ойгоор байсхийн эргүүл тойруул хийх ажил нэмэгдсэн ажээ. Энэ тухай үл өгүүлэн цааш өгүүлэхэд Бор, Чинбаа хоёр дээр өгүүлсэн ёсоор хоёр тийш явж ойрын хэдэн айлд хэл хүргээд буцаж ирсэн тэр шөнө цас нэмж оржээ. Энэхүү цас нэмж орсон өглөө малчид босож, цайгаа уугаад мөн л цас цэвэрлэх, мал тэжээх, услах ээлжгүй ажилтайгаа ноцолдож байтал ноход шуугилдан хуцаж, хойд уул өөд цасан дундуур унан тусан гүйжээ. Харвал уулын их цасыг ум хумгүй унаж босон, зүтгэж харайн баахан бор гөрөөс буун айсуй ажээ. Хүмүүс юуны урьд нохдоо хорьж зогсоов. Ноход яах вэ, гэрийнхэн нэг дуугарахад л яг шүү дээ. Түүний дээр Бор, Чинбаа хоёрын ноход бол ингэж ядарч зүдэрч яваа амьтад руу довтолдог ч ноход биш. Эдний ноход ердөө эзэн юу гэвэл түүний аяар хөдөлж, юу барь гэснийг л барина. Энэ удаа ч гэсэн эдний ноход уул руу ханаран бууж айсуй бор гөрөөсийг барих гэж биш, харин ч бор гөрөөс бууж айсуй! Эднийг чинь яах болж байна аа гэж хуцалдсан байж болох юм. Ноход эзнийхээ «тушаалаар» тус тусын хонуурт орж, «Та нарт л хэл мэдээ болсноос хойш бидний хэрэг гүйцээ. Одоо яана вэ дураараа болцгоо!» гэсэн аятай зоослон хэвтээд хар хоншоороо «халуун» сүүлээрээ бүтээгээд унтаад өгчээ.

	Хүмүүс уул руу бууж айсуй бор гөрөөсийг ажаад л байв. Хот хүрээ рүү орж ирвэл ирэг гээд нууцгайдуухан ажсаар байтал бор гөрөөсний бөөн сүрэг уулын хормойд орж ирээд утааны үнэр, малын хотны үнэр аваад зогсов. Майлалдаж шуугьж байна. Буцах хэцүү, айл хот руу «давшаад» байх хэцүү болов бололтой. Гэтэл тэр олон гөрөөсийг «зоригжуулан манлайлагч» нэгэн хосгүй их зүрх зоригтой бяцхан бор амьтан «Та нар юу гэж зогсоов. Эхэлсэн бол дуусгана аа. Өөр арга байхгүй. Өөр ганцхан арга бидэнд байна. Тэр нь өлсөж үхэх. Гэтэл одоо бидний хэн нь ч өлсөж үхэхийг хүсээгүй учир та нар намайг дагаж уулнаас бууж, энд ирсэн. Алдыг нь аваад дэлэм дээр нь зогсоод яах вэ.

	Аврах юмныхаа хаяанд ирлээ. Ердөө л хоол! хоол!..гээд яваад очдог хэрэг!» гэсэн аятай унан тусаж гуйвж дайван урагш «давшлаа». Хуйларч зогссон өлсгөлөн бор гөрөөсний сүрэг яах вэ ийх вэ гэсэн маягтай байснаа зарим нь нөгөө бяцхан зоригт борын араас ганц нэг алхмаар уван цуван явлаа. Ийнхүү бүгд зун цагийн бэлчээрээс гэр хот, ус руугаа цувсан монгол үхэр шиг жирийтэл цуваад эхлэв. Сүргээ хошуучилсан бяцхан бор зүтгэсээр Борын хотны захад ороод ирлээ. Түүнийг дагасан сүрэг холхон хоцроод бас л тэрүүхэндээ бөөгнөж шивэр авир ярилцах мэт бүлтэлзэж сэртэлзэн шуугьж харагдана. Өлсгөлөн ядарсан тэдэнд айлын хотноос долоон зүйл нарийн хольцоотой хуушуур бууз шиг л сайхан юмны үнэр ханхалж, хонхолзсон хоосон ходоодны хорхойг ёстой нэг арзгануулж байх бололтой. Хүмүүс зогссон, нуугдсан газраа чив чимээгүй зогсоод л байв. Ер айх эмээх янзгүй хотын зах руу гуйвж дайвсаар ороод ирсэн зоригт бяцхан бор амьтныг «хулгар» байна гэж Борынхон танив. Түүнийг эд яагаад хулгар гэж байгаа юм бэ? Яагаад эд таньж байгаа юм бэ? гэвэл энэ ийм учиртай. Өнгөрсөн өвөл энэ хулгар эхтэйгээ ууланд байхад нь хулгайн анчин эхийг нь буудаж аваад зайлжээ. Өнчин үлдсэн энэ муу бор ишиг ганцаар төөрч тэнэж, даарч хөрсөөр чихээ хөлдөөж хулгар болсноор барахгүй хариугүй махчин шилүүсний хоол болох гэж байхад нь Бор тэр гайхлаас урьтаж амийг нь аварчээ. Бор энэ муу хулгарыг гэртээ авчирч тэжээсээр хавар хүргэжээ. Яргуй гарсан хойно нэгэн өдөр энэ хулгар Борынхонд ялангуяа түүнийг эднийд «аж төрөх» хугацаанд онцгой халамжилж тэжээсэн бяцхан Хадхүүд «ихэд талархаад» яваад өгчээ. Тэгээд одоо цагийн эрхшээлд, амь зуух гэгч үнэхээр аймшигтай болоод ирэхээр хамт амьдарч явсан ижил сүргээ, тэдэнтэй нийлсэн хавийн бүх бор гөрөөсийг дагуулаад «ядарсан цагт аврах хүмүүс бий» гээд нааш нь дагуулан ийнхүү хүрч иржээ. Хулгар бор нэгэнт хот хашааны дотор орж ирсэн учир анир чимээгүй байсан хүмүүст дуу чимээ орж, юуны урьд хулгар борд бүлээн ус, өвс өгөх болов. Хулгар бор эднийхний хэнээс нь ч үргэж цэрвэсэнгүй. Тэр ч байтугай хонуурт буй нохдын дэргэд очоод «чи намайг таньж байна уу» гэх аятай дайвж гуйвганан байхад нохой түүнийг«таньж байна, таньж байна» гэх мэт нүднийхээ булангаар тоомжир муутай харжээ.

	Хадхүү төмпөнтэй ус, хурганы нарийн өвс бариад «Хулгар, Хулгар!» хэмээн дуудсанд хулгар мөн л гуйвж дайван ирэв. «Энэ муу яагаад гуйваад дайваад байна!» гээд Бор түүний хөлийг барилж үзсэнд хөл нь зүв зүгээр бөгөөд гагцхүү хунгарлан сууж буй их цас туучсаар шилбэ, цавь цуухны нь үс ноос нэлээд үрэгдэж холцорсон байв.

	Хүмүүс хуйлран зогсож буй бор гөрөөсний сүргийг яах вэ? Эдэнд өвс тэжээл, хужир залгах арга юу байна хэмээн зөвлөв. Гэтэл Хадхүү: «Аав аа, энэ хулгар чинь согтуу юм байна. Амнаас нь архи ханхалж байна. Гуйвж дайваад ууж идэж ч чадахгүй байна...» гэх нь тэр. Хүмүүс ёстой гайхалтай үг сонсох нь энэ. Бор хүүгийнхээ үгэнд итгэсэнгүй. Гэвч яагаад ус өвс ууж идэж чаддаггүй байдаг билээ. Өлссөөр эрүү нь зуурчихсан байж болох юм гээд хүрч ирээд үзтэл үнэхээр хулгар борын амнаас архи ханхалж байх нь тэр! Бусад хүмүүс ирж үнэрлэж, барьж үзээд, бүгд хулгар борыг гарцаагүй архи ууж согтсон байна. Яагаад хаанаас архи олоод уучихдаг билээ? хэмээн гайхаж, бөөн шагшаан шуугиан болов. Тэгээд хулгар борд сүү цутгаж өгөв. Хулгар бор сүү ууж аваад унтаад өгөв. Энэ мөчөөс эхлээд хулгар бор, согтуу хулгар нэртэй болов.

	Хүмүүс дахиад л энэ олон өлсөж ядарсан бор гөрөөсийг яах билээ хэмээн шуугьсаар ингэж зогсоод яах вэ. Арга сам хийе ээ гэж ярив.

	Ашгүй Чинбаа хоёр гурван хүнтэй хүрч ирэв. Тэд шууд очиж болохгүй. Харин уут шуудайтай өвс тэжээл зөвлөсөөр ийм шийд гаргав. «Эндээс бор гөрөөс рүү ганзагалж, тойруу замаар яваад уулаас бууж ирсэн замд нь ороод нааш нь яваад гөрөөсөнд ойртож ирээд сэжиг сэдэв авхуулалгүй, өвс тэжээлээ жаахан жаахан цувуулж, цацсаар хажуугийн хадан хясааны өвөрт оруулж аваад тэнд л байршуулж, тэжээе. Үүний тулд урьдаар хясааны өвөрт гөрөөс байрших тэжээх газар гаргая. Цас цэвэрлэе. Хашаа шон татаад чоно барьдаг улаан хиуртай хэц татдаг шиг олс утас тойруулж татъя. Барагтай бол үргээд дайраад гарчимгүй мануухай ч болтугай мод, хад төмөр, энэ тэр бээр босгоё гэж зөвлөж тогтов. Уулаас бууж ирсэн бор гөрөөсөн сүрэг тэндээ тогтнознов. Хүмүүс хадан хясаа руу явав. Өдөржин цас зайлуулж, түүгээрээ цасан хороо барив. Мод хадаар мануухайнууд босгов. Цасан дээр шахам суулгасан шонгуудаа олс дээс, сур төмрөөр холбов. Бор гөрөөс барагтай бол үргээд гарамгүй байр хийв. Орой болсон хойно хэдүүлээ өвс тэжээл шуудайлан мордож, тойрч явсаар бор гөрөөсний орж ирсэн замд нийлж, наашлан явсаар бор гөрөөс байгаа газар тулж ирж, жаахан цацав. Тэндээс залган ойр ойр хэсэг хэсэг цацсаар хадан хясааны өвөрт бэлтгэсэн байран тэжээлийнхээ газар баахан өвс тэжээл, хужир шүү тавив. Шөнө орой ч боллоо. Хүмүүс ердөө тэгээд л унтаад өгчээ. Маргааш өглөө харвал бор гөрөөсний бууж ирээд байршиж тогтсон газар хоёр гурван том, жижиг гөрөөс үхээд бусад нь хадан хясааны өвөр дэх тэжээлийн газар луу одож өл хоол, тэжээл бордоотой залгасан байв. Ийнхүү Бор, Чинбаагийнхан баахан бор гөрөөсийг цагийн толгой нааш эргэтэл тэжээж байгаад сүүлд төрсөн өссөн нутаг бэлчээр лүү нь залжээ.

	Харин согтуу хулгарын тухай өгүүлэхэд ийм байна. Энэ гайхал үнэхээр архи уужээ. Түүний архи уусан учрыг олохоор нэг өдөр Бор, Чинбаа хоёр уул өөд явжээ. Цасан дээрх мөрөөр нь хөөсөөр яваад нэгэн овооны дээр хүрчээ. Тэнд архины шил олон байсан авч үйсэн бөглөөтэй цагаан архины шилний ёроолд жаахан хөлдүү архины үлдэц байжээ. Түүнийг нарийн ажвал овоон дээр хүн, архи уугаад тал шил хиртэй архиа үлдээж, үйсэн бөглөөг нь хааш яаш бөглөөд орхин оджээ. Түүн дээр хулгар бор оржээ. Өнгөрсөн өвлөөс, хавар хүртэл Борынд шилээр угжуулж сурсан хулгар бор тэрхүү шилтэй архийг Хадхүүгийн угждаг сүү гэж санаа биз ээ. Шилний үйсэн бөглөөг онгойлгох гэж элдэвлэн оролджээ. Шилийг хөлөөрөө дарж, үйсэн бөглөөг зууж татан, гарч ирснийг нь мэрж идсээр архи шүүрэхтэй болгож авсан бололтой. Яагаад вэ? гэвэл Бор, Чинбаа хоёр тэрхүү архины үлдцийг гэсгээгээд шилийг нь тонгойлгоход архи нэлээд сайн шүүрэн гарчээ. Архи ийнхүү шүүрч эхлэхээр хулгар бор шимж хөхсөөр байгаад согтжээ. Согтсон хойно сайхан зантай ч болоо биз, зориг зүрх ороо биз! Тэгээд л согтуу хүн сохор ухаантай гэгчийн үлгэрээр согтуу хулгар «ингэж өлсөж үхэхгүй ээ! Тэр ярихгүй ээ! Явна аа! Биднийг, ядарч зүдрэхийн цагт харж хамгаалах, тэжээж туслах сайн санаатай, сайхан сэтгэлтэй хүмүүс байдаг юм. Бүгдээрээ миний хойноос!...» гээд бор гөрөөсний бөөн сүргийг дагуулан иржээ гэж Бор, Чинбаа хоёр ухаалан боджээ.

	Тийм ээ! Согтуу хулгар ингэсэн ч байж болох юм. Ерөөсөө бор гөрөөсний бөөн сүрэг амьдрахын учир, аргагүй байдалд хавчигдаад, өөрийн эрхгүй хүмүүсээс тусламж гуйн ирсэн ч байж болох юм. Тэгэхдээ ямар ч байсан согтуу хулгар энд их ч бага ч заавал үүрэг гүйцэтгэжээ!

	 

	 


ХӨХБУХ

	 

	«Хос хөх бух үүр барьж өндөглөх, өндгөө өсгөж бойжуулах хугацаанд нь жимсний 40 мод хамгаалалд нь өгч болно. Энэ хөөрхөн шувуухайнууд тийм ашигтай авч, дүн өвөл, их хүйтэн, хөр цасанд өл хоол олж амьдарч чадахгүйд хүрдэг тул тийм үед нь хүн л тусламжийн гараа сунгах ёстой.

	(«Вечерняя Москва» сонин. 1964 он)

	 

	«Аглаг ой атар талд гарах бүрдээ амь хөнөөгч зэвсгийн оронд, ариун байгалийг тольдон буулгах аппарат сэлтийг үүрэн явагчдын тоо олширч, гэнэн балчир багачууд маань бялзуухай, хэрэм хараад чулуу далайж чавх онилохын оронд өглөгийн гарыг өөдөөс нь сунгадаг болох болтугай!»

	(Профессор Дондогийн Цэвэгмид)

	 

	Их цасны хөл татарч, хүйтний эрч буурлаа. Гэхдээ цас хайлж, газар дэлхий эгшиж, ногоо цухуйтал мөн л хол байна. Тоншуул, шар шувуу, тоншголжин, хөх бух болон бусад олон шувууд модны ангал хонгилд үүрлэнэ. Харин эдгээр шувуудын дотроос тоншуул өөртөө модонд хонгил ухаж, шинэ«сууц» оромж барихдаа онцгой чадвартай ойн «цорын ганц» «барилгачин» учраас дээрх бусад хөөрхий шувууд нь тоншуулын орхисон хуучин «сууцыг» засаж сэлбэн зарим нь ч ингэс тэгсхийгээд амрыг нь бодоод бэлэнчлээд, олдсон нь яамай гээд орчих нь ч бий. Байгаль эх маань өөрөө ч хөөрхий шувуунуудад орох орон, ой модонд гаргаж өгдөг явдал ч бишгүй бий. Намрын сэрүү унахад манай нутгаас олон зүйл жижиг шувууд халуун дулаан орныг зорин урт, холын замд гардаг. Гэтэл хөөрхий хөх бух шувуу энэ л нутагтаа, ой модоо эзэгнэн үлддэг. Хөх бух бол ёстой, нэг минут ч зүгээр сууж чаддаггүй шувуу. Ойн бусад шувуудыг хүний хэл мэддэг сэн бол «Та нар хөх бух шиг ажилч хөдөлмөрч байгаач. Тэгвэл та нарыг ёстой халуун эх орончид гэж хэлмээр, нэрлэмээр байна!» гэмээр санагддаг. Гэвч энэ хөөрхөн шувуухайнууд хүний хэл мэддэггүй нь харамсалтай. Тоншуул, хөх бух цармын бялзуухай, тоншголжин зэрэг өч төчнөөн шувууд элдэв хорт шавж түүний өндөг, авгалдай, хүүхэлдэйг ой модонд хаа байсан нуувч, нүх хонгил, ичээ, чүүчээнээс нь олж идэхдээ үнэхээр хосгүй «мэргэжилтэй» жигүүртэн юм. Тэд модны ан хагархай, завсар зай, хуурай навч, холтосны атираа нугачааг нэгд нэгэнгүй нэхэн нэгжинэ. Бор Чинбаа хоёр нэгэн сонинд «Хөх бух хэмээгч шувуу ердөө ч зүгээр сууж чаддаггүй жигүүртэн. Нэг хөх бух «ажлынхаа өдөрт» модны хоёр мянган ширхэг мөчрийг эргүүлж тойруулж, нэгжиж нягтална. Нэг хөх бух жилд зургаан сая хагас ялаа, шумуулын үр авгалдай идэж устгана» гэж уншжээ. Тэгээд тэрхүү хөх бух хэмээгч нь чухам ямар шувуу болохыг мэдэх гэж ой модонд явахдаа их л анхааралтай ажиж харж явдаг авч, чухам тийм хөв хөх бөгөөд бас ч бух маягтай ямар шувуу байдгийг олж таньсангүй. Ой модонд бяцхан шувууд маш олон. Тэр олон шувуудыг хөндлөнгөөс харахад цөм адилхан. Шувууг ялгаж, салгаж танин мэдэхэд гярхай нүд, эрдэм ухаан хэрэгтэй. Мэдье гэж үнэхээр хүсэж байгаа бол мэдэхгүй байгаадаа ичиж зовох хэрэггүй. Мэдэхийн тул нүүр нүдгүй яв гэж үг бий. Тэгээд ядахдаа хөх бух гэдэг тэр буянтай шувууг мэддэг больё гэж бодоод өнөөх сайн танил уран зураач нөхөртөө захиа бичиж, ойн хөх бух гэдэг шувууны зураг, болж өгвөл өнгөт зургийг нь явуулж өгнө үү! Зураг нь олдохгүй бол хэмжээ дамжаа, шинж байдал, өнгө будгийг нь зураад явуулж өгөөч гэж гуйжээ. Удсангүй хоёр зурагчнаас захиа иржээ. Захиа дотор хөх бух болон бусад хэд хэдэн жижиг шувууны өнгөт зураг байжээ.

	Манай хотод хөх бух шувуу орж ирэв. Энэ шувуу яагаад ийнхүү хотод ирээ вэ? гэвэл цас их унаж, хүйтрэн, ой модонд хоол тэжээл олоход хэцүү болохоор хүн бараадаж, хоолны элдэв хог, шаг үлдэгдэл, цөвдөл түүж идэн амьдрах гэж нисэн ирж байгаа юм. Одоо хаа сайгүй хүйтэн цастай байгаа учир танайхны гадуур хөх бух мэт жижиг шувууд лав олноор эргэлдэж байгаа. Тэдэнд туслах хэрэгтэй. Хөх бух хүнд дасаж гаршиж болох шувуу. Хавар болохоор айл хотоос холдож, ой мод руу орж, гуравдугаар сараас эхлэн үүр засна. Хаа үүр засах гэж байгааг нь мэдээд авах ахул бидний зурж явуулсан зургийг ашиглаад үүр урлаж, модонд өлгөж өг! Тэгвэл тэр үүрэнд чинь дуртайяа байрлана. Үүр барьж өгсөн та нарт их баярлана. Хөх бух цаг дулаарч эхлэхээр хөөрхөн шулганана. Орооныхоо үе, өндөглөөд өндөг нь ангаахай дэгдээхэй болох үед бүр яруу уянгатай жиргэнэ. Хөх бух жилд хоёр удаа өндөглөдөг юм шүү. Шувууг өдөөр нь таньдаг ч гэж ярьдаг. Бас шувуу бүхэн төрөлх дуутай ч гэж үг бий. Хөөрхөн хөхбухыг танин олж, тавтай сайхан туслаарай гэж хоёр зурагчин бичээд хамгийн сүүлд эх орныхоо үзэсгэлэнт баян байгалийг хамгаалдаг та хоёр шиг сонин сайхан ажилтай хүмүүс хангай дэлхийдээ ямар янзын ан амьтан, шувуун жигүүртэн байдгийг сайн мэдэлгүй болохгүй ээ! Мэдэхгүй байж яаж хайрлаж, хамгаалах юм бэ! Тэгэхээр хот орж ирэхдээ улсын төв музейн ан амьтан, шувуун жигүүртний ангийг сайн үзэж бай. Дахин дахин үзэж бай. Музей гэдэг бол үргэлж нөхөгдөж шинэчлэгдэж байдаг зүйл. Тэгэхээр түүнийг байнга үзэж байлгүй болдоггүй юм гэж зөвлөн бичжээ.

	Хоёр зурагчны явуулсан зургийг барьж гаран айл хотоо тойрч явсаар Бор, Чинбаа хоёр хөх бух шувууг дор нь танив. Хөх бух шувуу хооллодог газар бий болгов. Хаваршиж дулаараад ирэх хүртэл хөх бухыг дагаж ой модны бусад олон жижиг шувуу тэдний гадуур бөөгнөрч эргэлдэх боллоо.

	Байсаар дулаарч хөөрхөн шувууд амьдралын эрхээр ой мод, уул хадаа бараадлаа. Бор Чинбаа хоёр хөх бухад зориулж хэд хэдэн бяцхан модон байшин үүр урлав. Хадхүү, Батхүү хоёр бас үүр байшин урлаж өг гэв. Бор, Чинбаа хоёр Хадхүү, Батхүү хоёрт шувууны жижигхэн байшин хийж өгөөд түүнийгээ сүүлд гэрт ойрхон модонд өлгөнө шүү гэж хэлжээ.

	Нэг өдөр Хадхүү, Батхүү хоёр зэрэг алга боллоо. Борынхон ёстой «түргэн жагсаал» авчээ. Зүг бүр эрэл хийсээр Хадхүүг олжээ. Хадхүүг Батхүү хааш явсныг мэдэхгүй байв. Хадхүү яасан бэ? гэвэл нэг өдөр гэрийнх нь гадаа зэрлэг тагтаа нисэн ирсэн байжээ. Тэр шувуудыг ямар шувуу гэдэг юм бэ? гэж ээжээсээ асуухаар Дулмаа «Хөхбух» гэж хэлжээ. Хадхүү цаг дулаараад ирэхээр хөх бух ийм том болчихдог юм байх... Эдэнд өнөө хийлгэж авсан байшингаа өлгөж өгдөг хэрэг гэж бодоод байшингаа аваад ойртон очтол тагтаанууд нисээд төдхөн буужээ.«Тэр буусан газар нь байшинг нь өлгөж өгнө» гээд ойрттол бас цааш нисжээ. Тагтааг ийнхүү ойр ойрхон буулгаж нисгэсээр Хадхүү сүүлдээ уул өөд гарч, бараг зэрлэг тагтааны байрладаг хаданд хүрэх шахсаныг олж авчээ. Батхүү яасан бэ? гэвэл гэрт ойрхон ирсэн баахан ятууг хөөж чулуудан, нисгэж буулгасаар их хөндийн эх хүрэх шахан гэрээсээ төөрчхөөд уйлж хайлж явсныг шөнө орой болсон хойно олж авчээ.

	Хадхүү, Батхүү хоёр ингэж нэгэн өдөр хэлэлцээтэй юм шиг будилсан байдлыг бодоод байхад ардын нэгэн цэцэн үг санаанд орлоо. «Шоргоолж нүдгүй боловч нүдтэй амьтнаас илүү» гэсэн ардын цэцэн үг байдаг юм. Хадхүү, Батхүү хоёр одоохондоо Нүдтэй боловч байгаль орчныг танин мэдэхүйн хувьд нүдгүй юм шиг байгаа юм. Гэвч энэ ихэр хөөрхөн бор жаалд байгаль орчноо танин мэдэх билгийн нүд нээгдэхэд олон хоног сарын шаардлагагүй болжээ.

	Болжмор шувуу ирэхүйд булгийн ус гэсдэг гэж үг бий. Цаг улиран одсоор хавар, зун өнгөрч намар боллоо. Есдүгээр сарын нэгэн бол манай орны олон сургуулийн хичээлийн жил эхэлдэг уламжлалт баярын өдөр. Хангай нутгийн ардын нэгдлийн жирийн нэгэн адуучин, саальчин болох Бор, Дулмаа хоёрын борхон болжмор шиг ихэр бор хөвүүн Хадхүү, Батхүү хоёр ардын сургуулийн алтан босго алхахаар ирээд хөөр болон зэрэгцэн явж байхыг би харсан юм. Хоёр хүүгээ ингэж явахыг хараад Бор духныхаа хөлс, Дулмаа баярласнаас гарсан нүднийхээ нулимс арчиж байсан юм. Би тэр хоёр хөөрхөн бор жаалыг харж зогсож байхдаа Хадхүү, Батхүү хоёрт билгийн нүд орж, энхрий хайрт эх орныхоо үзэсгэлэнт баян байгалийг хайрлан хамгаалж, эзэгнэн эзэмших ирээдүйнх нь аз жаргалтай их зам нь ёстой л эхэлж байна даа гэж бодож байлаа.

	Үнэхээр анчин хүний амьдралд аймаар, гайхмаар, инээмээр, уйлмаар, өрөвдмөөр, хайрламаар элдэв учрал тохиолддог ажээ.

	 

	Улаанбаатар. 1976 - 77 он 

	 


ЖҮЖИГ

	 


ОЙН ЦАГДААГИЙН ОХИН

	(Гурван бүлэгт радио жүжиг)

	 

	Голлох дүрүүд

	 

	Насан-Өлзий - Ойн цагдаа, өвгөн

	Сэржээ - Насан-Өлзийн охин, нас 16 орчим

	Төмөр - Зусланд нүүж ирсэн айлын гэрийн эзэн

	Бадмаа - Төмөрийн эхнэр

	Халтар - Төмөрийн том хүү, нас 18

	Готов - Төмөрийн бага хүү, нас 12 орчим

	Алгаа - Төмөрийн охин, нас 14 орчим

	Цэдээ - Халтартай үерхдэг хүү.

	 

	(Жүжгийн үйл явдал нийслэл хот орчмын уулын нэгэн аманд нэгэн зун намар болсон хэрэг явдал үзүүлнэ)

	 

	Оршил 

	 

	Улаанбаатар хот орчмын уулын үзэсгэлэнт сайхан амны нэгийг сахиж суудаг Насан-Өлзий цагдаа гэдэг өвгөнийг мэдэхгүй, танихгүй хүн маш ховор. Энэ гайхамшгийн сайхан нутгаа насан турш алаг нүдний цөцгий мэт сахин хамгаалах явдал бол эх орныхоо өмнө иргэн миний хүлээсэн ариун хүндтэй үүрэг гэж Насан-Өлзий үзнэ. Насан-Өлзий өвгөн сахин хамгаалж буй уулынхаа амны ой мод, ан гөрөөс, шувуун жигүүртэн бүрийг энх амгалан байж, үржиж төлжиж байхад нь баярлан бахадна. Насан-Өлзий өвгөн энэ уулынхаа тунгалаг сайхан горхи, тогорууны нүд шиг цэнхэрхэн булаг шанд бүрийг хайрлан хамгаална. Өссөн сайхан нутаг нугадаа өвгөн Насан-Өлзий ийм хайртай болохоор эцгээ дуурайгаад охин Сэржээ нь мөн энэ нутгийнхаа юм бүхэнд жигтэй хайртай болжээ. Насан-Өлзий өвгөн, Сэржээ охин хоёр уул, ус ой модоо эргэн тойрон явахад нь алагтуу нэртэй номхон алаг морь, хасар нэртэй зүрх цагаан хар нохой нь хань бараа болно. Насан-Өлзий өвгөн, Сэржээ охин хоёр, бас улаагчин гэдэг саалийн ганц үнээтэй юм санжээ.

	Зуны сар гарч, зулзаган хөхөө донгодох үед Сэржээ охин сургуульдаа амжилттай сураад аав дээрээ эргэж ирлээ. Аав, охин хоёр аглаг сайхан нутагтаа амар жимэр амьдран байтал хотын хөдөлмөрчид зүг бүр зуслан нутагтаа нүүн гарцгааж эхэллээ. Насан- Өлзий өвгөний сахин сэргийлж байдаг энэ үзэсгэлэнт сайхан нутагт урьд жилүүдэд ер айл амьтан нүүн ирж зусланд гардаггүй байтал энэ жил нэгэн айл нүүн иржээ.

	Чухам энэ айл нүүн ирснээс болоод зун намрын сард, энэ үзэсгэлэнт сайхан нутаг ямар хэрэг явдал болсныг «Ойн цагдаагийн охин» жүжигт өгүүлнэ.

	 

	 


Нэгдүгээр бүлэг

	 

	Зуны эхэн сар. Байгалийн зөөлөн уянгалаг хөгжим сонсогдоно. Ой мод, нуга цөөрмийн болжмор, бялзуухай жиргэх дуулдана.

	 

	Мянган газрын зэрэглээ байна

	Мяралзан мяралзан урсаад байна, 

	Мянган уул, түмэн уулыг давуулаад

	Хайрын дуугаа чамдаа дуулъя.

	Эх орны итгэлийг биелүүлж

	Эрхэм сайн сураарай чи минь 

	Эргээд ирэх баярт өдрийг чинь

	Эндээс би чинь хүлээсээр

	Дуугаа дуулъя!

	Дуугаа дуулъя!

	 

	(Сэржээ охин ийнхүү дуулсаар модны захад гарч, гэрийн зүг харвал үнээ, нялх тугал мөөрөх сонстоно).

	Сэржээ

	— Аа-аваа-а! Улаагчин маань тугаллачихжээ! Улаагчин маань тугаллачихжээ.

	(Амьсгаадан гүйх сонсогдоно)

	— Аа-а-аа-Улаагчин маань тугаллачихжээ. Улаагчин маань тугаллачихжээ...

	(Сэржээ гүйсээр үнээ тугалынхаа дэргэд ирэв).

	Сэржээ 

	— Еэ хөөрхий гэж, еэ хөөрхий гэж? Ямар хөөрхөн амьтан бэ! Манхайсан халзан шүү (Тугал мөөрнө). Үгүй ерөө, нялх амьтан бүрий ийм хөөрхөн шүү. Тэр... тээр хар аа! Цагийн сайханд гарсан юм гэсэндээ эрдүү бадируун байгааг нь хар аа гэм! Эх нь долоож гүйцээгүй шахуу байхад, зүтгэсээр байгаад бослоо гэм. Ээ харлаа ойччихлоо. За за, өөрөө ойчсон хүүхэд уйлдаггүй гэдэг юм. Нялх хүүхэд, нялх тугал хоёрт ямар ялгаа байх вэ! За тэгээд зүтгээд бос доо... Ухайс даа. Зүтгээд бай. Зүтгээд бай!... Мөн дөө. Тэр хар, бослоо шүү! Дэнжгэнээд явлаа. Зүйтэй хө, яваад бай, яваад бай! Уухайс даа, ээжийнхээ мөөмийг тэмтэрч байгааг нь хараа! (Тугал мөөрнө). Тэр хараа, дууных нь улам чангарч байгааг... Ингэхэд энэ маань эр юм уу, охин юм уу ? Э-э заяа бол гэж. Ашгүй охин юм, охин юм. (Тугалын дуу улам тод сонсогдоно) Мөн дөө, дууных нь улам чангарч байгааг хараач! Эндээсэй хадтай уулыг хагартал, хавийн амьтныг цочтол мөөрөх нь шиг вэ. Тэр хар аа, бүүр нэг өглөө эртээр гарсан юм шиг эхээ хөхөөд эхэллээ.

	(Алсдуу машины дуу сонсогдоно).

	Сэржээ 

	— За энэ чинь юун машин байдаг билээ. Модны машин гэж манай үүгээр явахаа больсон доо. А-а тийм, шохой татах машин гэж цувах юм гэсэн. Тэдний түрүүч юм болов уу? Үгүй энэ аав гэдэг хүн хаачиж орхив оо. Гэнэтхэн чанга хашхирвал үнээ, тугал маань цочих байх даа. Жаахан холдож байгаад аавыгаа дууддаг хэргээ! (Холдон одох сонсогдоно. Үнээ тугалын дуу хол сонсогдоно).

	Сэржээ 

	— Аа-а-ваа-а! Улаагчин маань тугаллачихлаа, улаагчин маань тугаллаад, хөөрхөн манхайсан халзан тугал гарчээ. (хажууд нь нохой хуцаж Сэржээ цочиж, өвгөн хүний инээх сонсогдоно).

	Сэржээ

	— Ёо, ёо муу Хасарынхаа дуунаас ингэж цочих гэж. Аав-аа!

	Насан-Өлзий

	— Юу вэ, миний охин!

	Сэржээ 

	— Улаагчин маань тугаллачихжээ. Таныг хэчнээн дуудав аа. Та хаачив аа?

	Насан-Өлзий 

	— Аав нь дээд булгаа эргээд ирлээ. Чинийхээ дуудахыг сонсоод Хасар бид хоёр хар хурдаараа л ирж байгаа царай нь энэ дээ. За аль вэ, үнээ хаа байна, очъё.

	Сэржээ 

	— Гэрийн дэргэд (тэдний явах чимээ)

	Насан-Өлзий 

	— Өнөөдөр чинь өлзийтэй сайхан өдөр болох нь дээ. Үнээ маань тугаллаад, бас бороо, зүгээр ч үгүй анхны бороо ч орох нь бололтой.

	Сэржээ

	— Аав морио яачихаа вэ?

	Насан-Өлзий

	— Муу Алагтуугаа юу?

	Сэржээ 

	— Тийм, Алагтуугаа.

	Насан-Өлзий 

	— Аав нь охиныхоо баярласан өнгөтэй дууг сонсоод яарахдаа өөрийгөө Алагтуугаасаа хурдан гэж бодсон юм байлгүй. Морио ч унахаа мартаад, явган харайчхаж шүү дээ. Одоо ямар вэ? (Амьсгаадна)

	Сэржээ 

	— Аав эндээсээ Хасартайгаа уралдах нь шив дээ. (Инээнэ)

	Насан-Өлзий

	— Еэ хөөрхий гэж, ийм хөөрхөн халзан амьтан гарсан уу? Еэ хөөрхий гэж (үнээний дуу). Охин минь тугалаа татъя. Гэнэт ингэж цэрийж царайтал нь хөхүүлж болохгүй шүү дээ (Тугалын дуу).

	Сэржээ 

	— Аав аа, тугалын уяа гэж юм бий юу?

	Насан-Өлзий 

	— Байлгүй яах вэ охин минь. Сааль хураахаар сав бэлд гэж. Аав нь ийм тугалтай болохоо мэдэх юм чинь охиныгоо ирэхээс өмнө тугалдаа ихээ догь уяа бэлдсэн шүү дээ. Охин минь гүй! Аавын чинь орны хөлийн хар хайрцаг дотор уяа бий. Аваад ир!

	Сэржээ 

	— За за (гүйх чимээ)

	Түрүүчийн машины дуу арай ойрдуу сонсогдоно.

	Насан-Өлзий 

	— За энэ маань юун машины дуу байдаг билээ. Охин бид хоёрыг гэж ирдэг ямар машин байлаа даа. А-а тийм, шохой татах машин гэж...

	(Тэнгэр дуугарна. Тэнгэрийн дуугаар нохой хуцаж, үнээ мөөрнө. Холхон морь унгалдана.)

	Насан-Өлзий 

	— Мөн дөө, шинэ зуны тэнгэрийн анхны дуу юм бүхнийг сэрээж, сэргээж байх шив дээ. Улаагчин маань ч тугаллаж, уудам сайхан нутаг маань ч хөх ногоон зунтайгаа ингэж золгох цаг болсон доо. Хангай харвигнаж, дэлхий дэлэгнэсэн цэцгийн хур бууж ертөнцийн өнгө шинэдэх гэдэг энэ дээ.

	(Тэнгэр дахин хүрчигнэн дуугарна).

	Сэржээ 

	— Аав аа, тэнгэр яасан сүртэй дуугарч байх юм бэ?

	Насан-Өлзий 

	— Зүгээр охин минь тэнгэрийн эхний дуу хэчнээн сүртэй, хүчтэй байх тусмаа тэр жилдээ өнгөтэй өнтэй зун болдог учиртай. Анхны бороо ч ширүүхэн шиг орно шүү.

	(Тэнгэр дахин дуугарна)

	Насан-Өлзий 

	— Үнээ дөнгөж тугаллаж байдаг. Алтан дэлхий минь хур чийгээ хайрлаж, газар нутаг минь цэцэг ногоогоо дэлгэх гэж байхад (Сэржээ гүйн ирэх чимээ) сүү цагааныхаа дээж өргөх ёстой сон доо. Яадаг билээ охин минь энэ чинь а-ан?

	Сэржээ

	— Яршиг даа аав хавар намайг хотоос Дуниа эгчийн өгсөн сүү авчрахад, ээ эвий минь элээ ирчхэж гээд бас л гэрээ тойруулаад цаваг дээгүүрээ сүү өргөөд л байсан даг...

	Насан-Өлзий 

	— Тэгээд чи намайг сүжигтэй сүсэгтэй, энэ ээ тэр ээ гэх гээд байна уу даа?

	Сэржээ 

	— Үгүй ер нь энэ чинь тэгээд ямар ухаантай юм бэ, аав аа?

	Насан-Өлзий 

	— Сүжигтэй юү, сүсэгтэй юү гэж байгаа бол чинь, чи миний сүсэг сүжиггүйг мэднэ дээ. Тэгж яривал чинь над шиг сүсэг сүжиггүй хөгшин ч ховор доо. Сүжиг сүсэг гэдгээс чинь болж яаж хөгөө хөлдөө чирч явснаа би аандаа, энэ олон радио сонсогчдод хэлэх цаг ирнэ. Аа харин элээ ирэхэд, тэнгэр эхлээд дуугарахад миний сүү цагааныхаа дээж өргөх гэж байгаа маань гэвэл огтын ондоо учиртай юм шүү, охин минь. Энэ бол миний эх нутагтаа хайртайн тэмдэг. Цаг сайхан болж ард түмнээрээ, хотол олноороо энэ сайхан нутагтаа барагдашгүй баян, хотойшгүй зузаан, юм юмаараа элбэг дэлбэг, газар орноороо өгөөмөр баян байг гэсэн ариун сэтгэлийн минь тэмдэг өргөсөн цагаан сүүний маань дээжээр дамжин илэрч байгаа ухаантай юм шүү дээ.

	Сэржээ 

	— Тэгвэл үнээгээ л саахгүй юү дээ.

	Насан-Өлзий 

	— Чи бид хоёрыг тугалдаа уяа тааруулах, үнээгээ саах гэсээр байтал энэ тэнгэрийн дуу холдоод хур ус нь буугаад дуусна биз дээ?

	Сэржээ 

	— Тэгвэл нөхөөд, араас нь л өргөдөг байгаа даа.

	Тэнгэрийн дуу холхон дуулдана.

	Насан-Өлзий 

	— За тэр, сонсов уу? Тэнгэрийн дуу тэртээ холоо дуугарч байгааг. Аль вэ тугалаа уяя. Малыг ч гэсэн гаршуулах гэршүүлэхэд гарсан төрсөн цагаас нь эхлэхгүй бол болдоггүй шүү. (Үнээ тугалын дуу)

	Сэржээ 

	— Аав аа, бороо орлоо.

	Насан-Өлзий 

	— Тийм байна, яасан сайхан юм бэ дээ, охин минь

	Сэржээ 

	— Бороо бороо ороорой, бороо бороо ороорой, ороорой, ороорой. (Алга ташин дэвхцэн гүйх чимээ)

	Насан-Өлзий 

	— Сая л надад багширхах гээд байсан. Одоо хар даа, ай даа (санаа алдаж) Энэ ганц шар охиноо харж сахиж байгаа уулынхаа мод шиг чилгэр сайхан бүсгүй болтол нь энх тунхшуу л гэлдэрч үзэх юм сан даа.

	Сэржээ 

	— (Гэнэт) Аав аа!

	Насан-Өлзий 

	— Юу вэ, охин минь?

	Сэржээ 

	— Та бороо орох нь, тэнгэр дуугарлаа, улаагчин тугаллаа гээд бөөн баяр болоод л байсан сан...

	Насан-Өлзий 

	— (сэргэж) Тэгээд одоо яачихсан харагдаж байна?

	Сэржээ 

	— Надад гомдчихсон ч юм шиг. Аав аа! (Юм үнэрлэж) Энэ юуны үнэр вэ? Хярвас ч ханхлаад байх шиг.

	Насан-Өлзий 

	— Хярвас биш ээ охин минь, хурын үнэр, цэцгийн хур ийм сайхан үнэртэй байдаг юм. Сайхан зун болж мэдэх дэг шүү.

	Морь унгалдах сонсогдоно.

	Сэржээ 

	— Хур бороо орохоор гэрт ордог юм шиг муу Алагтуу маань ч ирж явна.

	Бороо ширүүсэн орох чимээ

	Насан-Өлзий 

	— Охин минь гадаа норж барьчих юм байхгүй юү.

	Сэржээ 

	— Гайгүй байх аа, тий тий! Яасан ширүүн бороо вэ. Яг л хувингаар асгаж байгаа юм шиг...

	Насан-Өлзий 

	— Зүгээр охин минь хур бороо буух эхэндээ ширүүн ч гэсэн үр шимийг нь хүртэх эцэст нь сайхан байдаг гэж хуучны үгтэй юм шүү. Тэгээд ч ширүүн бороо түргэн өнгөрдөг шүү дээ.

	Сэржээ 

	— Аав аа, тугалаа яах билээ. Нүд нь бүлтэлзээд, юу юугүй бөнжгөнөтөл чичирч эхэллээ.

	Насан-Өлзий 

	— Зүгээр охин минь! Наадах чинь бас энэ дэлхий дээр төрснийхөө хувьд хур бороо гэж ийм нэг юм байдгийг үзэж л байх нь зүйтэй дэг шүү.

	Сэржээ 

	— Аав аа?

	Насан-Өлзий 

	— Ө-өөв

	Сэржээ 

	— Манхайдай маань осгочихгүй байгаа даа?

	Насан-Өлзий 

	— Дотроос нь эхийнх нь халуун сүү, гаднаас нь эхийнх нь дулаан омруу цээж түшээд газардахгүй, охин минь! Мал гэдэг чинь гадаа төрж, хээр өсдөг ёстой. Тэгэхэд манайд юм л бол өөрсөд шигээ санаж, юу юуны тухад хүрэхгүй нялх төлийг бэгнэж бөөцийлсөөр байгаад өөх ч биш, булчирхай ч биш юм болгодог гэм тун ч таарахгүй л байгаа юм даа.

	Машины дуу ойрхон сонсогдоно.

	Сэржээ

	— Түрүүнээс хойш энэ нэг машин, эргүү хурга шиг эргэлдээд л байх юм. Дуу нь нэг холдоод нэг ойртоод...

	Насан-Өлзий

	— Замаар шууд өнгөрөх ч машин биш юмаа. Баахан дэг дүрсгүй юмнууд уул, ой руу орж, сүйд хийх гэж яваа ч болов уу даа. Охин минь, аавынхаа буу, цув хоёрыг аваад ирнэ үү дээ.

	(Сэржээгийн гүйн одох чимээ. Нохой хуцна. Морь унгалдана).

	Насан-Өлзий

	— Нохой, мал хүртэл нэг юмны үнэр аваад байна шүү.

	Нялх тугалын дуу. Сэржээгийн гүйн ирэх чимээ

	Сэржээ

	— Аав аа, манхайдайгаа нэмнэх юм биш үү?

	Насан-Өлзий

	— Больж үз охин минь! Хүн харвал юу гэх юм билээ?

	Машин ойртон ирэх чимээ

	Сэржээ

	— Хар бороон дундуур айл нүүж айсуй.

	Насан-Өлзий

	— Үгүй энэ чинь юун айл байдаг билээ?

	(Машин ирж тоормоз даран зогсох чимээ)

	Энэ машинаар хотод албан ажилтай Төмөр гэдэг дарга, эхнэр Бадам, том хүү Халтар, бага хүү Готов, охин Алгаа нарынхаа хамт Насан-Өлзий гуай, Сэржээ хоёрын сахиж хамгаалдаг энэ аманд зусахаар нүүж иржээ.

	Нүүж ирсэн хүмүүс Насан-Өлзий, Сэржээ нартай мэндэлнэ.

	Насан-Өлзий

	— За хүүхэд, дүү нар хаа хүрч явна даа?

	Төмөр

	— Танай энэ байгаа ам л хүрч ирж байгаа шүү ухаантай юм уу даа. Анхны устай ширүүхэн бороонд ёстой л шалав цохиуллаа даа!

	Насан-Өлзий

	— Манай энэ ам ий?

	Төмөр

	— Яг тийм.

	Насан-Өлзий

	— Ухайс л даа. Залуу дүү тэгээд хөгшин ахынхаа оронд ойн цагдаагийн үүрэг гүйцэтгэх хэрэг үү?

	Төмөр

	— Хөгшин ахынхаа оронд биш, хөгшин ахтайгаа хамт...

	Насан-Өлзий

	— Ухайс даа, Насан-Өлзий өвгөн энэ амыг хамгаалж хүч хүрэхээ байгаад, та бүхнээр хүч нэмэгдүүлж байгаа хэрэг үү?

	Төмөр

	— Тэр нь ч юу юм бэ?

	Насан-Өлзий

	— Тэгээд?

	Төмөр

	— За дэмий олон үгээр ч яах вэ. Гэр хаах нь барих вэ, өвгөн гуай! Нутгийн хашир томоотой хүн байна. Хур устай цагт ус орчихгүй, хуй салхитай үед гэр өргөчихгүй шиг өлзийтэй газар заагаад аль. Замын шавар шавхай, завсрын бороо хоёрт бойтоглоод бүр үйл тамаа үзлээ байна...

	Насан-Өлзий

	— Олон дэмий үг хэрэггүй ч биш, харин хэрэгтэй. Танайх энд бууж яах гэж байгаа юм бэ?

	Төмөр

	— Энд зусах юм.

	Сэржээ

	— Аав аа, бороо ашгүй өнгөрлөө.

	Хүүхдүүдийн

	— Хөөрхөн тугал, яасан хөөрхөн тугал вэ, халзан юм. Сүүлээ өргөөд эхийгээ тойроод тоглох гэж байгааг нь хараач! Ий (нирхийтэл инээгээд) Оодгонож гүйх гэснээ халтираад ойчлоо гэх нь сонсогдоно.

	Насан-Өлзий

	— Зусах ий?

	Төмөр

	— Тийм ээ.

	Насан-Өлзий

	— Энэ нутгийг уг нь дархлах тухай ярьдаг байсан юм сан. Одоо яахаараа айл хар гаргаж зусах болгодог билээ?

	Төмөр

	— Тэрийг нь бид яаж мэдэх вэ?

	(Үнээ мөөрөн, бүсгүй хүүхэд бархирах сонстоно)

	Сэржээ, бас танихгүй эмэгтэйн

	— Хүүе яадаг билээ?

	— Хүүхэд аллаа!

	— Яасан адаар ааштай хар мал вэ?

	Сэржээ

	— Үнээний буруу биш ээ, эгч ээ, нялх үр төлтэй амьтан гэнэг олон хүн шуугьж, энээ тэрээ болохоор, ухаандаа тугалаа өмөөрч л тэгж байхгүй юу даа.

	Эмэгтэйн дуу

	— У-а, хэн мэдэж. Золтой л хүүхэн хага олчихсонгүй.

	Сэржээ

	— Энд буух бол ер нь мэдээтэй байгаарай. Манайх бас зуудаг нохойтой шүү.

	Эмэгтэй

	— Но-хой-оо!

	Сэржээ

	— Тийм ээ, нохойтой.

	Эмэгтэй

	— Элдэв юм үзэх нь шигэв.

	Сэржээ

	— Энд ч аав бид хоёр элдэв л юм үзэж харж суудаг болохоор нохой байтугай л юм хэрэг болдог юм даа.

	Төмөр

	— За өвгөн гуай хаах нь гэрээ барих вэ?

	Эмэгтэй

	— Хаа ч барьсан яах вэ. Тэгэхдээ энэ зуудаг нохойтой, мөргөдөг үнээтэй айлаас л холхон...

	Сэржээ (инээж) Эгч гуай базаахгүй юманд сэтгэлээ зовоов оо доо.

	Насан-Өлзий

	— Хаа гэр барих нь хамаагүй ээ. Хангай уужим, дэлхий дэлгэр юм. Тэр болох л байлгүй. Харин дүү хүү, энд зусах тухайд дээд газраас зөвшөөрсөн бичиг хараа урьдаар үзүүлнэ дээ.

	Төмөр

	— Зөвшөөрлийн бичиг ч бий нь бий. Харин түүнийг чинь хаа хийчихлээ. Бадмаа цүнхэндээ үзээч!

	Бадмаа

	— Би тийм юм аваагүй ээ. Чи надад хадгалуулаач үгүй шүү.

	Төмөр

	— Халтаар! Миний хүү чи хараагүй биз дээ?

	Алгаа

	— Аав чемоданд л нэг тийм юм хийгээд байсан биз дээ?

	Төмөр

	— Ямар чемоданд хийж байсан бэ? Аав нь зүг зүг самгардчихаад бүр санахгүй юм.

	Алгаа

	— Саяхан авсан жижиг хүрэн чемоданд...

	Бадмаа

	— Ээ зайлуул, тэр чинь бүр далд орчихоо биз дээ. Наад юмаа буулгаад дахин ачих болох нь ээ дээ. Зусланд гарлаа гэсэн зутарч гүйцэх нь ээ.

	Төмөр

	— Өвгөн гуай одоо түүнийг яаж эрэх вэ. Нэгмөсөн нэг газар овоохойгоо овойлгож аваад аажуу уужуу эрж олъё. Зөвшөөрлийн бичиг бий нь ч бий шүү.

	Хүүхдүүд машин дээр юм нааш цааш болгох, эрэх ярих чимээ.

	Насан-Өлзий

	— Бороо өнгөрлөө. Ачаагаа тэмээ малд ачсан бол мал хөсгийн нуруу хэцүүдлээ гэх санж. Машин байна гайгүй биз. Зөвшөөрлийн бичгээ олж үз ээ хүү минь, олж үз! Битгий яар, өөр хоорондоо битгий шөргөлцөлд!..

	Жолооч

	— Машины нуруу чилэх нь гайгүй л дээ. Гэхдээ энэ улс чинь нүүсэн зөөсөн машиныхаа хөлс хүчийг хэрэглэсэн цагаараа төлдөг юм шүү дээ өвгөн гуай!

	Насан-Өлзий

	— Тэгэх тусмаа хүн чинь өмнөх замаа цэвэрлэж, хаа юу хэрэгтэй, хэзээ хэрэг болохоор бодож гарт амар, биедээ бэлэн зэлэн авч явах ёстой шүү дээ, 

	Сэржээ

	— Аав аа! Би явж үдийнхээ унд бэлдлээ.

	Насан-Өлзий

	— Тэгж үз, охин минь!

	Сэржээ

	— Хасаар, хасар! хэмээн нохойгоо дуудсаар гүйн одох чимээ.

	Насан-Өлзий

	— Охин минь нохойгоо түр уяж орхи!

	Машин дээрх хүүхдүүд

	— Чемоданаа оллоо аав аа...

	— Энд байна аа, байна.

	— Энэ мөн үү?

	Төмөр

	— Яг мөн, ээ ашгүй, май өвгөн гуай.

	Насан-Өлзий

	— Сэржээ! Миний хүү аавынхаа нүдний шил аваад ир!

	Сэржээ

	— (хол) За за!

	Сэржээ гүйн ирэх чимээ

	Жолооч

	— Өвгөн гуай түргэлж үзээрэй! Цаана нь бас хэд хэдэн айл нүүлгэх учиртай юм сан. Барахгүй, давахгүй юм болох нь.

	Насан-Өлзий

	— Тэгье хүүхээ. Тэр айлууд ч нь бас наашаа нүүж ирэх юм уу?

	Жолооч

	— Түүнийг нь ч хэн мэджээ.

	Насан-Өлзий

	— Төмөр өө, хүүхээ энэ чинь манай энд ч арай буу гээгүй юм байна. Харин энэ хавьд ойролцоодуу, боломжийн л газар гэсэн их л бүдэг бадаг эргэлзээтэй зөвшөөрөл байна даа.

	Бадмаа

	— Тэгээд буцах болох нь уу?

	Насан-Өлзий

	— Буцах нь ч юу юм бэ! Жаахан доошхоноо, голынхоо хөл рүү л бууж дээ.

	Хүүхдүүд

	— Модонд ойрхон бууж болохгүй юу?

	Насан-Өлзий

	— Модонд ойрхон хэрхэвч болохгүй ээ.

	Хөхөө донгодно.

	Хүүхдүүд

	— Хөхөө, хөхөө, хөхөө

	(Нохой архиран хүүхэд бархирах дуу. Хүмүүс дахин нохой, нохой... Нохойгоо уяхгүй энэ тэр хэмээн шуугина).

	Насан-Өлзий

	— Сэржээ, нохойгоо уя миний хүү!

	Хүүхдүүд ер нь мэдээтэй байгаарай! Уул ой руу үзэгдэж харагдахгүй гүйлдэж явж нохойд уруулан аа. Хүнээс нуугдаж болно, нохойноос нуугдаж болдоггүй шүү. Энэ уулыг охин бид хоёроос илүү нохой маань харж хамгаалдаг юм шүү.

	Төмөр

	— Өвгөн гуай, тэгээд хаа буух вэ, бушуулахгүй бол хэцүүдлээ.

	Алгаа

	— Аав аа, тэр булгийн тэнд бууя л даа.

	Насан-Өлзий

	— Булаг шандын эх тархин дээр ер нь айл буудаггүй юм шүү дээ.

	Жолооч

	— За хаашаа явах вэ та минь ээ! Дараах ажлаа бодъё.

	Насан-Өлзий

	— Энэ бичиг дээр ойн цагдаагийн зөвшөөрсөн газар гэж байна. Тэгэхээр буцаад, түрүүн миний хэлснээр голын эрэг барьсхийгээд бууж дээ.

	Төмөр

	— Ой модноосоо холдчихлоо доо. Уг нь модонд ойр, уснаас хол...

	Насан-Өлзий

	— Модонд л ойртох гэвэл энэ хавьд буулгахгүй. Модонд ойртсоноор модны ашиг хишиг илүү хүртдэг ч юм биш. Модны хишиг хаа ч хэнд ч хүртдэг юм, дүү минь.

	Бадмаа

	— Үгүй ер, хэцүү юм болох нь шигэв. Газар нутаг харамлаад... За аль вэ та минь хөдөлж үзье.

	Насан-Өлзий

	— Ах нь энэ сайхан газар нутгийг чамаас харамлаад ашиг хишгийг нь өөрөө илүү хүртсэн юм байхгүй ээ! Энэ сайхан нутгийг чи бидний үр хүүхэд, тэдний үр хүүхэд, түүнээс нааш наашхуудыг нь сайн сайхны төлөө хамгаалж бай гэж нам засаг минь надад даалгаад, бүрэн эрхийг нь өгсөн юм. Газар дэлхийн хишгийг зөвхөн бид хүртээд зогсохгүй, бидний ач, гуч, ирээдүй хойчийнхон маань нэгэн адил хүртэх учиртай юм. Аль вэ хүүхдүүд минь хөдөлж үз!

	Төмөр

	— Өвгөн гуай энд чинь хөнгөн тэрэг ирэхэд тун амаргүй юм аа?

	Насан-Өлзий

	— Мод уул руу буух гэвэл чинь тэгэх тусмаа зам нь улам хэцүү болно. Харин миний заасан газар луу буувал чинь аргалаад ирээд байх зам олдоно. Ах нь орой зааж өгье.

	Төмөр

	— Ээ, яасан сайн юм бэ тэгж үзээрэй!

	Жолооч

	— Өвгөн гуай, тэгээд чухам хаах нь буу гэв ээ та?

	Насан-Өлзий

	— Буцаад ирсэн замаараа яваад гол тулаад, голынхоо эрэг дагаж урсгалаа сөрөн өгсөж жаахан яваад тэр орой нь дөнгөж харагдаад байгаа бөөн бургасны наахна дэнж дээр буучих даа. Бид ингээд очно оо. Аандаа ярих хөөрөх юм гарна аа...

	Бадмаа

	— Аль вэ та минь хөдөлж үзээч!

	Жолооч

	— Хүүхдүүд машин дээрээ байна уу?

	Хүүхдүүд

	— Байна аа, байна.

	(Машин дуугаран холдоно.)

	Сэржээ

	— (холоос) Аав аа цайгаа уу!

	Насан-Өлзий

	— Очлоо охин минь (Явах чимээ)

	Сэржээ

	— Аав аа!

	Насан-Өлзий

	— Өөв.

	Сэржээ

	— Энэ айл хэдэн хөөрхөн хүүхэдтэй юм аа.

	Насан-Өлзий

	— Тийм нь ч тийм юм аа. Тэгэхдээ энэ хэдэн хүүхдээс чинь болж л бид энэ зун намрыг ихээхэн хөлтэй өнгөрөөж мэдэх бий дээ.

	Сэржээ

	— Аав аа?

	Насан-Өлзий

	— Өөв

	Сэржээ

	— Тэр Бадмаа эгч л баахан базаахгүй ааштай юм уу даа.

	Насан-Өлзий

	— Энэ сайхан газар нутагт ирээд зун, намар болтол байхад ямар ч хүний барагтайхан базаахгүй араншин засрах байлгүй. Үзэсгэлэнт сайхан нутагт ямар ч хүний, ямар ч эв хавгүй ааш араншин засардаг юм шүү дээ. За охин минь үнээгээ сааж үз. Муугийн ёс биш, монголын ёс, уураг сүүтэй улаахан цайгаа тэр нүүж ирсэн айлд аваачиж өгье.

	Сэржээ

	— Аав аа!

	Насан-Өлзий

	— Өөв!

	Сэржээ

	— Манай энд энэ зун айл хүнтэй, хүүхэд багачуудтай аятайхан байх нь ээ?

	Насан-Өлзий

	— Тэгэх нь ч тэгнээ. Тэгэхдээ энэ айлын хүмүүс зөвхөн энэ жил л энд болбол хойтон жил, дараа жил энэ газар яах нь бидэнд хамаагүй гэх шахуу юм бодож байх шиг байна. Уг нь зарим хүмүүсийн тэгж санадаг тэр аминчхан бодол санааг энэ маш дэлгэр нутаг шигээ маш уудам тэнүүн болгох юм сан даа. Ай даа, тэгвэл ч их ажил бүтнэ дээ. Сэржээ!

	Сэржээ

	— Өөв!

	Насан-Өлзий

	— Үнээгээ саа даа охин минь. Шинэ зуныхаа сааль сүүний ажилдаа оръё доо.

	Сэржээ

	— За аав аа!

	Үнээ тугал мөөрөх чимээ. Төмөр хувинд үнээ саах чимээ.

	(Хөшиг)



	




	Хоёрдугаар бүлэг

	(Зуны саруудын зургаан өдөр)

	Төмөрийнхийг нүүж ирсэн даруйхан Насан-Өлзий цагдаа, тэднийхэнтэй энэ үзэсгэлэнт сайхан нутагт орчим байгалийг яаж хайрлан хамгаалж байх талаар туйлын тодорхой ярилцаж тохирчээ. Төмөрийн араас энд зусах өөр айл нүүж ирсэнгүй. Төмөр ажил, зуслан хоёрынхоо хооронд, хуучирч муудсан «Б-69» аар дөнгөн данган хөл дүүжлэн ирж, очиж байхыг нь харвал тийм ч өндөр албан хариуцлагатай ч хүн биш бололтой. Төмөрийн эхнэр Бадмаа, мөн тэдний хүүхдүүд зусланд гарч ирснээсээ хойш голдуу гэртээ байв. Харин Бадмаа ч тэр, хүүхдүүд нь ч тэр, энэ үзэсгэлэнт сайхан нутагт зусахдаа хэд хэдэн зохисгүй зүйл үйлдсэнийг энэхүү «Зуны саруудын зургаан өдөр» гэдэг хоёрдугаар бүлэгт өгүүлнэ.

	Нэг өдөр Насан-Өлзий цагдаа гол дээр очвол Бадмаа гурван хүүхдийнхээ хамт хамаг л хир тостой юмаа гол дээр угааж, түүгээр ч барахгүй том, жижиг хивсийг урсгал хар усан дээр уячихсан байв.

	(Хүмүүс зэрэг зэрэг юм савандаж, нидрэгдэн, базаж мушгих, ус руу бохир усаа цацах чимээ).

	Алгаа

	— Ээж ээ! Бохир усаа яах вэ?

	Бадмаа

	— Яах юу байгаа юм бэ, дуугүй л наад гол руугаа цацаад бай.

	Алгаа

	— Ээж ээ!

	Бадмаа

	— Юу вэ, юу вэ. Өнөөдөр л чи намайг санаад орхив уу? Ааг амьсгаагүй ээж ээ, ээж ээ гээд хашхичаад байх чинь вэ!

	Алгаа

	— Юу!.. (бодож) Насан-Өлзий гуай ус руу элдэв бохир юм...

	Бадмаа

	— Өвгөний донгосох, маний гүйцэтгэх хоёрын хооронд өдөр, шөнө хоёрын зааг шиг их зай бий, хүү минь. Дуугүй цацчихаад, цэвэр усанд базаж, бас цацчихаад үлдсэн юмнуудаа угааж үз!

	Алгаа ус руу төмпөнтэй усаа цацах гээд төмпөнгөө алдах чимээ

	Алгаа

	— (гэнэт чарлан) Ээж ээ, төмпөнгөө алдчихлаа.

	Бадмаа

	— Гараа алдсан золигийг... Хөөш Халтаар, чи юу хийгээд, харсан ч хараагүй юм шиг зогсоод байгаа юм бэ. Тэр төмпөн их ус руу урсаад орлоо. Хүүшээ гүйгээч гэм, үгүй чи гүйгээч! (Хүүхэд ус цацлан гүйх чимээ)

	Алгаа

	— Явлаа... алдагдлаа... Ээ хайран төмпөн... Далд орлоо... Орлоо... Ээ ашгүй бариад авлаа.

	Гэнэт айж цочсон Бадмаа, Алгаа, Готов нарын зэрэг зэрэг орилох чимээ. Хүүхэд уснаас зүтгэн гарах чимээ...

	Бадмаа

	— (ус цацлан амьсгаадан гүйж) Энэ нэг гараа алдсан хар новшноос болж хүүхэд ус руу явчхаа шахлаа гэм. Ээ бүү үзэгд, тэр ногоон эргүүлэг рүү орчихвол яаж гарах юм бэ? Ёо ёо зүрх зүрх... Золтой л зүрх амаараа гарчихсангүй гэм... Аль вэ Готов оо, тэр сүүдэрт байгаа халуун савтай цайнаас хийгээд ир! Үгүй та минь жаахан болгоомжтойхон шиг, нэг нэгэн дээрээ хараа бараатайхан шиг ажиллаж үзээч. Ёо ёо, энэ янзаараа бол өнөөдөр энэ их юмыг угааж барахгүй шүү. Жаахан хөдөлсхийж үзэхийг бодоорой доо!

	Готов

	— Ээж ээ, энэ бүтээлэг мушгилцаад өгөөч!

	Бадмаа

	— Наад ахдаа хэлээч (гээд ус руу бохир усаа цацна)

	Халтар

	— Ээж ээ, усан дээр мушгиж орхих уу?

	Бадмаа

	— Асуухаар мушгиж л байгаасай.

	Алгаа

	— Ээж ээ хивсний хир сайхан угаагдаж байна шүү.

	Бадмаа

	— Яамай, яамай. Болдог сон бол гэрийнхээ эсгий бүрээсийг ч болтугай ингэж угаах сан...

	Готов

	— Ээж ээ (айсан аятай) Хүүш ээж ээ, Насан- Өлзий цагдаа гуай айсуй.

	Бадмаа

	— Хаана?

	Готов

	— Гол өгсөөд.

	Бадмаа

	— Ирж л байг. Нэг Насан-Өлзий байтугай зуун Насан-Өлзий ирсэн ч айдаггүй байна аа.

	Насан-Өлзий цагдаа ирнэ.

	Насан-Өлзий

	— За та минь яахаараа ингэж хамаг бохир муухай бүхнээ ус руугаа юүлж байдаг билээ? А-а!

	Бадмаа

	— Усан дээр угаахгүй, тэгээд хаа угаах болж байна аа?

	Насан-Өлзий

	— Уснаас хол, усаа зөөгөөд ус руугаа бохир муухай юмаа оруулахгүйгээр угаачхаж болдог шүү дээ.

	Бадмаа

	— За яршиг даа, усан дээр юмаа угааж байгаа нь ганц манайх юм уу даа. Тэгж яривал бүгд л угааж байдаг шүү дээ.

	Насан-Өлзий

	— Тийм ээ. Одоо ч тэгээд байгаа юм. Харин бүр урьд болбол... Жишээлбэл миний багад усан дээр ингэж аль бохир бузар юмаа угаадаг монгол хүн нэг ч байгаагүй юм. Тэр ч байтугай ч гар нүүрээ бараг угаадаггүй, идээ цагаатай шанага саваар ус ч хутгадаггүй байсан юм. Тэр чинь мухар сүсэг ч биш, муу ёр ч биш. Ус гэдэг зэндмэнэ эрдэнээ хайрласан, түүнийг цэвэр тунгалаг байлгах гэсэн ардын ариун хайр хүсэл юм. Одоо усан дээр юмаа угаадаггүй хүн ч үгүй болсон нь үнэн л дээ. Чи тун сүрхий зөв хэллээ. Гэвч бид одоо буцаад урсгал ус, булаг шанд, ой байгалиа, юм юмаа ариун тунгалаг байлгах, хамгаалах их ажилд гарцгааж байна. Бүх ард түмэн, нам засгийнхаа тэр бодлого шийдвэрийг дэмжиж эхэлсээн хүүхээ. Чи ч, чиний үр хүүхэд ч ард түмнийхээ замнадаг замаар явах ёстой. Ус гэдэг амьдралын нэг эх. Амьдрал гэдэг ариун тунгалаг байх учиртай. Дүү нар минь үүнээс хойш усаа, ер юм юмаа алаг нүд шигээ хайрлан хамгаална шүү. Уснаас хол байхад ядахдаа хүний амь насанд ч өлзийтэй байдаг юм.

	Бадмаа

	— (сонсогчид руу) Юу гэнэ? Уснаас хол байхад ядахдаа хүний амь насанд ч өлзийтэй байдаг гэнэ шүү. Энэ өвгөн, сая хүү минь урссан төмпөн барих гэж явж ногоон эргүүлэг рүү орчих шахсаныг хараагүй байж, харсан юм шиг хэлж байна аа. Энэ өвгөн ер нь зүгээр ч нэг өвгөн биш, их ухаантай, учиртай өвгөн байна шүү.

	Насан-Өлзий

	— Хүүхдүүд минь, дахиад ямар нэгэн хэлбэрээр ингэж ус бохирлох, өөр бус болохгүй бүтэхгүй юм хийвэл ах нь зүгээр өнгөрөөхгүй шүү.

	Бадмаа

	— (сонсогчид руу) Юу гэнэ ээ! Зүгээр өнгөрөөхгүй гэнэ үү! Зүгээр өнгөрөөхгүйдээ яадаг юм бол оо!

	Хэд хоногийн дараа голын цаад эрэг дээр мотоциклтой хэсэг хүмүүс ирж загас барих гэж байхад нь Насан-Өлзий гуай очиж, загас барих цаг болоогүй учрыг хэлээд, тэдгээр хүмүүсийг буцаачхаад голоо өгсөн явтал Төмөрийнхөөс нэг хүн гол дээр очиж савтай юм тоос манан хадаан гол руу асгаад буцан орохыг харжээ. Насан-Өлзий гуай гол руу тэд юу хийснийг очиж үзвэл нэлээн их үнс, хогоо ус руу хийсэн байв.

	Насан-Өлзий

	— За-а! Яахаараа ус руу хамаг үнс, хогоо хийж байдаг билээ?

	Бадмаа

	— Манайхан уу?

	Насан-Өлзий

	— Танайхантай л ярьж байна шүү дээ. Хэн чинь хийсэн бэ?

	Бадмаа

	— Хэзээ тэр вэ? Би л...

	Насан-Өлзий

	— Ердөө сая. Би халуун мөрөөр чинь орж ирж байна.

	Бадмаа

	— Энэ хүүхдүүд л учир мэдэхгүй тэгж орхиж дээ. Үгүй би та нарт хэчнээн хэлбэл таарах байна аа. Одоо үүнээс хойш больж үзээч. Энэ ер нь яасан дуулгаваргүй улс вэ та минь. Би ер нь яана аа?

	Насан-Өлзий

	— (Готовт) Чи ус руу асгасан уу?

	Готов

	— Би унтаж байгаад дөнгөж сая босож байна.

	Насан-Өлзий

	— (Алгаад) Чи ус руу асгасан уу?

	Алгаа

	— Би... Би үгүй шүү ах аа.

	Насан-Өлзий

	— Танай том хүү хаачсан бэ?

	Алгаа

	— Хот орсон, орой аавтай цуг ирнэ.

	Насан-Өлзий

	— (Бадмаад) Бүх юм тодорхой. Та л асгасан байна даа. Энэ ч бүр гарцаагүй болов оо доо. Эртээд та зүгээр өнгөрөөхгүйдээ яадаг юм бол оо гэж байл уу! Тоогүй! Эх нь хүүхдүүдийнхээ дэргэд торгуулаад л... Май! Торгуулийн хуудас. Мөнгөө очиж хураалга. Усан доторх яс мас, лааз, шилнийхээ хогийг бас цэвэрлэж аваарай. Зусланд гарсаар танайхны гаргасан хоёр дахь зөрчил! Тийм байх аа!

	Нэг бороотой орой Насан-Өлзий, Сэржээ хоёр үнээ, тугалаа алдчихлаа. Насан-Өлзий гуай Алагтуугаа унаад нэг тийшээ эрэлд гарахад Сэржээ Хасараа дагуулаад нөгөө тийшээ явжээ. Бөөн хусны төгөл дотор орчхоод Сэржээ үнээгээ нэрээр нь дуудаад л яваад байжээ.

	Сэржээ

	— Улаа-аг-ча-ан! Улаа-аг-ча-ан! Улаа-аг-ча- ан! Хө-өв, Улаа-аг-ча-ан! Ер анир чимээ алга шүү. Үгүй мөн хачин юм даа. Хүн ирээд зориуд хөөсөн ч гэрээсээ холддоггүй л үнээ юм сан даа. Ха-саар! Ха- саар! Чи намайг сүүдэр шиг дагаад байхаар ийш тийшээ үнэр танар татаж гүйгээч дээ! Ингэсээр байтал харанхуй болчихвол яана аа! Улаа-аг-ча-ан! Хө-өв, хө- өв! Улаа-аг-ча-ан! Хө-өв! хө-өв! Гэнэт нохой архирах чимээ. Ха-саар, чи яав! Юу сонсогдоно?

	Нохой гийнах чимээ

	Ха-саар! Ха-саар! Хүүш Ха-саар!

	Нохой өвсөн дундуур юм гэтэн, яаран явах чимээ. Ха-саар! Ха-саар! Чи юуны чимээ аваа вэ! Би айгаад байна шүү дээ. Чи намайг хаяад ганцаараа хаачих нь вэ? Ха-саар! Ха-саар!

	Сэржээ нохойгоо даган яаран өвс, модон дундуур явах чимээ. Гэнэт тугал мөөрнө.

	Сэржээ

	— Ман-хайдай! Ман-хайдай! Миний манхай- дай, хаа мөөрөв?

	Нохой гэнэтхэн модон дундуур шургачин юм хөөх чимээ. Төдхөн хүүхэд бархиран

	Хүүхэд

	— Хой чиг зайл, жов жов! У-ай хой, нохой чинь хүн барих нь ээ.

	Сэржээ

	— Ха-саар! Ха-саар! Чи хүүхэд урж болохгүй шүү. Хасаар! Чи зүгээр л байгаарай! Нохойноос зугтаж болохгүй! Дороо хөдлөхгүй зогсоод байгаарай! Жаалаа чи хаа байна аа!

	Сэржээ өвс, модон дундуур ийш тийш амьсгаадан гүйх чимээ

	Хүүхэд

	— Би энд байна. Сэржээ эгч ээ, та наашаа яваач!

	Хол үнээ мөөрнө.

	Сэржээ

	— (Хүүхдийн дэргэд ирж) А-а чи чинь Төмөр гуайн том хүү Халтар уу? Үгүй чи, энд ямар юмаа хийж яваа юм бэ?

	Халтар

	— Зү-зү-зүгээр...

	Сэржээ

	— Юу зүгээр гэж! Манай үнээ тугал хоёр харагдсан уу?

	Халтар

	— Ха-ха-раг-дсаан! Үгүй, хараг-даагүй ээ!

	Сэржээ

	— Хасаар гүй, тугал хаа байна эрээч! Байгаа газрынх нь дэргэд очоод хуцаж надад хэл өг! За яв!

	(Нохой гийнах чимээ. Холхон үнээ тугал мөөрнө)

	Сэржээ

	— Халтаар, манай тугал хаа байна?

	Халтар

	— Би... би,... мэ-мэдэхгүй!

	Сэржээ

	— Юу-у?

	Халтар

	— Би мэ-дэхгүй!

	Сэржээ

	— За, за битгий маягла! Харанхуй болох нь. Манай тугал хаа байгааг чи яг мэдэж байна. Чиний яг мэдэж байгааг миний нохой ч яг мэдэж байна. Чи явж зааж өгөхгүй бол би нохойгоо тавина. Чи явах уу?

	Халтар

	— За! явъя!

	Тэд явж тугал дээр очжээ. Үнээ тугалын мөөрөх чимээ.

	Сэржээ

	— Үгүй энэ чинь юу вэ? Тугалыг маань модноос уячихсан байх чинь вэ! Чи уясан хэрэг үү?

	Халтар

	— Тийм, үгүй...

	Сэржээ

	— Яахаараа айлын нялх тугалыг эхтэй нь эзгүй хээр хөөж ирж ингэж уядаг байна аа? Миний үнээ тугал чамд муу юм хийгээгүй. Танайхан сүү, тараг авдаг шүү дээ...

	Халтар

	— Би... и-и... Би...

	Сэржээ

	— Май, дүү нарын чинь дэвхцэж тоглоод байдаг алаг уяа мөн байна. Тугалаа олсондоо баярлалаа. Тугалыг маань ямар санаатай уясны чинь учир олдоно биз. Ха-саар явъя! Улаа-г-чаан, манхайдай явъя. Халтаар, энэ бол зусланд гарсаар танайхны гаргасан гурав дахь зөрчил!

	Зуны дунд сар дундаа орох үе бас нэг хэрэг гарчээ. Тэр нь юу вэ гэвэл Төмөрийн бага хүү Готов, охин Алгаа хоёр хусны төгөлд ороод зөндөө хусны үйс хуучиж байжээ. Хоёр жаалын хусны үйс хуучин ярих нь

	Алгаа

	— Миний дүү!

	Готов

	— Өө-өв!

	Алгаа

	— Ингэж хусны үйс хамаагүй хуучих нь зөв үү дээ?

	Готов

	— Яадаг юм. Халтар ах хот оруулж, Гадна өвөөгөөр хөөрхөн үйсэн бортогонууд хийлгэж өгнө гэсэн шүү дээ...

	Алгаа

	— Заавал үйсэн бортого гэх юу байсан юм бэ. Зөндөө л сав санх байсаар байхад юун маягтай юм бэ?

	Готов

	— Чи тэгээд үйс хуучихаасаа залхуурч байна уу? Ингээд хуучаач! (Хуучих чимээ)

	Алгаа

	— Яршиг даа, хэчнээн бортого хийх гэсэн юм бэ. Хавийн л хус хар алаг боллоо. Болъё.

	Готов

	— Яадаг юм. Хуучна аа! Хуучна аа! хуучих чимээ

	Алгаа

	— Болиоч ээ, ойн цагдаа өвгөн ирээд үзвэл торгож мэднэ, явъя!

	Готов

	— Модны холтос хууллаа гээд торгоод байхдаа яадаг юм бэ!

	Алгаа

	— Тэр өвгөн, Сэржээ эгч хоёр ой мод, бут сөөг, цэцэг навчийг хайрлаж хамгаал, юу юу гэлээ. Ер нь бид хоёр болохгүй юм хийчихлээ дээ. Бушуухан явъя.

	Готов

	— Үгүй чи юунаасаа айсан юм бэ! Ядахдаа энэ үйснээс аваад яваач дээ.

	Алгаа

	— Яршиг аа, би ерөөсөө болилоо!

	Готов

	— У-а, муу хар урвагч, чи тэгээд намайг л хуучсан гэж тэр хоёрт сайн хүн болж очиж хошуугаа худалдах нь уу!

	Алгаа

	— Тэртэй тэргүй, үүнийг чинь биднийг хийсэн гээд энэ хуснууд өөрснөө хэлээд өгнө гайгүй. Би явлаа.

	Готов

	— Чи энэ үйснээс аваад яв л даа. Бортого хийхгүй ч гэсэн нэгэнт хуучсан юмаар гал асаачихъя. Хур ус ихтэй цагт гал асаахад энэ чинь зүгээр бензин шиг шуугиад их догио! Чи үйсээр гал асаахыг үзсэн үү?

	Алгаа

	— Үгүй! Үзэхийг ч хүсэхгүй байна. Явах минь!

	Готов

	— Чи үз л дээ. Май энэ хэсгийг л агаад яв!

	Алгаа

	— Үгүй, би явлаа.

	Готов

	— Чи хүлээ.

	Алгаа

	— Үгүй (явна).

	Готов

	— (араас нь явж) Хүлээ л дээ.

	Алгаа

	— Үгүй (гүйнэ)

	Готов

	— Чи зогсоно уу, үгүй юү! (Хөөнө) Чамайг зогс гэж байна шүү (амьсгаадан хөөх чимээ) Зогс чи! Зогс гэм!

	Алгаа

	— (айсан янзтай, амьсгаадан гүйсээр) — Ээ-ж ээ!

	Готов

	— Битгий хашхир! (хөөнө)

	Алгаа

	— Ээж ээ! (гүйнэ)

	Готов

	— (Хөөсөөр барин авч) Ингээд гүй! (цохино)

	Алгаа

	— Ёо ёо, ээж ээ, ээж ээ, ээж ээ!

	Готов

	— Чи яагаад хүн гар хүрээгүй шахуу байхад бархираад байна. А-ан, а-ан!

	Алгаа

	— Ээж ээ, ёо ёо!

	Сэржээ

	— За бас юу болж байгаа нь энэ вэ?

	Алгаа

	— Эгч ээ, энэ Готовыг хараач!

	Сэржээ

	— Эгч дүү хоёр юунаас болж муудалцаа вэ?

	Готов

	— Юунаас ч болоогүй ээ!

	Сэржээ

	— Тийм үү?

	Готов

	— (шазруун) Тийм.

	Сэржээ

	— Миний дүү битгий уурла. Одоохон хамаг юмны учир олдоно (Алгаад) Аль вэ миний дүү босоод орхи оо!

	Алгаа босно

	Сэржээ

	— Чи шаахайныхаа нэгийг яачихаа вэ?

	Готов

	— Наадах чинь гэртээ орхиод гарсан юм байхгүй юу.

	Алгаа

	— Худлаа, би чамаас зугтаж яваад хаячихсан юм мэдэв үү?

	Сэржээ

	— Тоогүй, хаана тэр вэ?

	Готов

	— Одоо хаанаас олдох вэ. Эгч ээ бид маргааш өөрснөө эрээд олчихъё. Та битгий сэтгэл зовоо!

	Сэржээ

	— Алдсан юмыг дор нь эрэхэд амархан олддог юм. Энэ өвсөн дотор та хоёрын мөрийг олоход амархаан! Та хоёр хаагуурхан шиг хөөцөлдсөн улс вэ дээ!

	Готов

	— Бид хоёр тэрүүгээр.

	Алгаа

	— Худлаа, ийшхэнээ, тэр бөөн хусны тэрүүгээр...

	Готов

	— У-а ямар муухай худалч амьтан бэ? Хэзээ тэрүүгээр явсан юм бэ?

	Сэржээ

	— За та хоёр бүү маргалд! Алгаагийн хэлсэн яг үнэн байна. Ирсэн мөр чинь энэ байна. Аль вэ гурвуулаа явъя.

	Готов

	— Би харилаа...

	Сэржээ

	— Зүгээр миний дүү яв л даа!

	Готов

	— Яршиг аа би явлаа. Алгаа чи харихгүй юү! Сайхан мэдээрэй!

	Сэржээ

	— Готов оо, чи нэг л базаахгүй юм хийж дээ. Хүн гэмээ нуух муухай байдаг юм...

	Готов

	— Би ямар ч гэм хийгээгүй ээ!

	Сэржээ

	— Тэгвэл чи, бид хоёртой цуг яв л даа.

	Готов

	— Явахгүй...

	Сэржээ

	— Чи болохгүй юм хийчхээд түүнээсээ ухарч байгаа бол өөрт чинь, танайханд л улам муу болно шүү дээ.

	Готов

	— Би муу юм юу ч хийгээгүй ээ!

	Алгаа

	— Сэржээ эгч ээ, наадах чинь зөндөө хусны үйс хуучсан... Бортого хийлгэнэ, гал асаана гэж хорь, гучин хусны үйс хуучаад хаячихсан шүү...

	Готов

	— Алгаа, чи бид хоёр нэг гэрт шүү.

	Сэржээ

	— За явъя. Бүх юмны учир тодорхой боллоо. Готов чи гэмээ мэдэж байгаа бол бид хоёртой, үйсийг нь хуучсан тэр хуснууд дээрээ оч! Би үзье. Ямааны мах халуун дээрээ зүгээр гэгчээр, яг одоохон дээрээ тэр хусыг чинь аргалахад арга авдаг учир бий! Чи ингээд бид хоёртой очвол чамд, танайханд гэм буруу нь бага шиг оногдоно. Харин гэм буруугаа хүлээхгүй, тэмээ шиг гэдийгээд байвал чинь улам л муу юм болно. Чи хуснууд дээрээ очихгүй байж чадсан ч, оногдох гэм буруугаас хаашдаа мултрахгүй шүү дээ. Байгаль хамгаалах талаар бүх ард түмний журамлаж байгаа дэг журмыг зөрчсөн үү гэвэл ямар ч гарцаагүй зөрчиж шүү дээ. За явах уу!

	Алгаа

	— Яв л даа. Эртээдийн ээжийг торгосон юм шиг болбол хэцүү болно шүү дээ.

	Сэржээ

	— Алгаа хоёулаа явъя. Готов яахаа өөрөө мэднэ биз. Пионер хүн цэх шударга л байх ёстой. Хоёулаа явъя. Ингээд танайхны гаргасан дөрөв дэх зөрчил энэ боллоо. Тоогүй еэ!

	Тэр хоёр явах чимээ

	Готов

	— Алгаа! Хүлээ л дээ.

	Ингэсээр зуны сүүл сар гарлаа. Байгаль орчныг хамгаалах асуудлын ач холбогдлыг Төмөрийн бага хүү Готов, бяцхан охин Алгаа нар ойлгож, ойн цагдаа өвгөн Насан-Өлзий, түүний охин Сэржээ нарын сайн туслагч, жинхэнэ сайн нөхөд боллоо. Үйсийг нь хуучиж хаясан хуснуудыг цагаан будгаар будаж, өт хорхой идэхээс хамгааллаа. Энэ ажилд Төмөр, Бадмаа нар ч оролцов. Харин Төмөрийн том хүү Халтар... Тийм. Халтар нэг удаа хот ороод буцаж ирэхдээ өөрийнхөө үе тэнгийн Цэдээ гэдэг хүүхэд дагуулж иржээ. Нэг өдөр Халтар, Цэдээ хоёр хэнд ч мэдэгдэлгүй сэмхэн ой руу явжээ. Тэр хоёр ой руу явахдаа Төмөрийн калибр бууг нууцаар аван оджээ. Тэгээд тэр хоёр ойд юу хийсэн бэ гэвэл...

	Ой модон дотор бялзуухай жиргэнэ. Тоншуул мод цуурайтуулан тонших сонсогдоно. Хөхөө донгодохын оронд өвөөлж өвөөлнө.

	Цэдээ

	— Халтаар! Нааш ир! Наашаа гүй! Энд нэг жирх байна. (Ийш тийш гүйж) бушуул, бушуул! Мод руу ороод алга болох гээд байна.

	(Халтар гүйн ирэх чимээ)

	Халтар

	— Хаа байна? (амьсгаадна)

	Цэдээ

	— Тэр! Тэр гүйлээ!

	Хоёулаа шуугин жирх хөөх чимээ. Буудна

	Цэдээ

	— Өө үхсэн хойноо, оносонгүй.

	Халтар

	— Хаачив тэгээд?

	Цэдээ

	— Мод дамжаад талийгаад өглөө.

	Халтар

	— За тэгвэл хэрэм зэрэм, болжмор молжмор, тоншуул моншуул юу дайралдсаныг буудна. Заавал нэг юмны хамраас цус гаргана аа хөө!

	Цэдээ 

	— Тэр. Тэр хөөрхөн хөх алаг болжмор!

	Халтар

	— Хаа байна, хаа байна.

	Цэдээ (инээж) 

	— Чиний наад хоёр нүд чинь ер нь юм хардаг юм уу даа:

	Халтар

	— Үгүй чи, сайн заагаад өг л дөө.

	Цэдээ

	— Яагаа вэ, энэ зулзаган хушны бараг оройных нь торгон мөчир дээр...

	Халтар

	— Харлаа, харлаа...

	Цэдээ

	— Бушуухан буудаач!

	Халтар

	— Чогчиго шиг годгоноод болохгүй байна шүү дээ.

	Цэдээ

	— Уухайс даа, одоо... одоо...

	(Буу дуугарна).

	Халтар

	— Эр хурга, ойчоо биз!

	Цэдээ

	— Ойчсон (гүйж) Эвий дээ, ямар хөөрхөн амьтан бэ!

	Халтар

	— Золигийн юуг нь хайрладаг юм бэ! Чимээгүй, Цаана чинь тоншуул буулаа...

	Цэдээ

	— Хаана... хаана?

	Халтар

	— Унахыг нь харж бай!

	(Буудна, Тоншуул орилно).

	Цэдээ

	— Ээ золиг! Шархдаад модны ацад тээгэлдэж орхилоо.

	Халтар

	— Чш! хүн дуугарна уу?

	(Хол нохой хуцах, хүүхэд ярих чимээ).

	Цэдээ

	— Тийм байна. Нохой!

	Халтар

	— Манай хоёр дүү, Сэржээ, түүний өнөөх айхавтар нохой мөн байна, зугтъя.

	Цэдээ

	— Хаашаа?

	Халтар

	— Уул даваад... Харьж болохгүй!

	Цэдээ

	— Буугаа аан чинь үгүйлсэн байвал яана?

	Халтар

	— Аавыг аргалж болно. Сэржээгийн зүрх цагаан Хасарыг аргалж болохгүй. Аймшигтай гударга шүү. Би эртүүд бүр зүрхээ зүсүүлчихсэн юм.

	Цэдээ

	— Тэр нохойг буудчихвал яадаг юм бэ!

	Халтар

	— Одоохондоо хэрэггүй. Зүгээр л арилж өгье.

	(Халтар. Цэдээ хоёр энэ өдөр уул давж зугтаад тэдэнд гүйцэгдсэнгүй. Гэхдээ Төмөрийнх тав дахь зөрчил ингэж гаргасан нь тодорхой боллоо. Тэр өдөр Халтар, Цэдээ хоёр гэртээ ирсэнгүй. Ойн цагдаагийн Хасар гэдэг нохой ч ирсэнгүй. Энэ нэг шөнийг Насан-Өлзий өвгөн, Сэржээ охин хоёр нохойныхоо араас зовж өнгөрөөв. Төмөрийнхөн Халтар, Цэдээ хоёрын араас зовцгоон, ойр хавийг хэсэн нэгжиж хонов. Гэтэл маргааш өглөө нь:)

	(Нохой гийнан гаслах чимээ)

	Сэржээ

	— Аав аа, Хасар ирж явна.

	Насан-Өлзий

	— Хаана тэр вэ охин минь. Муу нохой маань яахаараа...

	Сэржээ

	— Аав аа, нохой маань өрөөсөн хөлөө хуга буудуулчихжээ, хөөрхий дөө, муу Хасарыг минь...

	(Нохой гийнан гасална. Нохойн дуугаар үнээ, тугал мөөрнө).

	Насан-Өлзий

	— Үгүй наад нохой чинь юу чирчихсэн явна вэ!

	Сэржээ:

	— Аав аа, Хасар буу чирч явна.

	(Нохой гийнан гасална. Нохойн дуугаар морь унгалдана)

	Насан-Өлзий

	— Үгүй энэ чинь юу вэ, та минь. Яахаараа нохой буу чирч ирдэг юм бэ! Энэ чинь тэгээд өнөөх хүүхдүүдийн авч явсан буу мөн үү?

	Сэржээ

	— Хэц мэдэж, осолгүй л калибр байна.

	(Нохой гасална).

	Насан-Өлзий

	— Аль вэ, нохойдоо долоох юм өг! Наадах чинь бүр ангаад, хамраараа газар хатгах гэж байна.

	Сэржээ

	— За (хувингаас шингэн юм идүүр лүү хийнэ). Хөлийг нь яана аа. Бараг санжганаж байна.

	Насан-Өлзий

	— Зүгээр охин минь. Нохой шархаа долоогоод эдгээчихдэг юм. Гэхдээ эм түрхээд боож үзье.

	Сэржээ

	— Аав, энэ ер нь ямар хаашаа юм болж байна. Буу авч явсан хүүхдүүд нь байхгүй. Нохой буу чирч ирнэ гэсэн чинь юу гэсэн үг вэ?

	Насан-Өлзий

	— Өнөөх хоёр жаал нохойд хөөгдөөд сандрахдаа Хасарын маань хөлийг нэг буудаад, тэгээд бажга алдахдаа буугаа хаяад зугтаа биз. Харин энэ буу Төмөрийн буу мөн үү, биш үү? гэдэг л байна.

	Сэржээ

	— Төмөр гуай айсуй!

	Төмөр ирнэ.

	Төмөр

	— Нохой ирээ юү?

	Насан-Өлзий

	— Нохой маань нохойны оронцог л болоод ирж, хөлийг нь хар?

	Төмөр

	— Ээ харлаа, яагаа вэ, амьтанд хэмхүүлээ юү?

	Насан-Өлзий

	— Үгүй, бууджээ.

	Төмөр

	— Яаж мэдээ вэ?

	Насан-Өлзий

	— Ингэж мэдлээ. Энэ таны буу мөн байгаа биз дээ?

	Төмөр

	— (түгдэрч) Мөн байна. Хэн авч ирээ вэ!

	Сэржээ

	— Хасар!

	Төмөр

	— Хэн гэнэ ээ?

	Насан-Өлзий

	— Нохой маань авч ирлээ.

	Төмөр

	— Үгүй тэгээд хоёр хүүхэд яасан болж байна?

	Насан-Өлзий

	— Нохой бууг нь авч ирж байгаа хойно, хүүхдүүдийг энх эрүүл яваа гэж бодож байна.

	Төмөр

	— Үгүй бас хачин юм аа.

	Насан-Өлзий

	— Хачин юм. Ёстой хачин юм. Энэ чинь одоо хэд дэх зөрчил вэ, Төмөр өө?

	Сэржээ

	— Зургаа дах нь...

	(Хөнгөн тэрэг дуугарна).

	Төмөр

	— Хаанаас хөнгөн тэрэг ирж явна вэ?

	Насан-Өлзий

	— Манай хажуугийн цагдаатай амны замаар л ирлээ.

	(Тэрэг ирнэ. Хүмүүс мэндэлнэ)

	Танихгүй хүн

	— Танайхны эндэхийн залуус бололтой. Хоёр залуу авч ирлээ. Машинаасаа буу даа, хоёр залуу минь!

	(Халтар, Цэдээ хоёр Насан-Өлзийн гуайн харж хамгаалдаг уулын зэргэлдээх ойн цагдаад ингэж баригджээ).

	(Хөшиг)

	 


Гуравдугаар бүлэг

	Намрын эхэн сарын дундуур. Намрын сар гарч, намрын ажил эхэллээ. Хүн бүхэн намрын тухай бодно. Хүүхдүүд ч намрын тухай бодно. Зусланд гарсан айлуудын хүмүүс улс, эх орныхоо намрын ажилд оролцох янз бүрийн ажилтай болж, хот төвийнхөө байр луу нүүцгээж, зунжин хөлтэй, хөгжилтэй байсан зуслан нутаг эзгүйрч эл хуль оргиж эхлэв. Насан-Өлзий цагдаагийн сахидаг аманд, зусланд гарсан Төмөрийнх бас л нүүх суух тухай ярилцах болжээ.

	Нэг өглөө Насан-Өлзий гуай уулынхаа самар жимстэй газрыг эргэж үзнэ гээд Алагтуу гэдэг морио унаад Хасар гэдэг нохойгоо дагуулаад гарчээ. Өвгөн ингээд явахаараа харж хамгаалдаг юм юмаа эргэж тойрч элдэвлэн шинжиж, эргэцүүлэн бодсоор өдрийг бардаг заншилтай.

	Хүүхдүүд ч намрын тухай бодно гэдэг олон зүйл багтаасан өргөн утгатай үг билээ. Сэржээ, Готов, Алгаа гурав үзэсгэлэнт сайхан ой модон дундуур гүйлдэж эрвээхэй барих, цэцэг навчны цуглуулга хийх, ойн мөөг сонирхохоор явлаа. Харин Халтар яасан гэвэл өнөөх Цэдээ гэдэг найзтайгаа өчигдөр хот ороод эгж ирээгүй гэлцэв.

	Ингээд энэ нэгэн өдөр эдгээр хүмүүсийн дунд ямар үйл явдал болсныг «Намрын эхэн сарын дундуур» хэмээх энэхүү төгсгөлийн бүлэгт өгүүлнэ.

	 

	Сэргэлэн сайхан хөгжимд намрын уянгалаг өнгө илэрнэ.

	Сэржээ, Алгаа, Готов гурав үй зайгүй сайхан нөхдийн ёсоор дуулалдан ой руу явлаа. Хүүхдүүд дуулалдан явна.

	Алгаа

	— Готов оо! Наана чинь гоё алаг эрвээхэй! (гүйж) Би ер үзээгүй эрвээхэй байна... Эрвээхэй байна... А-хай! Барилаа шүү... Барилаа шүү! А-а ямар сонин эрвээхэй вэ!

	Готов

	— Алгаа! Наана чинь!.. хоёр... энэ бас нэг!.. Тэр бас нэг! Үгүй энэ чинь ямар их эрвээхэйтэй газар вэ!

	Алгаа

	— Готов оо! Хоёулаа нэг ижил эрвээхэй олныг барихгүй... Янз янзын эрвээхэй барина шүү...

	Готов

	— Тэгнэ ээ тэгнэ. А-а чи ямар их зугтдаг эрвээхэй вэ! (амьсгаадан эрвээхэй хөөх чимээ) Тэгэх тусам чинь чамайг заавал барина даа (Холдон одох чимээ)

	Сэржээ

	— (инээж) Энэ хоёр ёстой л яргуйны ямаа гэв гэх шиг юм болж байна даа. Ингэж их гүйгээд байвал чинь эргээд харих хүч чадал үлдэх үү дээ! (инээнэ) Эрвээхэй бүрийг ингэж хөөгөөд байвал ч амбан явахгүй дээ. Уг нь эрвээхэй барихад ийм ч их хүч хөлс гаргахгүй болдог л сон доо! Үгүй энэ хоёр мөн хөгжилтэй хоёр юмаа. Тэр хар аа! (инээнэ)

	Алгаа

	— Сэржээ эгч ээ! Наана чинь тогосын өд шиг гоё алаг эрвээхэй! (амьсгаадан ойртон ирэх чимээ) Яасан эцдэггүй эд вэ! Заавал, заавал барина даа, барина даа! (буцаж холдон одсоноо газар ойчих чимээ. Ёо ёо! Хөл хөл! уйлна)

	Сэржээ

	— Яав Алгаа, Алгаа!.. (гүйх чимээ)

	Алгаа

	— Ёо ёо, хөл хөл! (уйлна)

	Сэржээ

	— (очиж) Яасан бэ? Аль вэ үзье!

	Алгаа

	— Ёо ёо, чулуу өшиглөж орхисон... Цус гарч байна.

	Сэржээ

	— За за гайгүй! Ямар хөлөө хугалж орхисон биш. Залуу хүн энэ зэргийн юмыг тоодог юм уу? Би чамайг ингэж ч магадгүй гэж бодоод марль хөвөнтэй гарсан юм байхгүй юү! За аль вэ! (Хөлийг нь бооход Алгаа орилно).

	Готов

	— (алсхан) Алгаа!

	Алгаа

	— Энд би үхэх гэж байхад тэнд түүний дуудаж байгааг...

	Сэржээ

	— Юун сүртэй юм бэ. Үхэх гэж байхад гэнэ шүү (инээнэ)

	Алгаа

	— Худлаа юм уу, ямар!

	Сэржээ

	— Чи гэрийнхэндээ их эрх хүн юм даа.

	Готов

	— (Бүр алсхан) Алгаа! Сэржээ эгч ээ!

	Алгаа

	— Цаадхын чинь дуу улам холдоод байна. Төөрчих вий.

	Сэржээ

	— Энэ ой дотор төөрсөн Готовыг байтугай чиний хаа нэгтэй хаясан товчийг ч бий олно.

	Алгаа

	— Ёо ёо нээрээ юү?

	Сэржээ

	— Бардах нь ч биш. Юуны төлөө ойн цагдаагийн охин билээ. За ингээд босоод үз дээ!

	Алгаа

	— (босож) Ёо ёо (явж) Жаал гайгүй болж...

	Одоо би эрвээхэй хөөж чадахгүй боллоо шүү дээ.

	Сэржээ

	— Эрвээхийг хөөхийн сайнаар биш, эвийн сайнаар барьдаг юм шүү дээ.

	Алгаа

	— Яаж?

	Сэржээ

	— (инээж) Чи их яарч байна уу?

	Алгаа

	— Яарахгүй яах вэ. Гурав дөрөвхөн эрвээхэй бариад хөлгүй болох... Хөлгүй болох гэнэ. Хөлөө гэмтээчих ямар сайн байх вэ!

	Сэржээ

	— Бүү сэтгэл зов. Би чамд, энэ ойд байдаг бүх эрвээхийг ч бариад өгч чадна.

	Готов

	— (бүүр хол) Сэржээ эгч ээ.

	Сэржээ

	— Готов бүр төөрөөд явчихлаа. Би түүнийг олоод ирье. Чи тэр бөгтөр хусны ёроолд сүүдэрлээд сууж бай! Ийшээ тийшээ явж болохгүй шүү. За юу?

	Алгаа

	— За за...

	Сэржээ

	— Готов оо!.. Готов оо!.. (гүйн одох чимээ).

	Готов

	— (арай ойрхондуу) Сэржээ эгч ээ! Алгаа!

	Сэржээ

	— (гүйсээр) Готов оо!

	Готов

	— (бүр ойрхон) Ой еэ! Би энд явна аа!

	Сэржээ

	— (инээж) Готов оо, наашаа яваач!

	Готов

	— Та хаа байна аа!

	Сэржээ

	— Энд байна (инээж) Үгүй чи наашаа яваач дээ.

	Готов

	— Ө-өө, энд яваа юм уу, энд дуугарсан дуу чинь тэнд ч дуугараад байх шиг, зүг зүгт л дуугараад байх шиг...

	Сэржээ

	— (инээж) Дуугараад байх шиг гээд уг чиггүй яваад байсны хэрэг байхгүй, төөрмөөр л болчихвол дороо зогсоод эргэн тойрныг сайн ажиж шинжиж, чиг зүгээ бушуухан олох хэрэгтэй шүү дээ. Ой мод гэдэг чинь хүний ухаан, самбаа, зоригийг шалгадаг нарийн зүйл шүү дээ. Тэгж хандсан зүг рүүгээ яваад байвал чинь хаа ч хүрч мэднэ шүү дээ. Ойлгов уу?

	Готов

	— Ойлголоо!

	Сэржээ

	— Тэгвэл их сайн байна. За явъя!

	Готов

	— Хаашаа?

	Сэржээ

	— Ирсэн зүг рүүгээ! (инээнэ)

	Готов

	— Сэржээ эгч ээ, бид энэ талаас ирээгүй бил үү?

	Сэржээ

	— (инээж) Чиний толгой ёстой зуун хувиар эргэжээ. Бидний ирсэн зүг тийшээ шүү дээ! (зааж) Чи тээр хар! Манайхны байгаа, голын цаад уулын ширээ хадтай оройг хараач!

	Готов

	— Өө нээрээ тийм байна.

	Сэржээ

	— Хүн гэдэг чинь насны багаасаа алс холыг харж, холын хараатай болж сурах хэрэгтэй шүү дээ.

	Готов

	— Алгаа маань яасан бэ?

	Сэржээ

	— Алгаа юу?

	Готов

	— Тийм

	Сэржээ

	— Алгаа маань бид хоёрыг нэг газар хүлээж байгаа, хоёулаа бушуухан явъя!

	Тэр хоёр яаран өвс ногоон дундуур явах чимээ

	Готов

	— (амьсгаадан) Сэржээ эгч ээ, мөөг хэзээ түүх вэ?

	Сэржээ

	— Мөөг үү?

	Готов

	— Тийм

	Сэржээ

	— Урьдаар та хоёр эрвээхийгээ барьчих. Дараа нь цэцэг навчаа түүж ав! Тэгээд орой буцахынхаа наана мөөг түүнэ дээ.

	Готов

	— Алгаа хаана байгаа юм бэ. Бид чинь одоо ийм хол тэнэчихсэн хэрэг үү?

	Сэржээ

	— Сонирхсон юмандаа болж явсаар тэнгэрийн хаяа хүрчихсэн байж чадна шүү дээ. Алгаа, тэр бөгтөр хусны сүүдэрт сууж байгаа... Одоо аяархан явъя.

	Готов

	— Ёо ёо, бид хоёр ямар хол яваа вэ!

	Бор гөрөөсний дуу. Алгаагийн айж орилон самгардах чимээ.

	Готов

	— Сэржээ эгч ээ юу вэ? Алгаа! Алгаа! Юу вэ? Баавгай юу? (гүйнэ)

	Алгаа

	— (айж бархирна) Муухай амьтан ирж явна.

	Сэржээ

	— (инээж) Муухай амьтан биш ээ дүү минь. Наадах чинь янзагатай гөрөөс... Миний дуугаар ирж яваа юм.

	Алгаа

	— Ямар муухай амьтан бэ?

	Сэржээ

	— Муухай гэнэ, хөөрхөн гээч. Дүндээ дүндээ нааш ир, нааш ир! Еэ хөөрхий, миний муу дүндээ Сэржээгээ хүрээд ирэхийг бас мэдээд орхив уу. 

	(Гөрөөсний эрхлэн идэх юм горьдон дуугарах чимээ) Дүндээдээ идэх юм өгнөө өгнө. Май талх! Муу Дэлдээ чи нааш ир! Май чихэр ид!

	Готов

	— Энэ мөн эрхэлж бүр нэг чадаж байна аа. Ямар номхон юм бэ? Энэ хүүхэд нь яагаад эрхлэхгүй байгаа юм бэ?

	Сэржээ

	— Хүүхэд нь үү?

	Готов

	— Тийм.

	Сэржээ

	— Хүүхэд нь биш, янзага нь гээч!

	Готов

	— А-а тийм, янзага нь.

	Сэржээ

	— Янзага нь намайг ганц хоёрхон удаа харж байгаа юм. Бид бас олуулаа болохоор цаадах чинь бишүүрхэж байна. Гэвч дахиад хоёр гурван удаа ингээд ирвэл аандаа хүрээд ирнэ. Дэлдийсэн хөөрхөн амьтан байгаа биз.

	Алгаа

	— Нөхцөл алга.

	Готов

	— (Алгаад) Тэгэхэд Алгаа маань ийм хөөрхөн амьтнаас айгаад зүрхээ амаараа гартал орилсон биз дээ.

	Алгаа

	— Би ямар урьд нь ийм амьтан үзсэн биш. Сэржээ эгч ээ, та энэ амьтантай хэдийдээ яагаад ийм дотно танил болчихсон юм бэ?

	Сэржээ

	— (инээж) Энэ амьтантай юу?

	Алгаа

	— Тийм ээ

	Сэржээ

	— Бид хоёр өнгөрсөн өвлийн их цаснаар танилцсан юм. Чононд хөөгдөөд... Хөөрхий минь зугтаж яваад их цасанд шигдээд бараг чонын хоол болдгийн даваан дээр шигдсэн цаснаасаа амжиж гараад нэг хадан толгой өөд зугтаж бас өнөөх чононд баригдахын даваан дээр тэр хадан толгой дээрээсээ доошоо их хунгар цас руу харайгаад бэртчихсэн байхад нь...

	Алгаа

	— Өнөөх чоно нь яасан бэ?

	Сэржээ

	— Чоныг нь уу?

	Алгаа

	— Тийм ээ

	Сэржээ

	— Чоныг нь аав (амандаа хуруугаа хийж пүнхийтэл чимээ гаргаж буудах дүр үзүүлэхэд Алгаа цочиж орилно. Сэржээ Готов хоёр инээнэ) Чи ер нь их эрх хүн юм даа (инээнэ)

	Алгаа

	— Яаж байна?

	Сэржээ

	— Эрх хүн аймхай байдаг юм.

	Готов

	— Сэржээ эгч ээ, тэгээд яриач?

	Сэржээ

	— Тэгээд яах вэ, чоныг нь аав буудаж алчхаад энэ гөрөөсийг аваачиж тэжээж, бэртэнг нь эдгээгээд, хавар орой буцаагаад ууланд нь тавьчихсан юм... За буцаагаад тавьчих юу байх вэ. Өөрөө л яваад өгсөн юм.

	Алгаа

	— Сэржээ эгч ээ, танай энд чоно бий юу?

	Сэржээ

	— Манай энд чоно байхгүй.

	Алгаа

	— Тэгвэл энэ гөрөөсийг яагаад чоно идэх шахсан юм бэ?

	Сэржээ

	— Өөр газраас өвлийн хүйтэн их цаснаар гуринхалсан чоно нутаг сэлгэж ирэхгүй юү!

	Алгаа

	— Сэржээ эгч ээ, та энэ ойдоо таних ийм амьтан олонтой юу?

	Сэржээ

	— Буга согоо, бор гөрөөс, ганц нэг хэрэм, хэдэн хөөрхөн шувуу бий дээ.

	Готов

	— Тоогүй ээ!

	Сэржээ

	— Готов оо, юу тэр вэ?

	Готов

	— Зураг авч чадахгүй.

	Сэржээ

	— Надад аппарат бий. Уг нь хүн, ийм сайхан нутагт буутай явснаас зургийн аппараттай л явах ёстой юм шүү дээ.

	Алгаа

	— Харин тийм юм.

	Сэржээ

	— Энэ ойн дөрвөн улирлын байдал. Эндэхийн ан амьтан шувуун жигүүртний тухай миний авсан зураг надад хэд хэдэн альбом бий шүү.

	Алгаа

	— Эгч ээ та түүнээсээ надад үзүүлэх үү?

	Сэржээ

	— Яриа юу байх вэ.

	Алгаа

	— (санаа алдаж) Ёстой тоогүй юм боллоо.

	Сэржээ

	— Юу тэр вэ, Алгаа?

	Алгаа

	— Тантай эрт танилцахгүй. Ээж гэдэг янзын амьтнаас л боллоо.

	Сэржээ

	— Миний дүү эжийгээ битгий зэмлэ! Энд эжийн чинь буруусах юу байх вэ. Ер нь ч тэгээд чиний эжий ч тийм муу хүн биш шүү. Анх ирэхдээ жаахан базаахгүй л ааштай хүн шиг санагдсан. Одоо бол ч харин сайхан ааш зантай эжий болсон шүү. Үзэсгэлэнт сайхан байгаль ертөнц хүний эвгүй ааш араншныг засдаг гэдэг үг байдаг. Тэр ч аргагүй үнэн үг юм. Та хоёр миний Дүндээд боов, чихэр өгөхгүй ээ!

	Готов, Алгаа

	— Өгөлгүй яах вэ (цаас шажигнуулж) Дүндээ май! Дүндээ май!

	Сэржээ

	— Алгаа битгий айгаад бай л даа. Ийм эрх амьтан, хүн айгаад байхаар энэ хүн яагаад байна даа гээд бас хулмалзаад байдаг юм.

	Готов

	— Дэлдээ чинь бүр хавьтахгүй нь дээ.

	Сэржээ

	— Дэлдээ ирэхгүй ээ.

	Готов

	— Зураг авдаг бол Дэлдээгийн зураг, эхийнх нь зураг хоёрыг ингээд авахад мөн гоёо!

	Сэржээ

	— Хойтон жил хүртэл зураг аваад сурчихад юу нь хождох юм бэ?

	Алгаа

	— Сэржээ эгч их азтай хүн юм.

	Сэржээ

	— (инээж) За яачихаа вэ?

	Алгаа

	— Аавтайгаа хоёулаа энэ сайхан нутагт янз бүрийн сайхан юм үзэж, элдэв ан амьтан, шувуу жигүүртэн, өвс цэцэг мөн ч их юм мэдэх юм...

	Сэржээ

	— Би юу мэдэх вэ, аав минь л надад их юм хэлж өгдөг юм шүү дээ.

	Готов

	— Танай аав ч энэ нутгийн эргэх дөрвөн улирлын нэвтэрхий толь шиг хүн юм. Мод, ан амьтан, шувуун жигүүртэн, цэцэг навч, мөөг жимс бүгдийнх нь нэрийг мэддэг бололтой. Аягүй бол нэг бутанд хэчнээн ширхэг шоргоолж байгааг ч мэддэг байх.

	(Тэд инээлдэнэ)

	Алгаа

	— Тэгээд бас Насан-Өлзий гуай, Сэржээ эгч хоёрыг эндэхийн ан амьтан таньдаг мэддэг нь гайхалтай санагдах юм. Энэ гөрөөс ингээд л янзага дагуулчихсан дуугаар нь гүйж ирж байх гэдэг хачин сонин байна.

	Готов

	— Тийм ээ. Насан-Өлзий гуай Сэржээ эгч хоёр энэ ан амьтнаа ч хамгаалдаг, энэ ан амьтан ч энэ хоёрыгоо бас хамгаалдаг байхаа. Тийм үү, эгч ээ?

	Сэржээ

	— Уулын ан амьтан бидний хооронд ярьж тогтсон юм алгаа. Ер нь ч тэгээд хүн өссөн, төрсөн газар нутаг, эх орондоо хайртай байна гэдэг байна шүү, чухамдаа энэ л сайхан газар нутгийнхаа юу байгаа бүхэнд нь өөрийн санаа сэтгэлийг ёстой л үнэн голоосоо өгөхөд л байгаа юм шүү дээ. Аав бид хоёр яагаад энэ нутгаас салж чаддаггүй юм бэ гэвэл энэ нутгийн бүх юм, бид хоёрын өөрийн юм шиг санагдаад болдоггүй юм. Энэ сайхан нутгийг орхиод явчихвал бид хоёрын ард энэ мод, энэ сайхан ан амьтан, шувуун жигүүртэн, энэ алаг цэцэг, өнгийн эрвээхэйнүүд ер яадаг бол гэж хайран санагдаад огтхон ч болдоггүй юм. Тэгээд л бид хоёр суугаад л байгаа юм. Цаашдаа ч сууна л гэж боддог юм.

	Алгаа

	— (санаа алдаж) Манай аав, эжий хоёр ингээд, нэг сайхан газар ойн цагдаа болоосой.

	(Тэд инээлдээ).

	Готов

	— Нээрээ тэгвэл эжийн бие ч гэсэн улам сайхан болно доо.

	Алгаа

	— Тийм ээ. Энэ зун эжий минь жигтэй сайхан ааштай болчихлоо. Нээрээ л хотын байдал эжийд маань нэг л таарахгүй байх шиг байна.

	Готов

	— Хөөрхий минь дээ. Муу эжий маань уг нь бас хөдөө л төрсөн хүн юм байна лээ л дээ.

	Сэржээ

	— Тэгээд яагаад хотод хүрээд ирсэн юм бэ?

	Алгаа

	— Аавд л хайртай болчхоод...

	(Тэр гурав инээлдэнэ).

	Сэржээ

	— За дүү нар минь Дүндээ маань нормоо аваад Дэлдээгээ дагуулаад яваад өглөө (хол бор гөрөөсний дуу) Одоо гурвуулаа цэцэг навчаа түүх, хатаах ажилдаа оръё. Нар ч яваад өгч байна шүү.

	Алгаа

	— Сэржээ эгч ээ та, энэ газар ургадаг өвс ногоо, цэцэг навчийн нэрийг цөмийг нь мэдэх үү?

	Сэржээ

	— (инээж) Би та нарын хэлдэг тэр нэвтэрхий толь чинь биш шүү дээ. Тэгэхээр яаж тэр бүгдийг мэдэх вэ. Тэгэхдээ л жаал жуул юм төсөөлнө өө!

	Алгаа

	— Сэржээ эгч ээ, энэ ямар цэцэг вэ?

	Сэржээ

	— Балжингарав...

	Готов

	— Сэржээ эгч ээ, энэ цагаан уул цэцэг мөн үү?

	Сэржээ

	— (инээж) Цагаан уул бол цэцэг биш, зүгээр л цагаан уул, цагаан түрүү гэдэг юм. Харин зарим зохиолчид л цагаан уул цэцэг энэ тэр гэж бичсэн нь харагддаг юм...

	Алгаа

	— Сэржээ эгч ээ, энэ цэцэг!..

	Сэржээ

	— Байз!

	(Морь янцгаана)

	Алагтуу маань яагаад ганцаараа ирж явдаг билээ? Аав яачихсан байдаг билээ? Алагтуу маань намайг эрж ирсэн нь нэг л учиртай. Алагтуу! Аав аа (гүйн одно)

	Алгаа

	— Насан-Өлзий гуай яагаа юм бол оо?

	Готов

	— Нэг ч юм болж дээ.

	Алгаа

	— Сэржээ эгч юу гэнэ ээ! Морь минь намайг эрж ирсэн нь нэг л учиртай гэнэ үү?

	Готов

	— Тийм ээ. Бид л ойлгохгүй байгаа болохоос биш Насан-Өлзий гуай, Сэржээ эгч хоёр ч морь, үнээ, нохойтойгоо ярьдаг хэл ултай болчихсон улс байна шүү.

	Алгаа

	— Сэржээ эгч морьтойгоо нэг л чухал юм яриад байна аа даа.

	(Сэржээ хоёр жаалыг дуудах чимээ)

	Готов

	— Сэржээ эгч дуудаж байна. Гүйе ээ!

	Алгаа

	— Энэ ч лав нэг юм болжээ.

	Хоёр жаал амьсгаадан гүйх чимээ. Алгаа бас л ойчиж ёолно.

	Готов

	— Чиний наад хөлд ямар юм шүглэж орхио вэ, сав л хийвэл ойчиж байх юм.

	Алгаа

	— Шархны боолт тайларч орхиж. Аль вэ үүнийг боогоод өгөөч!

	Готов

	— Бид хоёр ч тун ч бүтэл муутай хоёр юм даа. Мунгинаж хүний замд саад болохоос цаашгүй амьтад юм гээч. За тэр Сэржээ эгч мориндоо мордоод наашаа давхилаа.

	Алгаа

	— Бушуухан боогооч!

	Готов

	— За л даа.

	Алгаа

	— Сэржээ эгч, эмч хүн шиг их гоёо боосон юм сан. Чиний наадах чинь ямар л янзын боолт болов доо. Тэмээний өвдөг, сарлагийн сүүл шиг бамбайсан юм болов оо доо.

	Готов

	— За яамай. Ингээд нэг юм болгож үзье.

	Морин төвөргөөн холоос ойртон ирнэ.

	Алгаа

	— Ядалдсаар байтал Сэржээ эгч хүрээд ирлээ.

	Сэржээ

	— Аавд нэг л базаахгүй юм тохиолдож, мориноосоо салжээ.

	Готов

	— Хасар маань яасан байх нь вэ?

	Сэржээ

	— Хасарт ч нэг юм тохиолджээ.

	Алгаа

	— Одоо яах вэ, Сэржээ эгч ээ? Хөөрхий муу өвөө минь яагаа юм бол оо?

	Сэржээ

	— Готов чи гэр лүүгээ гүй дээ. Аавыгаа, бас Халтарыг ирсэн бол дагуулаад бидний араас аргагүй ирж үз гэж хэлээрэй! Мод руу ороод дуудаад, чимээ сайн чагнаад яваад байна биз. Алгаа хоёул мориор явъя.

	Готов

	— Сэржээ ?????эгч????? би гэр лүүгээ гүйх үү дээ

	Сэржээ

	— Чи замдаа төөрчихгүй биз дээ?

	Готов

	— Яалаа гэж дээ. Манай гэр тэр голын цаад хясааны наана, бөөн хусны баруухан тушаа бий шүү дээ.

	Сэржээ

	— Тийм. Чи яг зааж байна. За миний дүү гүйгээрэй!

	Готов

	— За (гүйн одох чимээ)

	Алгаа

	— Сэржээ эгч ээ, бид хоёр Насан-Өлзий өвөөг хаа гэж эрэх вэ?

	Сэржээ

	— Чи айж байна уу?

	Алгаа

	— Тантай явахад юунаасаа айх юм билээ дээ.

	Сэржээ

	— Тийм л бол сайн. Аав, Хасар хоёр хаа байгааг миний Алагтуу яг хэлээд өгнө. За явъя. Чи миний өмнө эмээл дээр суу!

	Алгаа

	— За.

	Тэдний явах чимээ. Нэлээн түгшүүртэй байдал илтгэсэн хөгжим.

	Сэржээ

	— Байз!

	Алгаа

	— Юу вэ, Сэржээ эгч ээ?

	Сэржээ

	— Морь маань зогсох л гээд байх юм. Юмны анир чимээ авах гээ юм уу!

	(Морь нь янцгаана).

	Сэржээ

	— Юу сонсогдоно?

	Алгаа

	— Юу ч л алга шиг.

	Сэржээ

	— Чи морь янцгаасны дараа сайн чагна л даа.

	(Морь янцгаана).

	Сэржээ

	— За юу сонсогдоно?

	Алгаа

	— Юу ч л алга шиг...

	Сэржээ

	— Холоо Хасар маань хуцаж байна шүү дээ.

	(Морь явах чимээ)

	Алгаа

	— Морь маань тэгээд хасартайгаа холбоо барих гэж янцгаасан хэрэг үү?

	Сэржээ

	— Яг тийм.

	Алгаа

	— Хачин юм.

	Сэржээ

	— Юу тэр вэ?

	Алгаа

	— Та ч морь, үнээ, нохойтойгоо зүгээр шулуухан л ярьчих юм аа даа!

	Сэржээ

	— Миний муу манхайдай тугал ч гэсэн бас ярьдаг болж байгаа шүү дээ.

	Алгаа

	— Тийм ээ. Би бас ажигласан!

	Хөгжим яаруу тэвдүүхэн байдал илэрхийлнэ. Морь дахин янцгаасны дараа нохойн дуу ойрхондуу дуулдана.

	Сэржээ

	— Юу ч гэсэн нохойгоо оллоо.

	Алгаа

	— Хасар маань модны орой өөд хараад хуцаад байх чинь вэ!

	Сэржээ

	— Тийм ээ. Модны оройд л нэг юм байна даа.

	Алгаа

	— Чоно болов уу!

	Сэржээ

	— Чоно модонд авирч чадахгүй.

	(Морь янцгаана. Нохойн дуу улам чангарна)

	Алгаа

	— Үгүй энэ чинь модны оронд хүн сууж байх чинь вэ!

	Сэржээ

	— Суух суухдаа хэн сууж байгааг сайн хараач

	Алгаа

	— Үгүй энэ чинь юу вэ өнөөх, хот орсон Халтар ах, Цэдээ хоёр сууж байна уу даа.

	Сэржээ 

	— Яг тийм Халтар, Хасар хоёр дахин уулзчихаж дээ.

	Алгаа

	— Эд чинь яахаараа ингэж модны оройд ямбалж суудаг билээ?

	Сэржээ

	— За та хоёр модноосоо бушуухан бууж бай л даа.

	Алгаа

	— Сэржээ эгч ээ, энэ ууттай юм байна.

	Сэржээ

	— Энэ хоёрын хууль зөрчиж хулгайгаар түүж явсан самартай уут. Муу аав минь эдэнтэй хөөцөлдөж явж л нэг юм болж дээ. Хэрэв аав минь ийм ээ тийм ээ юм болсон байвал та хоёрыг би... би... (уйлна)

	Алгаа

	— (уурлан уйлж) Бушуухан буугаач, муу хоёр хар сүйтгэгч ээ. Өчигдөр хот орлоо гээд явсан чинь аль вэ! Ямар муухай хүний үнэргүй амьтад вэ? Хүн хуурч ой сүйтгээд...

	Нохой уурлан тэр хоёрыг барих гэнэ.

	Сэржээ

	— Хасаар хол бай!

	Алгаа

	— Хүнээс нуугдаж болно. Нохойноос нуугдаж болохгүй. Хасарын маань нүд хамартаа байдаг юм шүү. Охин бид хоёроос илүү нохой маань ой мод, уул ус, ан амьтнаа хамгаалдаг юм шүү гэж Насан-Өлзий гуайн хэлснийг яасан амархан мартаа вэ чи! Хасаар дайр дайр, энэ хоёрын гуянаас сэнжил!

	Нохой архирна. Халтар, Цэдээ хоёрын айн балмагдах чимээ.

	Сэржээ

	— Хасаар! хол бай!

	Алгаа

	— Сэржээ эгч ээ, одоо яах вэ?

	Сэржээ

	— Халтаар, аавыг минь олж өгнө дөө чи! Аав минь хаана яасан юм бэ, бушуу явж олж өг! Энэ халуунд ядарсан хөгшин аав минь ангаж сүйд болж байгаа байх даа.

	Алгаа

	— (уурлан) Яваач чи. Юунд мод шиг годойгоод зогсоод байгаа юм бэ!

	Халтар

	— Би хаанаас ирснээ ч мэдэхгүй байна.

	Алгаа

	— Цэдээ чи бас

	Цэдээ

	— Би бас...

	Сэржээ

	— Энэ хоёр гөлгөрт хууль зөрчиж түүсэн самрыг нь үүрүүлээд хөдөлье. Хийсэн хэргийн нь эд мөрийн баримт... Хасаар! Түрүүлээд гүй! Аав хаа байна, бушуухан олж үз!

	(Нохой гасалж хуцан явна).

	Алгаа

	— Муу Хасар яаж бушуухан явах вэ дээ. Ядахдаа энэ муу Халтар бас нэг хөлийг нь буудаад шархтуулж сөдгөнүүлээд тамыг нь эдлүүлчихсэн юм чинь хөөрхий минь! Халтаар, чи Хасарын өмнө ороод гүйгээч!

	Сэржээ

	— За яах вэ, нохой маань түрүүлээд яваг!

	Хөгжим. Тэд явна. Холд хүний гууглах чимээ. Нохой хуцна.

	Алгаа

	— Эгч ээ, аав Готов хоёр гууглаж байна.

	Сэржээ

	— Төмөр ах аа! Бид энд явна аа!!!

	Алгаа

	— Аа-ваа, Гот-воо! Бид-энд яв-наа!!!

	Төмөр Готов нарын ойртон ирэх чимээ. Нохой хол хуцна.

	Сэржээ

	— Нохойгоо дагасхийгээд яаруухан явна шүү.

	Төмөр 

	— (ойрхондуу) Хөөш, та нар хаа явна.

	(Морь янцгаана).

	Готов

	— Энүүхэнд л яваа юм байна.

	Алгаа

	— Аав аа!

	(Тэд уулзана).

	Төмөр

	— За энэ чинь бас ямар жүжиг эхлэх нь вэ?

	Алгаа

	— Аав аа, энэ Халтарыгаа харж байна уу? Хамаг хэрэг Халтар, Цэдээ хоёроос болсон байна.

	Төмөр

	— Оо зайлуул, миний хүү чи даанч яав аа? Арай ч ингэхдээ хүрэхээргүй овоо л хүү юм сан (санаа алдана).

	(Холхон нохой хуцна).

	Сэржээ

	— Нохой маань аавыг олсон шиг байна. Бушуухан явъя. Муу аав минь яагаа юм бол оо (гүйн одно)

	Готов

	— Хот орлоо гэсэн хоёр ах маань хулгайгаар ууланд гарч түүхий самар зулгааж, ой мод сүйтгэж явсан хэрэг үү?

	Төмөр

	— Тэгээд энэ хөөтэй түйтэй нөхөртэй хөөцөлдөж явж өвгөн мориноосоо салж, гэмтэж бэртжээ дээ.

	Алгаа

	— Өвгөн ахад муу юм болсон байвал Халтар ах, Цэдээ хоёр ч ёстой нэг юм дуулна даа.

	Готов

	— Алгаа! Манайх өнөө нүүх гэнэ. Аав удахгүй машин ирнэ гэсэн.

	Алгаа

	— Тоогүй ээ!

	Төмөр

	— Юу тэр вэ охин минь!

	Алгаа

	— Насан-Өлзий гуай, Сэржээ эгч хоёрыг орхиод нүүхэд эвгүй байна.

	Төмөр

	— Ээ охин минь энэ зунжингаа л энэ ойн цагдаа өвгөн, охин хоёрт гай тарилаа. Одоо болог. Бушуухан нүүж л далд орохыг бодъё.

	Готов

	— Хойтон жил ч энэ сайхан нутагт зусланд гарах нүүргүй болов оо доо.

	Төмөр

	— Хойтон жилээс энэ нутгийг дархлах гэнэ ээ хүүхдүүд минь.

	Алгаа

	— Ашгүй дээ. Муу Сэржээ эгч, өвөө хоёр амарч дээ.. Энэ хоёр дархан цаазтай ойд ингэж дураараа дургисан бол ч...

	(Сэржээгийн уйлах дуу)

	Готов

	— Аав аа яана аа! Насан-Өлзий гуай нас барчихсан юм биш биз дээ?

	Алгаа

	— Сэржээ эгч ээ (уйлна)

	Төмөр

	— Сэржээ! Аав нь яаж байна?

	Сэржээ

	— Аав... Ухаангүй л юм шиг байна.

	Төмөр

	— Аль вэ ах нь үзье.

	Алгаа

	— (Халтарыг ноцож) Ий! Муухай амьтан чамаас л болоод энэ шүү дээ. Одоо яана аа. Одоо яана аа! (уйлна)

	Төмөр

	— Насан-Өлзий гуай! (аяархан дуудна. Сэржээ, Алгаа хоёр уйлна).

	Готов

	— Аав аа одоо яана аа!

	Төмөр

	— Насан-Өлзий гуай нь ухаан алдсан байна. Горхи руу гүйгээд алчуур норгоод ир!

	(Готов гүйн одно).

	Төмөр

	— Насан-Өлзий гуай! (дуудна)

	Сэржээ

	— Аав аа! Аав аа! (уйлна)

	Алгаа

	— Өвөө! Өв өө! (уйлна)

	Сэржээ

	— Аав аа!

	Готов

	— (гүйн ирж) Май алчуур! Энэ горхины ус, мөс шиг л юм.

	Насан-Өлзий

	— (уртаар санаа алдан) Сэржээ миний охион!..

	Сэржээ

	— (уйлж) Аав аа, би энд байна.

	Төмөр

	— Насан-Өлзий гуай!

	Насан-Өлзий

	— Сэржээ, наана чинь хэн байгаа юм бэ?

	Сэржээ

	— Аав аа! Энд Төмөр ах, Алгаа, Готов, Хал.. та...р

	Алгаа

	— Байг Халтарыг битгий нэрлэ!

	Сэржээ

	— Алгаа, ташмагт чинь уух юм бий юү?

	Алгаа

	— Байлгүй яах вэ...

	Төмөр

	— Готоов! Бид хоёр ч бас уух юмтай гараа биз дээ?

	Готов

	— Нээрээ тийм шүү дээ.

	Сэржээ

	— Аав аа, май юм уу!

	Төмөр

	— Насан-Өлзий гуай! Юм ууж үз! Уухайс даа... Дахиад уу! Болж өгвөл ахиухан уучих даа.

	Сэржээ

	— Аав аа, бие тань яаж байна?

	Алгаа

	— Өвөө та яасан бэ? Халтар цохисон уу?

	Төмөр

	— Насан-Өлзий ах аа та яагаа вэ?

	Насан-Өлзий

	— Би мориноосоо ойчсоон (тасалданги өгүүлнэ)

	Алгаа

	— Өвөөгөө одоо яана аа, аав аа?

	Төмөр

	— Мориндоо дүүрээд бушуухан гэрийн бараа харахыг бодъё. Орой ч болох нь...

	Сэржээ

	— Аав аа, та жаахан өндийж үз!

	Насан-Өлзий

	— За а... (өндийх гэснээ ёолон, дахин ухаан алдана. Сэржээ, Алгаа хоёрын уйлах чимээ. Морь унгалдан, нохой гийнана).

	(Намуухан хөгжим) Төмөр, Сэржээ, Алгаа, Готов, Халтар Цэдээ нар Насан-Өлзий өвгөнийг оройхон арай хийж гэрт нь хүргэж иржээ. Тэднийг ийнхүү хүрч ирэхэд Төмөрийнх зуслангаас нүүх болж, нүүлгэх хүмүүс ирээд гэрийг нь буулгаад ачаалчхаад ердөө л эднийг хүлээж байжээ. Насан-Өлзий өвгөн ухаан орсон боловч бие нь нэг л базаахгүй учир Төмөрийн «Б-69» тэргээр хот руу эмнэлэгт явах боллоо. Өвгөн Насан-Өлзий юунаас болж ойд мориноосоо салж осол гэмтэлд орсон бэ гэвэл хууль зөрчиж, болоогүй самар түүж, ногоон мод сүйтгэж явсан Халтар, Цэдээ нарыг хөөж яваад морь нь үргэж бусгахад унаж бэртэн ухаан алджээ. Тэгээд өвгөний хөөж гүйцээгүй Халтар, Цэдээ нарыг Хасар нохой хөөж модны оройд гарган эднийг иртэл сахин суужээ. Хүмүүс Насан-Өлзий өвгөнийг авч явах боллоо.

	Алгаа

	— (уйлж) Сэржээ эгч, энэ эзгүй газар ганцаараа яах юм бэ?

	Насан-Өлзий

	— Алгаа! Миний хөөрхөн Алгаа. Чи юунд уйлна вэ? Сэржээ нь яалаа гэж ганцаараа байх юм бэ! Хасар нь байна. Алагтуу нь байна. Улаагчин нь байна. Манхайдай нь хүртэл байна. Эд чинь нэг нэгийгээ хамгаална, эд бас энэ сайхан нутгаа хамгаална, эднийг бас энэ сайхан нутаг нь хамгаална. Тэгэхээр ойн цагдаагийн охиныг ганцаараа юм гэх арга байна уу? Огтхон ч байхгүй. Ойн цагдаагийн охин хэзээ ч ганцаардахгүй ээ хүүхэд минь! Ердөө л нүүгээд явна шүү.

	Алгаа

	— Халтаар! Чи юунд гөлийгөөд л зогсоод байна даа. Өвөө, Сэржээ эгчид буруугаа хүлээгээч!

	Халтар

	— Насан-Өлзий ах аа! Би энэ муухай хэргийг хийснээс л хамаг юм боллоо. Би үүнээс хойш энэ сайхан нутагтаа Сэржээ эгч, та хоёр шиг хайртай, үнэнч шударга эзэн болохыг ёстой тангараглаж байна. Та хоёр, Цэдээ бид хоёрт итгэж, бид хоёрыг уучлахыг гуйя!

	Насан-Өлзий

	— Ах нь чамд баярлалаа. Яагаад вэ гэвэл чиний дуу хоолой ёстой эр хүний цэх шулуун, цээл сайхан дуу хоолой шиг дуулдаж байна. Ийм дуу хоолой, тэр хүнийг хойшид, цаашид, жинхэнэ эр хүн шиг явахыг нотолдог юм даа... Гэмт хэргийг дахин давтах муу санаа өвөрлөсөн хүний, гэмээ хүлээж буй дууны өнгө андашгүй цаанаа нэг юм үлдээж нуусан, нөөсөн шинжтэй байдаг юм. Чиний дуу ёстой л хонх шиг цээлхэн байна. Баярлалаа, хүүхээ.

	Алгаа

	— Аав аа би хэд хоног Сэржээ эгч дээр үлдэх үү?

	Төмөр

	— Аав аа гэх юу байна аа. Эжий чинь наана чинь зогсож байна.

	Бадмаа

	— Миний хүү эгчтэйгээ хэд хоног үлд дээ.

	Готов

	— Ээж ээ, би ч гэсэн үлдье. Зуны даалгавар гүйцээгүй шүү дээ.

	Бадмаа

	— Тэгээ тэг. Төмөр өө, энэ хоёрыгоо хэд хоногийн дараа эргэж ирж авъя л даа.

	Төмөр

	— Тэгье хө тэгье. Ер нь чиний санал зүйтэй байна.

	Сэржээ

	— Бадмаа эгч ээ та, манайхныг зуудаг нохойтой, мөргөдөг үнээтэй гэхгүй ирж байна шүү (инээнэ).

	Бадмаа (инээж)

	— Танай нохой, үнээ, морь гурав ч ер нь хүнийг нэг л харвал тэр хүн нь ямаршуу санаа бодолтой болохыг ч мэддэг, нэг харсныгаа алдах, андах ч гэж байхгүй, лут амьтад юм даа. Эгч нь та хоёрыгоо үргэлж эргэж тойрч байна шүү.

	Төмөр

	— Насан-Өлзий гуай! Ингээд хөдлөх үү?

	Насан-Өлзий

	— За хүүхдүүд минь юу яарах вэ! Би уг нь хүндэт радио сонсогчдод яагаад сүжиг сүсэг гэдгийг мэддэггүй, шулуун гүдэс зантай өссөнөө хэлэх ёстой юм сан. Тэр маань ч одоо бас л яригдаж амжихгүй өнгөрөх нь шиг байна. Яагаад вэ? гэвэл түүнийг ярихад их цаг орно, урт ч түүх болно. Тэгэхээр дараа л уулзаж, дахин тавтай ярилцахаар тохирох уу даа. Ерөнхийдөө, намайг энэ сайхан үзэсгэлэнт эх нутаг минь ямар ч сүсэггүй, сүжиггүй явахад сургасан юм. Ийм сайхан нутагтай хүн, юу боллоо гэж хэнээс, юу гуйж, ямар юмаа царайчилж, элдэв бусын юманд сүсэглэж биширч явах юм ч билээ дээ. Сүсэг бишрэл гэдэг чинь хамгийн адгийн арчаагүй, яадгийгаа алдсан хүнд байдаг ёстой хөөрхийлөлтэй ааш араншин юм шүү дээ. Энэ сайхан нутаг энэ сайхан байгалиа сахин хамгаалж суух гэдэг хүний эрхэм дээд баяр баясгалан, зол жаргал байхгүй юү! Энэ ой модыг хар л даа! Ой мод гэдэг чинь хүн харж ханадаг зүйл биш. Ой модны ашиг хишгийн тухай их л ярих бичих юм байна. Гэвч ой модны ашиг хишиг яригдаж бичигдэж дуусдаг зүйл биш ээ хүүхэд минь! Ой модны нууц оньсого таавар хэвээрээ байна. Ой модны өглөг эхлээгүй ч гэж хэлж болно. Ой мод хэзээ ямагт хүн рүү юу хүссэн бүгдийг нь өгөх гэж сарвайж байдаг юм... Ой мод хүсвэл чинь яруу найраг, уран зураг, сайхан дуу, гайхамшигт хөгжим бүгдийг нь хайрласаар л байх болно. Ой модонд хүн хэзээ ямагт үзэж хараагүй аль сайхан гайхам бүгдийгээ харж явдаг юм. Ой мод хүний санаа сэтгэлийг хэзээ ямагт ариутгаж цэвэрлэж байдаг юм. Ой мод хүнд хэзээ ямагт сайн сайхныг хүсэж мөрөөддөг ганцхан хүсэл мөрөөдөл төрүүлдэг юм. Ой мод өөрөө цэвэр ариун зүйл болохоороо хүний биен дэх бохир боольхойг үргэлж цэвэрлэн ариутгаж, хүнийг ямагт бүх талаар нь ариун цэвэр гоо сайхан явахад сургадаг юм. Ой мод хүний өрнөн дэлгэрэх, өсөн хөгжихийн үндэс шүү дээ. Ой модон дотор ганц өдрийн зугаа цэнгэл хайж ирж болохгүй. Ой модон дотор ирчхээд баярхаж, цэцэрхэж, ой модыг бохирлогчид бол сайн сайхныг, өгөөмөр нүнжгийг мэдрэх чадал авьяас дутмаг, уруу доройгоо харуулагчид юм. Чухам тийм хүмүүсийн зурсан нэг ширхэг чүдэнзний гал, чухам тийн хүмүүсийн хаясан нэг ширхэг тамхины цог ой модыг хамаг байдаг оршдогтой нь цуг бүрэлгэн сүйтгэх аюулт түймрийн эх булаг болж байгаа юм. Ой модны хэрэггүй бохир зүйлийг цэвэрлэж байвал цэвэрлэсэн тэр хүнд өлзий болохоор барахгүй ой модны өөрийнх нь ач гуч болох зулзаган модод нэмэн ургаж, байгаль дэлхий маань улам баяжин бадарч, ард олон маань улмаар баян чинээлэг болох юм шүү дээ. Ой мод бол хүнийг ингэж ариун тунгалаг амьдрахад сургадаг юм. Ингээд л энэ ой мод, түүний барагдашгүй баялгийг хамгаалах гэж хүссэн юм. Тэгтэл охин минь ч бас тийм боллоо. Одоо та бүхэн ч тийм болов бололтой. Эндээс бүх ард түмнээрээ л тийм болох болно. Ер нь тийм байх ёстой... Тийм биз дээ, хүүхдүүд минь!

	Бадмаа

	— Би энэ Насан-Өлзий өвгөнийг зүгээр л нэг өвгөн биш, их ухаантай, учиртай өвгөн байна шүү гэж бодсон минь аргагүй л зөв боллоо доо.

	Төмөр

	— Өвгөн ах аа, танд их баярлалаа. Одоо ингээд хөдлөөд замдаа сайхан хуучилж явах уу даа!

	Насан-Өлзий

	— Тэгье хүүхэд минь. Тэгэлгүй яах вэ!

	(Машин дуугарна).

	Бадмаа

	— Халтар Цэдээ хоёр гэр ачсан машин дээр суугаад яв! Машин дээр томоотой явахаа мэднэ биз дээ.

	Халтар

	— За ээж ээ, мэдлээ ээж ээ! (Сэржээд) Сэржээ баяртай. Чи бид хоёрыг уучилж, бид хоёрт итгэнэ биз дээ.

	Сэржээ

	— Зуун хувь уучилж (инээж) мянга дахин итгэж байна.

	Цэдээ

	— Баяртай Сэржээ, сайн сууж байгаарай!

	Сэржээ

	— Баяртай Цэдээ! Хөөш ээ, Халтар, Цэдээ хоёр оо! Та хоёр хойтон жил ирнэ шүү! Заавал шүү!

	Тэр хоёр

	— Заавал ирнэ!

	(Машин явах чимээ).

	Халтар, Цэдээ

	— Баяртай Сэржээ!

	Сэржээ

	— Баяртай Халтаар, баяртай Цэдээ!

	(Машины дуу холдоно)

	Төмөр

	— Бид ч гэсэн хөдөлье!

	Насан-Өлзий

	— Тэгье тэгье, хүүхээд

	Сэржээ

	— Аав аа баяртай, эмчид сайн үзүүлнэ шүү, Битгий наашаа яараарай!

	Насан-Өлзий

	— Тэгье охин минь (үнсэнэ)

	Алгаа

	— Баяртай өвөө!

	Насан-Өлзий

	— Баяртай Алгаа (үнсэж) Ойн цагдаагийн охины туслагчийн үүрэг сайн гүйцэтгэнэ шүү.

	Алгаа

	— Мэдлээ.

	Готов

	— Баяртай өвөө!

	Насан-Өлзий

	— Баяртай (үнсэж) Чи ч гэсэн ойн цагдаагийн охины туслагчийн үүрэг сайн гүйцэтгэнэ шүү.

	Готов

	— Мэдлээ баяртай.

	Төмөр

	— Сэржээ! Баяртай ойн цагдаагийн охин минь!

	Сэржээ

	— Баяртай Төмөр ах аа!

	Бадмаа

	— Сэржээ, баяртай ойн цагдаагийн охин минь!

	Сэржээ

	— Баяртай Бадмаа эгч ээ, хэлсэн ёсоороо ирж байгаарай! Би дандаа сүү тавьж байна шүү. Сүү шүү.

	Бадмаа

	— Тэгээрэй дүү минь! Сүү тавьж байгаарай!

	(Машин явна).

	Алгаа Готов

	— Баяртай өвөө! Ээж ээ, аав аа баяртай!

	(Машины дуу холдоно).

	(Хөгжим. Төгсөв.)

	 

	Улаанбаатар

	1973

	 

	 


ХУШИН ОЙД БОЛСОН ЯВДАЛ

	(Нэг бүлэгт гурван үзэгдэлт жүжиг)

	 

	Голлох дүрүүд

	Өвгөн Амарсайхан— Хүний их эмч. Өндөр настай болж тэтгэвэрт гараад, зусланд эрт нүүж иржээ

	Чулуунхүү— Амарсайханы ач охин. Нас 14 орчим, сурагч

	Баавгай — Амарсайханы нохой

	Мандах — 17 орчим настай. Сургууль завсардсан хүүхэд

	Төмөр — 15 орчим настай, сурагч

	Бадраа — 14 орчим настай, сурагч

	Сүрэн — 15 орчим настай, сурагч

	1-р хүүхэд

	2-р хүүхэд

	3-р хүүхэд

	Сэргийлэгч

	 

	(Жүжгийн үйл явдал өнөө үед, хот орчмын зуслангийн ойд болно).

	 

	 


Нэгдүгээр үзэгдэл

	Зуны тэргүүн сарын нэгэн өглөө. Тайзны дундаас аваад цаашлах тусмаа өгссөөр одсон уулыг битүү бүрхсэн хуш голдуу модтой газар. Цаг үе 6 дугаар сарын аравдын үе. Хөхөөн дуу сөөнгөдүүхэн сонстоно. Энэ нь хөхөө тун саяхнаас донгодож эхэлсний тэмдэг. Ой модны болжмор бялзуухай газар сайгүй жиргэнэ.

	Хөшиг нээхийн өмнөхөн үр зулзагаа өмөөрөн бархиралдах шувууны дуу. Модонд асаж авирах гэсэн хүүхдийн ярьж хөөрөх сонстоно. Хөшиг нээхэд модны орой хирд Төмөр, доохон талд бүдүүн мөчир дээр Мандах гарчээ.

	 

	Мандах

	— Үгүй чи, бас жаахан авир л даа.

	Төмөр

	— Үүнээс цааш яаж авирах юм бэ! Энэ мод сүрхий ганхаж байна. Намайг даахгүй хугарвал би үхнэ шүү дээ. Доошоо газар харж болохгүй байна. Толгой эргэж байна.

	Мандах

	— Үгүй тэгээд, өнөө үүрэнд дөхөж байна уу?

	Төмөр

	— Уг нь ч дөхөж... Гар хариугүй хүрэх л гэж байна.

	Мандах

	— Тэгвэл хүрчихгүй, юугаа хийгээд байгаа новш вэ! Бушуул чи, бушуул! (Төмрийг мөчрөөр шавхуурдана).

	Төмөр

	— Ёо ёо л доо. Гуя хорсож өвдөж байна. Би модноос унаж үхнэ шүү дээ.

	Мандах

	— Үхэхээ л мэдэж байвал бушуухан авираад, цаад хэдэн өндгөө аваад аль.

	Төмөр

	— Одоо хүрлээ, ах аа. Та болбол намайг барьж баймаар байна. Би ер нь тун эвгүй байна шүү.

	Мандах

	— За за. Би чамайг доошоо хийслээ ч гэсэн газар хүргэхгүй шүүрээд авна. Чи битгий үхэн алдаад бай. За өндгөнд хүрэв үү! Хэдэн өндөг байна.

	Төмөр

	— Хүрч л явна. Лав дөрвөн өндөг байна.

	Мандах

	— За нааш нь нэг нэгээр аваад өг. Салгалж байж толгой дээр хагалчхав даа. Түүхий өндөг унаж хагарсан хүний толгой өл халзан болдог юм гэнэлээ. Аль вэ, нааш нь...

	Төмөр

	— Байз байз. Нэг л бо... болохгүй л байна...

	Мандах

	— Яадаг муу хар мал вэ! Модны орой дээрээс аваад шидчихэлтэй билээ (ороолгоно).

	Төмөр

	— Ёо-ёо (орилон тийчгэнэтэл модны мөчир хугарч золтой л доош хийсэлгүй тогтов).

	(Амарсайхан өвгөн, ач охин Чулуунхүүтэй гарч ирнэ. Тэр хоёр ойн горхи дээр очиж гар нүүрээ угаасан бололтой алчуур, ариун цэврийн хэрэгсэлтэй явна).

	Амарсайхан

	— Үгүй сая хүүхэд ёо-ёо гээд мөчир гишүү хугаран ойчих шиг болсон, юу ч л алга шив дээ. Өвөөгийн чинь чих зусланд гарч ирээд сахил хүртээд шал дордов гэгч нь болж байна уу?

	Чулуунхүү

	— Миний чих өвөөгийнхөөс сайн ч гэсэн үнэндээ би өөр юм бодож яваад юу ч сонссонгүй шүү.

	Амарсайхан

	— Миний охин, сонин юу бодоо вэ?

	Чулуунхүү

	— А-а их сайхан юм бодож явсан юм. Одоо болохоор түүнийгээ бас мартчихлаа. Өвөө энэ юу хийдэг мод вэ?

	Амарсайхан

	— Аль вэ.

	Чулуунхүү

	— Энэ

	(Амарсайхан очно. Энэ үед модны орой дээрх хоёр жаал)

	Төмөр

	— Баларлаа. Энэ өвгөнийг зуслангийнхан цөм таньдаг, цөм хүндэлдэг, айдаг юм билээ...

	Мандах

	— Дэмий юм бүү чалч. Аминдаа хайртай бол дуугүй суу.

	Төмөр

	— Модонд үрүүлж уруулсаар хоёр гуя, хоёр гарын шуу хорсож мод зайдалж тэвэрсээр гар хөл ч мэнэрч чинэрч байна. Яана аа!

	Мандах

	— Битгий маягла, дуугүй суу гэж байна шүү.

	Чулуунхүү

	— Ийм модоор одоо юу хийдэг байна аа?

	Амарсайхан

	— Ийм модоор уу?

	Чулуунхүү

	— Тийм ээ.

	Амарсайхан

	— Хүмүүс самрын мод түншиж самрыг нь унагадаг түншүүр гэдэг юм.

	Чулуунхүү

	— Пөөх яана аа. Ийм бүдүүн модон алх, самрын модыг хуга нуга цохичихгүй юу өвөө.

	Амарсайхан

	— Хуга нуга гэнэ ээ?

	Чулуунхүү

	— Тийм ээ.

	Амарсайхан

	— Миний охины хэл ам гэдэг ч гүйцэгдэхгүй нь шигэв.

	Чулуунхүү

	— Өвөө тэгээд яриач.

	Амарсайхан

	— Энэ түншүүр самрын модыг хуга нуга цохихгүй ч гэсэн самартай модны бөөр зүрхийг унагахыг нь унагаж, хөдөлгөхийг нь хөдөлгөж, судас шөрмөсийг нь таслахыг нь тасалж, хатууруулахыг нь хатууруулж байгаа юм даа.

	Чулуунхүү

	— (санаа алдаж) Одоо л би өвөөгийнхөө үгийг ойлгохоо байчихлаа.

	Амарсайхан

	— Ойлгоно оо ойлгоно. Энэ түншүүрт зузаан эсгий ч юм уу, өөр юмаар зөөлөвч хийгээд самрын модыг түншвэл самар нь ч унадаг, мод нь ч гэмтэл бэртэлгүй үлддэг. Гэвч энэ одоо хэрэггүй л юм байгаа юм. Гэтэл зөвхөн самрыг нь авахаас цаашхыг боддоггүй зарим хүмүүс шууд ингээд л балбаж гарахаар хөөрхий модод...

	Чулуунхүү

	— А-а мэдлээ, мэдлээ. Хөөрхий модод, чулуу модоор цохиулсан хүүхэд шиг шарх сорвитой болоод самар нь ч ургахаа больчихдог юм уу?

	Амарсайхан

	— Яг тэгдэг юм. Зарим хүмүүс элдэв юмаар самар унагах гэж чулуудаад, зарим нь авирч ассаар энэ хөөрхий модны хамаг мөчир гишүүг чиний хэлдгээр ёстой нугачиж хугачсаар энэ сайхан мод тээр дээрээ хүртэл мөчир гишүүгүй болж нүцгэрч шулдайгаад, ердөө л бүүр торгон үзүүртээ цөөн самрын мөчиртэй үлдэж шүү. Тэр мөчирт хүн байтугай аминдаа хайртай хэрэм, самрын шаазгай ч хүрэхэд бэрх болж дээ охин минь. Тэгэхээр энэ зун намар, энэ сайхан газрын самар жимсийг хамгаалах ажилд чи бид хоёр... (Баавгай нэртэй нохой нь гүйн ирнэ).

	Чулуунхүү

	— Баавгай бид гурав уу?

	Амарсайхан

	— Тийм ээ, бид гурав. Их ажилтай боллоо доо.

	(Нохой нааш цааш үнэрлэн гүйнэ)

	Төмөр

	— Баларлаа. Энэ нохой бид хоёрын үнэрийг авлаа шүү.

	Мандах

	— Дуу!

	(Нохой хоёр хүүхэд бий мод тийш үнэртэн гүйнэ)

	Чулуунхүү

	— Нохой юмны үнэр авлаа. Баавгай! Баавгай, Баавгай!

	(Нохой хоёр хүүхэд байгаа мод өөд харан хуцна)

	Амарсайхан

	— Энд, модонд шилүүс баймгүй юм сан.

	(Хоёулаа очно)

	Чулуунхүү

	— Хүүхдүүд модонд гарчхаж...

	Амарсайхан

	— Энэ өглөө эртээр яаж шүү аяглаж яваа хар дамшгууд вэ. Буугаад ир хүүхээд!

	Чулуунхүү

	— Түрүүнээс хойш шувуу шуугиад байсан... 

	(Мандах гэдэг өндөр туранхай жаал буугаад зугтах гэтэл Баавгай түүний өмдний гуянаас зууж зогсоов. Аймхай бяцхан Төмөр бүлтэлзэн зогсоно)

	Амарсайхан

	— Та хоёрыг бид гүйцэхгүй юмаа гэхэд манай нохой та хоёрыг арав алхам явуулахгүй шүү (мод өөд харж) А-а та хоёр чинь шувууны өндөг алж...

	Төмөр

	— (цочиж) Үгүй. Тэжээх гэсэн юм.

	Амарсайхан

	— Дөнгөж эхээсээ гараад байгаа өндөг тэжээдэг яасан сүрхий хүүхдүүд вэ!

	Чулуунхүү

	— Өвөө! Эднийх инкубатортай юм байлгүй.

	Амарсайхан

	— Тийм юм бий юу!

	Төмөр

	— Байхгүй

	Амарсайхан

	— (Мандахад) Танайд?

	Мандах 

	— Тийм ямар юм байдаг юм бэ?

	Амарсайхан 

	— За тэр дээ. Энэ хоёр ердөө л шувууны өндөг сүйтгэж, үржиж төлжиж байгаа амьтныг баллаж яваа хоёр юм (Мандахыг ажиж) Чи хө, хичээл сургууль чинь завсарлаагүй баймаар хүн юм. Аль эсвэл сургуулиас гарчихсан хүн үү?

	Мандах үл дуугарна.

	Амарсайхан 

	— (Төмөрт) Энэ сургуульд явдаггүй юм аа даа?

	Төмөр 

	— Тийм.

	Амарсайхан 

	— Та хоёр нэг айлын хүүхдүүд биш юм аа?

	Төмөр 

	— Тийм ээ.

	Амарсайхан 

	— Гэр орон чинь хамт уу?

	Төмөр 

	— Хамар хашаанд...

	Амарсайхан 

	— Хаана юм бэ танайхан?

	Төмөр 

	— Рашааны 35-д

	Амарсайхан 

	— Хаа байсан Рашааны гудамжнууд вэ? Та нар ойд хоносон юм уу?

	Төмөр 

	— Энэ аманд ангийнхаа хүүхдийнд ирж хоноод өглөө эрт гарсан юм.

	Амарсайхан 

	— (Мандахад) Чи яагаад дуугарахгүй байна. Гэртээ хэн хэнтэйгээ байдаг вэ?

	Мандах 

	— Эжийтэйгээ...

	Амарсайхан 

	— Ан амьтан, шувуун жигүүртний үр зулзага, ангаахай дэгдээхэйг хөндөж сүйтгэж болохгүй. Самар жимс, цэцэг ногоо, бут сөөгийг ургаж цэцэглэж гүйцээгүй байхад нь тасалж, талхичиж болохгүй гэсэн хууль дүрэм байдаг. Сургууль багш чинь заадаг, эцэг эх чинь хэлдэг, захидаг биз дээ?

	Төмөр 

	— Миний буруу ах аа...

	Амарсайхан 

	— (Мандахад) Чи юу гэж бодож байна.

	(Мандах дуугарсангүй)

	Амарсайхан 

	— (Төмөрт) Шувуу ямар ашигтайг мэдэх үү?

	Төмөр 

	— Бага сага л...

	Амарсайхан 

	— (Мандахад) Чи?

	(Мандах дуугарсангүй)

	Амарсайхан 

	— Хөхбух, хөх цөцгий, задууль бялзуухай гээд ой модонд байдаг янз бүрийн шувууд өглөө босохоосоо аваад орой унтах хүртлээ 200-аас бараг 500 удаа нисэж элдэв хорт өт хорхой, ялаа шумуул барьж устгаж байна. Зарим шувууд өдөр шөнийн 24 цагаас дөнгөж 2-3 цагийг унтаж амрахад зориулаад бусад бүх цагаа манай ой мод, үзэсгэлэнт байгалийг хамгаалахад зориулж байна. Гэтэл та нар тэр их ачтай шувууны үр өндөг алах гэж явах. Энэ чинь зөв байна уу, буруу байна уу?

	Төмөр 

	— Миний буруу өвгөн ах аа!

	Амарсайхан 

	— (Мандахад) Чи юу гэж бодож байна?

	(Мандах дуугарсангүй)

	Амарсайхан 

	— Та хоёр гэр орноо зөв хэлсэн биз.

	Төмөр 

	— (толгой илэн) За...

	(Мандах Төмөрийг угз татан ардаа гаргана)

	Амарсайхан 

	— За та хоёр буруу ч заасан, бид хоёр та хоёрыг одоо хаа ч явсан танина. Би хэрэгтэй бол та хоёрын гэрийг хаанаас ч олно. Өвгөн ахынхаа хоёр нүдийг зургийн аппарат л гэж мэдээрэй... (Цаана нь модон дотор хүүхдүүд юм хөөж «Цохь! Чулууд!» хэмээн шуугих сонстов)

	Чулуунхүү 

	— Энэ бас юу вэ? (гүйн одсоноо цочин өвөө! хэмээн орилов).

	Амарсайхан 

	— Юу вэ охин минь!

	Чулуунхүү 

	— Энэ жаалууд туулай алах гэж хөөж явжээ. Хоёр жаал зугтлаа. Баавгай! Баавгай!

	(Нохой давхин одов. Удсангүй хоёр жаал «Нохой барилаа! Эгч ээ, ах аа нохойгоо хорь!) гэх сонстоно)

	Чулуунхүү 

	— Та хоёр зүгээр л наашаа явбал манай нохой яах ч үгүй. Яваад ир, яваад ир!

	(Чулуунхүү ирнэ. Бадраа, Сүрэн гэдэг хоёр жаал ирнэ)

	Амарсайхан 

	— За та хоёр туулайгаар яах нь вэ?

	Бадраа 

	— Тэжээх гэсэн юм.

	Амарсайхан 

	— Тэжээх ий?

	Сүрэн 

	— Тийм.

	Амарсайхан 

	— Бас тэжээх гэнэ. Өнөө өглөө, манай энэ ойгоор дүүрэн амьтан, шувуу тэжээх гэсэн буянтан дүүрчхэж. Үгүй тэгээд тэжээх амьтныг цохин чулуудаж барьдаг юм уу?

	(Хоёр жаал дуугарсангүй).

	Чулуунхүү 

	— (Бадрааг зааж) Энэ жаал өчигдөр дааж ядсан урт уурга барьчхаад модны мөчир гишүү хугалж байв. Тэгээд ганц нэг хуурай мөчир авах гэж хайран ногоон мөчир сүйтгэж болохгүй гэсэн чинь хэлээ гаргаж, элдэв юм ярьж байна лээ.

	Амарсайхан 

	— Чи яагаад охиныг минь шоолоо вэ хө?

	Бадраа 

	— (эмээж) Би одоо тэгэхгүй...

	Амарсайхан 

	— Ургаа модонд гар хүрч болохгүй. Унасан мод түүж бай.

	Бадраа 

	— За.

	Амарсайхан 

	— Энэ ойн бүх амьтан, шувуун жигүүртэн одоо цөм төрж өндөглөж байгаа цаг. Ийм үед нэг ч амьтан алж хөнөөж, үргээж сочоож болохгүй. Нялх амьтан өнчирч хагацах гэдэг хэцүү. Хамгийн өрөвдөлтэй хайрлалтай байдаг юм хүүхэд дүү нар минь. Энэ сайхан нутгаа хайрлаж хамгаалах гэдэг бидний үүрэг шүү. Нэг ч муу муухай юм хийж болохгүй. Энэ сайхан нутаг хэний юм бэ? Бидний л юм. Хэн ч энэ сайхан нутагт ямар ч муухай юм хийж болохгүй. Муухай юм хийсэн хүний хэрэг заавал илэрдэг юм шүү. Бид хоёр эс харсан ч хүний хийсэн муу муухай юмыг харах нүд гэдэг энэ ой мод нэг бүрд байдаг юм. Төр түмэн нүдтэй гэдэг их учиртай үг шүү. Та нар энэ үгний учрыг мөдхөн бүр сайн ойлгож мэдэх биз ээ. Өнөө өглөө гэдэг нэлээн явдалтай өглөө болох чинь вэ! (Чулуунхүүд) Чи энэ хоёр жаалыг таних юм шив дээ.

	Чулуунхүү 

	— Танина даа.

	Амарсайхан 

	— За тэр чинь их сайн цэрэг байна. За ингээд явцгаа даа хүүхээд (Чулуунхүүд) Охин минь эднийг гаргаж өг!

	Төмөр, Бадраа 

	— Баяртай, өвгөн ах аа!

	Амарсайхан 

	— Баяртай хүүхэд минь баяртай!

	(Хүүхдүүд явж далд орно)

	Амарсайхан 

	— Энэ хүүхдүүдийг эх нутагтаа элэг зүрхнээсээ халуун хайртай болгон хүмүүжүүлэхэд их ажил, их цаг хэрэгтэй байна шүү та минь! Тэр!.. Мандах гэдэг жаал тун ч явдалтай жаал байх чинь вэ! Бид эмд дахин уулзаж мэдэх нь дээ.

	(Цаана нохой гэнэт гаслах сонстож, хүүхдүүд шуугилдав)

	Чулуунхүү 

	— Мандах аа чи, миний нохойг цохихоор намайг цохичихгүй яав аа!

	Амарсайхан 

	— (санаа алдаж) муу нохойг минь, сүрхий цохилоо доо. Энэ Мандах гэдэг жаалыг...

	(Чулуунхүү уйлчихсан, нохой нь доголчихсон ирнэ).

	Хөшиг

	 

	 


Хоёрдугаар үзэгдэл

	Зуны дунд сарын нэгэн өдөр.

	Тайз хэвээр. Хушин ой үзэсгэлэнт сайхан ногоорч, цэцэг газар сайгүй алаглана. Хөхөөн дуу цээл сайхан сонстоно. Болжмор бялзуухай энд тэндгүй жиргэнэ.

	Хөшиг нээхэд бүсгүй хүүхэд хүүхдийн дуу аялж, дэгдэн тоглон явах сонстоно. Дуулж яваа хүүхэд ил гарч ирэв. Тэр нь Чулуунхүү аж. Тайрдас дээр сууна.

	Чулуунхүү 

	— (түүсэн цэцгээ үнэрлэх гэснээ больж) Цэцэг ногоог хамаагүй үнэрлэж болохгүй. Харах өнгө сайхан, үзэх үзэмж гоё цэцгийн дотор бас хортой нь бий гэж өвөө минь хэлдэг юм. Би өвөөгийн үгийг мартаж болохгүй. Өвөө өнөөдөр цэцэг түүж болно гэсэн. Өвөө бид хоёр дээр эжий ирнэ. Эжийдээ би цэцгээ өгнө. Эжий энэ цэцгийг байрандаа аваачаад устай ваарт хийнэ. Энэ сайхан цэцгийг хэн түүгээ вэ? гэвэл Чулуунхүү минь түүж өгсөн юм гэж эжий хэлнэ (эвшээж) Нойр хүрчих чинь. Горхи дээр очдог юм уу (Баавгай гүйж ирнэ) О-о миний нохой гүйгээд ирлээ. Одоо ч нойр хүрэхгүй боллоо. Баавгай! Өвөө яасан бэ! (Нохой эрхлэн тоглосноо хуцан гүйж одов). Баавгай! Баавгай, Баавгай! Юу вэ? (Цаана нь бүстэй хүүхэд Баавгай, Баавгай! Баавгай нааш ир! Баавгай чи одоо намайг сайн таньдаг болоо биз дээ. Баавгай Чулуунхүү хаа байна? гэж ярихыг сонсоод Чулуунхүү нуугдана. Төмөр гарч ирнэ. Эрвээхэй барих тор, барьсан эрвээхийгээ хийх хөвөн зулсан шилэн таглаатай цаасан хайрцаг барьжээ).

	Төмөр 

	— Чулуунхүү (дуудна) Ойр хавьд хүн байх янз алга шүү! Баавгай, чи Чулуунхүүг олж өгөөч! (Баавгай соотгонон эрхэлнэ) Баавгай чи, Чулуунхүүг олж ирвэл чамд ийм боов өгнө (савнаасаа боов гаргаж дээр барьтал нохой ганцхан цоройгоод аваад идчихэв). Ёо-ёо (гараа харж) Золтой л хуруу тас хазчихсангүй (халаасаа түнтийлгэн нохойд үзүүлж) Энэ үнэрлэ! Зөндөө боов байна. Гэвч чамд өгөхгүй. Чи Чулуунхүүг олж ирвэл би энэ боовоо цөмийг нь өгнө. За яв! Чулуунхүүг олоод ир! (Баавгай модон дундуур үнэртэж гүйснээ, нуугдсан Чулуунхүүг олж «энд байна, энд байна» гэх аятай эрхлэн хуцав. Төмөр гүйн одов. Чулуунхүү инээн босож ирэв).

	Чулуунхүү 

	— (инээж) Энэ муу Баавгай өлсөж яваа юм байхдаа, чиний боов өгнө гэсэн чимээгээр над дээр ердөө шууд давхиад ирж байна шүү.

	Төмөр 

	— (идэх юмаа нохойд өгч) Чиний нохой ч хүний хэлийг лут мэдэх юм. Эндээсээ нохой чинь ярьдаг болох байх шүү.

	Чулуунхүү 

	— (инээж) Ярина гэнэ ээ! Үгүй чи, мөн ярив аа. Яаж нохой ярих юм бэ, хэлгүй юм чинь.

	Төмөр 

	— Хэлгүй гэнэ шүү. Энэ урт улаан хэл юу юм бэ?

	Чулуунхүү 

	— (инээж) Тэр ямар хамаатай юм бэ. Хүний хэл шиг ярьдаг хэл биш шүү дээ. Нохой хэчнээн ухаантай ч хүн шиг ярихгүй гэж өвөө хэлдэг юм (инээнэ).

	Төмөр 

	— (гоморхож) Тэгээд намайг шоолж байна уу?

	Чулуунхүү 

	— (инээж) Өөрөө хүний инээд хүргэчих юм чинь (инээнэ)

	Төмөр 

	— За за. Би явъя. Баяртай! (явах гэнэ).

	Чулуунхүү 

	— О-о чи тоглож байгаад тоглоомоо даахгүй...

	Төмөр 

	— Би тоглоогүй, санаснаа л хэлсэн юм чинь... (ухран явсаар)

	Чулуунхүү 

	— Чи нээрээ явах нь уу?

	Төмөр 

	— Нээ-рээ (явсаар далд ортол)

	Чулуунхүү 

	— (гүйн одож зам хөндөлдөөд) Битгий яв! Тоглосон юм.

	Төмөр 

	— Я-ма-р... (зогсоно)

	Чулуунхүү 

	— Чи битгий яв. Эрвээхэй барих гэж яваа юм уу чи? Би чамд тусалъя.

	(Хоёулаа өнөө тайрдас дээр очиж сууна).

	Төмөр 

	— Өвөө чинь бий юу?

	Чулуунхүү 

	— Өнөөдөр, өвөө бид хоёр дээр эжий ирнэ. Өвөө тэгээд гэрт ажилтай байгаа. Би эжийдээ цэцэг бэлэглэх гэж үүнийг түүсэн юм. Харин чиний Мандах найз яасан бэ?

	Төмөр 

	— Би ч Мандахын найз биш шүү.

	Чулуунхүү 

	— Та хоёр хамт ойд шувууны өндөг...

	Төмөр 

	— Тэр яах вэ. Би явахгүй гэсэн чинь Мандах намайг хуурч дагуулсан...

	Чулуунхүү 

	— Чи тэгээд хүн хуурдаг муу нөхөр гээд үерхэхээ...

	Төмөр 

	— Тэртээ тэргүй, Мандах том, Арван тав, зургаан настай. Намайг тоохгүй шүү дээ. Би жаахан... Мандахыг бодвол бага юм чинь..

	Чулуунхүү 

	— (инээж) Тэртээ тэргүй чи том болно шүү дээ.

	Төмөр  

	— Чи ч том болно шүү дээ.

	Чулуунхүү 

	— Тэр ч тийм ээ.

	Төмөр 

	— Чи хэдэн настай вэ?

	Чулуунхүү 

	— Эмэгтэй хүний насыг хамаагүй асуудаггүй юм шүү дээ.

	Төмөр 

	— Чи эмэгтэй хүн биш, жаахан бацаан... (инээнэ)

	Чулуунхүү 

	— (уурлаж) Чи тэгээд намайг доромжилж байгаа юм уу? Баавгай! Баавгай, Баавгай! Хоёулаа харья (явах гэнэ).

	Төмөр 

	— Түрүүн би тоглоод тоглоомоо даалгүй уурласан. Одоо чи! Тоо яг нэг, нэгийн харьцаатай боллоо шүү дээ.

	Чулуунхүү 

	— Бүсгүй хүнтэй, болгоомжтой харилцах ёстой (Явах гэнэ)

	Төмөр 

	— Замыг нь хааж (Эрэгтэйчүүдийг бас хүндлэх ёстой).

	(Хоёулаа хүүхдийн гэнэн хонгор инээдээр инээнэ.

	Дахин тайрдас дээрээ сууна)

	Чулуунхүү 

	— За тэгээд сонин юм ярь л даа.

	Төмөр 

	— Чи ярь.

	Чулуунхүү 

	— Би юугаа ярих вэ?

	Төмөр 

	— Танай өвөө цэцэг ногоо хамаагүй тасчиж болохгүй гээд л

	Чулуунхүү 

	— Өнөөдөр 7 дугаар сарын 21. Удахгүй 8 дугаар сар гарна. Зуны адаг сар дуусаж, намрын эхэн сар залгана. Усны эм орно. Цэцэг, жимс, мөөг, самар боловсорч эхэлнэ. Цэцгийг үндсээр нь таслахгүй ингэж түүж болно гэж өвөө хэлсэн юм.

	Төмөр 

	— Тэгвэл миний эрвээхэй барьж хатаах ч бас зөв биз дээ?

	Чулуунхүү 

	— Тэр зөв байх аа. Төмрөө чи, манай зуслангийн хүүхдийн сайн дурын байгууллага болох «Хүүхэд багачууд-байгалийн нөхөр» гэдэг нийгэмлэгийн гишүүнд орохгүй ээ!

	Төмөр 

	— (бодож) Харин ээ...

	Чулуунхүү 

	— Чи Мандахаас айж байна уу?

	Төмөр 

	— Үерхэхгүй юм чинь айгаад байхдаа яах вэ.

	Чулуунхүү 

	— Чи тэгээд гишүүн болох уу?

	Төмөр 

	— Өвөө чинь тийм нийгэмлэг байгуулж өгсөн үү?

	Чулуунхүү 

	— Яг тийм.

	Төмөр 

	— (бодож) Өвөө чинь бас дарга нь уу?

	Чулуунхүү 

	— (инээж) Үгүй! (бодож) Зүгээр л бидэнд тэг, ингэ гэж зааж зөвлөдөг юм.

	Төмөр 

	— Тэгвэл чи дарга нь уу?

	Чулуунхүү 

	— Надаас арай томхон хүүхэд дарга нь

	Төмөр 

	— Тэр хүүхэд чинь сайхан зантай юу?

	Чулуунхүү 

	— Надтай адилхан бүсгүй хүүхэд юм чинь сайхан зантай байлгүй яах вэ.

	Төмөр 

	— Хэзээ ийм нийгэмлэг байгуулсан юм бэ?

	Чулуунхүү 

	— Тун сая хэдхэн хоногийн өмнө.

	Төмөр 

	— Тийм байх аа. Бид хоёр уулзаагүй хэдхэн хонож байна. Тийм ээ.

	Чулуунхүү 

	— Яг үнэн (бодож) Долоо хонож байна.

	Төмөр 

	— Юунд заавал ийм нийгэмлэг байгуулж байгаа юм бэ?

	Чулуунхүү 

	— Манай энэ зусланд айлууд олширч, хүүхдүүд ойд элдэв зөрчил гаргаж байна. Тэгэхээр энэ үзэсгэлэнт сайхан байгалиа хамгаалах хэрэгтэй болж байна. Одоо жимс, самар...

	Төмөр 

	— (гэнэт) Яана аа!

	Чулуунхүү 

	— Яав чи!

	Төмөр 

	— Өнөөх Мандах чинь Бадраа, Сүрэн хоёрыг албаар дагуулж самарт явлаа гэсэн шүү.

	Чулуунхүү 

	— Тэд нааш нь, манай энэ он руу явахгүй байлгүй!

	(Цаана нь хүүхдүүд энд тэнд «Энхмаа! Энхмаа!» хэмээн дуудах сонстоно)

	Чулуунхүү 

	— Энэ юун хүүхдүүд нэгийгээ дуудна вэ?

	Төмөр 

	— Харин... Таньдаг ч дуу шиг.

	Чулуунхүү 

	— Энхмаа, Энхмаа гэнэ үү?

	Төмөр 

	— Эмэгтэй хүүхдийн нэр үү?

	Чулуунхүү 

	— Тийм. Төөрсөн юм болов уу?

	Төмөр 

	— Харин л даа.

	Чулуунхүү 

	— Явъя. Очиж эрэлцэж тусалъя.

	Төмөр 

	— Яах юм. Яршиг.

	Чулуунхүү 

	— Юу гэсэн үг вэ! Манай нийгэмлэгийн зорилго бол ойд болж буй ийм зөрчлийн учрыг заавал ололцох ёстой. Гишүүд маань хэсэг нь хот руу шинэ кино үзэх гээд явчихсан, хэсэг нь гол руу усанд орох гээд явчихсан. Өнөөдөр ерөнхийд нь хянаж байх үүрэг Баавгай бид хоёрт оногдсон юм шүү дээ. Баавгай маань өглөөгүүр шахуу ойгоо нэг тойроод ирсэн дээ. Төмөрөө, нохойтойгоо гурвуулаа явъя.

	Төмөр 

	— Яах юм бэ?

	Чулуунхүү 

	— Юу гэнэ ээ?

	Төмөр 

	— Яах гэсэн юм бэ?

	Чулуунхүү 

	— Манай нөхөд хар амиа боддог хүнд дургүй шүү. Чи явахгүй бол би Баавгайтайгаа явна аа! Баавгай! Нааш ир, хоёулаа явъя.

	(4-5 орчим насны бүсгүй хүүхдийн эрээн даашинз барьсан, айж уйлсан Сүрэн хүрч ирнэ)

	Сүрэн 

	— (уйлж) Мандах ахаас болж дүүгээ төөрүүлчихлээ.

	Чулуунхүү 

	— Самарт дагуулж явсан уу?

	Сүрэн 

	— Явахгүй гээд байхад Бадраа бид хоёрыг айлгаж, занаж байгаад хүчээр авч явсан юм.

	Чулуунхүү 

	— Тэгээд?

	Сүрэн 

	— Аав эжий юманд явчихсан, гэрт эзгүй болохоор дүүгээ аваад явсан юм.

	Чулуунхүү 

	— Тэгээд, дүүгээ яаж байгаад төөрүүлчихсэн юм бэ?

	Сүрэн 

	— Бадраа бид хоёрыг самрын модонд гаргаад...

	Чулуунхүү 

	— Дүү чинь цэцэг, эрвээхэй гэж яваад нэг харсан чинь алга болчихсон хэрэг үү?

	Сүрэн 

	— (уйлж) Нохойгоо явуулж үнэртүүлж туслаач!

	Чулуунхүү 

	— Баавгай! Май үнэрт! Аль вэ сайн үнэрт, энэ хүүхдийг эрж ол! Бушуу явъя! (нохой хүүхдийн даашинз үнэртээд гүйн одов). Нохойг дагаад яв!

	(Сүрэн гүйн одно) Төмөрөө, чи яваад өвөөг энд дуудаад ирүүлж бай. Хүүхэд яасан ч байж болно. Сүү, хярам, уух юмтай ир гээ!

	Төмөр 

	— (шууд) Явахгүй!

	Чулуунхүү 

	— Тэгвэл чи ёстой муу нөхөр! Би чамайг... Би чамд гомдлоо... Чи гэртээ харь. Манай энэ сайхан ойд битгий ир! (гүйн одно).

	Төмөр 

	— Мандах энд яваа хойно, би ч харина аа... (явна).

	Бадраа 

	— (гарч ирнэ) Баларлаа, Энхмаа олдохгүй бол яана аа. Энэ Мандахаас ч ёстой болох нь... Одоо яана аа!..

	Амарсайхан 

	— (ирнэ. Бадрааг харж) Миний хүү, Чулуунхүү харагдав уу?

	Бадраа 

	— (хулчганаж) Ха... харагдсаан...

	Амарсайхан  

	— (Бадрааг ажиглаж) Чи чинь өнөө нэг туулан алах гэж... биш ээ, туулай тэжээх гэж пижигнүүлж явсан жаал уу даа?

	Бадраа 

	— Ти-й-м!

	Амарсайхан 

	— Чи одоо, энд бас юугаа хийж яваа билээ (гар нүүр, хувцас хунарыг нь харж) Болоогүй самар зулгааж... бас л болохгүй хэрэг тарьчихсан яваа хүн үү дээ?

	Бадраа 

	— Ти-й-м (уйлна)

	Амарсайхан 

	— (ажиглаж) Та нар хэдүүлээ яваа вэ... Тэгээд нэг л болохгүй хэрэгт орооцолдсон улс уу даа?

	Бадраа 

	— Ти-й-м (уйлсаар)

	(Цаана нь энд тэнд Бадраа! Бадраа! Оллоо! Оллоо! Бадраа, Бадраа! хэмээн дуудахад)

	Өвгөн ах аа би одоо ирнэ (гүйн одов)

	Амарсайхан 

	— Энэ ер нь нэлээн амаргүй хэрэг хийсэн нөхөд үү дээ.

	(Чулуунхүү ухаангүй охин тэвэрч, уйлсан Сүрэн, Бадраа, нохойтойгоо хүрч ирнэ. Тэднийг холхон дагаж явсан Мандах, Амарсайхан өвөөг хармагц буцаж гүйн одов)

	Чулуунхүү 

	— Өвөө, энэ охин ухаангүй... Яасан юм болоо, бушуухан үзээч!

	Амарсайхан 

	— (сандарч) Яахаараа энэ ойд ухаангүй хүүхэд байдаг юм бэ та минь! (үзнэ) Энэ чинь хортой мөөг идчихсэн хүүхэд шигэв (үзэж) Гүйгээрэй! Гэр лүү! Сүү, Сүү! Сүү. (Сүрэн учиргүй уйлна. Бадраа ч уйлна. Чулуунхүү, Баавгай хоёр гэр лүү гүйнэ)

	Сүрэн 

	— (уйлж) Мандахаас л боллоо. Дүү үхвэл Мандах хариуцна (улам чанга уйлж) Өвөө, өвөө дүүд ухаан орох болов уу?

	Амарсайхан 

	— Төөрөөд удсан уу?

	Сүрэн 

	— Сайн мэдэхгүй байна.

	Амарсайхан 

	— Үгүй мөн айхавтар хэрэг ээ дээ. Тэр Мандах чинь хаа байна аа!

	Сүрэн, Бадраа хоёр 

	— (эргэн харснаа) Алга болчхож... Зугтаад явчихсан...

	Амарсайхан 

	— За тэр яах вэ. Хэрэгтэй бол түүнийг гүйж одох байтугай нисээд одсон ч олж болно. Ингэж зугтаад тэр хэргээ л хүндрүүлж байгаа юм. Бидэнд хүүхдийн амь аврах л чухал байна. Энэ хүүхдийг одоо яана вэ!

	(Битүү савтай сүүний савны оосроос зуусан Баавгай давхиж ирнэ).

	Сүрэн 

	— Хөөрхий муу Баавгай ирлээ.

	Амарсайхан 

	— Баавгай ирэлгүй яах вэ. Миний баавгай шиг бат найдвартай нөхөр ховор шүү! Аль вэ, тэр модны сүүдэрт очъё.

	Сүрэн 

	— (түрүүлэн гүйж, цамцаа дэлгэнэ) Энд үү, өвөө?

	Бадраа  

	— Май, миний цамцыг бас тавь!

	Чулуунхүү 

	— (далдаас) Өвөө би очиж явна. Эжий бас ирж явна.

	Амарсайхан 

	— Миний муу охин гүйх гэж ниснэ, хүнд тус болох бол ер яахаа ч мэдэхгүй явна, хэдийд ч хаа ч хүрнэ шүү

	(Чулуунхүү амьсгаадан гүйсээр гарч ирнэ).

	Хөшиг

	 


Гуравдугаар үзэгдэл

	 

	Зуны адаг сарын нэгэн орой.

	Хөшиг нээхийн өмнө хүүхдүүд:

	— Пөөх! Энэ модны самрыг...

	— Үгүй, энэ модныхыг яана аа...

	— Энэ модноос л лав, арван шуудай гарна.

	— Энэ модыг унагая! 

	— О-о, дэндүү том байна. Яаж хөрөөдөж барах вэ!

	— Яадаг юм, ямар муу гар хөрөө биш.

	— Ёстой ёстой, юуны тул цахилгаан хөрөө хөөж ирлээ...

	— Чимээгүй чимээгүй. Та нар юу болоод шуугиад байна. Орой болоход ой модонд хүн амьтан байдаггүй гэж арай бодоогүй! биз...

	— Гай газар дороос, гахай юун дотроос гэдэг билээ?

	— Модон дотроос.

	— Тийм! Ингэж байтал гахай сарталзаад хүрээд ирвэл яана.

	— За, за, дэмий яриагаа болих болжээ.

	— Нээрээ орой ч болох нь...

	— Бороо ч орох нь...

	— Нар шингэх дөхөж байна.

	— За, энэ модыг хөрөөдье.

	(Цахилгаан хөрөө чахран дуугарна. Удсангүй мод начигнан унана)

	— Паа ямар их самар байлаа.

	— Энд тэндгүй бутраад газрын уруу өнхрөөд, өвс ногоон дотор үсрээд ийм жаахан самар үлдсэн байна шүү дээ.

	— За за, унасан самар түүх гэж яараад яах вэ.

	— Нэгмөсөн их шиг самартай хэдэн мод унагаад авъя.

	— Тийм ээ, өглөө эрт гэгч нь түүж аваад зуслангийнхан босож байхад, бид гэртээ сууж байхгүй юу!

	— Юу! Өнөөдөр харилгүй болохгүй.

	— За энэ модыг хөрөөдье.

	— Үгүй, энэ мод их самартай юм. Үүнийг унагая.

	— Аль вэ, хөрөөдье.

	(Дахин хөрөөдөж, хүүхдүүд шуугилдан мод начигнан унах үед хөшиг нээгдэнэ. Тайз хэвээр. Хушин ой улам үзэсгэлэнтэй сайхан болжээ. Хөхөө үл донгодно. Гагцхүү өвс ногоо, ой модны болжмор бялзуухай жиргэнэ. Нар шингэх дөхөж байна. Хүүхдүүд гүйлдэн самар цуглуулна. Эдгээр хүүхдийн дотор үзэгчдийн танилаас ганцхан Мандах харагдана).

	1 дүгээр хүүхэд 

	— Миний шуудай хаа байна?

	2 дугаар хүүхэд 

	— Энд хоёр шуудай байна.

	3 дугаар хүүхэд 

	— Та нар хувиа бодохоор, урьдаар Мандах ахын шуудайг дүүргэж өг. Том сайн самрыг нь Мандах ахынхаа шуудайд хийнэ шүү.

	Мандах 

	— (унагасан модны тайрдас дээр сууж) Ах нь та нарыгаа бодлоо. Одоо миний дүү нар ахыгаа тэгээд нэг бодчиход зүгээр (тамхиа татна).

	3 дугаар хүүхэд 

	— Мандах ах аа, та шуудан дүүрэн самар даах уу?

	Мандах 

	— Мөнгөөр биш, өнгөөр олж байгаа юмыг, даахыг л бодно доо.

	(Тэнгэр дуугарна. Хүүхдүүд цочно)

	3 дугаар хүүхэд 

	— Бороо орох нь ээ!

	1 дүгээр хүүхэд 

	— Яана аа?

	2 дугаар хүүхэд 

	— Заавал шуудай дүүргэх гээд яах вэ. Тал тал шуудай самар аваад бушуухан буцъя.

	Мандах 

	— Гүйцэх дураа хүрвэл энэ бороо биднийг гүйх байтугай ниссэн ч гүйцнэ шүү дээ. Тэгэхээр...

	3 дугаар хүүхэд 

	— Замд баларснаас эндээ байсан нь өлзийтэй болох бий.

	(Тэнгэр дуугарна. Бороо шивэрч эхэлнэ)

	2 дугаар хүүхэд 

	— Э-э яана аа, бороо ороод эхэллээ.

	Мандах 

	— Миний дүү их айж байна уу?

	2 дугаар хүүхэд 

	— Би ч айж байна. Их бороо орж аадар, мөндөр болбол эжий аав ч намайг эрж сүйд болох байгаа.

	Мандах 

	— Ахтайгаа явахад айх юм гэж даанч байдаггүй гэдэгт итгээрэй. Дуугүй, наад самраасаа ахиухан түүж хариад хэд хоног хивэхийг бод!

	3 дугаар хүүхэд 

	— Ёстой!

	(Тэнгэр бүүр эгц дээр дуугарна. Бороо улам ширүүсэж эхлэв)

	1 дүгээр хүүхэд 

	— Самар маань шуудай дүүргэхгүй нь ээ!

	(Баавгай нохой харагдана)

	2 дугаар хүүхэд 

	— Мандах ах аа, энэ зэрлэг нохой юм уу, чоно явна. (Орилон гүйнэ. Баавгай гүйн одов).

	Мандах 

	— (сандарсхийн одож) Чоно ч явж таарахгүй. Харин нохой... (бодож) Тэгэхдээ ямар ч нохой явж болно. Хаа байна, тэр нохой чинь?

	2 дугаар хүүхэд 

	— Гүйгээд явчихлаа.

	Мандах 

	— Ямаршуу янзын нохой байна.

	2 дугаар хүүхэд 

	— Айчхаад, чухам ямрыг нь ч сайн харж чадсангүй (нүдээ арчина).

	Мандах 

	— Хар нохой юу, бор нохой юу?

	2 дугаар хүүхэд 

	— Томоо хар нохой.

	Мандах 

	— Томоо хар гэнэ ээ?

	2 дугаар хүүхэд 

	— Тийм, томоо хар. Мандах Өнөө гайхал Амарсайхан өвгөний..

	(Тэнгэр хүчтэй дуугарна)...

	2 дугаар хүүхэд 

	— Ий! Энэ тэнгэрийг яана аа. Мандах 

	— Ингэхдээ хүрмэл тэнгэрээс тэр нохой аюултай гэж мэдээрэй.

	3 дугаар хүүхэд 

	— Тэр ямар учиртай нохой вэ, Мандах ах аа?

	Мандах 

	— Үүнийг нь мэдсэн бол цахилгаан хөрөө чирснээс буу олж ирдэг байж уу!

	2 дугаар хүүхэд 

	— Тэр их аюултай нохой юу?

	Мандах 

	— Юу ч л гэсэн биднийг баллаж чадна.

	2 дугаар хүүхэд 

	— Тэгвэл одоо бушуухан харихаа бодвол яасан юм бэ?

	Мандах 

	— Орой ч болох нь, бороо ч орох нь. Одоо тэр муу нохой иртэл гайгүй ч биз.

	1 дүгээр хүүхэд 

	— Яана аа! Ерөөсөө шуудайнууд дүүрэхгүй нь ээ.

	Мандах 

	— Энэ муусайн модны юуг нь хайрладаг юм. Дахин хэд хэдийг хөрөөдье.

	1 дүгээр хүүхэд 

	— Тэгье. Дахин хэд хэдийг хөрөөдье.

	(Бороо хувингаар юүлэх мэт орно)

	2 дугаар хүүхэд 

	— Яана аа, үер болох байгаа (уйлах гэнэ).

	Мандах 

	— Дуу чи! Яасан муу ёрын амтай новш вэ!

	Аль вэ, овоохой босгоё. Саглагар ногоон мөчир хугалаад, хугалаад чирээд ир.

	(Бүгд гүйлдэж энд тэнд мод тас нясхийтэл хугалж дахин дахин чирэн гүйлдэнэ. Мандах овоохой босгоно) 

	Мандах 

	— Одоо болно оо. Одоо харин шуудайнуудаа аваад ир.

	1 дүгээр хүүхэд 

	— Мандах ах аа самраа яах билээ?

	Мандах 

	— Газар асгаж орхи.

	(Хүүхдүүд самраа асгаж шуудай авч ирнэ)

	Мандах 

	— (овоохойг бүтээж) За дотор ороод үз. Бороо гоожиж байгаа газар байна уу?

	1 дүгээр хүүхэд 

	— (орж) Мандах ах аа бороо гоожихгүй байна. Ёстой гоё оромж болжээ.

	Мандах 

	— За цөмөөрөө орцгоо.

	(Хүүхдүүд орно. Мандах нэг саглагар зулзаган мод хугалан чирч ирээд өөрөө орж дотор талаас овоохойг таглахдаа)

	Мандах 

	— Ингээд сууж байхад энэ зэргийн бороо байтугай юманд ажрахгүй биз дээ (таглана)

	(Бороо түр намдан 1-3 дугаар хүүхэд, Мандах овоохойноос гарч мод хөрөөдтөл тэдэн дээгүүр цахилгаан гялалзана)

	Далдаас 

	— Хүүхээд цаад хөрөөгөө хая! Аянга! Аянга! Газар хэвт! Дороо бушуу хэвт!

	(Хүүхдүүд хөрөөгөө хаян дороо газар хэвтэнэ.

	Ойрхон модонд аянга бууж мод тачигнаж начигнасан сүртэй чимээ гарав. Түр нам гүм. Далдаас Баавгай гарч ирэв)

	2 дугаар хүүхэд 

	— (Овоохойноос гарч ирснээ, нохойг хараад) Ма ах аа, өнөө нохой! Нохой!

	(Газар хэвтсэн гурван хүүхэд босон ирнэ)

	Мандах 

	— Өнөөх, миний асуугаад байсан нохой яг мөн байна. Саяын биднийг бушуу газарт хэвт гэсэн хүний дуу, энэ нохойн эзний дуу байж. Бид одоо ёстой баларлаа шүү!

	2 дугаар хүүхэд 

	— (уйлагнан) Түрүүн би бушуухан явъя гэж хэлсэн шүү дээ. Тэгэхэд л явчихсан бол юунд ийм хэрэг болох билээ.

	(Тэнгэр холхон дуугарна)

	Мандах 

	— Тэнгэрийн дуу холдлоо. Нохойн дуу ойртлоо гэдэг энэ дээ.

	3 дугаар хүүхэд 

	— Ма ах аа бид дөрвүүлээ байж, ганц нохойноос аргалаад холдчихож болохгүй гэж үү?

	Мандах 

	— Энэ нохой буу зэвсэгтэй хүнийг ч хөдөлгөхгүй, 

	2 дугаар хүүхэд 

	— Одоо яана аа. Эжий аав хоёр минь намайг эрж сүйд майд болж байгаа байх даа (уйлагнана).

	Мандах 

	— Энэ муу нохойг хусан мунаар нэг сайн байлгачих уу!

	3 дугаар хүүхэд 

	— Ма ах тэг, тэг.

	1 дүгээр хүүхэд 

	— (овоохой дотроос муна авч ирэн) Май ах аа муна энэ байна. Дороо нам унатал нь байлгаад өгөөч! (Муна өгнө).

	Мандах 

	— (муна авч цохихоор бэлдэн) Чамай муу хар гударгыг... (цохих гэтэл)

	Амарсайхан 

	— (гарч ирэн) Мандах аа миний нохой чамд ер хор болоогүй, харин тус болж байгаа байх шүү. Нохойг минь битгий цохь!

	(Гурван жаал модон оромж руу шурган орно. Мандах мунаа хаяна. Тэнгэрийн дуу бүр алс дуулдана. Бороо татарна)

	Амарсайхан 

	— Мандах минь, чи ер нь яачихсан хүүхэд вэ! Чамайг яавал таарах байна даа. Болоогүй самрыг түүх мөрөөрөө түүхгүй, өч төчнөөн мод хөрөөдөж сүйд хийдэг чинь юу вэ! Хайран мод, хайран мод. Чамд энэ үнэ цэнтэй хөрөө хэн өгөв. Чи хаанаас ийм юм олдог байна аа? Чамайг, болохгүй юм хийгээд байгаа энэ байдлаас би яаж салгана даа.

	(Чулуунхүү, Бадраа, Сүрэн гурав гүйн ирнэ)

	Чулуунхүү 

	— Ээ харла, бас л өнөө Мандах...

	Бадраа 

	— (самар авна) Чулуунхүү эгч ээ энэ самар.

	Амарсайхан 

	— Бадраа! Наад самартаа бүү гар хүр! (Чулуунхүүд) Энэ оромж доторх хүүхдүүдийг гаргаад ир.

	(Чулуунхүү 1, 2, 3 дугаар хүүхдийг гаргаж ирнэ. Мотоцикл айсуй чимээ гарна)

	Сүрэн 

	— Сэргийлэхийн хүн яваа юм болов уу?

	(1, 2, 3 дугаар хүүхэд хулмалзан ухарч зугтах гэнэ)

	Амарсайхан 

	— Хүүхдүүд минь битгий хөдөл, нохой шүд хурц шүү! (Мотоциклтой сэргийлэгч, Төмөр хүүтэй цуг ирнэ)

	Сэргийлэгч 

	— За бүгдээр сайн байцгаана уу?

	Амарсайхан 

	— Сайн, хүү минь сайн уу?

	Чулуунхүү 

	— Төмөрөө сайн уу?

	Төмөр 

	— Сайн.

	Чулуунхүү 

	— Яриа юу билээ?

	Төмөр 

	— Чулуунхүү тоо, нэг нэгийн харьцаатай байгаа шүү (инээнэ).

	Сэргийлэгч 

	— (Тэднийг ажиглан) Та бүхэн яльгүй будилаантай байгаа улс уу даа? (Мандахыг харж) Мандах аа чи гэрээсээ хэзээ гарсан хүн бэ?

	Мандах 

	— Дуугүй гөлийн зогсоно.

	Сэргийлэгч 

	— Эжий чинь гэнэт муудаж би чамайг олох үүрэг аваад цөхрөнгөө бараад байтал, азаар Төмөр дайралдаж... Төмөр тохиолдоогүй бол би чамайг хэрхэвч олохгүй байж... (1, 2, 3 дугаар хүүхдийг ажиглаж) Энэ гурав Мандах чиний найз уу!

	Мандах 

	— Дуугүй гөлийн зогсоно.

	Сэргийлэгч 

	— Та хэд энэ ойд ямар үүрэг зорилготой ирсэн юм бэ дээ (Тэдний барьсан оромжийг харж) О-о бүр орон гэр барьж аажуу уужуу тухлахаар...

	(Унагасан ногоон мод харж) О-о-о бүр самрын мод хядаж... (цахилгаан хөрөөг харж) Амь хүнд байх ёсгүй энэ хөрөө авч ирсэн байх чинь вэ! (Мандахад) Хаанаас энэ хөрөө авсан бэ?

	Мандах 

	— Дуугүй.

	Сэргийлэгч 

	— (2 дугаар хүүхдэд) Чи хэл, хаанаас энэ хөрөө авсан бэ?

	2 дугаар хүүхэд 

	— Мэдэхгүй, Ма ах л олсон байна лээ.

	Сэргийлэгч 

	— (1 дүгээр хүүхдэд) Чи хэл Мандах хаанаас энэ хөрөө авсан бэ?

	1 дүгээр хүүхэд 

	— Мэдэхгүй, Ма ах л авч явсан.

	Сэргийлэгч 

	— (3 дугаар хүүхдэд Чи мэдэх үү?)

	3 дугаар хүүхэд 

	— Энэ хоёр мэдэхгүй байхад би яаж мэдэх вэ?

	Сэргийлэгч 

	— Амарсайхан гуай эд хэдэн мод унагасан байна?

	Амарсайхан 

	— Хоёр мод унагаж гурав дахь модыг нэлээд хөрөөджээ.

	Сэргийлэгч 

	— Гурав дахь модыг анааж болох уу?

	Амарсайхан 

	— Болох биз. Оролдоод үзье. Хоёр мод хөрөөдсөн гэж үзэж болно.

	Сэргийлэгч 

	— (Мандах түүний нөхдөд) Ой мод ард түмний хөрөнгө. Түүнийг хэн ч дур мэдэн сүйтгэх эрх байхгүй гэж ойн хуульд заасан байдаг. Түүнийг та нар дуулсан уу, уншсан уу?

	Хүүхдүүд 

	— Дуугүй зогсоно.

	Сэргийлэгч 

	— Хушийг хүний ямар нөхөр гэдэг билээ?

	Бадраа 

	— Ой мод бол хүн бүрийн эрүүл мэндийг сахигч ногоон нөхөр гэдэг...

	Сэргийлэгч 

	— Тун зүйтэй.

	Амарсайхан 

	— Нээрээ, даанч гэхэд даанч гомдмоор хүүхэд юм даа. Энэ Мандах... Зуны эхэн сараас аваад энд байн байн зөрчил гаргаж, тэр тухай бүрийд нь би хэлж, сургаж, гуйж байлаа. Гэрт нь очиж эхэд нь ч хэлж байлаа. Эхэд нь би бас тус ч хүргэсэн. Эх нь хөөрхий аргагүй ядуу биетэй юм билээ. Тэгэхэд эхийгээ асарч гар хөл болохын оронд энд ирж, энэ сайхан ой сүйтгэж явах гэж. Нээрээ ямар хэрэг байна. Хажууд нь энэ олон хүүхдийг бас хөлдөө үрж... Чирч... (хүүхдүүдэд) Та нарыг Мандах л авч ирээ биз дээ, тийм үү?

	1 дүгээр хүүхэд 

	— Тэгсэн.

	2 дугаар хүүхэд 

	— Тэгсэн.

	Амарсайхан 

	— Хайран мод. Хуш гэдэг мод чинь нөхөж ургахдаа удаан их төвөгтэй мод юм шүү дээ. Ногоон ой гэдэг чинь бидний идэх хоол, амьсгалах агаар, амьдрах бух юмны маань эх шүү дээ. Хүн хоолгүй 30 хоног, ундгүй 3 хоног байж чадна. Гэтэл агааргүй бол нэг хоног байтугай 10 минут ч байж чадахгүй. Бидний ялган гаргаж буй муу уур амьсгааг өөртөө шингээж аваад рашаан мэт ариун эхийн суу шиг сайхан агаар хариуд нь бүтээж өгдөг хамгийн ачтай, ногоон найзаа ингэж сүйтгэж даанч болно уу даа!

	Сэргийлэгч 

	— Ялахдаа самар гүйцэд болоогүй байна. Самар жимс, бут сөөг хамгаалах хуулийг та нар хамгийн сайн мэдэж байгаа...

	Амарсайхан 

	— (Чулуунхүүд) Хүүхдүүдтэй гүйгээд өнөө түншүүр модыг аваад ир!

	(Тэд түншүүр мод авч ирнэ)

	Сэргийлэгч 

	— Энэ ч мөн лут эд байна.

	Амарсайхан 

	— Аргаа барсан, ердөө л хар амиа бодсон адгийн самарчид үүгээр самрын мод балбаж, баллаж байж... Ядахдаа ивээс зөөлөвч ч хийж байсангүй гээч. Ийм юмаар дэлсүүлсэн мод яаж амьдрах вэ дээ. Самрыг чинь болсон цагт нь урт нарийхан уургаар аятайхан шударч цохиод л авчихдаг юм шүү дээ.

	Сэргийлэгч 

	— За юу ч болтугай Мандах бид хоёр явъя даа. Юуны урьд энэ хүүхдийг эхтэй нь уулзуулъя. Бусад явдлынх нь учир сүүлд, аандаа олдоно биз ээ. За Мандах аа явъя!

	(Сэргийлэгч Мандах хоёр явахад бэлтгэнэ)

	Амарсайхан 

	— Тийм ээ, нөхөр сэргийлэгчээ, тэр зүйтэй. Тэгэхдээ Мандахыгаа аль болохоор, болох зохих талаас нь үзнэ биз ээ (Мандахад) Мандах аа, чи эжийгээ гайгүй болохоор манайхаар... Юу... Бидэн дээр ирнэ шүү. Тун заавал ирнэ шүү. Чамайг иртэл самар ч сайхан болно. Би чамд самар яаж түүхийг зааж өгнө. Бид чамд, самрыг хэчнээн хэрэгтэйн чинь хэрээр түүж тусална. Тийм ээ, хүүхдүүд ээ!

	Хүүхдүүд 

	— Тийм ээ өвөө! Бид Мандахдаа хэчнээн самар хэрэгтэй гэнэ, түүнийг нь заавал түүж тусална.

	Сэргийлэгч 

	— За хүүхдүүдээ, та нарт баярлалаа. Хушин ойгоо, ногоон нөхрөө, хар нүдний цөцгий мэт хайрлан хамгаална шүү.

	Хүүхдүүд 

	— Мэдлээ, гүйцэтгэе!

	Сэргийлэгч 

	— Баяртай Амарсайхан өвөө, танд их баярлалаа.

	Амарсайхан 

	— Баяртай, нөхөр сэргийлэгчээ. Мандахынхаа талаар миний хэлснийг битгий мартаарай!

	Сэргийлэгч 

	— Мартахгүй, мартахгүй ээ! За бүгд баяртай!

	(Сэргийлэгч, Мандах хоёр явна)

	Хүүхдүүд 

	— Баяртай, баяртай. Мандах аа баяртай! Түргэн ирээрэй! (Мотоцикл холдон одно. Хөгжимд байгальтай холбоотой сэргэлэн сайхан ая тоглож, хүүхдүүд Амарсайхан өвөөг дундаа аван, дуулалдан алхлахад Баавгай нохой тэдний өмнө хойно орж цоройн гүйнэ).

	Төгсөв.

	 

	1975 оны 11 сар Улаанбаатар

	 

	 


ҮЛГЭР

	 

	 


БИ ХЭН БЭ!

	 

	Үлгэр хойно ишиг, ишгээрээ л байна. Жил, гурав, тав арван жил ч өнгөрсөн ишиг хэвээрээ ч байж болно. Яагаад вэ гэвэл ишиг байхад тохиолдсон явдал том ямаа болоход тохиолдохгүй, том ямаа ишигний хийдэг гэнэн томоогүй буюу хөгтэй жигтэй хэргийг хийх ч үгүй буй заа. Алхах гишгэх бүрийд, хөлийнх нь үе шар ширхийн явдаг сэрх буюу хөгшин эм ямаа гэдэг бол даруй хашир догь чөтгөр л гэсэн үг!

	 

	* * *

	 

	Ойд баавгайн бамбарууш, чонын бэлтрэг, бугын янзага, үнэгний зулзага, өнчин ишиг, туулайн бүжин, борхон хэрэм, эрээн жирх мэт олон амьтан нэгэн дор амьдран байжээ. Дулаан хавраас халуун зун хүртэл тэр олон хөөрхөн амьтад тун эвтэй найртай билээ. Наран шараад байвал уулын хүйтэн горхины усанд орно. Бороо шаагиад байвал туйлын саглагар модны дор нуугдчихна. Даармаар бол ичээнд орно, наадмаар бол ойн цоорхойд тоглоно. Ер нь энэ мэтээр тэд ёстой л тааламжтай авай. Зуны улирлыг энэ хөөрхөн амьтад өөр хоорондоо ийм аятай зугаатай өнгөрөөхийн хамт хөхөө шувууг залж хөгжилтэй сайхан донгодуулан, өвөөлж шувууг урьж өнгийн юм яриулан, ятга шаазгайг дуудаж янзтай соньхон жиргүүлэн, тоншуул шувууг авчирч «тон тон хийвэл толгой минь өвдөнө, тун хоосон суувал дотор минь харлана...» гэж шүлэглүүлдэг байжээ. За тэгээд гургалдай шувууг сүргээр нь дуулуулан цэнгэдэг, адтай хурыг хүйсээр нь үдэш оройгоос аваад үүр цүүр болтол бүжиглүүлэн нааддаг байж гэнэ.

	Намар цаг болж гэнэ. Найрын хөл татарч гэнэ. Цагийн өнтэйд амжиж цаст өвөлд бэлтгэх хэрэгтэй болж гэнэ. Бамбаруушууд хадланд гарна, бэлтрэг түлээ бэлтгэнэ, үнэгний зулзага анд явна, бугын янзага бутны жимс түүнэ, туулайн бүжин модны дүрс мэрнэ, хэрэм жирх самарт гарна, өнчин ишиг өөр бусад нөхдийн хамт өвлийн байр, идэшний зоорь барих болж гэнэ. Бүгдээрээ эрвийхээрээ эрвийсээр бузгай их ажил амжуулж иржээ. За энэ хоол унд, өвлийн бэлтгэлийг зантай сайхан ахуйдах хэрэгтэй. Өвөл гэдэг урт, цаг гэдэг хүйтэн, цас гэдэг орно, хэрэглэх гэдэг хэмжээтэй болно. Хэн энэ ажлыг хэрсүү сайн эрхэлж чадах вэ гэж хэлэлцсээр баавгайн бамбаруушийг томилж гэнэ.

	Цагаан өвөл ирлээ гэнэ, цасан дах нөмөрлөө гэнэ, хүйтэн гэж жигтэй гэнэ, ажил ч гэж мунддаггүй гэнэ. За тэгсэн чинь өнөө бамбаруушийн залхуу гэдэг нь ярьдаггүй гэнэ. Амбаар зоорийг түгжиж, аль хүссэнийг өгөхгүй, ичээний мухарт шигдчихээд, ийшээ тийшээ хөдөлдөггүй, ийм дүүрсэн залхуу амьтан энэ ертөнцөд бас байдаг аа гэж тэд хэлэлцээд, тэвчээд тэвчээд тэсвэр хүрэхээ больж, тэр бамбаруушийг халж, тэнтгэр тооройг тавьж гэнэ.

	Гайгүй сайныг тавилаа гэж гахайн торойд найдаад орхисон чинь гай ч гэж гараад ирж гэнэ. Сартгар муу торойн салан ч гэдэг нь ярьдаггүй, сагсуу ч гэдэг нь бардаггүй  гэнэ ээ. Сав хийвэл түлхүүр хаячихсан, сүхээр агуулахаа эвдэж л байх юм гэнэ. Эд хогшлыг бутаргаж энд тэнд хаясан, өр зээл тавьж үрэн таран хийсэн, үнэнийг хэлэхэд өнөө өвлийн бэлтгэл нь энэ чигээр үргэлжилбэл хавар хүрэх байтугай өвлийг даахгүй болох нь гэнэ.

	Хөхөө өвлийн хүйтнээр хөөрхий амьтад дахин хуралдаж, одоо хэнийгээ энэ ажилд оруулдаг билээ гэж ярьсаар бүжин туулайгаа оруулж гэнэ. Гайгүй хямгатай хөдлөөрэй дээ, гамтай сайн зараарай даа гэж бүжин туулайдаа захиж гэнэ, бүгдээрээ ч сүрхий найдаж гэнэ. Халбан чихтэй туулай харамч нь дэндээд болдоггүй гэнэ, хайрлах гамнахаар түрээ бариад хав дараад салдаггүй гэнэ. Одоо энэ чинь яадаг билээ гэж олуулан дахин хэлэлцэж гэнэ. Оготор шар үнэгэн дээр олны санал нийлж гэнэ. Урьдах амьтдыг бодвол үнэг ч их л сүрхий, үнэнч шударга, зүтгэл зоригтой ажиллаж гарч гэнэ. Ер нь ч тэгээд тэр энэ ажлыг, тэгье ингэе гээд амжуулж байх нь гайхалтай гэнэ. Жирх өргөдөл баривал за л гэж байна, хэрэм хүсэлт тавивал хүлээж авъя гэнэ. Минж юм гуйвал мэдлээ, болно л гэнэ, элбэнх юм гуйвал ээ тэгэлгүй яах вэ л гэж байна.

	Асар удсангүй аягүй том гай бас л гараад иржээ. Үнэгэн эгчийн таргалж байх нь хачин гэнэ, өнгө зүсний нь гялалзаж байх нь жигтэй гэнэ, ааш зангийн нь хувирч байх ч айхавтар гэнэ, арга саам хийгээд л булзааруулж байх нь ч бэрхтэй гэнэ. Унд хоолны нь хотойж, ууш зуушны нь хонхойж, байх ч юм багадаж бүгдээрээ л сэрдэж гэнэ. Бэлтрэг даамалтай янзага дагалдантай, хэрэм хянагчтай, жирх жирийлгэгчтэй комисс гаргаад л шар үнэгний ажлыг шалгаж шүүгээд үзэхүл, гайхал шар үнэг гайгүй үнэнч, гавшгай ажилч царайлж байгаад ойн амьтны өв хөрөнгийг өм цөм цөлбөөд хаячхаж гэнэ.

	Зальтай үнэгийг зайлуулж хөөчхөөд за энэ ажилдаа одоо хэнийгээ тавих вэ гэсэн чинь дэлдгэр хоёр чихтэй, дэндүү цовоо зантай хөх ишгийг л чадна гэж хөвчийн амьтад найдаж гэнэ. Хөх ишиг ч хичээгээд, бүх л ажлыг амжуулаад ойн амьтдыг өлсгөж дааруулсангүй, өнө урт өвлийг давуулаад өлөн шар хаврыг авхуулж дэлгэр зуны эхтэй золгуулсанд, дэлдэн хөх ишгэнд бүгдээр баярлаж гэнэ. Хусанд жиргэсэн гургалдай, цасанд хөөцөлдсөн хур, усанд сэлсэн галуухай, модонд жиргэсэн шувуухай цөм хөх ишгийг магтав гэнэ. Хөөрхий хөх ишигний алдар хөвч тайгаар хөвөн, хад уулаар хаван, хөндий талыг гатлан, хөх усыг халин түгэв гэнэ. Магтаал сайшаалд мандайсан мань хөх ишиг эргэх зуны улиралд ээтгэр хоёр эвэртэй болж гэнэ.

	Навчит модны найгах, шилмүүст модны шуугих, сэлүүн салхины сэнгэнэх, сэрүүн горхины хоржигнох энэ бүхэн цөм ээтгэр эвэрт намайг магтан сайшааж байна гэж мань хөх ишиг бодоод цохио хадны оройд цоройн гарч гэнэ. Энэ замбуулин дэлхийд, элдэв хүчтэн дуулддаг, тэр бүхэн цөмөөрөө тэс худлаа юм л даа.

	Би л энэ нутгийн, бүгдийг чадагч эзэн юм гэж хөх ишиг бодож гэнэ, хөлөө бас нэг удаа урагш тавьж гэнэ. Толгойгоо дэнхэлзүүлээд үзэхэд том ч болоод байх шиг санагджээ эвэр нь, ташаагаа тулаад үзвэл таргалаад ч байх шиг байжээ, бие нь...

	Тэгснээ л «Би хэн бэ?» Та нар хэлцгээ гээд л мань хөх ишиг майлаад орхисон чинь «Аа та бол агуу энэ нутгийн асралт их эзэн!» гэх шиг буурал намрын өглөөний хяруу гялалзаад, бугын цээлхэн урамдах дуулдаад бурзайх самрын боргоцой бөнжгөнөөд борхон хэрэм бумбалзан мөргөөд орхих шиг болоход:

	— Бүгдээр дуулж бай! Би хэн бэ? Би бол энэ нутгийн эзэн! гээд хөөрхий хөх ишиг бас нэг алхам урагш гишгээд орхилоо гэсэн, хий агаарт гишгэж, хийсэн дороош ойчихдоо, хөлгүй хөх усанд хүнд чулуу шиг живж гэнэ. 

	Би хэн бэ? гэдгээ өөрөө л мэдвэл зүгээр юм даа, би хэн бэ? гэдгээ бусдад мэдүүлэх гэдэг үхээр юм даа.

	 

	1961 он

	 

	 


ЭНЭ ЯМАР ЯМАА ВЭ?

	 

	В. Сутеевийн «Энэ ямар шувуу вэ?» гэдэг өгүүллэгийг дуурайлган бичив

	 

	Атаархаг өөдгүй зантай нэгэн ямаа байжээ. Тэр ямаа, бүх амьтантай атаархаж жөтөөрхөн хэрэлддэг байв. Тэр ямааг явсан газар бүхэнд нь харсан адгуус амьтан бүр, 

	— Энэ хөөрхий мөн ч ямаа юм даа. Ингэж явж, яаж ч энэ хорвоог барна даа зайлуул! гэцгээн толгой сэгсрээд, бушуухан тэр ямаанаас зам буруулан зайлж одно.

	Нэгэн удаа тэр ямаа, гол дээр ус ууж байсан тэмээтэй дайралдаж орхижээ. Тэгэхдээ, тэмээ голын тэртээ талд ямаа өөрөө голын наад талд нь байсан юм санжээ. Тэр ямаанд тэмээний зантгар толгой, урт хүзүү туйлын их таалагдаж  гэнэ ээ. Тэмээтэй уулзаж ярья гэхээр ямаа тэр голыг гаталж барахгүй байжээ. Гол нь өргөн ч сүрхий гүнзгий ч юм санжээ, Тэгтэл тэмээ усаа уугаад цааш нь эргэхийг хараад ямаа сандран 

	— Хүүе ээ, тэмээ гуай, тэмээ гуай! гэж дууджээ. Тэмээ зогтусан эргэж хараад, 

	— За юу гээв, ямаа гуай? гэвэл

	— Нааш ир, нааш ир! Тантай ярих амин чухал зүйл байна! гэжээ. Тэмээ ямааны дуудсан ёсоор гол гатлаад хүрч иржээ.

	— За! ямааны толгой ямбанд ордоггүй, янтгар хатан зарга шүүдэггүй гэдэг. Муу ямаанд би яахаараа тэгтлээ нэг их хэрэг болчхов доо? гэсэнд ямаа инээмсэглэн, 

	— За тэр яах вэ? Би ямар тэр ямаа нь биш шүү дээ. Харин түншээ, энүүхэндээ гэхэд, таны наад зантгар толгой, урт хүзүү хоёр над, нэг л аятайхан харагдаад тун ч болохгүй юм. Та надад наад хүзүү толгой хоёроо өгөөч! Би танд өөрийнхөө хүзүү толгой хоёрыг өгье. Тэгээд хоёулаа солиод үзэх үү гэв? Тэмээ жаахан бодолхийлснээ

	— Хоёулыг нь солиод ч яах вэ? Чи харин миний ганагар хүзүүг авбал ав л даа гэжээ.

	Тэгээд хоёулаа хүзүүгээ сольчихжээ. Ямаа ямар ашигтай гэж урт хүзүүтэй болж байгаагаа ч мэдсэн юм алга. Юу ч гэсэн тэгээд цааш нь явжээ. Ямаа урт хүзүүгээ эргүүлж нэг үзэж, сунгаж нэг үзэж, бас махирлуулж ч үзэв. Гэвч өөрт нь аль нь ч таалагдсангүй. Ямааг тэжээвэр бүдүүн гэгч мэгж харчхаад:

	— Чи минь ямаа ч биш, тэмээ ч биш, ёстой л нэг хөгөө хөлдөө чирсэн амьтан болчихсон байх чинь вэ гээд инээв. Ямаа мэгжид гоморхож, түүнийг хагартал нь мөргөх гэж завдсанаа, мэгжийн шөнтгөр зоосон хошууг хараад «Энэ яасан хөөрхөн хошуу вэ? Эргэлдсэн зоосолсон. Үгүй мөн золиг шиг хөөрхөн хошуу яа! Ийм хошуутай болох аз байдаггүй байх даа. Хоёулаа хошуугаа сольчихъё гэвэл энэ муу лүдийн гахай солихгүй байх даа!» гэж бодов. Тэгснээ, хэлээд алддаг хэрэг гээд, 

	— Ай сайн хөрш Мэгжээ, чиний наад зоосон хошуу чинь надад нэг л хөөрхөн санагдаад байна. Хоёулаа хошуугаа сольчих уу? гэсэнд мэгж, жаахан, бодсоноо, 

	— За яах вэ. Юу сайхан бэ, дур сайхан гэдэг. Тэгвэл тэгье л дээ гэжээ.

	Ямаа ийнхүү тэмээн хүзүүтэй гахайн хошуутай болчхоод явж байхад түүнийг харсан адгуус амьтад бүр ч их хөхөн шуугьжээ. Энэ шуугианыг ямаа сонсохдоо, «Эд нар над мөн ч их атаархаж байна даа. Гайгүй би үүнээс ч гоё болно. Та нар намайг харж л бай» гэж боджээ.

	Ямаанд үхрийн хөл таалагдаж, богинохон хөлөө үхэрт өгөөд оронд нь үхрийн нарийхан чөргөр хөлийг авчээ. Бас годгор сүүлээ адууны сагсгар сүүлээр сольчихжээ.

	Ямаа бас хуцтай удтал ярилцаж байгаад хоёр махигар эврээ хуцын данхгар угалзан эврээр мөн солиод амжиж орхижээ. Бас нэг өдөр ямаа сайн үүлдрийн нэг нохойтой дайралджээ. Тэр нохой доошоо унжсан туйлын сайхан урт сагсгар чихтэй байхаар, түүнийг нь бас аргалж байгаад солиод авчихжээ. Түүгээр ч барахгүй тэр нохой ямаанд «ха-ха-ха-хав-хав-хав» гэсэн хан хонхийсэн сайхан дуугаа ч бас бэлэглэчихжээ. Ямаа ямар ч амьтантай төсгүй болжээ. Тэмээн хүзүүтэй ямаа урт хүзүүгээ дэмий ганайлган, хуцын эврээ дэмий данхайлган, нохойн чихээ дэмий халбагануулж дөрвөн зүг найман зовхист эргэлдэн хотон дотуур явжээ. Ямаатай сүрэг ямаа дайралдаж, 

	— Май-май-май! Энэ чинь ямар гэгчийн ямаа гэж ийм байдаг байна даа та минь! гэцгээн гайхан шуугьжээ.

	— Би бол ямаа гэж майлахын оронд нохой шиг хуцаад, адуун сүүлээ шарвагануулан, тэмээн хүзүүгээ сунган, гахай хошуугаа ятгалзуулан, байдаг дуу хоолойгоороо, 

	— Би бүх адгуус амьтны дотроос хамгийн сайхан нь мөнөөс мөн дөө! гэж майлах гэснээ нохой шиг хав хав хав! гэтэл хуцаж гэнэ.

	— Чи ямаа л юм бол бидэнтэй цуг явж, ян ууланд авирч ямаа болохоо үзүүл гэж нөгөө сүрэг ямаа хэлжээ.

	Сүрэг ямаа тэгээд ян ууланд авирангуутаа өвс ногоо зулгаан идээшиж явахад, өнөө ямаа маань зоосон хошуугаараа яаж ч хооллохоо мэдэхгүй дэмий л тэр, ч өвсийг нудчин, энэ ч ногоог гудчин ёстой л нударга шиг нудран шударга шиг шудран явж гэнэ. Ингээд хамт бэлчсэн сүрэг ямаа өвс ногоондоо цадчихаад байхад өнөө ямаа ганц ч ширхэг өвс хошуугаараа дамжуулан ходоодондоо хийсэн удаагүй, жигтэйхэн өлсөж, ходоод нь ёстой л хон хонхийж явжээ. Сүрэг ямаа уул өөд авирсаар ёстой ямаа болохоо үзүүлэх ян ууланд тулж иржээ. Тэгээд цөмөөрөө авирч эхэлсэн чинь өнөө ямаа маань дэрчгэр дөрвөн хөлөө тавьж тулж ч чаддаггүй гэнэ, данхгар эврээ дааж ахиж ч бардаггүй гэнэ. Тэгтэл адуун сүүл нь чирэгдэж чангаагаад, тэмээн хүзүү нь тээр болон орооцолдоод ер авирч чадсангүй гэнэ. Ямаанууд инээлдэж:

	— Май-май-май! гэцгээхэд харин нөгөө ямаа хариуд нь, 

	— Хав-хав-хав! хэмээн хуцжээ.

	Тэгээд сүрэг ямаа нэгэн цохион дээр гараад эргэн харсан чинь нөгөө ямааны цаанаас нэгэн саарал чоно гэтэн гарч айсуй гэнэ. Ямаанууд майлалдан шуугьж дараах цохион дээр гаран харвал нөгөө ямаа дэмий л дэнжгэр хөл дээрээ дэнжгэнэж, адуун сүүлээ шарван„ тэмээн хүзүүгээ сунган нохой шиг архирсхийн хад өөд авиран мацах гэснээ бүдчин унав гэнэ.

	Чоно нөгөө ямаан дээр ганцхан үсрэн бууж, алд улаан амаа ардаа гартал ангайлгаж, тэмээн хүзүүг нь тэг дундуур үмхэлж, тэгээд нэг удаа өргөж, ар шилэн дээрээ хөөрхий ямааг ганцхан сэгсрэн хаяж, үүрч аваад л буцан харайлгаж гэнэ.

	Үүнийг сүрэг ямаа харж, чоныг дагаж, уулынх нь дээд талыг аван гүйж, 

	— Хөөрхий ямааг тавь чи, тавь чи! хэмээн хад асгыг хар мөндөр болтол буулгаж нүүлгэж гарсанд өлөн саарал чоно, амь наана там цаана болж, өнөө муу ямааг орхин, өөрийн толгойг нуух өлзийтэй газар эрэн сүүл хавчин, сүнс зайлан алга болж одож гэнэ.

	Утсан чинээ улаан амийг минь ингэж аварсанд тань, хайрт олон сүрэг ямаа та нартаа хамгийн их баярлан гялайлаа. Үүнээс хойш түүнээс цааш би, сүрэг олон ямаа та нар болон бусад бүх адгуус амьтад хар муу санаа санаж үргэлж атаархан жөтөөрхөн, шөргөлцөлдөж хавиралдаж явдгаа бүрмөсөн больё. Одоо би юу хийх хэрэгтэйгээ... үүнээс хойшид яаж амьдрахаа бүгдийг нь ёстой мэдлээ, ёстой ойлголоо гэж нөгөө ямаа өгүүлжээ. Тэгээд тэр ямаа, тэмээнд урт хүзүүг нь, мэгжид зоосон хошууг нь, үхэрт дэнжгэр хөлийг нь, хуцанд данхгар эврийг нь, адуунд сагсгар сүүлийг нь, нохойд салбагар урт унжсан чихийг нь цөмийг нь буцааж өгч гэнэ. Тэр ч байтугай сайн угсааны тэр нохойн бэлэглэсэн хав-хав-хав-хон хон-хон хийсэн хачин дууг нь ч буцаан өгч гэнэ.

ЯМАА ХҮН ХОЁР 

	 

	Охин Тунгалагт

	 

	Оройн цагаар зай завтай л байвал охид хүүхэд маань намайг үлгэр ярьж өг гэж шахаж шаарддаг юм. Тэдэнд ном хэвлэл дээр гарсан үлгэрийг ярьж өгөх хэрэг байхгүй. Яагаад вэ? гэвэл сургуульд явдгууд нь сургуульд орох болоогүйдээ элэгдэж хуучиртал нь уншиж, ярьж өгчихсөн байх юм. Өвлийн шөнийн уртад, өвгөд дээдсээсээ сонсож цээжилсэн үлгэр хууч хөөр гэвэл үнэндээ над, тийнхүү яриад байх юм ховор билээ. Багадаа тийм ийм үлгэр оньсого мэр сэр сонсож байсан боловч цээжилж тогтоосон нь даанч хомс ядуу санжээ. Харин хожим нь бичиг үсэг төсөөлөх болсон хойноо сайн санаат ах дүүс, таньдаг хүмүүс, үеийн найз нөхдөөс бичиж тэмдэглэж авсан буюу бичүүлж авсан үлгэр оньсого энэ тэр гэвэл жаал жуул юм байх юм. Гэтэл тэрхүү хуучирсан тэмдэглэл сэлтийг одоо сөхөөд, үр хүүхдүүддээ уншаад өгье гэвэл тийм бэлэн зэлэн үлгэр тэр бүрий бас алга байх юм. Түүний дээр урьд цуглуулж тэмдэглэсэн үлгэр хууч нь хүүхдийн минь нас хүйсэд таарч дүйхгүй нь бас байх юм. Ингэхээр «Үлгэр хөөр!» гэсэн хүүхдийнхээ хүсэлтийг яаж биелүүлдэг вэ? гэвэл заримдаа зохион ярихад хүргэдэг юм даа.

	Энэхүү «Ямаа, хүн хоёр» гэдэг үлгэр бол миний тэгж зохион ярьсан үлгэрийн нэг билээ. Тэгэхдээ энэ үлгэр чухам яаж зохиогдсон юм бэ? гэвэл нэг орой охин Тунгалаг минь «Ямаа яаж хүний найз болсон юм бэ?» гэж асуусан юм. Нэг бодлын энэ асуулт туйлын амаргүй асуулт байв. Нохой яаж хүний нөхөр болсон тухай үлгэр байдаг боловч ямаа яаж хүний сайн мал болсон тухай үлгэр байхыг үзээ ч үгүй, дуулаа ч үгүй билээ. Гэвч охиныхоо асуултыг хариулах хэрэгтэй учраас оросын их зохиолч Лев Николаевич Толстойн «Гурван баавгай» гэдэг үлгэрийг түшисхийгээд «Ямаа, хүн хоёр» гэдэг үлгэр зохион ярьж нэг оройн ээлжийг өнгөрүүлсэн юм даа...

	Эртээ урьд цагт эмгэн, өвгөн, охин гурав аж төрөн суужээ. Охин нь аав ээж хоёртоо жигтэйхэн эрх юм санжээ. Өдөр бүр л хаданд гарч, уулаар явж сонгино, жимс түүнэ гээд л явдаг юм санжээ. Охин нэг өдөр ууланд төөрчихжээ. Харих гэсэн чинь хаанаас ирснээ мэддэггүй, эрж хайсан чинь зам харгуй олддоггүй гэнэ. Явсаар байгаад нэгэн том хадан агуйд хүрч иржээ.

	Охин агуйн аманд баахан зогсжээ. Агуйд ер амьтай голтой юм байх шинж алга гэнэ. Тэгэхээр нь яваад орчхож дээ. Энэ агуйд сэргэр том эвэртэй, сагсгар урт сахалтай, Салмайхай гэдэг ухна гуай, тулам шиг дэлэнтэй, тунтгар тарган биетэй, Тулмайхай гэдэг ямаа, туулай шиг чихтэй, тумбайсан хөөрхөн хошуутай Тумбайхай гэдэг ишиг гурав амьдран суудаг санжээ. Охиныг агуйд орж ирэхэд ямаанууд байсангүй. Тэд уул хадаар гарч уйтгар чилээгээ гаргахаар хад чулуугаар хэсэж, хавтай сайхан зугаалахаар явчихсан байжээ.

	Агуйг сайн ажвал аятайхан хоёр өрөөтэй юм санжээ. Үүднийх нь өрөө унд хоолны, мухрынх нь өрөө унтлага амралтынх нь юм байжээ. Унд хоолоо ууж иддэг, урт ширээний дэргэд очоод харвал гурван савал (модны үндсээр хийсэн аяга) гурван модон халбага байна гэнэ. Нэг дэх аягыг нь харвал нээрээ дэндүү том юм гэнэ. Тэр нь Салмайхай гэдэг ухна гуайн аяга ажээ. Дараах аягыг харвал давжаадуухан юм гэнэ. Тэр нь Тулмайхай гэдэг ямааны аяга ажээ. Гуравдах гоёдуу аяга нь хамгийн бага нь байв. Тэр нь Тумбайхай ишигний аяга байжээ. Гурван аягын дэргэдэх гурван модон халбага нь бас Салмайхай, Тулмайхай, Тумбайхай гурвын том, дунд, жижиг гурван халбага байжээ.

	Бяцхан охин эхлээд том халбагыг авч, том аяган дахь хоолыг хутгаад идэж гэнэ. Дараа нь дунд халбагыг авч дунд аягатай хоолыг хутгаад баран идчихжээ. Хамгийн сүүлд гоёдуу жижиг халбагыг бариад жижиг аягатай хоолыг хутгаад идсэнд тэр аягатай хоол хорхой хүрэм амттай, шүлс асгарам шимтэй байж гэнэ. Жаал охин гэдэс цадсан хойно сууж амармаар санагдаж гэнэ. Харсан чинь бас л гурван сандал байна гэнэ. Жаал охин хамгийн том сандал дээр нь суух гэж авирсан чинь гарч чадалгүй уначхаж гэнэ. Дунд сандал дээр нь суугаад үзсэн чинь нэг л хэврэг таагүй санагдаж гэнэ. Хамгийн жижиг сандал дээр суугаад үзсэн чинь тун ч тааламжтай санагджээ. Тэр сандал дээр суугаад Тумбайхайн аягатай хоолыг авч өвөр дээрээ тавиад, сандлаа займчуулан хоол идэхэд бүүр ч таатайхан байж гэнэ дээ.

	Сандлаа займчуулж байгаад эвдчихэж гэнэ. Шалан дээрээс босоод, сандлаа эвлүүлж тавиад цаад өрөөнд орж унтахаар шийдэж гэнэ. Унтлагын өрөөнд гурван ор байжээ. Жаал охин том орон дээр хэвтээд үзсэн чинь даанч ханхай том оргиод болсонгүй. Дунд орон дээр хэвтээд үзсэн чинь дэндүү өндөр байна гэнэ. Хамгийн жижиг орон дээр нь хэвтээд үзсэн чинь харин ч нэг зохиж байна гэнэ. Таарсан орон дээрээ хэвтсэн хойно, тааламжтай сайхан нойрсолгүй ч яах вэ. Тийнхүү жаал охин, төдхөн таг унтаж орхижээ.

	Гурван ямаа ядартлаа зугаалаад буцаж ирж гэнэ. Салмайхай ухна савлаа түрүүлэн авснаа гэв гэнэтхэн аймшигтай муухай дуугаар:

	— Баа-ба-ба! Хэн энэ аягатай хоолыг минь хуурайлчихдаг байна даа! гээд л бархирч гэнэ. Тулмайхай ямаа бас л өөрийнхөө аягыг харснаа:

	— Май-ай-ай! Миний аягыг бас л хуурайлчхаж гээд хорон чанга ч биш, хоосон хонгио ч биш дуугаар майлж гэнэ. Бяцхан Тумбайхай аягаа харж гэнэ. Аяга нь бүр хэзээний хоосон хуурай юм шиг хагсаад, хага хатчихсан байхыг хармагцаа:

	— Май! Май, май! Ямар амьтан аягыг минь ховх долоочхов гээд л майлж гэнэ. Салмайхай ухна сандал руугаа харснаа:

	Баа-ба-ба! Тээр сандлыг минь бас байраас нь хөдөлгөж орхиж гээд л бавтнаж гэнэ. Тулмайхай ямаа сандал руугаа харснаа мөн л:

	— Май-ай-ай! Тээр! Миний сандлыг хөдөлгөхөөр барахгүй ямар нэгэн амьтан бүр дээр нь сууж шүү! гээд ярьж гэнэ. Тумбайхай ишиг сандлаа харснаа:

	— Май-май-май! Хэн нь миний сандал дээр суух мөртөө суухгүй, эвдээд хаячхав даа! гэж гэнэ. Ямаанууд унтлага амралтынхаа өрөө рүү орж гэнэ. Салмайхай ухна бас л

	— Баа!-ба-ба! Тээр! Ор дэрийг минь ямар амьтан талхчаад хаячих нь энэ вэ? гээд л бавтнав гэнэ. Тулмайхай ямаа ор уруугаа харснаа мөн л:

	— Май-ай-ай! Миний орыг бас юу ч үгүй хөглөрүүлээд хаячхаж гэв. Тумбайхай ишиг сандал тавьж ор луугаа авиран гарснаа цангинасан шингэн дуугаар:

	— Май-май-май! Үгүй энэ чинь миний оронд нэг хачин амьтан унтаж байх чинь вэ? гэв. Тумбайхай ишиг жаахан охины дээр нь гараад дэвхцэх гэтэл бяцхан охин нойроос сэрж нүд нээв. Орны нь хөл талаас авиран гарч ирсэн дэлдгэр хоёр чихтэй, дэндүү хурц нүдтэй, тогдгор эвэртэй, тожгор сахалтай урьд хожид үзээгүй амьтныг хараад ухаан алдчих шахав. Яах билээ? гэж бодов. Ямар ч аргагүй юм шиг санагдав. Хажуу тийшээ нэг харсанд, харайгаад гарчхаж болмоор нүх харагдаж гэнэ.

	Охин огло харайн босоод өнөө цонхоор гараад л жирийчхэж гэнэ. Тэгсэн чинь араас нь Тумбайхай ишиг дэгдэн гараад л нэхэж гэнэ. Ишигнийхээ араас Тулмайхай ямаа гараад л харайж гэнэ. Түүний хойноос Салмайхай ухна нь гараад л жирийлгэж гэнэ. Ингээд л хөөрхий охин хэчнээн ч хол газар хэдэн ч өдөр зугтсаныг бүү мэд, түүний араас Тумбайхай ишиг, түүний хойноос Тулмайхай ямаа, түүний араас Салмайхай ухна гурав мөн хэдэн ч өдөр хэчнээн ч хоног хөөцөлдсөнийг бүү мэд!

	Нэг мэдэхэд бяцхан охин ар гэр, аав ээжийнхээ гэрт хүрээд ирж гэнэ. Түүнийг хөөсөөр Тумбайхай ишиг, түүний араас Тулмайхай ямаа, тэгтэл Салмайхай ухна ч салмайлгаад ороод ирж гэнэ.

	Өвгөн эмгэн хоёр, охиноо ирсэнд баярласан боловч огт үзээгүй хэдэн амьтан нэхэж ирсэнд айж ч гэнэ, гайхаж ч гэнэ. Төдхөн охины нь хойноос нэхэж ирсэн амьтад онцын аюултай биш болохыг ч мэдэж гэнэ. Өвгөн гэртээ гүйж ороод арван таван алд суран бугуйлаа гаргаад буцаад зугтах гэсэн Тумбайхай ишгийг цаламдаад бариад авч гэнэ. Ишиг нь баригдахаар эх нь номхорч гэнэ. Эх нь номхрохоор ухна нь номхорч гэнэ. Асар удсангүй аглаг хээр, асга хадат уулын зэрлэг ямаа, ард хүний гарт дасаж ашигтай сайн мал нь болж гэнэ.

	Ямаа ингэж хүний сайн мал болж гэнэ. Явган үлгэр ч тэгсхийгээд төгсөх нь тэр!

	 

	1966 он.

	 

	 


ХҮҮ, БЯРУУ ХОЁР

	 

	Найман хөлтэй, найгалзуур алаг морьтой нэгэн хүү байж  гэнэ ээ. Тэр хүүгийн эцэг эх хоёр нь бас байжээ. Нэгэн өдөр эцэг нь ямаа хариулж явтал мангас эмгэн дайралдаж  гэнэ ээ. Мангас эмгэн ямаачин өвгөнийг идэх гэж  гэнэ ээ.

	— Намайг битгий ид, над ямар шүүс шимт байх биш. Харин миний хүүг идвэл, мангас танд юм идсэн болох байлгүй гэж өвгөн өгүүлжээ.

	— Чиний хүүг яаж идэх юм бэ? гэж мангас эмгэн асуувал:

	— Манайх маргааш нүүнэ. Би буурин дээрээ хүүхдийнхээ тоглоомыг орхино. Хүү минь тоглоомоо авахаар ирнэ. Ирэхээр нь барьж ав! гэж өвгөн өгүүлжээ.

	Мангас эмгэн, маргааш нь ямаачин өвгөний гэрийн буурь сахиж байжээ. Найман хөлтэй, найгалзуур алаг морьтой хүү тоглоомоо авахаар ирж гэнэ. Тоглоомын хажууд нэгэн эмгэн сууна гэнэ. Хүү мориноос буулгүй:

	— Эмээ минь, тэр тоглоомыг аваад өгнө үү! гэсэнд:

	— Өөрөө буугаад ав! гэжээ.

	— Би мориноосоо буухаар мордож чаддаггүй билээ! гэхэд:

	— Би босохоороо сууж чаддаггүй! гэж эмгэн өгүүлж гэнэ.

	Хүү боджээ: «Найман хөлтэй найгалзуур алаг морь минь намсхийгээд өгдөг ч болоосой! Наадмаа аваад нарийн цагаан тоосоо татуулаад явах сан» гэж. Найман хөлтэй найгалзуур алаг морь ч эзнийхээ санааг мэдээд намсхийгээд өгч гэнэ, хүү ч тоглоомоо шүүрч гэнэ. Нарийн цагаан тоос татуулан одтол, мангас эмгэн хувхай хэдрэгээ шидээд найман хөлтэй, найгалзуур алаг морины дөрвөн хөлийг тас цохив гэнэ. Алаг морь дөрвөн хөллөн зугтав гэнэ. Мангас эмгэн хувхай хэдрэгээ дахин шидэж, алаг морийг хөлгүй болгоод хүүг бариад авч гэнэ. Хөөрхий хүү хөсрий мангас эмгэний аргалчин болжээ. Нэгэн өдөр аргал хоргол түүж явтал бяруу дайралдаж гэнэ.

	— Чи юу хийж яваа хүүхэд вэ?

	— Би аргал хоргол түүж явна аа

	— Хэнийд тэр вэ?

	— Мангас эмгэнийд тэр билээ.

	— Яагаад тэр билээ?

	— Яах юу байх вэ дээ Бяруу минь... гээд хүү хамаг учир зовлонгоо хэлж тус болохыг гуйж гэнэ. Бяруу жаахан бодсоноо ийн хэлжээ:

	— За чи одоо харь! Мангас эмгэний юу өгснийг идээд сууж бай! Би очоод гэрийг нь шөргөөнө. Чи гарч ирж намайг харснаа буцаж ороод мангас эмгэнд: «Ээж ээ, ээж ээ нэг муухай хамуутай бяруу ирээд гэр шөргөөж байна. Хэдрэгээ түр өгөөч, хэрэг түвэг удсан муу бярууг хөөж туугаад ирье гэж хэл! Мангас эмгэн хэдрэгээ өгвөл намайг унаад хөөж туусан болон зугтана шүү!» гэжээ.

	Хүү аргалаа үүрэн харьжээ. Мангас эмгэний өгснийг идэж уугаад сууж байжээ. Нэг амьтан ирээд гэрийг шар шур хийтэл шөргөөж гарчээ. Хүү яаран түйрэн гарч харснаа төдхөн буцаж ороод л:

	— Ээж ээ, ээж ээ нэг муухай хамуутай бяруу ирээд гэр шөргөөж байна. Хэдрэгээ түр өгөөч! Хэрэг түвэг удсан муу бярууг хөөж туугаад ирье! гэсэнд мангас эмгэн хувхай хэдрэгээ санамсаргүй өгчихжээ.

	Хүү гарч бярууг зайдлаад хөөж туусан болон зугтан явтал, мангас эмгэн сая санаа авч гүйн гарч гэнэ. Хүү бярууг унаад жигтэй холдон одож гэнэ. Араас нь хөөгөөд гүйцтэл бяруу гүзээгээ гарган хаяж гэнэ. Мангас эмгэн гүзээг сэгсэрч идчихээд хөөн, бас л гүйцээд ирэв гэнэ. Бяруу олгойгоо аваад шидэж гэнэ. Мангас эмгэн бас л сэгсэрч идчихээд хөөв гэнэ. Хариугүй гүйцээд ирэхээр нь алаг бяруу сархинагаа аваад шидэж гэнэ. Сархинагийг сэгсэрч идэх гэж жаал саатах хооронд бяруу овоо газар авчээ. Гэвч үхээрийн хар мангас эмгэн мөн л гүйцээд иржээ. Хүү баригдахын даваан дээр модны орой өөд асаж гарч гэнэ. Мангас эмгэн бас л сэгсэрч идчихээд хөөв гэнэ. Хариугүй

	— Аль вэ, хөлөө над өгөөд орхи. Би тайраад өгье! гээд хөлийг нь аваад зугтаж гэнэ. Мангас эмгэн гараараа тайрч эхэлж гэнэ. Нэг үнэг ирж:

	— Аль вэ, би тайраад өгье, гараа над өгөөд орхи гэж бас л гарыг нь аваад зугтав гэнэ. Мангас эмгэн шүдээрээ тайрч эхлэв гэнэ. Нэгэн хэрээ ирж:

	— Аль вэ, би тайраад өгье! гээд шүдийг нь хуурч аваад нисэн одов гэнэ. Мангас эмгэн нүдээрээ тайрч эхлэв. Нэгэн шаазгай ирээд:

	— Ээ ээж минь, та тун их зүдэрч дээ. Ингэж яахин барах вэ. Аль вэ, нүдээ над өгчхөөд жаахан сэвхийгээд ав, би тайраад өгье! гэж мэхлээд мангас эмгэний хоёр нүдийг сох тоншчихоод нисээд явчхаж гэнэ.

	Хүү бяруугаа унаад дахин зугтаж гэнэ. Замд нь их мөрөн дайралджээ. Түүнийг гатлаад цаад эрэг дээр нь гараад байтал мангас эмгэн үнэрээр нь хөөж ирж мөрөнд тулаад

	— Та хоёр яаж энэ их мөрнийг гатлав? гэж асуусанд:

	— Ядах юмгүй ээ! Хоёр мөрөн дээрээ нэг нэг шуудай элс тавиад гарав гэсэнд мангас эмгэн мөн тэгж гарах гээд усанд живж үхжээ.

	Бяруу хүү хоёр аюулт дайснаас ангижирчээ. Гэвч бярууны зовлон бас их болжээ. Хөөрхий бяруу хамаг эрхтнээсээ салсан учраас амьдрах аргагүй болж «Намайг зовлонгоос салгаж, бушуухан алчих гэж гуйсанд хүү: 

	— Би ийм ариун ачтанаа яаж алж болох билээ! гээд уйлаад байж гэнэ. Бяруу дахин өгүүлсэн нь:

	— Чи намайг алахаас айх хэрэггүй. Над хэчнээн л хайртай бол намайг төчнөөн түргэн цааш нь харуулах хэрэгтэй. Тэгж цааш нь харуулчхаад үс ноосыг минь дөрвөн зүгт цацал болгон цацаад цээжин дотор минь ороод унт! Тэгвэл чи бид хоёрын санасан хүссэн бүхэн сэтгэлчлэн бүтнэ гэжээ. Хүү аргагүй болж бяруугаа гуйсан хэлсэн ёсоор нь болгоод цээжин дотор нь ороод унтчихаж гэнэ. Нэг мэдсэн чинь:

	— Та босож цайгаа уугтун! гээд нэгэн хүн гараас нь татаж байна гэнэ.

	Хүү сэрээд харсан чинь өргөн сайхан дэнж дээр барьсан өнгөт цагаан өргөө дотроо, үзэсгэлэн гоо бүхэн нь бүрдсэн, үүрдийн хайртай хатныхаа дэргэд сууж байна гэнэ. Анхандаа баахан гайхаж гэнэ, адаг сүүлд нь ойлгож гэнэ, алсын учрыг мэдэж гэнэ, амар сайхандаа жаргаж гэнэ.

	 

	1945-1966 он

	 


ЦАГААН ТУУЛАЙ, БОР ТУУЛАЙ ХОЁР

	 

	Эрт урьд цагт Цагаан туулай, Бор туулай гэдэг хоёр ах дүү байж гэнэ. Энэ хоёр угаасаа явар ядуу, ховор хоосон учраас хулгай хийж амь зуудаг юм санжээ. Нэг удаа тэр хоёр хулгай хийхээр явж байтал хааны хээр дарж нуусан алт мөнгө, шүр сувд ихтэй сан хөмрөг дайралдаж гэнэ. Түүнээс хоёулаа, даахынхаа хирээр хулгайлан авч нэг хэсэг туйлын элбэг дэлбэг амьдарч гэнэ. Дахиад л идэх уухаа дуусаж ийш тийш хулгай хиймээр болж гэнэ. Хаа очих вэ? Хааны өнөө сан хөмрөг рүү явж гэнэ. Очоод л Цагаан туулай эхлээд орох болж гэнэ. Цагаан туулай ороод яг явж байтал, нэг юм шагхийсэн чинь толгойг нь тас цохичхож гэнэ. Бор туулай нь Цагаан туулайнхаа толгойг аваад буцаж гэнэ.

	Хааныхан хулгайчийн толгой тас цохидог хавхаа эргэсэнд толгойгүй хүн байсанд ихэд гайхжээ, Энэ хүнийг хэн гэдэг хүн болохыг мэдэх арга хийж гэнэ.

	Ямар арга олсон бэ? гэвэл хаан, гурван хоногийн дараа их найр зарлаж, энэ найрт найман настай балчраас наян настай зөнөг өтгөс хүртэл нэг ч хүн үлдэхгүй ир! Хэн эс ирвэл, тэр хүний толгойг авна гэсэн хатуу чанга зар тарааж гэнэ. Найр зарласны учир гэвэл, энэ найрт толгойгүй хулгайчийн эх эцэг, эхнэр хүүхэд, төрөл төрөгсөд заавал ирнэ. Тэд эрүүлдээ толгойгүй хүнийхээ тухай ажиг сэжиг эс авхуулсан ч гэсэн согтохын цагт, толгойгүй хүнийхээ тухай заавал нууцаа алдаж баригдана гэж боджээ.

	Гурван хоногийн найрт, хааны харьяа нутаг усныхан хүн толгойтой бүхийгээрээ ирж гэнэ. Хөл алдсан их найрт ирэгсдийн дунд өнөө толгойгүй хүнийг олны нүдэн хүрэхээр газар зогсоосон байжээ. Энэ найрт хулгайч Бор туулай, мөн Цагаан туулайн эхнэр ч ирж гэнэ. Найр эхэлжээ. Эхний өдөр ямар ч ажиг сэжиг гарсангүй. Хааныхан, найрлагсдын идэх уухыг улам нэмээд байжээ. Найрын хоёр дахь өдөр өнгөрлөө. Бас л ажиг сэжиг алга гэнэ. Гурав дахь өдөр нь болохоор хааныхан найрын архи дарс, арз хорзыг бүр бялхаж цалгитал нь нэмж гэнэ. Гурав дахь өдрийн орой болж байтал, үхрийн сүүл дээр хутга хугарна гэгчээр нэг харсан чинь Цагаан туулайн эхнэр «Ээ хөөрхий, ямар улс ингэж найр наадам хийж наргиж, жаргаж байхад ямар хүн нь ингэж толгойгоо авхуулчхаагүй зогсож байдаг юм бэ!» гээд л уйлан агсагнаж эхэлж гэнэ. Цагаан туулайн бэлэвсэн эхнэр согтсон байжээ. Согтсон болохоор тэсэж сууж чадсангүй ингэж агсан тавьж эхэлжээ. Бор туулай энэ байдлыг мэдмэгцээ Цагаан туулайнхаа эхнэрийг ганцхан шүүрээд алга болжээ. Үүнийг хэн ч ажсангүй. Яагаад вэ? гэвэл найрынхан хэтэрхий хөлчүүрэн мансуурчээ. Гурван хоногийн найр дууслаа. Толгойгүй хулгайч хэн болохыг мэдэж чадсангүй.

	Хаан одоо яах билээ? гэж боджээ. Мэрэгч төлөгч хүнээр мэргэлүүлэхээр шийдэж нэгэн цуутай мэргэн хүнд очиж төлөг татуулсанд: «Хаан та алдсан юмаа олж, алга болсон хулгайчийг барих байтугай өөрөө үхэх цаг тань болж байгаа юм байна шүү» гэж гэнэ. Хаан төлөгчийн үгэнд балмагдан айж «Амь насыг минь аргалах арга байна уу» гэжээ. Тэр их мэргэн хүн дахин төлөг татаад «Арга ч байна даа!» гэжээ. Хаан «Арга л байвал айлдаж хайрлагтун» гэж гуйсанд, тэр мэргэн хүн «Хаан та хулгай л хийвэл амь биед тань өлзийтэй юм байна даа» гэжээ.

	Аминд тулсан хэрэгт хэн ч гэсэн явдаг юм хойно, хаан нэгэн шөнө хулгай хийхээр явжээ. Харанхуй шөнө харгуй замд, нэгэн хүн дайралджээ. Тэр хүн «Таны алдар нэр хэн бэ?» гэсэнд хаан өөрийгөө би хаан гэлтэй биш, огт өөр нэр хэлжээ. Хаан, мөн тэрхүү хүний нэрийг асуусанд цаадах нь бас өөр нэр хэлжээ. Хаан «Та хаа хүрэх гэж явна, ямар хэрэг зоригоор явна даа» гэж асуусанд «Би хулгай хийх гэж явна!» гэж цаад хүн нь өгүүлжээ. Жаахан явснаа цаад хүн нь бас «Та хаа хүрэх гэж ямар хэрэг зоригоор явна вэ» гэсэнд хаан бас л «Би хулгай хийхээр явж байна даа л» гэж гэнэ.

	Харанхуй шөнө, харгуй замд хэрэг зориг нийлсэн энэ хоёр хүн санаа хүслээ нэгтгэж, сайн нөхөд болж гэнэ. Хоёулаа явар ядуу, ховор хоосон учраас хаа хэзээ боловч хагацаж салахгүй анд явж, хулгай хийж амьдарна гэж тогтжээ. Тэгээд л урьд яаж хулгай зэлгий хийж явснаа хөөрч хүүрнэх болж гэнэ. Цаад хүнийгээ эхэлж ярь! гэж хаан хэлжээ. Түүний ярьсан нь:

	«Бид Цагаан туулай, Бор туулай гэж хоёр ах дүү хулгайч байлаа. Бид дан хулгайгаар амьдардаг байлаа. Нэг удаа хулгай хийхээр явж байгаад хааны хээр нуусан алт мөнгө, эрдэнэ сан дээр орчхов оо. Даахынхаа хирээр л авлаа нэг хэсэг жигтэй сайхан элбэг баян амьдарлаа. Сүүлдээ хааны буян хотойн хонхойлоо. Дахиад л олив голив гэсэн хоосон ядуу боллоо.

	Бас л хулгай хийхээр шийдлээ. Амташсан хэрээ арван гурав дахин эргэнэ гэгчээр дахиад л хааны сан хөмрөг рүү явлаа шүү. Хааны буян дээр хүрлээ. Цагаан туулай маань эхлэн орох боллоо. Түүнийг яг сайхан орж явтал нэг юм шагхийсэн чинь Цагаан туулайны минь толгойг аваад хаячихлаа. Яах ч аргагүй болов. Хулгайгаа илрүүлэхгүй гээд Цагаан туулайнхаа толгойг аваад буцлаа. Удсангүй хааных гурван хоногийн найр зарлалаа. Найман настай балчраас наян настай зөнөг хүртэл иртүгэй гэлээ. Эс ирвэл толгой авна гэлээ. Айхад аргалын орой хөдөлж үзэгдэнэ гэлээ. Бид айгаад цөм одлоо. Найр боллоо. Цагаан туулайн амь толгойгүй биеийг олны нүдэн хүрэх онцгой газар зогсоолоо. Найрлаад байлаа. Эхний өдөр аг амгалан өнгөрөв. Дараа өдөр нь боллоо. Идэх уухыг нэмээд байлаа. Бас л таг тайван өнгөрлөө. Сүүлийн өдөр боллоо. Архи дарс, арз хорзыг бялхааж, цалгиаж байна ч гэж жигтэй. Ёстой л морьтын хишиг явганд гэгчээр нэг сайн хулгайчийн ачаар нэлэнхий нутаг усаараа, ай даа уухыг ч ууж, идэхийг ч идэж, найрлахыг ч найрлаж сүүлчийн өдөр маань бас л түв түвшин эв энх өнгөрөх л янзтай. Орой болж байна. Нэг харсан чинь «Ээ хөөрхий, ямар улс ингэж найр наадам хийж наргиж жаргаж байхад ямар хүн нь ингэж толгойгоо авхуулчхаад зогсож байдаг юм бэ!» гээд л Цагаан туулайн эхнэр уйлан хайлж учир жанцангүй агсамнаж эхэлж байна шүү. Айсан ч гэж жигтэй. Арга чарга ч гэж арвитай юм бодогдсонгүй. Айхдаа л босон харайгаад л Цагаан туулайныхаа авгайг шувуу шиг ганцхан шүүрээд л алга болж өгөв. Амьтан хүний уусан суусан нь их, согтсон шуугьсан нь хөл цаггүй байсан болоод аз дайрч ашгүй хэн ч анзаарсангүй санжээ. Зартай найрын гурван хоног дууслаа. Хулгайчийн хань нөхөр, хамаатан сүлбээтэн олдсонгүй» гэж ярьсанд, хаан түүний яриаг нэгд нэгэнгүй чагнаж тогтоож аваад «За одоо хаашаа явж хулгай хийх вэ?» гэжээ. Цаад хүн нь «Одоо хааны баруун газрын тэргүүн түшмэд Айраст гэж нэг хар түшмэл бий. Түүний далан давхар төмөр цоожтой байшинд далгай хөх шар гэж нэг гайхамшгийн дээд болсон гайхамшигтай шар бий. Түүнийг хулгайлна даа» гэжээ. «За түүнийг яаж авах вэ?» гэж хаан асуув. «За чи эндээ хүлээж бай! Би очоод аваад ирнэ!» гэж Бор туулай өгүүлжээ. Хаан:

	«За» хэмээн үлдэж Бор туулай явжээ. Бор туулай Айраст түшмэлийн гадаа очоод чагнасанд, гэрт олон хүн дуулж ярилцаж байна гэнэ. Тэдний яриаг чагнаад байсан чинь «Дөчин жил дарж исгэсэн хортой хорзоо одоо гаргаад ир!» гэж хэн нэг нь хэлэв гэнэ. «Үүнийг одоо яах вэ?» гэж нэг нь асуусанд «Яах юу байх вэ! Халуун ган ширмэн дээр дусааж үзье!» гэж бас нэг нь өгүүлэв гэнэ. Хортой хорзоо галтай ширмэн зуухан дээр дусаасанд өрөвхийн шатаж арайтай л гал түймэр дэгдэж айл гэрээ шатаачихсангүй гэнэ. Хорны хүч гүйцжээ. Одоо ийм болохоор үүнийгээ алтан хөхүүрт хийж архиа тусгай саванд хийгээд маргааш яг өдөр дундын цагт хар Айраст түшмэл ахалж, дөчин хүн дагуулж хаандаа бараалхаж дээжээ өргөж, цацлаа цацаж, ариун идээний охь гэж алтан хөхүүртээсээ алтан аяганд хундагалж, хар Айраст түшмэл хамгийгаа төлөөлөн барина. Хаан амсаад таалал төгсөнө. Хар Айраст түшмэл хааны оронд хаан сууна. Таны удаах бүх суурь суудал, ширээ дараалан биднийх болно. Бид тэгээд үүрд энх сайхан жаргана гэж тэд ярилцан тогтохыг Бор туулай яг сонсжээ. Тэд ийнхүү баяр хөөр болон архи дарсаа ууж, ам хэл авалцан наргиж шуугьж байхад Бор туулай цааш явж далан давхар цоожтой байшингаас далгай хөх шарыг хулгайлан аваад ирвэл хаан нь тогтсон ёсоор хүлээж л байжээ.

	Бор туулай ирээд ийн хэлэв. «За найз минь хар Айрастын далгай хөх шарыг далан давхар цоожтой байшингаас нь гаргаад идэх ч яах вэ, идчихэж болдог л байж! Үүнээс байтугай нэг аймаар хэрэг цаана чинь болох гэж байна. Хар Айраст тэргүүлж дөчин хүн дагуулаад дөчин жил дарж исгэсэн хорон хорзоо алтан хөхүүртээ хийж очоод алтан аяганд хундагалж маргааш үд дундын цагт гүрэн улсын тань хаанд идээний дээж сархдын охь гэж барьж амсуулан хорлоод хар, Айраст түшмэл өөрөө хаан ширээнд нь суух гэж байна. Манай хаан гэдэг маш сайхан хаан билээ. Хар Айраст түшмэл, хорон санаа өвөрлөж хааныг минь хороож хамаг олны маань хар гунигт учруулах нь яадаг билээ» гэж уй гашуу болон өгүүлжээ.

	Хаан «За тэр яах вэ учир нь олдох л биз. Одоо харин шараа алах хэрэгтэй» гэж хэлэв. «Алах хэрэгтэй биш. Авч ирэхийг би авч ирлээ. Алахыг чи ал!» гэж Бор туулай хэлэв. Хаан «Би алж чаддаггүй!» гэж хэлсэнд «Үхэр алж чаддаггүй байж, хулгай яаж хийж, гэдсээ яаж тэжээж явсан мал вэ чи!» гэж уурлаад Бор туулай хөх шарыг алжээ. «Амин голыг нь би таслав, арьс махыг нь чи салга!» гэж Бор туулай хэлсэнд хаан нь бас л «Би чаддаггүй!» гэв. «Алсан малын арьс махыг нь салгаж чаддаггүй бол амандаа яаж хоол хийж, алтан дэлхий дээр яаж амь зууж явсан нохой вэ чи!» гэж загнаад Бор туулай алсан үхрийнхээ арьс махыг нь салгаж гэнэ. «Одоо чи, энэ махыг үе мөчөөр нь салга!» гэсэнд хаан бас л «Би чаддаггүй!» гэжээ. «Арьс махыг нь салгачихсан байхад үе мөчөөр нь болгочхож чаддаггүй юм бол газар хадарч амьдардаг гахайнаас дор амьтан юм даа чи! Үхсэн хойноо хулгайч бол доо!» гэж Бор туулай махыг нүд ирмэх хоромд үе мөчөөр нь салгаад хаячхаж гэнэ. «Ховдог минь одоо, наад махаа хоёр хэсэг болгоод сайхан хуваачих!» гэж Бор туулай хэлсэнд хаан «Би хувааж ч чадахгүй. Ерөөсөө тийм их мах би авах ч үгүй. Над ердөө л ганцхан сайн чанаад идчих мах өг! Бусдыг нь өөрөө ав!» гэжээ. «Чи нэг чанах мах авч чанаж идчихээд хэдэн шөнө хоосон явж чаддаг хохимой толгой вэ!» гэж Бор туулай асуусанд «За, за, одоо нэг чанахыг л авсан бол дараачийнх нь учир олдоно» гээд хаан нэг чанах мах авч Бор туулай үлдсэн бүх махыг авч гэнэ.

	Хулгайч хоёр найз түр салж гэр гэртээ харих болжээ. Маргааш хар Айраст түшмэл хааныг яаж хороохыг үзье гэж тогтжээ. Бас маргааш хоёулаа нэг нэгийгээ танихгүй байж мэднэ. Малгайгаараа нэгийгээ танихын тул солиод өмсчихье гэж ярилцаад хоёулаа малгайгаа сольж өмсөөд гэртээ ирээд харанхуй шөнө, харгуй замд танилцсан найзынхаа малгайг аваад үзсэн чинь хаан хүний малгай байна гэнэ. Харанхуй шөнө харгуй замд хаантайгаа дайралдаж, малгайг нь авснаар барахгүй, гахай нохой гэж хүртэл доромжлоод түүгээр ч зогсохгүй хамаг хулгайгаа ярьчихсандаа цөс хагарч, сүнс зайлтал айжээ. Гэвч одоо яагаад ч нэмэргүй болжээ. Оргож зугтаад ч очих газар, орох нүх алга! Маргааш нь хааныдаа яваад очиж гэнэ. Хаан малгайг нь дэргэдээ тавьчихсан, хачин сайхан зантай сууж байж гэнэ.

	Бор туулай, хаанд малгайг нь бариад буруу, муухай хэрэг хийсэндээ түмэн өршөөл гуйж өвдөг сөхрөн газар мөргөж эхэлтэл хаан «Зүгээр зүгээр, битгий тэг, бос бос!» гэжээ. Түүгээр ч барахгүй Бор туулайг хажуугийнхаа суудалд найр тавин урьж суулгажээ.

	Тэгтэл Хар Айраст түшмэл хамаарах олныгоо дагуулчихсан харгиулж яргиулан, ханарч хошууран хүрээд ирж гэнэ. Босго алхангуут бохирсоор дээш дээшлэх тутмаа дэлдгэнэж долдгоносоор, адаг сүүлд нь алтан хөхүүрийнхээ амыг нээж алтан аягаа гаргаж гялалзуулан «Дээжээ өргөж, цацлаа цацаж, идээ будааныхаа дээжийг сархад шимийнхээ охийг, өдрийн өлзийтэйд, сарын сайнд саатуулан барьсаар ирсэн ёстой билээ!..» гэх шиг түмэн үг хэлж, буман үг бурж, алтан хундагандаа хорт хорзоо хийж ахиулж хаанд барив гэнэ.

	Хаан алтан аягатай хорыг ажиггүй тосон авснаа «Идээ эзнээ таньдаггүй, ирэг сүүлээ таньдаггүй гэдэг билээ. Төрийн хариу төр, ёсны хариу ёс гэдэг билээ. Өөрөө эхлэн амсагтун!» гээд хичээнгүйлэн буцааж барьсанд хар Айраст яаж чаддаггүй, хааны хишиг гээд арга буюу уруул хүрэхийн төдийд үг ч үгүй, дуу ч үгүй үхжээ. Хийсэн хэрэг эзнээ олно, хэцийн ус эрэгтээ хашигдана. Муу санаат биеэ бардаг, мохоо хутга ишээ барна гэдэг энэ байжээ. Хаан хорт хорзыг хар Айрастын бүх дөчин дагуулд барив. Тэд бүгдээр нэг нэгийгээ дэрлэн хадсан өвс шиг ханаран ханаран унав.

	Бор туулай хааны баруун гарын түшмэл болоод, хэд улмаар ард албаттайгаа, ах дүүгээрээ, нутаг усаараа гүрэн улсаараа амар сайхнаар жарган суув  гэнэ ээ.

	 

	1966 он.

	 

	 


АХ ДҮҮ ХОЁР4

	 

	Ах дүү хоёр байж гэнэ. Хоёулаа салаа замаар орж гар гараасаа барилцаад л гүйж гэнэ. Салаа зам холдсоор гараасаа барилцаж болохгүй болохоор бүснээсээ барилцаад л гүйж гэнэ. Бүс нь хүрэхээ болихоор нэгийгээ дуудалцаад л гүйж гэнэ. Дуу нь хүрэхээ байхаар бараа бараагаа харан гүйсээр, уулын хоёр талаар ороод алга болж гэнэ.

	Дүү нь нэгэн газар явж байгаад ахыгаа гэрлэж гэж сонсож гэнэ. Ах дээрээ ирвэл найр хурим хийгээд хөлтэй сүртэй нь жигтэйхэн гэнэ. Ахынхаа үүдэнд хүрээд ирвэл «Ямаан заргаг нь хатчихсан ямар муухай амьтан бэ? Яв зайл!» гээд хөөж гэнэ. Дүү нь ахдаа гомдоод уйлан хайлан тэнэж явсаар нэгэн нуурын хөвөөнд ирж гэнэ. Гэдэс нь өлсөөд, ам нь цангаад хэвтэж байтал, тэр нуурын ус уруу дандаа ногоон дээлтэй хорин нэгэн дагина тэнгэрээс бууж ирээд орчхож гэнэ.

	Тэр хүү, хорин нэгэн дагинын юу хийхийг нүд ирмэхгүй хараад байтал, тэр дагинын нэг нь тулмаас мөнгөн алх гаргаж газрыг давтан «Хорин нэгэн аяга бол!» «Хорин нэгэн данх бол!», «Хорин нэгэн таваг алим жимс бол!» гэж өгүүлэн давтаад байхаар тэр бүхэн нь цөм буй болоод л, тэд идэж уугаад л наадаж тоглоод л байх юм гэнэ. Тэр хүү, эд нар алхаа яах бол гээд хараад байтал туламдаа хийж тавьчхаад наадаж тоглоод явчхаж гэнэ. Тэгэхээр хүү өнөө туламтай мөнгөн алхыг нь авч, ондоо газар очиж «Нэг аяга бол!» гээд газар цохивол аяга буй болчхож гэнэ. «Нэг данх цай бол!» гэвэл мөн л буй болж гэнэ. «Нэгэн таваг алим жимс бол!» гэвэл мөн л буй болж гэнэ. «Оосор бүчгүй орд цагаан өргөө бол!» гэвэл бас буй болж гэнэ. «Хатсан хар заргагтай намайг хаан болгож өг!» гэвэл мөн л хаан болгож гэнэ. «Таван зүсмийн мал бүтээж өг!» гэвэл мөн бүтээж өгч гэнэ. «Хойшоо харахад нүүрний нь гэрлээр хойд зүгт үүр цайлаа гэж хүмүүс босдог, урагшаа харахад нүдний нь гэрлээр, урд зүгт үүр цайлаа гэж хүмүүс босдог гэгээн сайхан царайтай, гэрэл туяарсан нүдтэй, уран сайхан биетэй, ухаан оюун төгс хатан ханьтай болгож өг!» гээд мөнгөн алхаар газар давтвал, бас л санасан ёсоор бүтэж гэнэ. «Агуу дэлгэр нутаг, албат олон ардыг минь бүтээж өг!» гэвэл бас л бүтээж өгч гэнэ.

	Тэр хүү хамаг хүссэн санаснаа бүтээгээд мөнгөн алхаа туламд нь хийгээд авдартаа хураажээ. Тэгээд далгай цагаан өргөөндөө заларч далай мэт цалгисан их найр хурим хийж гэнэ. Тэгтэл өнөө ах нь дүүгийнхээ хөлгүй жаргалыг хараад «Дүү минь яагаад ингэж сайхан жаргасныхаа учрыг хэлж өгөөч!» гээд дүүгээ тэврээд л худлаа уйлаад байж гэнэ.

	«Ямаан заргаг нь хатчихсан, ямар муухай амьтан бэ, яв зайл! гээд хөөчихсөн биш билүү» гээд хөөгөөд явуулж гэнэ. Тэгсэн нь дахиад л ах нь ирж гэнэ. «Баруун ханцуйгаа унжуулсан, баруун нүдэндээ нулимстай багир хар новш!» гээд хөөгөөд явуулсан биш үү чи! гээд бас хөөгөөд явуулжээ. Бас ч удсангүй буцаад ирж гэнэ. Дүү нь тэгэхээр «Хойд зүг рүү нэгэн нуур бий. Хөвөөн дээр нь очоод хэвт. Хорин нэгэн дагина тэнгэрээс бууж ирнэ. Тулмаасаа мөнгөн алх гаргаад тоглоно. Тэгээд алхаа орхиод наадан тоглож одно. Түүнийг нь ав!» гэв.

	Ах нь нуурын хөвөөнд очоод нуугдан хэвтэж гэнэ. Хорин нэгэн дагина ч тэнгэрээс бууж ирж гэнэ. Мөнгөн алхаа гаргаад л тоглож гэнэ. Ах нь алхыг нь авахын оронд хорин нэгэн дагинын хацрыг нэг нэг илээд орхиж гэнэ. Тэгтэл хорин нэгэн дагина түүний хамрыг сунгаж нэг нэг зангидаад тавьчихаж гэнэ. Ах нь хамраа дааж ядан уйлан хайлсаар дүүдээ ирж гэнэ. Дүү нь мөнгөн алхаа гаргаж «Нэг зангилаа тайлагд» гэж нэг давтан «Хоёр зангилаа тайлагд» гэж хоёр давтан хамрын нь зангилгааг тайлж байтал ахыг нь авгай ирж, дүүгээс нь алхыг нь булаан авч «Одоо би цохьё гээд «Гурван зангилаа тайлагд» гээд гурав давталгүй цохичихсон чинь нөхөр нь үхчхэж гэнэ.

	Ямар ч юманд, өөрийнх нь хэм хэмжээ, ёс горим гэж байдаг. Бас хүн болоод амьдралд мөн өөрийнх нь зүй жам гэж байдаг. Гэтэл түүний алины нь ч хэм хэмжээ, зүй жамыг алдуулан хэтрүүлбэл юу болдгийг энэ үлгэрийн явдал эрхгүй сургамжилж байна биш үү!

	 


ХҮҮ, ЧОНО ХОЁР

	 

	Өвөл цаг байжээ. Нэг хүү ойд хүрч түлээ мод авах гэж чарга чирэн явжээ. Замд нь гол дайралджээ. Мөсөн дээгүүр гулгасаар цаад эрэг дээр нь гартал нэгэн чоно дайралдаж гэнэ.

	— За нусгай бор хүү хаа хүрч явна даа?

	— Ойд очиж мод авах гэж явна даа. Харин туранхай хөх чоно хаа хүрэх нь вэ?

	— Туранхай хөх чоно нь турж үхэх шахаад, хоолойгоор хойш нь давуулчихмаар юу юу дайралдах болоо гээд шогшиж явна даа гэв.

	— Чоно гуай тэгээд чухам юу хүлхмээр, идмээр байна даа гэж хүү асуувал:

	— Өлсөж өлбөрч яваа цагт юу ч яах вэ л байна. Тэр дундаа чам шиг ийм хүүхэд дайралдана гэдэг бүр ч таатай байна даа гэжээ. Хүү айж гэнэ. Гэвч айснаа нууж:

	— За за чоно гуай, ийм дэмий юм ярихаа больё! Та ч олз эрсэн замаараа шогшигтун! Би ч мод түлээндээ явах минь, газар хол зам бартаатай гээд ажиг сэжиг ч үгүй явах гэтэл чоно бүр зам хөндөлсөж:

	— Ухай, чи ер харахад бага ч, хазахад хатуухан бүлх байх нь ээ! Ажиг сэжиг ч үгүй ингээд явчхаж болно гэж яаж зүрхлэн бодов доо. Би их өлсөж явна. Одоохон чамайг иднэ дээ гээд амаа ар шилдээ гартал эвшээхэд арзайсан олон шүд нь аймшигтай муухай харагдаж гэнэ. Хүү жаахан бодол болон зогссоноо:

	— За яах вэ, чоно гуай намайг идэж болох юм. Гэвч би бас л өлсгөлөн явна. Магадгүй танаас ч их өлсөж явж мэдэх юм. Өлсгөлөн чоно өлсгөлөн хүнийг идээд юу шалих вэ. Би харин хариад сайхан цадаад ирье. Тэгэхлээр намайг ид дээ! гэж хүү өгүүлэхэд:

	— За даа тэгэх үү дээ! Харин чи чаргаа энд орхиод явна шүү гэв.

	— Тэгнээ тэгнэ! гээд хүү чаргаа орхиод гэр лүүгээ буцаж гэнэ. Гэртээ очоод хонины хав халуун цустай ходоод өвөртлөөд буцаж ирвэл өнөө чоно чарга дээр нь оцойгоод сууж байна гэнэ.

	— За чи ч түнтийтлээ цадаад ирж дээ гээд л чоно шүдээ хавиран шүлсээ савируулан угтав гэнэ. Хүү мөсөн дээгүүр гарч явснаа халтирч ойчсон хүн болон ойчиж ходоодтой цусаа мөсөн дээр асгав.

	— Чоно гуай, чоно гуай халтирч ойчоод халуун цусаа асгаад орхив. Бушуухан ирж долоогооч гэсэнд чоно гүйн ирж өнөө асгарсан цусыг долоох гээд хэлээ мөсөн дээр наачхаж гэнэ.

	— Хүү минь, хүү минь! Чоно гуай нь сүйд боллоо. Чарга дээр чинь сүх байна лээ. Авч ирээд миний хэл, мөс хоёрын завсраар цохиж салга гэв. Хүү гүйж сүхээ авч ирээд:

	— Чоно гуай та, аман хүзүү хатан хүзүү хоёрын завсраар цохь гэв үү? гэсэнд:

	— Тийм ээ, тийм! Бушуулж үзэхгүй бол чоно гуай нь сүйд майд боллоо гэв. Хүү сүхээ далайж:

	— Чоно гуай, чоно гуай хөдөлж болохгүй шүү! Зовлонгийн түргэн, жаргалын удаан дээр гэдэг. Би таныг учирсан зовлонгоос чинь салгаад удаан гэгчээр жаргуулаад өгье гээд аман хүзүү, хатан хүзүү хоёрынх нь завсраар тас цохиж орхив гэнэ.

	Түлээчин бор хүү, түрэмгий хөх чоныг түрүүхэн чарга дээр нь сууж байсан янзаар нь хөлдөөж суулгаад гэр лүүгээ баяртайяа жирийлгэж орхиж гэнэ.

	 

	1966 он.

	 


ТЭМДЭГЛЭЛ

	 


НЯМ ГАРАГ

	(Зусланд хийсэн анхны тэмдэглэл)

	 

	Орхон, Тайшир хоёртойгоо зуслангийнхаа байшинг цэвэрлэж янзлахаар явлаа. Зуслан гэхээр хүүхдийн нүд сэргэж, дуу чангаран санаа сэтгэл хөөрчих юм. Гурвуулаа байшингаа цэвэрлэж янзлан, нүүж ирээд, ороход бэлэн болгочихлоо. Сүү болсон сайхан цай чанаж уух санаатай Орхоныг манай зуслангийн байр хардаг, хоёр үнээтэй ганц бие эмээгийнхээс сүү аваад ир гэж гүйлгэсэнд «Га эмээгийнд сүү зөндөө байна. Ням гарагт сүү гаргадаггүй гээд өгсөнгүй. Харин тараг өрөм идлээ» гэсээр буцаж ирлээ. Хар цай чанаж уулаа. Хээрийн цай хоол амт шимттэй гэдгийг хүүхдүүд хүнээс дуулсан буюу ном уншиж мэддэг болж дээ. «Зуслангийн цай, зэгэлхэн сүүтэй цайнаас дээр байна. Яагаад хээрийн цай хоол ийм амт шимттэй байдаг юм бэ?» гэж Тайшир асуухад: Яах вэ. Зусланд гарах гэж санаа сэтгэл хөөрчхөөд, идэж уудаг юм, тэгж амт шимттэй санагддаг байхгүй юү» гэж Орхон өгүүлэв. «Тийм үү?» гэж Тайшир надаас асуув. «Арай ч тиймгүй байхаа. Цай хоолыг тулга юм уу, зуухан дээр тогоонд чанаж байна. Аргал юм уу түлээгээр галлаж байна. Түүний дээр ариухан сайхан агаар амьсгалж байна. Тэр бүхэн нийлээд цай хоол амт шимттэй болгодог биз ээ» гэж би хэлэв.

	Цай ууж суухад байшингийн дээвэр дор тагтаа гууглан ангаахай төмөр үрэх мэт чахран жиргэж байв. Бас хоёр жунгаа дээвэр лүү ордог аман дээр ирж суун жа-ав-хаа гэж дуугарснаа бидний дуу чимээг сонсмогц нисэн одно. Гэвч төдхөн буцаж ирээд мөн жа-ав-хаа гэж шулганана. «Тэр жил хоёр жунгаа манайхаас хойш айлын намхан байшингийн дээврийн зайнд өндөглөж, өндөг нь ангаахай болоод байтал хүүхдүүд үүрийг нь ёворч эвдэн ангаахайнууд унаж нэг нь үхэн, бусад нь орох оронгүй болж айлын байшин пингийн доод зай дамжиж нохойнд бариулах шахаж, сүүлд өөр зуслангийн нэг сайн айл тэр хөөрхий ангаахайнуудыг аварч билээ. Тэр жунгаанууд хашраад энэ жил байшингийн дээвэрт тагтаатай айлсан өндөглөсөн юм байх» гэж Тайшир өгүүлэхэд: «Тэгэлгүй яах вэ. Манайхыг амьтан шувуунд хайртай айл гэж жунгаанууд мэдсэн байхгүй юу!» гэж Орхон огт хэнэггүй өгүүлэхэд Тайшир бид хоёр инээлээ.

	Хоёр хүү ой руу явъя гэв. «Бороо орж магадгүй байна. Гурвуулаа аргал түүе ээ» гэхэд хүүхдүүд «Тэгье. Нүүж ирээд хуурай аргал зэрэглэн гал түлж, цай хоол хийх сайхан» гээд шуудай авлаа. Зуслангийн үед манай хашаанд айлуудын үхэр тугал бараг ордоггүй сон. Манайхыг намар нүүхээр айлууд эзгүйчилж малаа хашаанд маань «бэлчээдэг» юм байлгүй. Аргал хашаанд хааяагүй харлах нь өвөл отрын их адуу байсан юм шиг санагдлаа. Тайшир бид хоёр шуудайгаа төдхөн дүүргэчихлээ. Орхон шуудайгаа дүүргээгүй байхаар «миний хүү шуудайгаа дүүргэчхээрэй» гэхэд «Би шуудайгаа даахгүй байна» гэв. «Яах вэ. Дүүргэж орхи. Тайшир чамд тусална» гэв. Тайшир бид хоёр аргалаа авчраад Тайшир дүүдээ туслахаар гүйн одов. «Аав яагаад заавал шуудай дүүрэн аргал түү гээд байгаа юм бэ?» гэж Орхон асуувал «Аавын нь чам шиг бага байхад миний аав биднийг усанд явбал усаа хувин дүүрэн авч ирж бай. Усаа хамаагүй цалгиулж, битгий асгаж бай. Хувцас норно. Ер нь ус гэдэг хэн дуртай хүн асгаж цацаж байдаг юм биш. Усыг эрдэнэ мэт хайрлаж ариун тунгалаг байлгах учиртай юм гэнэ. Аргалд явахад аргалаа араг дүүрэн түүж бай гэнэ. Ус хувин дундуур барьдаг, аргал араг дундуур түүдэг хүн, ажлыг хам хум хийж, өөрийгөө, өөр бусдыг хуурч байгаа хэрэг. Багаасаа тэгж ажилд хааш яаш хандаж сурвал том болохдоо улсын ажлыг бас оронцоглодог хүн болно гэдэг байсан юм» гэхэд хоёр хүү, миний үгний учрыг ойлгох шиг болов.

	Бид гурав уул өөд явлаа. Газрын хөрс зулай шиг зөөл оргино. Ногоо сөөм хиртэй ургасан боловч хуучин жилийн хур өвсийг хучиж, газрын өнгө нилдээ ногоон хилэн шиг болж хараахан амжаагүй байна. Халгай хоёр хуруу ургаж, яг хуушуур хийж идэхээр болжээ. Хөх яргуй саяын цочир хүйтэнд цохиулж иш дээрээ урвайн унжжээ. Балжингарав цэцгийн хэнзхэн дэлбээ дунд тусуураас унасан ягаан үрэл шиг од үзэгдэнэ. Ойн зах хүрүүт хөхөө донгодов. Энэ жил анхлан хөхөөн дуу сонсож буй учир бид гурав хэлэлцээтэй юм шиг зэрэг зогтусав. Хөхөө дараагаар дахин дахин донгодож чадахгүй, дуу нь сөөнгөдүү байгааг бодоход саяын цочир хүйтэн бас нөлөөлжээ гэж бодлоо. Дашдэндэв гуай хөхөөн дууг зургаан өдрийн өмнө сонссон гэхийг бодоход тавдугаар сарын хуучдаар хөхөө донгодож эхэлжээ. Зулзаган ойн зах барьж ургасан шар яргуй хөх яргуйг бодвол сэргэлэн харагдав. Энэ бол ойн нөмөр нөөлгийн ач биз ээ. Ой руу оруут бид гурвын гайхсан зүйл гэвэл зулзаган хар модны туяхан мөчир газар зулсан шилмүүс шиг унасан явдал байв. «Хөөрхий энэ их мөчрийг хэн ингэж хайр найргүй уургалж дэгээдэж унагана вэ?» гэж Тайшир асуув. Би анхандаа хэлэх үг олсонгүй. Хүн хэрэм шиг хөнгөн шингэн байлаа ч авиран хүрч чадахгүй, хүнийг даах ч чадалгүй, энэ хэтэрхий нарийхан өндөр зулзаган хар моддын мөчир ийнхүү яйран болтол унасны учир оньсого таавар хэвээр үлдэзнэв. Нэгэнтээ унасан хойно буцаад ургах биш гээд гурвуулаа тэрхүү унасан мөчрийг түүж цуглууллаа. Гурвуулаа даамгүй их мөчир гишүүтэй болов. Ой дундуур өгсөж яваад цуглуулаад байвал барах ч үгүйгээ мэдлээ. Ид сайхан ногоорон дэлгэрч буй хэзээний танил зулзаган ой хоёр хүүд минь эхлээд үлгэрийн ертөнц шиг санагдсанаа ийнхүү сүйрэн унасан нь хөөрхий хайран ой гэж харуусах сэтгэл төрүүллээ.

	Би ноднин намрын зулран унасан, хөвд шиг шар шилмүүс дээр дээш харан хэвтэв. Удсангүй салхи хөдөлж эхлэв. Уулын салхи алсын алсаас хүүгэнэн ирэх сүртэй бөгөөд сонин. Салхины хүч аажмаар нэмэгдэж ойн шуугих чимээ уул тэр аяараа ганхан дайван айсуй мэт сүртэй болов. Уулын орой хярын мод их салхины хүчийг доош дооших ой шугуйдаа налс налсхийн дамжуулж, тэр нь доошлох тутмаа газрын уруу урссан их ус адил эрчлэн бууж, яг бидний байгаа зулзаган модтой уулын нөмөр нөөлөгтэй энгэрт ирэхдээ усны эргүүлэг шиг хуйлран эргэлдэж, өнөө зулзаган моддын нарийн торгон үзүүрс орооцолдон хавиралдав. Тэрхүү туяхан мөчрүүд харгалдаж шөргөөлцөлдөн тас няс хугарч хэдэн мөчир миний нүүрэн дээр «түрүү түрүүчийн энэ их унасан мөчрийг хүн унагаагүй салхи... Хаврын их салхи ингэж унагасан юм шүү» гэж намайг хатгаж шөтгөн өгүүлэх мэт санагдав. Ийнхүү түрүүчийн оньсого таавар мэт үлдэзнэсэн зүйлийн учрыг салхи тайлж өгөв.

	Манайх энэ зусланд арваад зун гарлаа. Энэ зулзаган ойд мөчир ингэж бөөнөөр унаж байсныг бараг үзээгүй шиг санагдах юм. Өнгөрсөн хавар салхи шуурга их буюу бага байсныг ой мод хүнд бэлхнээ ийнхүү хэлээд өгдөг юм байна. Салхи, ойд ашигтай ба ашиггүй хоёр талтай байдгийн ашиггүй тал энэ ажээ.

	Бид гурав цуглуулсан мөчрөө боож чирээд ирсэн замаасаа арай дээхнүүр ойгоос гарч уруудан явтал увж цуван ургасан хэдэн нялх тогжгор сөөг дайралдав. Гурвуулаа нялх ногоон сөөгийн дэргэд суув. «Та нар ой модноос гарч, энэ хол ирж ургадаг чинь юу вэ? Манай зуслан хүрэх гээд залхуураад энд ургачихаа юу? Аав аа, эднийг аятайхан аваад зусландаа тарьчихвал ургахгүй юу?» гэж Орхон асуув. «Байгальдаа зохилдож ургасан мод, хүний гараар тарьсан модноос урт настай байдаг юм гэнэ лээ. Эд яах вэ, эндээ ургаж байг. Тэгтэл манай хот тэлж томорсоор аандаа энд ирнэ. Тэр цагт энэ хөөрхөн сөөгүүд бидний саяын орсон зулзаган ой шиг чилгэр сайхан мод болон ургана. Та хоёр ч өсөж том болсон байна. Тэр үед сайхан хот, хотын эзэд та нарыг уулын салхинаас хамгаалах хүчирхэг ногоон бамбай энэ модод болно» гэж би хэлэв.

	Бид гурав байшиндаа ирэв. Манай байшингийн нөмөрт шав шар цээжтэй хоёр бялзуухай энэ тэр юм түүн дэгдэж харагдав. «Шар цөцгий гэдэг бялзуухай. Хүн ирвэл хүнс ирдэг гэдэг. Бидний ирснийг мэдчихэж. Нарийвтар гоолиг биетэй цовоо нь эр нь. Бүдүүвтэр биетэй удаан хөдөлгөөнтэй нь эм нь. Хэзээ мөдгүй өндөглөх болчхож» гэж Тайшир минь өгүүлэв. Орхон талхны үйрмэг цацаж өгтөл хоёр бялзуухай нисэн одов. «Бид удахгүй буцна. Тэгэхээр ирж идээрэй» гэж Орхон өгүүлэв.

	Орой болж бид буцлаа. Зуслангийн анхны өдөр болох ням гарагийг бид гурав тун сайхан өнгөрөөлөө. Ойн захаас гарч ургасан хэдэн нялх ногоон сөөг, тэр сөөгүүд шиг өсөж өндийж яваа хоёр шонхор минь над хачин сонин сэтгэгдэл төрүүллээ. Эдний хооронд хайрлаж ханашгүй, бахархаж баршгүй нандин бөгөөд нарийн учир холбоо байна. Хүн байгаль хоёрын тийм учир холбоо бол хамгийн энэрэнгүй бөгөөд хамгийн хүчирхэг нь байх учиртай. Тийм ч байх болно.

	 

	1976. 5. 30 Шадивлан

	 

	 


УРД УУЛЫН АРЫН ЗУРВАСХАН ОЙД

	(Зусланд хийсэн хоёр дахь тэмдэглэл)

	 

	Орхон, Тайшир гурвуулаа урьд уулынхаа арын ойд орлоо. Зусланд гараад хагас сар болчхоод тэр үү, ер нь сүрхий гандуу болоод тэр үү энэ ойд ороход залуу зандан ногоон мод, цэцэг ногооны ханхалж сэнгэнэсэн шинэхэн сайхан үнэр бидэнд огт мэдэгдсэнгүй ээ. Гурвуулаа ой дундуур өгсөж зурвасхан газраар явлаа. Алхам тутамд хачин юм үзлээ. Хус энд нэлээд ургажээ. Гэвч тэрхүү хус бүрийд хүний гар хүрчээ. Урьд жилүүдэд үйсээ хуучуулсан хусны зарим нь өргөн хар бүс ороосон мэт зарим нь энд тэндээ шархны хар тууз тавиулсан мэт үзэгдэнэ. Тэрхүү хар бүс, туузын алийг нь ч ажсан өт хорхойн үүр болж, нар салхинд өгөрч гандан дахин хэдэн жилийн нүүр үзэхэд, цөмөөрөө хугаран унах нь гэсэн бодол төрлөө. Амьтны арьс, хусны үйс хоёр төлжих амаргүй гэдэг үнэн байна. Жаахан дээш явтал нэгэн саглагар хус хугаран унажээ. Юунаас болсныг үзвэл ердөө, олон жилийн өмнө метр хиртэй газар үйсээ хуучуулснаас болоод түүгээрээ өгөрч гандан хуга үсэрчээ. Хусны үйс хуучих явдал үргэлжилсээр байна. Ердөө энэ жил зусланд гарч ирсэн айлууд гал асаах цаасаа мартаад ирсэн юм болов уу, хусны үйс хуучиж эхэлсэн байна. Хусан ойг хамгаалах явдлыг онцгой анхаарахгүй бол эндэх хус туйлын амархан хэлмэгдэж мэдүүштэй болоод байна. Ер нь энд зөвхөн хус хүний гарт өртөөд хар мод, хуш, шинэс зүв зүгээр байна уу гэвэл огт тиймгүй шүү. Хүүхэд багачууд хуурай мөчир түүх нэрээр даах, даахгүй уурга дэгээгээр ганц нэгэн хуурай мөчир дэгээдэж уургалах гэсээр ногоон модны мөчир шилмүүсийг газар зултал мөн л унагасаар байна.

	Гурвуулаа уулын энгэр өөд нэлээд өгстөл ойн зурвас ард бараг шувтран үлдээд хэсэг тожгор нялх сөөгөн «ой» болов. Энэ сөөгөн «ой» хоёр хүүг минь баярлуулжээ. «Пөөх, манай энэ уулын ар удахгүй битүү модтой болох юм байна» гэж Орхон өгүүлтэл, «Хаа байсан юм. Түүнийг чинь аягүй бол бид үзэхгүй. Мод гэдэг чинь олон зуун жилийн настай шүү дээ» гэж Тайшир дүүдээ ухаан заан өгүүлэв. «Тийм ээ, ой модыг ойч ургамалч хүн, өөрөө үр шимийг нь хүртэх гэж тарихаасаа ирээдүй, хойч үеийнхэнд зориулж тарьдаг, суулгадаг юм. Модны нас гэдэг нэг хүний хэдэн үсийг элээдэг жамтай. Өчигдөр өнөөдөр тарьж суулгасан модыг чинь манай эриний гурав дахь мянган жилд юм уу 2025-2050 оны үед хэрэглэх, ашиглах гэж тайрч унагана шүү дээ» гэж тун саяхан номд уншсанаа хоёр хүүдээ тайлбарлаж өгөв.

	Уулын оройд салхитай сэрүүхэн байв. Энэ жил яасан салхи элбэгтэй жил бэ. Савхийвэл салхи. Халуун ганг хар салхи дагадаг гэдэг үнэн бололтой. Гандуу, салхи хөдлөмхий, шөнө оройдоо хүйтэн. Бид гуравт ойрхон нэг модны нүцгэн мөчир дээр хөхөө донгодов. Хөхөө шувуу хуурай мөчир дээр донгодвол хүйтэн болдог гэж ардууд ярьдаг. Ойрмог хур чийг унаагүй учир өвс ногоо хатаж газрын өнгө хачин боллоо. Уулын орой хавь хад асгын завсраар ургасан хус, ургаж цэцэглэж амжаагүй байж хатаж гандчихсан юм шиг харагдана.

	Урьд уулынхаа ар өөд гарах буух тэрхэн зурвас замд бид гурвын хачирхаж гайхсан бас нэг зүйл гэвэл энэ сайхан байгальтай нутгийг хэт бохирлосон хог новш байлаа. Хагарсан хагараагүй шил, элдэв лааз, цаас, цаасан болон гялгар хүүдий.. Ялангуяа барилгын хар цаас, цементийн том жижиг хүүдий, сонин хэвлэлийн цаасан бор хүүдий хүртэл новшрон хэвтэнэ. Айлууд зусланд барилгын элдэв материал, цаас зөөж ирээд орон байшин босгодог нь сайн хэрэг авч үлдэгдэл хогоороо байгаль орчныг бохирлодог нь үнэхээр харамсалтай байна. «Ойн үзэсгэлэнт сайхан талбай цоорхой, гол мөрөн, нуур тэнгисийн амарч нарладаг элс, Кавказын олны хөл гарам гарц дээр жил бүрий хэдэн арван тонн хог үлдэж байна. Зуун метр газар тутамд 25 лааз, 33 хэсэг цаас, 162 ширхэг хагарсан, хагараагүй шил тохиолдож байна» гэж Зөвлөлтийн хэвлэлд тун саяхан бичжээ. Улаанбаатарын эргэн тойронд зусланд гардаг бүх албан байгууллага, хүмүүс зуслангийн хугацаанд байгаль орчноо манай Шадивлангийнхан шиг бохирлож байгаа бол цөөхөн жилийн дараа бид энэ үзэсгэлэнт сайхан газар нутгийг дахин сэргээн тэнхрүүлэх чадалгүй болгоод өөр газар луу «давшвал» туйлын аймшигтай байна. Үзэсгэлэнт газар орчныг хог новшоор бузарлан бохирлох, хайр гамгүй гишгэчин талхичих, цэцэг навчийг үрлэж сорлож гүйцээгүй байхад ямар ч ухаан бодолгүй зулгаан тасчих, ялангуяа үр үндсээр нь сугачин түүх нь байгаль орчныг хоосруулан сүйтгэх эх булаг болж ниргэсэн хойно нь хашхирах явдал хааяагүй гарч байна. Альпийн нуга, хад хавцалд үнэт тансаг ургамлын олон зүйл жил ирэх тутам ховордон арилж сараана, цагаан уул нүдний гэм болж, францын засгийн газар нэлээд цэцэг ургамлыг орон нутгийн хотууд болон Парист худалдахыг шууд хоригложээ. Ертөнцийн сүрлэг өндөр уулсын хаан-Эверестийн энгэр хөндий, бэл хормойгоор жуулчид, зугаалагчид хэдэн зуун мянган хүн жил бүрий шавааралдан цувсаар эцэст бүх зам гудас өч төчнөөн зуун мянган тонн хогт дарагдан үлддэг болж. Энэ маягаар жуулч, зугаалагчдын хөл дараад байвал 10-20 жилийн дараа энэхүү үзэсгэлэнт уулын орон асар том хогийн өндөрлөг болон хувирах нь гэж Непалийн засгийн газар, эрдэмтэд маш сэтгэл зовж байна. Японы ард түмэн Фудзиям уулаа ариун уул хэмээн сүсэлж Фудзи гэж хайрлан энхрийлж дууддаг юм. Гэтэл Фудзи уул сүүлийн жилүүдэд бас л өөрийнхөө давтагдашгүй сайхан өнгө үзэсгэлэнгээ алдаж эхэлжээ. Яагаад тэр вэ? гэвэл Фудзи уулын энгэр хормойгоор олон арван фабрик завод барьж, энд тэндгүй аялагч жуулчдын байр, биеийн тамирын лагерь үргэлжлэн босгож байна. Ариухан Фудзи уулын уур амьсгал урьдын адил цэвэр тунгалаг байхаа больж гол мөрөн горхи булаг аль хэдийн бохирдож хог новш арилгаж дийлдэхээ нэгэнт больжээ.

	Дур зоргоороо мод хэрчих, ойд гал түймэр тавих, модны мөчир хугачин унагах, бут сөөг талхичихыг ойн хууль дүрэм зөрчсөнд үздэг. Ийм зөрчил гаргагчдад авах арга хэмжээ, өнөөх торгууль тэргүүтнийг Зөвлөлт Холбоот Улс, ах дүү бусад социалист орнуудад аль хэдийн тогтоож, бүх ард иргэд түүнийг нэгэнт амьдрал болгон зуршсан байна. Зөвлөлт Холбоот Улсад хот орчим ойд 12 см хүртэл диаметртэй модыг огтолж ургах нөхцөлийн нь алдуулсан байвал 11 рубль, 48, 1-ээс 52 см диаметртэй мод огтолбол 157 рубль 50 копеек хүртэл торгууль хүлээлгэдэг байна. Мод хэчнээн бүдүүрэх тутам торгуулийн хэмжээ улам нэмэгдэж 52 см-ээс дээш диаметртэй модны сантиметр бүрийд 9 рублийн торгууль хүлээлгэдэг байна. Гэтэл БНСЧСУ-д торгуулийн хэмжээ бүр өндөр байна. Ургалт нь гүйцсэн дал мод дур зоргоор огтолбол рублид шилжүүлснээр 5, 3 мянга, нарс 5, 9 мянга, навчит мод огтолбол 8, 3 мянган рублийн торгууль хүлээлгэдэг байна. Зөвлөлт Холбоот Улсад модыг ургах нөхцөлийг нь алдуулаагүй ч гэсэн мөчир гишүүг нь хугачвал 7 рубль 50 коп, бут сөөг сүйтгэвэл 5 рубль 50 коп торгууль хүлээлгэдэг байна.

	Байгаль орчныг хамгаалах асуудал нэг үеийг бодвол хүчтэй яригдаж, нийт хөдөлмөрчид ч их зүйл мэдэх боллоо. Гэвч зарим чухал асуудалд ярих, бичих хэлбэр зонхилоод жинхэнэ ажил амьдрал болгох явдал хоцрогдож байна. Хот орчмын байгаль ялангуяа зуслангийн байгаль, ой мод, бут сөөг, ус булаг шанд горхи, газрын хөрс, ан амьтан, шувуун жигүүртнийг хамгаалах, ард иргэд хүүхэд залуучуудын заавал дагаж мөрдөх зуслангийн үеийн түр дүрмийг ч болтугай дав даруй бий болгох нь нэн шаардлагатай байна.

	 

	1976-6-20 

	Шадивлан

	 


ХЭНИЙ БУРУУ ВЭ!

	(Зусланд хийсэн гурав дахь тэмдэглэл)

	 

	Тэмдэглэл бол зохиолчийн өвийн хайрцаг юм. Гэвч тэмдэглэлдээ оруулахгүй, харин хэзээ нэгэн цагт хэрэг болж мэдэшгүй гээд уншсан ном, сонин сэтгүүлээс түүж тэмдэглэн хураагаад байсан дөрвөлжин цааснуудаа цуглуулж эмхлээд үзсэн чинь хөзөр шиг тэвхгэр юм болжээ. Тэдгээр дөрвөлжин цаастай тэмдэглэлээ төрөлжүүлж ангилаад дан шувууны тухай зүйлсийг хэлхээд үзтэл дор өгүүлэх сонин зүйл цуглажээ. Хельсинкийн төмөр замын депогийн зам төмөр завсар нугас өндөглөжээ... Өмнөд Чехийн Ческе Будеевицийн голын цутгаланд өвөл зуугаад цагаан хун өвөлжжээ... Унгарын нийслэл Будапештын нэгэн дурсгалын хөшөөнд тагтаа өндөглөжээ... Ленинградын Петропавлоск цайзаас холгүй Нева мөрөнд зэрлэг нугас өвөлжих болжээ... Хөх цөцгий хүний шуудангийн хайрцагт үүр засжээ... Днеприйн адаг нутаг энэ жил, нэгэн үе дулаарч нэгэн үе гэнэт сүрхий хүйтрэн, тэнд өвөлжиж буй шувууг сүрхий хүнд байдалд учруулж байна. Мэргэжилтнүүд нисдэг тэргээр уг шувуудын яаж шүү өвөлжиж байгааг ажиглан тэрхүү шувуудыг тоолон үзсэнд, барагцаагаар 12000 орчим хүн, 100, 000 орчим галуу нугас байна. Тэр байтугай урьд өмнө нь огт өвөлждөггүй байсан ахууна шувуу хүртэл байгааг ажжээ. («Правда» 1973. №8) гэх мэтээр маш олон сонин зүйл тэмдэглэсэн байх юм. Бас «Правда» сонины 1974 оны VI сарын 2-ны дугаарт, «Жигүүртнүүд шинэ нутагт» гэсэн мэдээг товчлон орчуулсан хуудас байна. Түүнд их хотын ердийн зочин бор болжмор, тэмээн хараацай (Ураацай ч гэдэг) өглөө бүр өөр хоорондоо шулганалдаж байдаг билээ. Зурагтын шугам утсан дээр суучхаад шулганалдан байдаг элгээр шувуудын жиргээн дунд шинэ өглөөний мэнд хүргэн гууглаж буй өөр нэгэн шувууг соргог Москвагийнхан ажжээ. Биеийн байдал өд гуурс нь тагтаархуу атлаа нарийн ажвал тэр шувуу нь тагтаа арай биш байсанд Москвагийнхан ихэд гайхжээ. Энэ чинь «юун шувуу байдаг билээ?» гээд гайхаад байсан чинь, уг шувуу нь хотын тагтаа биш хот суурин газар ойрхон нутагладаг зэрлэг тагтаа буюу хигүүрзгэнэ шувуу байжээ. Хүүрзгэнэ шувуу урьд нь Газар дундын тэнгисийн зүүн өмнө эргээр оршдог байснаа амьдралд нь ямар нэгэн өөрчлөлт гарч эхлээд Балканы хойг сүүлд нь (европын орнуудад шилжин нутагших болжээ. Бүүр хожим нь энэ шувуу Шотландын хойд нутаг дорно хязгаар нь Донын эргээр хүртэл нутаглах болжээ. Хүүрзгэнэ бол бие гоолиг, толгой сэргэлэн ерөнхийдөө хурдан гавшгайн шинж бүрдмэл шувтан хэлбэртэй, урт сүүлтэй, хүчирхэг далавчтай шувуу юм. Анхны хос нь чухам хэзээ хотод нэвтрэн орж ирсэн нь тодорхой биш боловч хог орж ирэнгүүтээ хүүрзгэнэ улиангар модны мөчир дээр үүр засаж өндөглөсөн байна. Тэр үүр нь нэг хоёр жилийн настай ч биш их л бөх янзтайг бодоход энэ шувуу хотод нэгмөсөн шилжин суухаар шийдсэн нь тодорхой гэж өгүүлжээ. Энэхүү тэмдэглэл цаасаа цааш нь гүйлгээд үзсэн чинь 1972 онд Хэнтий аймгийн Норовлин сумын мал сүрэглэх баазын контор ганц өрөө жижигхэн навтгар байшингийн адарт алтан хараацай үүр засаж өндөглөснийг тэмдэглэжээ. Одоо нэхэн санахад тэрхүү алтан хараацайн үүрт дөрвөн ангаахай байсан юм. Сандал тавиад нэг ангаахайг нь аваад үзэх гэтэл уг ангаахай цаанаа ямар нэгэн зүйлээр бэхлэгдэж уягдсан нь мэдэгдэв. Үзтэл дөрвөн ангаахайн нэг нэг хөлийг эх эцэг нь хялгасаар хэн ч тайлж чадамгүй бөгөөд мөн хэн ч уяж чадамгүй урнаар аргамжсан байв. Ангаахайнууд үүрнийхээ амсар дээр шахам ирээд ангалзан өл хоол нэхэн жиргэх мөртөө доошоо унаад үхчихгүй байсан учир нь чухам тэдний тэрхүү аргамжаанд байсныг сүүлд мэдэв. Энэ жил манайхан Шадивлан дахь зусландаа нүүж ирэв. Гэтэл залуу зохиолч Г. Сэсмээгийн байшингийн дээвэр дор багана нуруу мод хоёрын зангилаанд турлиах (Жунгаа) хэмээх улаан хөлт улаан хошуут хар шувуу үүр засаж өндөглөөд дөрвөн өндөг нь ангаахай болоод, яг л Норовлинд миний үзсэн алтан хараацайн ангаахай шиг үүрнээсээ даван унах шахан жиргэж байв. Турлиах шувуу бол дэлхий дээр хаа хүртэл тархсан эрдэмтдийн анхаарал хир зэрэг татдагийг бүү мэд. Юу ч болтугай турлиах гэр хүн хоёрт ийм ойрхон аж төрж байсан нь бас л ховордуухан үзэгдэл билээ. Нэг өдөр биднийг ажлаасаа буцаж ирэхэд хөөрхий хоёр турлиахын дөрвөн ангаахайн амьдралд маш эмгэнэлт явдал болсон байв. Учир юу вэ? гэвэл манай хоёр нэртэй зохиолч бөгөөд зуслангийн үед үргэлж хамт гардаг айлын хүүхдүүд толгойлж хөөрхий хоёр турлиахын дөрвөн ангаахайн үүрийг дороос нь хатгачиж нураагаад, дөрвөн ангаахайг газар унагаж, нэгийг нь нохойд бариулаад, гурвыг нь орох оронгүй болгочихсон байв. Хөөрхий гурван ангаахай хэд хоног айлуудын байшингийн хөндий, хүйтэн нойтон суурин дор байж, эх эцэг хоёр нь зуслан хариуцсан над өдөр бүр «ял тулган» эргэлдэж гомдол доромжлолоо мэдүүлж байгаад сүүлд тэр гурван ангаахай манай хашаанаас хажуугийн зуслангийн айлын байшинд шилжиж, тэнд нинжин сэтгэлт хүмүүсийн асрамж халамжид байж өд гуурс нь ургаж гүйцээд, манай байраас холдож уул хад өөдөө хулжин нисэж одлоо! Дээр өгүүлсэн олон баримт, нэг талаас янз бүрийн шувууд ан амьтан яагаад ийнхүү бидний нутагт өвөлжиж өндөглөж, үржиж, бидэнд ойрхон байхыг хүсэх болоо вэ? гэдэг асуулт тавихад хүргэж байна. Хүн төрөлхтний орчин үеийн техник шинжлэх ухаан, оюуны соёлын их ололт амжилт одоо хүрэхгүй газар, нэвтрэн очихгүй нутаг үгүй болж ямарваа ан амьтан шувуун жигүүртэн биднээс зугтан зайлаад очих орогнох газаргүй болж, эцэст бид энэхүү сав шим ертөнц дээрээ хамт амьдрахаас өөр нөхцөлгүй болжээ. Хүн төрөлхтний нинжин сэтгэл бид бүгдээрээ өөрийн эрхгүй нэгэн дор аж амьдрах бүх нөхцөлийг бүрдүүлсэн байна. Нөгөө талаас бидний үр хүүхэд чухам юуны учир энэ сайхан үед хөөрхий шувуу жигүүртэн, ан амьтны үр төл, өндөг зулзагыг хөнөөх сүйтгэх байдал гаргаж байна вэ? гэдэг асуулт тавихад хүргэж байна. Энэ асуултад ганцхан одоогийн соёлтой нинжин сэтгэлтэй гэгдэж буй эцэг эх, оюутан сэхээтэн бид л буруутай байна. Яагаад вэ? гэвэл нинжин сэтгэл энэрэнгүй үзлийн тухай зөвхөн бид өөрсдөө мэр сэр зүйл төсөөлдөг, мөн энэ талаар бага сагахан юм бичдэг боловч чухам энэхүү нинжин сэтгэл энэрэнгүй үзлээр үр хүүхэд хойч үеэ сурган хүмүүжүүлэх талаар тун бага анхаарч буй ноцтой дутагдал байгаатай бидний ажил үйлс холбоотой байна. Үр хүүхдэд маань нинжин сэтгэл, энэрэнгүй үзэл тэдний хөлд орж явах, хэлд орж ярихаас эхлэх ёстой. Үр хүүхдэдээ бид энэ хорвоогийн аль л сайн сайхан бүхнийг хүсэж тэднийг аманд хийвэл хайлчих бий, алган дээр байлгавал алдраад хагарчих бий гэж хайрлан бөөцийлөх талаас нь сайн мэдэж автлаа чухамхүү зөв боловсон хүмүүжүүлэх, зүйтэй үнэн байдлаар өсөж бойжиход нь бага тусалж, барагтайхан түшиг тулгуур болдог өрөөсгөл доголдолтой тал их байна. Зөвлөлтийн одоогийн ихэд нэр гарч буй нэг зохиолч миний хүү, болжмор шаазгай хоёрын өндөг ялгахгүй байна гэж хоёр гуравхан жилийн өмнө сонинд гоморхон бичсэн юм. Гэтэл бидний үр хүүхдийн дунд өвс хадахыг үс хусах шиг гэж ярих, чөдөртэй морийг хөл нь боолттой морь гэж ярьдаг хүүхэд олширч байгаад, эцсийн бүлэгт хэн ичиж, хэний нүүр улайж, хүйтэн хөлс нь чийхрах ёстой юм бэ гэвэл гагцхүү эцэг эх бид, мөн бидний үр хүүхдийг сурган хүмүүжүүлж буй багш сурган хүмүүжүүлэгч нарын л нүүр ичиж улайх ёстой биш үү! Байгаль орчинтой үр хүүхдээ багаас нь амин хүйсийн холбоотой өсгөн хүмүүжүүлэх явдал эх эцэг хүний эх эцэг бөгөөд энэ сайхан нутгийн үнэнч шударга иргэний үүрэг юм. Эх эцэг хүмүүс дотор орчин байгаль түүний аливаа баялаг ан гөрөөс шувуун жигүүртнийг мэдэхгүй хүмүүс байх учиргүй. Хөх бух, хөх цөцгий, задууль бялзуухайг мэдэхгүй хэн байх билээ. Энэ хөөрхөн шувууд өглөө босохоосоо аваад орой унтах хүртлээ өдөрт 2000 хүртэл мөчир гишүүнд сууж, нэг жилд 6500, 000 ялаа шумуулын үр авгалдайг устгадаг гэх ч юм уу, хөхөө шувуу бусад шувууны тэр бүрий идэж чаддаггүй бөгөөд манай ойд ихээхэн хохирол учруулдаг Сибирийн торгоны эрвээхийн төөлүүрийг идэж устгадгаараа ихээхэн ач тустай гэж үр хүүхдэдээ бага балчраас нь танин мэдүүлж сурган хүмүүжүүлэхэд тийм их төвөгтэй байна гэж үү? Хавраас зун намар хүртэл урт уужим хугацаа байгаа юм. Үр хүүхдээ дагуулаад ой модон дотор элдвийг сонирхож хачирхаж явахдаа дууч болжморыг харуулж, хөөрхөн энэ шувуу өдөрт үүрнээсээ 550 шахам удаа нисэж, элдэв ялаа шумуул барьж иддэг юм. Аравхан өдрийн дотор энэ бялзуухай 16000 ялаа шумуул барьж иддэгийн тэн хагас нь хортой ялаа шумуул байдаг юм гэх буюу тоншуул ховдоглон чарлалдсан ангаахайгаа тэжээх гэж цагт 5-7 удаа ниснэ. Зургаадугаар сарын сүүлч болоход тоншуул өглөө бүүр гурван цагаас үр зулзагаа тэжээх, ой модоо «эмнэж домнох» ажлаа эхэлж орой 9 цагийн орчимд ажил нь дуусдаг. Тоншуулын ангаахай өд гуурс нь гүйцэж өөрийн биеийг хариуцан амьдрах дөхөөд ирэхээр идэх нь улам ихсэж эх эцэг тоншуул өдөрт зуугаас зуун хорин удаа нисэх бүрийдээ ой модны өч төчнөөн хортон шавж хорхойг барьж ангаахайгаа тэжээдгийг үр хүүхэд маань аль болохоор үнэн зөв ухааран мэдэж байх нь илүү зан гэж үү! Эрдэмтэд тэмээн хараацай, хар тодол, хотын хараацай, хөх бух, гал сүүлт, бөртөгт намнаахай, алаг намнаахай шувууд нэг цагт нэг өдөрт ер нь өдөр шөнийн 24 цагийнхаа хэчнээнийг өл хоол олж идэхэд буюу ой мод ургамал ногооны хортныг устгахад зориулдгийг судлан тогтоожээ. Эдгээр хөөрхөн шувуудын зарим нь цагт таван удаа нисэж байхад зарим нь гучин долоон удаа ниснэ. Хар тодол өдөрт 198 удаа нисэж байхад бөртөгт намнаахай 484 удаа нисэж байна. Хотын хараацай 18 цаг 05 минутыг хоол унданд зориулан нисэж байхад алаг намнаахай 19 цаг хагасаа зориулж, ерөнхийдөө энэхүү хөөрхөн шувууд өдөр шөнийн 24 цагаасаа зөвхөн 3 цаг хагасыг нь унтаж амрахдаа зориулдаг ажээ. Цаг үеийн асар үсрэнгүй хөгжил хүмүүст зарим талаар олон зүйлийг төгс төгөлдөр мэдүүлэх боломж олгохгүй зөвхөн мэдээлэх төдийхнөөр юм юмны зах сэжүүрээс бариулах, шүүрүүлэх хандлага байна. Гэвч ийм хандлагын дагуу урсахгүй, харин ийм хандлагыг сөргүүлж хүүхэд багачуудаа гүн гүнзгий мэдлэг боловсролтой болгоход сургууль багшаас гадна эх эцгийн үүрэг хариуцлага онцгой ач холбогдолтой болж байна.

	Бидний үр хүүхэд бүрийн зайлшгүй мэдэж байх ёстой зүйлийн нэг бол эх орон, түүний өгөөмөр баян байгаль газрын хөрс, ус, ой мод, ан амьтан, шувуун жигүүртэн, амьсгалж буй ариун тунгалаг агаарынхаа ач холбогдлыг амин голоосоо мэдэж байх явдал юм. Эх орон, түүний өв тэгш өгөөмөр элбэг, баян их өгөөж хайр нь хүн арддаа хэзээ ямагт хүртэгдэж байвал бид хүссэн юм бүхэнтэйгээ байж, зорин тэмүүлж буй гайхамшигт ирээдүйдээ хүрэх нь магадтай. Эх оронд маань байдаг юм бүхэн бидэнд үнэтэй хэрэгтэй юмаа. Зөвхөн өнөөдөр хэрэгтэй, маргааш хэрэг болохгүй юм гэж байхгүй ээ! Харин өнөөдөр хэрэггүй, ашиггүй юм шиг байсан зүйл хожим хойноо цаг үе улиран одохуй тутам бидэнд машид үнэтэй хэрэгтэй болох юмаа. Хүүхэд багачууд маань шувууны ач тусыг багаасаа үнэн зөв мэдэж хүмүүжиж эхэлсэн бол тэд нэг ч шувууны үүр хөндөж, өндгийг нь сүйтгэхгүй. Манай зуслангийн жунгааны үүр хөндөж, өндгийг нь сүйтгэсэн бурууг би тэрхүү хоёр айлын хүүхдэд оноохыг огтхон ч хүсэхгүй байна. Түүний бурууг, зөвхөн өөрсдөө мэдэж байх үүрэгтэй юм шигээ ухамсарч, өөрсдийнхөө өч төчнөөн жил хурааж хуримтлуулсан мэдлэг эрдмээ үр хүүхдэдээ олигтой өвлүүлж эзэмшүүлж чадаагүй, эрдэм оюут эцгүүдийн буруу гэж өгүүлэхийг хүссэн юм.

	Эх орны байгалийн зүсэн зүйлийн баялаг гэгч иргэн ардынх нь баярлан бахархах зүйлийн нэг нь даруй мөн боловч энэхүү өгөөж баялаг гэгч шавхагдаж барагдашгүй зүйл биш. Ялангуяа түүнд ёсон бусаар, эзний сэтгэлгүйгээр хандвал тэр нь бүр ч амархан нөхөгдөж сэргэхгүйгээр үүрд арилан одох зүйл юм. Эх орны өгөөмөр их баян өгөөж хишгийг зөвхөн өнөөгийн бид л хүртээд, хэрэглээд өнгөрөх зүйл биш. Түүнийг манай хойч үеийнхэн хэдэн үе улиравч бидэнтэй адилхан, хүртэж хэрэглэж байх учиртай. Ингэж бодоод ирэхээр л эх орон түүний байгаль баялаг бидэнд юутай үнэтэй цайтай бөгөөд түүний юм бүхнийг хайрлаж хамгаалах гэдэг ямар их ач холбогдолтой болох нь аандаа тодорхой бус уу! Энэ тэмдэглэлийг уншсан бүхэн жунгааны ганц ангаахайны төлөө намайг зэмлэхгүй, харин миний бодол миний хүслийг бүгд дэмжинэ гэж итгэж байна.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


1984 оны хэвлэлийн Хэвлэн нийтлэлийн мэдээлэл :

	 

	ШАРГА ДААГА

	 

	Зохиогч Б. Бааст

	 

	Редактор Д. Давааням

	 

	Хэвлэлийн редактор Ө. Баасанжав 

	Уран сайхны редактор С. Идэрхангай

	Техник редактор Р. Оюун

	Зураач Баатарцогт

	Хянагч Д. Сайн-Амгалан, Ц. Нямжав, К. Даваадорж

	 

	А-89507 

	ХГ № 133/83 

	Зах № 364

	 

	Өрөлтөд 1983 оны 9 сарын 16-нд

	Хэвлэлтэд 1984 оны 2 сарын 9-нд

	 

	Цаасны хэмжээ 84x108/32

	Хх 13,25 

	Хнх 22,26 

	Тх 19,63 

	 

	Хэвлэсэн тоо 7000

	 

	Үнэ 8 төг 40 мөн.

	 

	АБЯ-ны хэвлэл

	Улаанбаатар— II, Их сургуулийн 3

	 

	Д. Сүхбаатарын нэрэмжит Хэвлэлийн комбинатад хэвлэв

	Д. Сүхбаатарын талбай 6.

	 

	 

	
Заметки

		[←1]
	 Дөнгөр гэж нутгийн үг. Мухар (эвэргүй) гэсэн үг. Манай эжий мухар гэж хэлэхийг цээрлэдэг юм сан. «Эх нь хээр алаг бол хүү нь шийр алаг» гэгчээр эжийгээ дуурайж бид бас тэгж нэрлэдэг сэн.
 




	[←2]
	 Хүүшилж — нутгийн үг. Орой болж уулын сүүдэр уулынхаа энгэр талд гарч аажмаар буух цаг ойртож байгааг хэлж байна.
 




	[←3]
	 Жуухалдаг гэж чоныг хэлж байна. Биднийг багад чоныг чоно гэдэггүй цээрлэж боохой, жуухалдаг, хээрийн нохой, хээрийн сээгэн... гэх мэтээр нэрлэдэг байв.
 




	[←4]
	 Энэ үлгэрийг миний ах Тогмид дөчөөд оны дундуур бичиж өгсөн юм

